
UNJOLOL YOL TIß VIAKßLA TXUMBßAL U

TIOXH TU KUYOLBßAL

I. Vipaasal tu kuyolbßal

Aatz cheel, tiira nikutxuqßtxuneß tan, elyußl viAkßla Txumbßal U Tioxh

(Nuevo Testamento) tu kuyolbßal. Saßxhilochßoß tiß tootzajil u Yolbßal Tioxh

bßaßnil kam nitaleß utz, kam u tokebßal. Sibßal koßxh aanima aqßonin tiß

iveeteß. Ech nißxhkukßamabße te tiß vitiempo utz, u taqßon vetißana. Tan

jatpajul koßxh vetkaßpajuli.

Aatz viAkßla Txumbßal U Tioxh tu kuyolbßal tzaß, aß vetqiqßo tetz tiß

ipaasal tu kuyolbßal u “Reina Valera Revisión 1,995” tu kastiya. Loqß

bßenchimal vetkujal bßiil oj bßaßn bßitoj u tokebßal u Yolbßal Tioxh tu

vaßtoj versioon vetqila. Aß vetbßenkßoß tiß u tokebßal, yitß tiira literaal koj

mutaqßax eloßp tu kuyolbßal vetbßanaxi. Yitß aß koj vetbßenkßoß tiß aas

abßiste yol bßaxal utz, tikaßpaj tatin tu kastiya.

Bßenchimal atil maßj tokebßal aas yitß tiira vatzsaj koj tel tu u versii-

culo tu kastiya. Loqß tootzajich qßu aanima nichsikßlen tziß, kam u

tokebßal. Ayaß vaßl “implícito” chu tel tu kastiya. Pek vetbßens vatzsaj tu

kuyolbßal tiß talax u tokebßal. Aß tekußen vaßl “explícito” ibßii tu kastiya.

Echaß u yol “totztioxh”. Yitß ela koj u tokebßal tuchß vaßl tu kuxoßl cheel.

Atil kam nichtal qßu tzßibßan tetz u Yolbßal Tioxh aas yitß vatsaj koj

sukuvatz. Echaß tziß nichikßam tiß kam tiß talax qßul ichusbßal. Echtzixeßt

vatzsaj niqal u nojla tokebßal tu kuyolbßal. Echaß maßl vaßl nitaleß aas

“ikßoxbßal u Tioxh xeß u tzeß” chia. Yitß aß koj chit nitaleß aas nojchit atil

ikßoxbßal u Tioxh. Pek nikoßnikßam tiß u kßoxbßal tiß talax maßj chusbßal.

Taßxh nitelußl viAkßla Txumbßal U Tioxh tu kuyolbßal cheel. Yeßsaj saelußl

u Antiguo Testamento. Loqß nitektuch aqßon tiß. Ech saelußl tu kuyolbßal

majte.

II. Qßu tzßibß nibßanbßel tuul

Aß qßu tzßibß vetkutxakunsa tiß itzßibßal u Yolbßal Tioxh tu kuyolbßal tzaß:

a, aa, bß, ch, chß, e, ee, i, ii, j, k, kß, l, m, n, o, oo, p, q, qß, r, s, t, tß, tx, txß, tz,

tzß, u, uu, v, x, xh, y, ß.

Aatz u accento nikuß tu junun yol tu kuyolbßal, aß nikußk tu u

penuultima siilaba. Echaß qßu yol: táqßil, nítxaß, ótzotz. Yitß ministeer koj

satzßibßal qßu accento tiß qßu yol tziß tan, ootzajimal nal texhtuß til nikußka

niyolonka. Yitßeßch aß tu kastiya aas chukchaj nikußka. Echtzixeßt

ministeer nitzßibßaleß.

Pek atil yol nikukßam tiß, bßenchimal tu kastiya, tu griego oj tu hebreo

aas chukchaj ikuß u accento tiß. Yitß tu u penuultima siilaba koj nikußka. Ech

aatz nitelußl maßj yol ech tziß, niqoksa vaßt vocaal kßatz vaßl atilnale. Kaßvaßl

tek vocaal ivatzil kutzßibßat u accento niyolonka. Echaß u yol “rixhitool” tan,

aß nikußk u accento tu u yaßtebßal siilaba. Nim tuul u “o”; kaßvaßl tek “oo”

atile ivatzil u accento. Kalabß tereßn yol aas ech tziß, echaß qßußl tzaß:

“kaxhlaan”, “alkavaar”, “ministeer”. Ech aß niqiqßo tetz til nikußk u accento.

Aß nikutzßajsav ok vaßt u vocaal. Ech pajeß qßu yol tzaß: “Jesuus”,

“vautisaar”, “Macedoonia”, “Greecia”. Yeßxhkam nikutzßibßa u tal accento

tan, kaßvaßl nal vocaal nikubßan tu kuyolbßal.

Atil unjot yol nikukßam tiß tu kastiya aas nim tuul u vocaal tabßileß utz,

sißaneß maßkojkutzßibßa vaßt vocaal kßatza. Echaß qßu yol: Roma. “Rooma” chi

koj vetkubßana. Pek yeßxhkam kutzßibßa kaßvaßl vocaal tan, ootzajimal nale

aas aß nikußk u accento tu qßu siilaba ech tziß. Echat koßxh qßu yol tzaß majte:

Pilato, Santiago.

Ech pajeß qßu yol “Saulo”, yitß “Saaulo” chikojoß. Sißaneß aas maßkoj-

kutzßibßa ok vaßt vocaal kßatza, pek yeßxhkam. Tan echen sakoßnkaa

sukukßußl abßiste vocaal nikuß u accento tiß.

Atil unjolol tzßibß tu kastiya aas yeßk nal tu kuyolbßal, pek nikukßam tiß, tiß

itzßibßal unjolol yol. Echaß qßu yol “Nazareet”, “Diootrefes”, “camello”, tuchß

“kostuumbre”.

III. Vimolot tibß u 27 uß tu viAkßla Txumbßal U Tioxh
tu yolbßal griego bßaxa

Aatz tek bßen tiempo tuul, titzßa qßu niman tetz u Jesuus aas kajay qßu

kam akß tekußen tan, ok tiß u Jesuus. Ech xeßt motx itzßibßa uß aas niyolon tiß

u vatz iqßii u Jesuus utz, tiß qßu kam ißana. Loqß u Tioxhla Espiiritu aqßon

iyol tiß talax qßu kam tila tabßi kßatz u Jesuus. Echaß nital u Kaßbß Uß Xeß U

Timoteo 3.16. Ech motx taqß kuß tibßeyil kam chusbßal maßl inimal sabßanaxi.

Tan atich tereßn chusbßal aas nichkoßnikßam tiß u Jesuus. Utz ech tek motx

xeßt ipaxsa itziiul qßu bßaßnla chusbßal tiß u Jesuus tulaj tenam tzian. Loqß

anal motx tzßibßal qßul ichusbßal u Jesuus aas maßtich tel maßj 15 yaßbß ikam

u Jesuus. Tu yol koßxh nichipaxsav siatzaj qßu yol tiß u Jesuus bßaxa. Ech

tixoßl qßu uß qßußl tzßibßali tziß, atich maßl 27 aas tiira techal utz, ibßoßqßol

siatz. Aatz tek maßtich tel 200 yaßbß ikam u Jesuus, ok ibßii qßu 27 uß

ibßoßqßol tziß; aß ibßii oki Akß Nukßußm (Nuevo Testamento).

Bßen bßiil tiempo tiß inukßit tibß u 27 uß tziß utz, tuul yeßsajich telußl. Aal aß

nichtiqßol tetz bßaxa u Antiguo Testamento. Ayaß viBiiblia qßu Israeel niyol-

onka. Aß vaßl nichitxakunsa qßu puera aanima qßußl nichitok tiß inimal u

Jesuus, tuul nichikßul qßu chusbßal majte qßußl nichitzßibßa opon qßul ichaj u

Jesuus tzixeß. Ech nichixaansa paal siatzaj til tenam atik niman tetz u

Jesuus.

Pek atich niman tetz u Jesuus tulaj tenam tiira tzian majte. Ech yeß nich-

itzßaj maßl u coopia siatzaj. Ech xeßt tek motx teesa icoopiail u bßaxa uß. Utz

coopiaich tek qßußl nichichaj bßen niyolonka.

Tuul koßxh nichipaal u tiempo, aal chit nichibßanbßel qßu 27 uß tu qßu

niman tetz u Jesuus tziß. Ech qßoon tek txakeßi aas taßxh qßu chusbßal

ibßoßqßol sanimali tziß. Tan paal itxumbßal tuul aas yitß iyol kußen koj

aanima. Aß chit ikßujbßaßl u 27 uß tziß tu u yaßbß 367 maßt titzßpu u Jesuus

(m.t.J.).

Pek aatz qßu bßaxa chaj uß qßußl meero itzßibßa qßu tzßibßan tetz, jolol tzßej-

xinaj. Yeß ootzajibße kam ißana, taßxh atil unjolol qßul icoopiail. Loqß ox tanul

koßn qßußl tiira oßten bßiil. Ayaß qßußl tzßibßal tu qßu yaßbß 200 — 300 m.t.J.

Atil unjot coopia majte, ayaß qßußl tzßibßal tu qßu yaßbß 400 — 600 m.t.J. aas

bßenchimal nijal bßiil viyolon tuchß qßußl oßten bßiite. Ech nituch bßiil kaß-

tziiunchil tiß niyolonka. Utz atil ok techlal tu u qetz tzaß abßiste qßu tanul

ech bßanel taqßo tziß. Aatz u echlal atoßk ayaß, vaßl tzaß: [ ].

Uncheeß qßoon tek xeßt ikaa u Antiguo Testamento tikaßbß. Loqß yitß tiß koj

aas saßtekeesalka tu u Yolbßal Tioxh, pek ministeer saoki. Tan nikßucheß kam

qßu kam alich tu u Tioxh sißaneß utz, tzojpu tu viAkßla Txumbßal U Tioxh.

Aatz tek maßtich tel 500 yaßbß titzßpu u Jesuus, kßujbßaßl tek bßaßnil aas yeßk

ikaa tibßilaj kaß tanul qßu uß tziß. Ech motx imolo tibß utz, aß tekußen aß vaßl

Biiblia chu teßl cheel.

IV. Qßu vatzil uß txakun tiß itzßibßal viAkßla Txumbßal u Tioxh

Aatz koßxtene, yeßkich uß echaß vaßl nibßanbßel tiß itzßibßal yol cheel.

Pek bßaxa aß nichibßanbßel maßl u kam papiro ibßii, echaß aa. Aatz u tal

tzeß tziß, aß nichichßiik tziß u nimaß Nilo ibßii. Yitß tiila tzeß koj, pek

natxßkin. Loqß chuykin. Nichitzokßaxeß. Nichteesal qßul ixaj. Ech nich-

ivechßqßul bßiil. Utz ech nichixhejul tuul. Utz nibßens maßl liikin kam.

Ech nichichupax tuchß tereßn imol. Maßl lankin nißelka. Ech nichitzaj-

saleß. Utz aß tek vaßl nichitxakun vatzil uß. Nichtuch tzßibß siatz. Aatz

maßt tuchß tzßibß siatz, nichtekibßolqßil tuul. Choktaj Qßu Kam Ibßaxabßsa

Talax U Tioxh (Apocalipsis) 5.1. Ech nikolcheß. Loqß yeßxh jankßal nich-

iqßißeß tan, nichipokßteß oj nitxßajmu tuul tiß ibßanbßeleß. Oora koßxh bßiil

nichtel titxaßk niyolonka.

Xamtel tek tuul, chokax vaßt txumbßal tiß vaßt vatzil uß, aß tekußen aß vaßl

pergamino chu teßleß. Aatz u kam tziß, itzßußmal txokop. Nichitxikaxeß. Ech

tek nichibßanax tucheß. Utz nichpajtuch tzßibß siiß. Tiira bßaßn. Maas tiich

ikßußl vatz u papiro tziß.

Uncheeß aß qßu kam nichitxakun majte tiß itzßibßal u Yolbßal Tioxh tziß. Tiß

txokop, tiß tzeß txakuni niyolonka. Loqß maßl kaßvaßl kußen koj nich-

ibßanbßeleß, pek sibßal. Tan nichkojichaav kajay u Yolbßal Tioxh tu maßl tiß

txokop.

V. Vipaalsal tu unjot yolbßal

Aatz kajay viAkßla Txumbßal U Tioxh, aß tzßibßalik tu u yolbßal griego.

Taßxh nichsikßlen utz, nichabßin qßu aanima qßußl tootzaj griego niyolonka.

Pek axhibßi sibßla aanima ok tiß u Jesuus kßuxh paarten iyolbßal. Ech

ministeer nichisaveß aas sapaasal u Yolbßal Tioxh tiyolbßal majte. Ech

saßxhel itxumbßal tu u Yolbßal Tioxh bßaßnil. Aß ixeßt ipaasal bßen u Yolbßal

Tioxh tu unjot yolbßal aas maßtich ibßenjeß u Jesuus tu Amlika. Aß qßu yolbßal

paasalik bßen tzaß: yolbßal Siiria, yolbßal Egipto, yolbßal Etiopia, yolbßal

gootico, u latiin, yolbßal Armeenia, yolbßal Georgia. Aatz vaßl tu yolbßal

latiin, aß bßanon maßl u vinaj Jeroonimo ibßii. Tu griego teesava utz, taqß

bßen tu yolbßal latiin niyolonka, tu u yaßbß 410 m.t.J. (maßt titzßpu u Jesuus).

Utz kam koj tokeß, pek tiß tan, taßxh maßl yolbßal nichitxakun tikuenta u

impeerio Romano u latiin tziß utz, tiß majte tan, ayeßnich u qßesal totztioxh

tu Roma.

Aatz tepaj tu qßu yaßbß 1,375 niyaß opon tu 1,576 m.t.J. paasal bßen tu

unjot yolbßal ayaß qßußl tzaß: yolbßal inkelexh tu 1,382, yolbßal alemaan

1,450, yolbßal kastiya 1,569.

Aatz tek cheel, kamal maas maßj 3,000 yolbßal atilku viAkßla Txumbßal U

Tioxh. Utz antu tek tu u kuyolbßal atik majte. Loqß kamal atil vaßtoj 3,000

yolbßal aas yeßsaj ipaal bßen viAkßla Txumbßal U Tioxh tuul majte. Ech yeßk

saqitzßa aas tu kastiya tzßibßalik u Yolbßal Tioxh utz, taßxh maßl patroon atile.

Tan traduccioon paj u kastiya majte. Echat koßxhtuß u qetz tu kuyolbßal aas

traduccioon pajeß.

QßU BßAßNLA CHAJ CHUSBßAL

TETZ U JESUUS ITZßIBßA U TIO

Yol tiß u uß tzaß

Aatz u uß tzaß, aß tzßibßan maßl qßu chusulibß vaßl Tio utz, Levii ibßii majte.

Choktaj tu u uß tzaß 9.9-13; 10.1-4. Jajol jaßmel alkavaarich u taqßon u vinaj

tziß; lochol tetz u ijlenal tu Roma tiß teesal puaj tiß qßu tetz aa tenamil tu

Israeel. Tiira ixvamich qßu aanima tu qßu aa Israeel qßußl ech aqßon nißaneß

vaßl nißan u Tio tziß. Pek u Jesuus sikßlen. Ech taqßka u taqßon tiß ixambßu tiß.

Kamal aa Galileaich u Tio tziß. Ech tiira aß ilon abßin qßu kam kßatz u Jesuus.

Aatz qßu kam itzßibßa u Tio tzaß, tzißtzoch chit talax ißana. Nitaleß kam

kam uch tiß vaßte. Echaß tziß aas kam ißan u Jesuus tu maßl mußkßul, ech kam

tepaj ißan tiß majte. Aß qßußl nikßuch u Tio tziß. Ech aß u jalbßal tibß tuchß qßu

kam itzßibßa u Kuxh, u Lucas, tuchß u Xhan. Nimnaßl tu U Tio 8.1, 5, 14, 16.

Yeß maas ootzajimal kam tuul tzßibßal u uß Tio tzaß. Nitalaxeß aß itzßibßaleß

aas yeßsajich tuch u mam chßaßo tu u yaßbß 70 m.t.J. tixoßl qßu yaßbß 56 — 60.

Maßxoj 1,940 yaßbß cheel. Kajay qßul iyol u Tio tzaß, aß tzßibßalik tu yolbßal

griego, kßuxh arameoich viyolbßal tu u titzßpebßal. Yeß ootzajibße til atichku

u Tio tziß aas itzßibßat u uß tzaß.

Nimnaßl tu qßul iyol u Tio tzaß, aas aß nitzßibßav u uß tu qßu Israeel tzaß.

Echtzixeßt kaana nital tiß u titzßpebßal u Jesuus aas abßil meero qßul ikßuy

imam. Vatzsaj nikßucheß aas nojchit itußxh ixalam u Abrahaam tuchß u

Daviid. Nitaleß abßil qßul ikßuy imam u Xhep. Sibß yol nital u uß Tio tiß qßu

qßesal uqßaybßal majte. Nikßucheß aas yeß nitxßol tiqßol u yolbßal Tioxh vatz

qßu aanima.

Nipajikßuch u Tio tu u uß majte tzaß aas aß viTxaaom u Tioxh u Jesuus. Aß

vaßl nichtal u Tioxh koßxtene aas sauli. Nichok txumbßal u Tio kanißch tok

tiviß qßu Israeel kajayil sißaneß aas nojchit aß viTxaaom u Tioxh u Jesuus tan,

yeßt kßulax tu qßu qßesala. Sibßal qßu yol bßaxabßsamich talax tiß u tulebßal u

Jesuus tzojpi vaßl tootzajich qßu Israeel tu u oßtla mantaar.

Tiira titzßa u Tio bßaßnil kanißch itzßibßal vichusbßal u Jesuus sißaneß; tiß

ichustu tu qßu Israeel kam bßanel tu viakß txumbßal u Jesuus iqßomal. Tan

paarten vatz u oßtla mantaar. Echtzixeßt oß tanul el tu qßul iyol ißan tiß

ichusax viQßesalail u Tioxh vaßl ul ißan u Jesuus. Aatz u bßaxa, ayaß vaßl

“Sermón del monte” chu teßl tu kastiya. Atil tu u 5.3—7.27. Aß u mantaar

tetz qßu aanima nitok tiß u Jesuus; kam itxumbßal samotxißaneß niyolonka.

Kam echaß ißan u Tioxh aas taqß mantaar tu u Moisees tu u Antiguo

Testamento sinima qßul itußxh ixalam u Abrahaam, echat vaßl ißan u Jesuus

1 U Tio

nital u Tio tzaß. Taqß mantaar sinima qßu niman tetz tikuenta u akßla

txumbßal tetz u Tioxh.

Aatz u kaßbß tanul, ayaß vaßl nital u Tio tu u 10.5-42 kam vaßl tal u Jesuus

tu qßu chaj, ayaß qßu qßesala xoßl qßu niman tetz u Jesuus qßußl bßaxa paxsan

u bßaßnla chusbßal.

Aatz u toxvaß tanul, ayaß vaßl tu u 13.3-52 nital unjolol chusbßal u Tio tiß

viQßesalail u Tioxh qßußl tal u Jesuus. Chukchaj kam nikßam tiß.

Aatz tek u kaavaß tanul yol itzßibßa u Tio, ayeßn tu u 18.3-25. Nichusun u

Jesuus tiß u kuybßal, tiß u jeßsaibß. Nitaleß kam ech vitxumbßal qßu aanima

sißaneß qßußl nitok tiß viQßesalail u Tioxh.

Ech tu tek u yaßtebßal tanul, ayaß u 24.4—25.46, nital u Tio kam tal u

Jesuus tiß vitzojpu viQßesalail u Tioxh; ayaß u kaßbß tulebßal u Jesuus. Aatz

qßu yol tziß, nißxhikßul tibß tuchß vaßl tal u Xhan tu Qßu Kam Ibßaxabßsa

Ikßuchax U Tioxh (Apocalipsis). Yitß maanxho tereßn koj tul u Jesuus sißaneß.

Sußlißan ijlenalil, tinujul chit sißaneß. Satoksa qßu qelol tu choobßal paav utz,

sikßuch vibßaßnil tu qßu niman tetz. Echaß vaßl nititzßa qßu Israeel. Nikßucheß

niyolonka aas nojchit ijlenalil sußlißan u Jesuus xoßl qßu Israeel.

Loqß kßuxh aß chit niyolonku u Tio tiß oß tanul qßul ichusbßal u Jesuus,

nital kaßvaßt majte. Ayaß u mam tijleßm u Tioxh ul ikßuch u Jesuus tu qßu

mamaj txaichil ißana. Tan nojchit Tioxh atich kßatza. Utz aß u ijlenal tetz qßu

Israeel tu u Tioxh, kßuxh yeßt kßulax tu qßul iqßesala.

Nikßuch u Tio majte aas tiira tzßejxinaj vitxumbßal utz, vichusbßal qßu

qßesal aa uqßaybßal xoßl qßu Israeel. Paarten talax qßu kam tetz u Tioxh

nichißan tu qßu aanima.

Taßntioxh tu u Tioxh isikßle u Tio. Ayaß maßl u vinaj aa txumbßal atich

iestuudio. Ech tiqßaqßal atil u uß tetz bßaßnla chusbßal “evangelio” quxeß cheel

tzaß.

U Tio 2

U VATZ IQßII ISAJ U JESUUS

Kam yaßbß Qßu kam ißan tu vichßooil

7 — 6 y.t.J. Alax tu u Liß aas saitzßpu u Jesuus kßatza. U Lucas 1.26-38

Titzßpu tu Beleen. U Tio 18.25; U Lucas 2.1-7

5 y.t.J. Ex sajiloj tu unjolol qßu xeen karneßl tu Beleen. U Lucas

2.8-20

Oksal vatz u kuBßaal tu vikuentail u totztioxh tu

Jerusaleen. U Lucas 2.21-40

4 y.t.J. Ex sajiloj tu unjolol qßu aa txumbßal tiß txßumißl. U Tio

2.1-12

Iqßol bßen tu Egipto. U Tio 2.13-16

3 y.t.J. Iqßol kßasußl tu Egipto; ex jejeßoj tu Nazareet. U Tio

2.19-23

6 — 7 m.t.J. Bßen tu Jerusaleen aas kabßlaalich iyaßbß. U Lucas 2.41-52

Qßu kam ißana aas vinajtuich tekußen

26 m.t.J. Ibßan ivautiismo tu aß. U Tio 3.13-17; U Kuxh 1.9-11; U

Lucas 3.21-23; U Xhan 1.29-39

Bßanax provaal isubßax tu u txßißlißinaj. U Tio 4.1-11; U

Kuxh 1.12-13; U Lucas 4.1-13

Ißan u bßaxa txaichil tu Canaa. U Xhan 2.1-11

27 m.t.J. Tojcha el qßu aa kßaßy tu viqßanalil u totztioxh tu

Jerusaleen. U Xhan 2.14-22

Yolon tuchß u Nicodemo. U Tio 21.12-13; U Kuxh

11.15-18; U Xhan 3.1-21

Yolon tuchß maßl u ixoj aa Samaaria. U Xhan 4.5-42

Ißan bßaßn tu u taqßonom maßl u qßesal sol tu Canaa. U

Xhan 4.46-54

Isikßle u Yolbßal Tioxh tzßibßamich tiß tu atibßal chusbßal

tetz u oßtla mantaar. U Lucas 4.16-31

Ex ipaxsa itziiul u bßaßnla chusbßal tikuenta Galilea

tibßaxa. U Tio 4.23-25; U Kuxh 2.13-17; U Lucas

4.42-44

Isikßle u Tio tiß sabßen chusulibß kßatza. U Tio 9.9-13; U

Kuxh 2.14-17; U Lucas 6.12-15

Isikßle kaavaßl qßu eesan txay tiß sabßens ichusulibß kßatza.

U Tio 4.18-22; U Kuxh 1.16-20; U Lucas 5.1-11

3 U Tio

Ißan bßaßn tu vijiß u Luß. U Tio 8.14-17; U Kuxh 1.29-34; U

Lucas 4.38-41

28 m.t.J. Ex txßaßn xeß maßl u fariseo. U Lucas 7.36-50

Ex paj ipaxsa u bßaßnla chusbßal tikuenta kajay u Galilea.

U Lucas 8.1-3

Tal maßl kßamich yol tiß u chikol. U Tio 13.1-52; U Kuxh

4.1-34; U Lucas 8.4-18

Iyaßsa u mam kajiqß jabßal. U Tio 8.23-27; U Kuxh

4.35-41; U Lucas 8.22-25

Itxaa kabßlaal qßul ichusulibß. U Kuxh 3.13-19; U Lucas

6.12-15

Tal qßu chusbßal qßußl chißbßebßal tetz qßu aanima taqßo oj

sißaneß. U Tio 5.1-17; U Lucas 6.20-49

Qßaav titzßpixsa vimeßal u Jairo. U Tio 9.18-26; U Kuxh

5.21-43; U Lucas 8.40-56

Ichaj bßen kabßlaal qßul ichusulibß tiß talax viQßesalail u

Tioxh. U Tio 9.35—11.1; U Kuxh 6.6-13; U Lucas 9.1-6

29 m.t.J. Itxßaßnsa 5,000 aanima. U Tio 14.13-21; U Kuxh 6.30-44;

U Lucas 9.10-17; U Xhan 6.1-14

Xaan viß aß. U Tio 14.22-23; U Kuxh 6.45-52; U Xhan

6.16-21

Ißan bßaßn tu u titzßin maßl u ixoj tzian kßaskußl. U Tio

15.21-28; U Kuxh 7.24-30

Itxßaßnsa 4,000 aanima. U Tio 15.32-39; U Kuxh 8.1-9

Tal u Luß te aas iKßaol Tioxh u Jesuus. U Tio 16.13-20; U

Kuxh 8.27-30; U Lucas 9.18-21

Tal tu qßul ichusulibß aas sayatzßaxi. U Tio 16.21-26; U

Kuxh 8.31-37; U Lucas 9.22-25

Ijalpixsa tiloneß. U Tio 17.1-13; U Kuxh 9.2-13; U Lucas

9.28-36

Ichoo tuchß puaj u okebßalop tu viqßanalil u totztioxh tu

Jerusaleen. U Tio 17.24-27

Bßen tu u nimla qßii tetz Qßu Pel Pach tu Jerusaleen. U

Xhan 7.11-52

Ißan bßaßn tu maßl u xiak, moyich tu titzßpebßal. U Xhan

9.1-41

Bßen tu atibßal xeß u Liß tuchß u Taa tu Betaania. U Lucas

10.38-42

Qßaav titzßpixsa u Laazaro. U Xhan 11.1-44

30 m.t.J. Bßen tu Jerusaleen. U Lucas 17.11

Ex oksaloj talaj nitxaß siatz. U Tio 19.13-15; U Kuxh

10.13-16; U Lucas 18.15-17

U Tio 4

Yolon tuchß maßl u xiak txßiiol iqßii. U Tio 19.16-30; U

Kuxh 10.17-30; U Lucas 18.18-30

Tala aas sakam tu Jerusaleen; loqß sakoßnqßaavitzßpi. U

Tio 20.17-19; U Kuxh 10.32-34; U Lucas 18.31-34

Ißan bßaßn tu u moy Bartimeo tu Jericoo. U Tio 20.29-34;

U Kuxh 10.46-52; U Lucas 18.35-43

Yolon tuchß u Zaqueo. U Lucas 19.1-10

Bßen paj tu tatibßal u Liß tuchß u Taa tu Betaania. U Xhan

11.55—12.1

Kßulax topon tuchß txuqßtxunchil tu Jerusaleen. U Tio

21.1-11; U Lucas 19.29-44; U Xhan 12.12-19

Itzajsa maßl u viikuxh tu qßu yol tal te. U Tio 21.18-19; U

Kuxh 11.12-14

Chßotil itziß tiß abßil aqßon u tijleßm. U Tio. 21.23-27; U

Kuxh 11.27-33; U Lucas 20.1-8

Chusun tu vikuentail u totztioxh. U Tio 21.28—23.39; U

Kuxh 12.1-44; U Lucas 20.9—21.4

Qool jeß txßumqßixsabßal tiviß tu Betaania. U Tio 26.6-13; U

Kuxh 14.3-9; U Xhan 12.1-11

Bßanax tiß satxaypi. U Tio 26.14-16; U Kuxh 14.10-11; U

Lucas 22.3-6

Ißan txßaßom tetz kußqßii tuchß qßul ichusulibß aas yeßsajich

itxaypeß. U Tio 26.17-29; U Kuxh 14.12-25; U Lucas

22.7-20; U Xhan 13.1-38

Taqß nimal ikßußl qßul ichusulibß. U Xhan 14.1—16.33

Ex iqßila isikßle Tioxh tu Getsemanii. U Tio 26.36-46; U

Kuxh 14.32-42; U Lucas 22.40-46

Txayax tu aqßbßal. U Tio 27.27-56; U Kuxh 15.16-41; U

Lucas 23.26-49; U Xhan 18.17-30

Ex mujax tu jul. U Tio 27.57-66; U Kuxh 15.42-47; U

Lucas 23.50-56; U Xhan 19.31-42

Qßaav itzßpu tikaßpaj. Elußl tu u jul utz, chee vatz kaßvaßl

qßu ixoj tu bßey. U Tio 28.1-10; U Kuxh 16.1-8; U Lucas

24.1-12; U Xhan 20.1-10

Vichee u Jesuus aas maßtich qßaav titzßpeß

Chee vatz u Liß aa Magdala. U Kuxh 16.9-11; U Xhan

20.11-18

Chee vatz kaßvaßl qßul ichusulibß tu bßey maßt tu Emauus.

U Lucas 24.13-32

Ilax tu u Luß. U Lucas 24.34; Bßaxa Uß Tu Corinto 15.5

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



Yeßk talcheß okoßp toßotzotz xoßl unjolol qßul ichusulibß. U

Kuxh 16.14; U Lucas 24.36-46; U Xhan 20.19-20

Yeßk talcheß okoßp toßotzotz xoßl junlaal qßußl ichusulibß. U

Xhan 20.21-31; Bßaxa Uß Tu Corinto 15.5

Chee vatz jujvaßl qßul ichusulibß tuul nichteesa txay. U

Xhan 21.1-23

Chee vatz junlaal qßul ichusulibß viß maßl u muunte tu

Galilea. U Tio 28.16-20; U Kuxh 16.15-18

Chee vatz maas 500 aanima. Bßaxa Uß Tu Corinto 15.6

Chee vatz u Jacobo. Bßaxa Uß Tu Corinto 15.7

Chee vatz qßul ichusuibß, aß chit sißchtexhbßenjeß tu

Amlika. U Lucas 24.44-49; Qßu Bßaßnla Chaj Kam

Bßanel (Hechos) 1.3-8

Bßenjeß tu Amlika xeß Tioxh. U Tio 28.16-20; U Kuxh

16.19-20; U Lucas 24.44-53

U Tio 6

QßU BßAßNLA CHAJ CHUSBßAL

TETZ U JESUUS ITZßIBßA U TIO��

Vibßii qßul ikßuy imam u Jesuus,

vitußxh ixalam u Daviid

1 1 Aß u tachul ibßii qßul ikßuy
imam u Jesucristo tzaß,

vitußxh ixalam u Daviid utz,
vitußxh ixalam u Abrahaam.�

2 Uncheeß aatz u Abrahaam, aß
ikßaol atini u Isaac.

Aatz u Isaac, aß ikßaol atini u
Jacoob.

Aatz u Jacoob, aß ikßaol atini u
Judaa tuchß tereßn qßu tatzik
tuchß itzaßqß.

3 Aatz u Judaa, aß initxaßa atin
tuchß u Tamaar, u Fares tuchß
u Zara.

Aatz u Fares, aß ikßaol atini u
Esroom.

Aatz u Esroom, aß ikßaol atini u
Araam.

4 Aatz u Araam, aß ikßaol atini
u Aminadaab.

Aatz u Aminadaab, aß ikßaol
atini u Nasoon.

Aatz u Nasoon, aß ikßaol atini u
Salmoon.

5 Aatz u Salmoon, aß initxaßa
atin tuchß u Rahaab, u Booz.

Aatz u Booz, aß initxaßa atin
tuchß u Rut, u Obeed.

Aatz u Obeed, aß ikßaol atini u
Isaii.

6 Aatz u Isaii, aß ikßaol atini u
ijlenal Daviid.

Aatz u ijlenal Daviid, aß ikßaol
atini u Salomoon,

initxaßa tuchß u ixoj vaßl tixojich
u Urias.

7 Uncheeß aatz u Salomoon, aß
ikßaol atini u Roboaam.

Aatz u Roboaam, aß ikßaol atini
u Abias.

Aatz u Abias, aß ikßaol atini u
Asa.

8 Aatz u Asa, aß ikßaol atini u
Josafaat.

Aatz u Josafaat, aß ikßaol atini u
Joraam.

7 U Tio 1

� 1.1 Aatz u bßii Jesuus, aß tokeß “chitol” chia. Utz aatz u yol Cristo utz,

“viTxaaom u Tioxh vaßl sauli”, chia. Ayaß vaßl “Mesías” tu u yolbßal hebreo;

oj “Cristo” tu u yolbßal griego. Utz “ungido”, “escojido”, “separado”, oj

“enviado” chu qßu tokebßal tu kastiya. Choktaj u Samueel I 16.11-13. Aatz

qßu kßuya mama nital tu U Tio 1.1-17 tzaß. Nikßuch bßaßnil aas itußxh ixalam

Daviid u Jesuus. Tiira ibßoßqßol vatz qßu Israeel aas nitiqßo tachul qßul ikßuy

imam. Tan axhibßi vaßlich motx ipaal tu mamaj tzaßl, til koßxh niiqßolik bßen

tu preexhuil tu unjot qßu tenam. Utz nipaxi tibß qßu Israeel niyolonka. Utz

nisotz sikßußl abßil ikßuy imam, abßil titzßin tatzik niyolonka. Pek nißan ech

tziß tan, aß isaß yeß sasotz sikßußl. Ech nitiqßo tachul.

Aatz u Joraam, aß ikßaol atini u
Uzias.

9 Aatz u Uzias, aß ikßaol atini u
Jotaam.

Aatz u Jotaam, aß ikßaol atini u
Acaaz.

Aatz u Acaaz, aß ikßaol atini u
Esequias.

10 Aatz u Esequias, aß ikßaol
atini u Manasees.

Aatz u Manasees, aß ikßaol atini
u Amoon.

Aatz u Amoon, aß ikßaol atini u
Josias.

11 Aatz u Josias, aß ikßaol atini u
Jeconias, tuchß tereßn itzaßqß.

Aß titzßpeß tikuenta u txaypichil
bßen tu u txßavaß Babiloonia.

12 Uncheeß xamtich tek tiß u
txaypichil bßen tu Babiloonia,

aatz u Jeconias, atin ikßaol; ayaß
u Salatieel.

Aatz u Salatieel, aß ikßaol atini u
Zorobabeel.

13 Aatz u Zorobabeel, aß ikßaol
atini u Abiuud.

Aatz u Abiuud, aß ikßaol atini u
Eliaquiim.

Aatz u Eliaquiim, aß ikßaol atini
u Azoor.

14 Aatz u Azoor, aß ikßaol atini
u Sadooc.

Aatz u Sadooc, aß ikßaol atini u
Aquiim.

Aatz u Aquiim, aß ikßaol atini u
Eliuud.

15 Aatz u Eliuud, aß ikßaol atini
u Eleazar.

Aatz u Eleazar, aß ikßaol atini u
Mataan.

Aatz u Mataan, aß ikßaol atini u
Jacoob.

16 Aatz u Jacoob, aß ikßaol atini
u Xhep.

Ayaß vivinaj u Liß, u alan tetz u
Jesuus.

Aatz u Jesuus, aß viTxaaom u
Tioxh.

17 Uncheeß ech 14 tanul qßu
kßuya mama tziß, nixeßtkßasußl tiß
u Abrahaam utz, nußlyaßoj tiß u
Daviid. Utz aatz nixeßtkßasußl tiß u
Daviid, neßnyaßoj tu u txaypichil
bßen tu Babiloonia, 14 paj tanul.�

Xeßt paj kßasußl tiß u txaypichil
bßen tu Babiloonia utz, nußlyaßoj
tu u titzßpebßal u Jesuus
viTxaaom u Tioxh, 14 pajeß.

U titzßpebßal u Jesuus

18 Uncheeß ech u titzßpu u
Jesucristo tzaß. Aatz u Liß,
vinan u Jesuus, oknajich tek u
Xhep tiß. Utz aatz yeßsajich
motx ikßultu tibß, atin u Liß tu
tiichajla yaabßil. Loqß titxum-
bßal u Tioxhla Espiiritu. 19 Ech
aatz u Xhep, vaßl sißchbßens
ivinaj tan, sißchtektaqßka u Liß
itxuma. Yeß naßl sißchißaneß.
Yeßt ipaxsa el itziiul, majbßal
tel iqßii tan, jikomla vinajich.
20 Tuul ech vaßl maßtich
itxumtaß sißaneß, yeßk talcheß
chee maßl u aanjel tetz u
Tioxh tivatzikß. Utz tal te ech

U Tio 1 8

� 1.17 Choktaj u Croonicas II 36.14-21; u Jeremias 39.1-10; u Danieel

1.1-7.

tzaß: —Xhep, itußxh ixalam
Daviid, yeß koßxh kaßtziiunaxh
tiß iiqßot u Liß tziß tan, aatz
vaßl atil kßatza, u Tioxhla
Espiiritu vetißan itxumbßal tiß.

21 Ech sißitzßpu maßl titzßin,
xiak. Utz Jesuus vibßii looksa tan,
aß u Chitol tetz vitenam tu
paav.— Texh te. �

22 Utz ißan koßnkoxh ok u
kam tziß. Pek aß tzojpi vaßl tal u
Tioxh titziß u alol tetz viyolbßal
aas tal ech tzaß:

23 —Aatz sißan maßl u ixviak,
tiira ixviak yeß tootzaj vinaj,
saßatin tu tiichajla yaabßil. Utz
sachee maßl titzßin, xiak. Aatz
ibßii saoksali utz, Emanueel.
Tioxh tu kuxoßl chu u
tokebßal.— Chia.�

24 Ech aatz kßas u Xhep, ißan
tekußen kam vaßl tal u aanjel te
utz, tiqßo tek u Liß. 25 Loqß yeßt
ok kßatza. Itzßpu koßxh u titzßin.
Utz aatz itzßpi, Jesuus ibßii
toksa.���

U topon unjolol aa txumbßal

tiß tilax u tal Jesuus

2 1 Uncheeß aatz itzßpu u
Jesuus tu u tenam Beleen

tikuenta Judea, aßich ijlenal u
Herodes. Utz motx opon tu
Jerusaleen unjolol qßu aa
txumbßal tiß qßu txßumißl. Aß motx
kßaskußl tikuenta aal telaß.� 2 Utz
motx ichßoti ech tzaß: —¿Keßch u
tal nitxaß itzßpia, vaßl sißan
ijlenalil xoßl qßu Israeel tzaß? �

Tan vetqil ichee u txßumißl
tikuenta aal telaß, vixheenyail.
Ech ul pecheßojoß siatz. Ul qoksa
iqßii.— Texhtuß. �

3 Ech taßxh tabßi u yol u
ijlenal Herodes, yakich elaßokoj
taanima taqßo tuchß qßu aa
Jerusaleen. 4 Uncheeß ech isavsat
kajay qßu qßesal oksan yol vatz
Tioxh tuchß qßu aa txumbßal tiß u
oßtla mantaar utz, ichßoti te til
tenam sißitzßpik viTxaaom u
Tioxh vaßl sußuli.�

5 Ech alax te ech tzaß: —Aß siß-
itzßpik tu u tenam Beleen

9 U Tio 1, 2

� 1.21 Aatz u bßii Jesuus tu u yolbßal griego, aß tokeß “chitol” chia. Utz

Josuee u bßii tu u yolbßal hebreo tziß.
� 1.23 Choktaj u Isaias 7.14-17.
� 2.1 Aatz u Herodes vaßl nital tzaß tziß, aß tok tu ijlenalil tu u yaßbß 37 — 4

y.t.J. Aßich vitat vaßt u Herodes Aantipas vaßl yatzßon u Xhan, u bßanol

vautiismo.
� 2.2 Aatz u Yolbßal Tioxh tu kastiya utz, “judio” chu tiß vitenam u Tioxh.

Pek aß nikutxakunsa u yol “qßu Israeel” tu u uß tzaß, tiß talax vitenam u

Tioxh. Kam koj tokeß, pek tiß tan, aatz u yol “judio” vatz qßu aanima utz,

yatzßol; pek yitßeßch koj.
� 2.2 Choktaj U Tio 16.1-4.
� 2.4 Aatz u yol “viTxaaom u Tioxh” aß tokeß “Mesías” tu u yolbßal hebreo

utz, “Cristo” tu u yolbßal griego.

tikuenta Judea tan, ech tzßibßa-
malka tu u alol tetz u yolbßal
Tioxh, aas tal ech tzaß:

6 «Aatz axh tenam Beleen
tikuenta Judea, yitß chßoo
tereßn koj aalchu vatz tereßn
qßu nimaj tenam tikuenta
Judea tan, aß sacheek maßl u
qßesala takuenta, u iqßon

ibßey vuntenam Israeel.»
Chia.— �

Texh tu u Herodes.

7 Uncheeß aatz u Herodes,
ijutzi isavsal qßu aa txumbßal tiß
qßu txßumißl utz, ichßoti itziß
bßaßnil, tiß jatvaßx tiempo xeßt
motx tiltu u txßumißl tziß. 8 Ech
tek ichaj bßen tu Beleen utz, tal

U Tio 2 10

QßU TOKEBßAL UNJOLOL QßU BßII ATIL “EL” TIXOßL

� 2.6 Choktaj u Miqueas 5.2.

te ech tzaß: —Bßenojex utz,
chßotitaj inujul bßaßnil kam bßanel
tu u tal nitxaß tziß. Utz aatz
lechabßa, letal ve tan, seßnpecheß-
ojin siatz majte. Seßnvoksa
iqßii.— Texhtuß.

9 Uncheeß taßxh veet tabßil
viyol u ijlenal tu qßu aa
txumbßal tiß qßu txßumißl, motx
tek bßeni. Utz bßaxabß paj u
txßumißl siatz vaßl til tikuenta
aal telaß. Anal txakeß u txßumißl
aas opon viß u atibßal vaßl
atichku u tal nitxaß. 10 Ech
tiira motx txuqßtxun qßu aa
txumbßal aas til itxakeß u
txßumißl. 11 Ech motx okoßp tu
u atibßal utz, til u tal nitxaß; aß
imol u Liß, vinan. Ech motx
pecheß kuß vatz u tal nitxaß
utz, toksa iqßii. Motx ijaj qßu
iqßobß txßiibßal iqßii utz, motx
taqß oya te. Motx taqß ibßaßnla
qßan chßichß, tuchß kaxhlaan
pom utz, tuchß txßumqßixsabßal,
mirra. 12 Uncheeß tßoyax tek
qßu aa txumbßal tivatzikß. Alax
te aas yeßk samotxpaal xeß u
Herodes. Ech paarten tek bßey
motx tiqßo aas iqßaaveß.

U tiqßol bßen u Jesuus tu Egipto

13 Uncheeß aatz maßtich
motx iqßaaveß, chee maßl u
aanjel tivatzikß u Xhep; tal te
ech tzaß: —¡Lakpen, bßan
uucheß! Iqßo bßen u tal nitxaß
tuchß vinan tziß utz, jutzpen
bßen tuchß tikuenta Egipto.
Atinen tziß. Laßnalval see

lakßasußlaxh tan, toj nal ißaneß
aas sachokax u tal nitxaß tu u
Herodes. Siyatzßeß sitxumeß.—
Texh u aanjel.

14 Ech kßas tek u Xhep tu u
aqßbßal tziß. Tiqßo bßen u tal
nitxaß tuchß vinan utz, bßen tu
Egipto. 15 Ech aß motx atinku
latziß kamnalich el u Herodes.
Loqß itzojpu chit u yol vaßl
alich nal tu u Tioxh titziß u
alol tetz viyolbßal aas tal ech
tzaß:

—Val ikßasußl vunKßaol tu
Egipto.— Chia. �

Viyatzßpu qßu talaj nitxaß

tikuenta u Herodes

16 Uncheeß aatz til u Herodes
aas maßtich koßn tel iqßii tu qßu
aa txumbßal, xoßvebßal ilakp iviß
ißana tan, yeßt paal tal u yol te.
Utz tal tek iyatzßax kajay qßu
talaj xiak qßußl tu u tenam
Beleen tuchß qßußl najaßch chaj u
tenam, ayaß qßußl anal titzßeßaß
neßnyaßoj tu qßußl kaßl iyaßbß.
Tan aß bßenku tiß u tiempo vaßl
alax te tu qßu aa txumbßal.
17 Ech itzojpu u yol vaßl alich
tu u Jeremias, u alol tetz u
yolbßal Tioxh, aas tal ech tzaß:

18 —Techal tuch qßeqßußm tu u
txßavaß Ramaa.

Techal bßoj tuch juujußlanchil tu
oqßel utz,

vaßl txumumla chaj yol
nitalaxeß.

11 U Tio 2

� 2.15 Choktaj u Oseas 11.1.

Vaßl toqß qßul itußxh ixalam u
Raqueel tiß qßu titzßin utz,

yeß isaß samoxbßeli tan, motx
yatzßax qßu titzßin.— Chia.�

Viqßaavkßasußl u Jesuus tu Egipto

19 Uncheeß aatz maßtich tek
ikam u Herodes, chee maßl u
aanjel tetz Tioxh tivatzikß u
Xhep aas atich tu Egipto. 20 Utz
tal te ech tzaß: —Kuxh tek
tikuenta vitxßavaß qßu Israeel.
Iqßo bßen u tal nitxaß tuchß
vinan tan, kamyu qßußl nich-
itzßan iyatzßax u tal nitxaß tziß.—
Texh u aanjel.

21 Ech telkßasußl u Xhep tziß.
Tiqßo kßasußl u tal nitxaß tuchß
vinan utz, ul tu u txßavaß tikuenta
qßu Israeel. 22 Pek aatz u Xhep,
ixoßva bßenchil tu Judea tan, tabßi
aas u Arquelao atich ok ijlenalil
sivatzil u Herodes vitat. Ech
tßoyax tivatzikß tu u Tioxh. Utz aß
tek ikßajvu bßen tikuenta Galilea.
23 Ech tuleß uli. Utz ex jejeßoj tu
u tenam Nazareet. Loqß itzojpu
chit u Yolbßal Tioxh, vaßl alel nal
tu qßu alol tetz u yolbßal Tioxh
aas:

—Aa Nazareet chaj teßleß.—
Chia. ����

Vipaxsat itziiul u yolbßal Tioxh

u Xhan, bßanol vautiismo

3 1 Uncheeß aatz ißan tu u
tiempo tziß, ul u Xhan, u

bßanol vautiismo utz, nichipaxsa
talax u yolbßal Tioxh tu u tzßin-
lich tzaji txßavaß tikuenta Judea.
2 Nichtal ech tzaß: —Kßaxataj
qßul epaav tan, ninajabß tul vi-
Qßesalail u Tioxh tu Amlika tu
kuxoßl.— Chia.� 3 Utz tiß u Xhan
yolonku u Isaias, u alol tetz u
yolbßal Tioxh, aas taltu ech tzaß:

—Sajeß iviß maßl u vinaj tu yol
tu u tzßinlich tzaji txßavaß;
satal ech tzaß: «Jikomtixsataj
etxumbßal vatz u kuBßaal
Tioxh,

echaß ijikomtixsal bßey siatz
sebßaneß.» Chaj.—

Texh u Isaias.�

4 Uncheeß aatzich u toksaßm
u Xhan tan, chemich xißl
camello. Utz tzßußm u qitzbßal
xeßaj tuul. Aßich techbßubßal sakß

13 U Tio 2, 3

� 2.18 Choktaj u Jeremias 31.15.
� 2.23 Aatz nital aa Nazareet u Tio tiß u Jesuus tzaß, aß tokßeß aas aa jaßjtzeß u

Jesuus, tiß tan, ibßii jaßjtzeß u yol Nazareet tu u tiempo vatz qßu Israeel.

Yeßkich aanima tu u jaßjtzeß tziß aas atil talcheß. Echtzixeßt yeßt inima qßu

Israeel aas aß sacheek viTxaaom u Tioxh tziß. Ech tiß nichkoßnteesa iqßii u

Jesuus. Choktaj u Isaias 11.1; u Salmos 22.6-8; U Xhan 1.45-46; 7.41-42.
� 3.2 Aatz u yol “viQßesalail u Tioxh tu Amlika” chia, ayaß u “Reino de

Dios” oj “Reino de los cielos” chu tu kastiya. Aatz u yol “Amlika”, aas tu

mayuuscula u bßaxa “a”, aß nital u tatibßal u Tioxh. Pek aatz u yol “amlika”

aas tu minuuscula u bßaxa “a”, aß nital u jankin vaßl qibßa.
� 3.3 Choktaj u Isaias 40.3.

tuchß taßl kabß.� 5 Ech nichtopon
qßu aa Jerusaleen kßatz u Xhan
tuchß qßu aa tikuenta Judea utz,
tuchß qßußl jejlich tziß u nimaß
Jordaan. 6 Utz nichmotxikßaxa
qßul ipaav. Ech bßanax tek vauti-
saar tu u Xhan tu u nimaß
Jordaan.

7 Uncheeß til u Xhan aas antu
opon qßu fariseo tuchß qßu
saduceo. Aß isaß sabßanax vauti-
saar majte. Ech tal tek te ech
tzaß: —Txßißla chaj aanima,

¿abßil nichusunex te aas tu
koßxh vebßant evautiismo setxßol
etel vatz vikßaßnal u Tioxh vaßl
tuleß? 8 Pek kßuchtaj u bßaßnil,
techlal aas nojchit vetekßaxal
qßul epaav. Ech ex sebßaneß u
tzeß vaßl txßanel ivatzineß. 9 Utz
yeß koßxh etal tiß etaanima aas:
«Aß kutat u Abrahaam. Kam koj
sabßanonoß.» Chajkojex. ¡Tan
nojchit nival sete aas yeß koj
saveeti sabßens kßaol Abrahaam
qßu sivan tu u Tioxh tziß! 10 Utz
chßiam texh nißan vikßaßnal u
Tioxh kßatz qßußl yeß nikßuchun
u bßaßnil. Echaß ichßian kßoxbßal
tiß itzokßpu maßj tzeß. Tan
abßiste u tzeß vaßl yitß bßaßn koj
ivatz sißaneß, satzokßpi utz, sa-
kßachpu tu xamal. 11 Aatz in
tan, nojchit tu koßn aß nunbßan-
vu vautisaarex. Techlal ekßaxat
epaav. Pek ech koj vaßl tul viß
tan, tiira paalchu tijleßm sunviß.

Aal yeßk sikßuloßk viß soßokßins
iqßon ixaabß. Aß vaßl sabßanon
vautisaarex tixamlil u Tioxhla
Espiiritu. 12 Utz iqßomal ichßili-
bßal tiqßabß, sichßili el ichßimil
vitriigo. Utz simoloßk vitriigo tu
kolbßal tetz. Pek aatz vichßimil,
simoleßl tu u paqßbßal el tetz.
Ech sikßachoßk tu u xamal vaßl
yeßk itzaaeß.— Texh u Xhan.

Vibßantu ivautiismo u Jesuus

13 Uncheeß kßasußl u Jesuus
tikuenta Galilea. Utz ul xeß u
Xhan tziß u nimaß Jordaan, tiß
sabßanax vautisaar tu u Xhan.
14 Pek aatz u Xhan, yeß nich-
isaßa te. Tal koßn te ech tzaß:
—Aal axh sabßanon vautisaarin
bßatzßi. Pek aal aatz axh,
sunbßan vautisaaraxh, aas
naaleß.— Texh te.

15 Tzaqßbßel tek tu u Jesuus
ech tzaß: —Bßan vautisaarin, ech
sakunojpixsa vaßl nital u
Tioxh.— Texh u Jesuus. Ech tek
ibßanax vautisaar tu u Xhan.

16 Uncheeß taßxh veet ißant
ivautiismo u Jesuus, jeßul tu u
aß. Utz jajpu u amlika tu u
mußkßul tziß. Ech aß texh til ikußl
u Tioxhla Espiiritu. Echaß
paroomaxh kußl tibßa. 17 Ech
uch kßasußl maßl u yol tu
Amlika, tal ech tzaß: —Aß
vunKßaol tiichitßin tiß atziß, vaßl
kßujlel unkßußl tiß.— Texh u yol.

U Tio 14

� 3.4 Aatz u yol sakß utz, “langosta” tu kastiya. Pek aatz u yol tu yolbßal

griego tziß, vaßl tzßibßalik u Yolbßal Tioxh tibßaxa utz, atil kaßvaßl tokebßal.

Ibßiich unvatzul txikon echbßubßal. Utz ibßiich untanul txokop majte; ayaß u

sakß sukuvatz. Ech yeß ootzajibße abßiste vaßl nichtechbßu u Xhan te.

Vibßanax provaal u Jesuus

tu u txßißlißinaj

4 1 Uncheeß iqßol bßen u
Jesuus tu maßl u tzßinlich

tzaji txßavaß tu u Tioxhla
Espiiritu. Utz bßanax provaal
isubßax tu txßißlißinaj latziß. 2 40
qßii 40 aqßbßal kuß tiß ikuyax ivaßy,
yeßt txßaßni. Utz taßxh paal qßu qßii
tziß, kam tek tu vaßy. 3 Ech opon u
txßißlißinaj kßatza, tal te ech tzaß:
—Untzßoj nojchit axh iKßaol
Tioxh, bßensas kaxhlaan txßix qßu
sivan tziß.— Texh te.

4 Tzaqßbßel tu u Jesuus utz, tal
ech tzaß: —Tzßibßamalka tu u
Yolbßal Tioxh aas:

«Taßn koßnkoxh u kaxhlaan txßix
saßitzßpixsan qßu aanima, pek
tu kajay qßu yol alel tu u
Tioxh majte.» Chia.— �

Texh te.
5 Uncheeß aatz u txßißlißinaj,

tiqßo bßen u Jesuus tu u tenam
Jerusaleen utz, jeßop taqßo tu u
xoobßal iviß viqßanalil u totztioxh.
6 Tal te ech tzaß: —Untzßoj
nojchit axh iKßaol Tioxh, kßon
koßp iibß tzaß qabßi. Tan tzßibßa-
malka majte aas:

«Atil qßu aanjel tetz u Tioxh
saiß. Sußlikßulaxh tiqßabß. Ech
yeßk sapaqßoßk iibß tiß sivan.»
Chia.—�

Texh te.
7 Tzaqßbßel tu u Jesuus ech

tzaß: —Tzßibßamalka majte aas:
«Sakoßnkoxhayaßlu u Tioxh u

kuBßaals Amilka tiß ibßanax
kam.» Chia.— �

Texh te.
8 Uncheeß aatz paj ißan u

txßißlißinaj, tiqßo bßen u Jesuus viß
maßl u tßankin muunte. Utz
ikßuch kajay qßu tenam te tuchß
qßu mamaj txßiibßal iqßii atil tu u
vatz amlika txßavaß tzaß. 9 Utz tal
tu u Jesuus ech tzaß: —Savaqß
kajay qßu kam see tziß oj sa-
pecheßaxh sunvatz utz, sooksa
unqßii.— Texh te.

10 Tzaqßbßel tu u Jesuus ech
tzaß: —¡Maßt tzik axh txßißlißinaj!
Tan tzßibßamalka tu u Yolbßal
Tioxh aas:

«Taßxh u Tioxh u kuBßaals
Amlika sooksa iqßii utz, taßxh
maßl sanima.» Chia.— �

Texh te.
11 Ech telabßelka tu u txßißlißinaj.
Utz ech ul unjolol aanjel. Ul taqß
techbßubßal u Jesuus.

Vixeßt u Jesuus tiß

ipaxsal itziiul u bßaßnla chusbßal

12 Uncheeß tabßi u Jesuus aas
atich tek ok u Xhan tu tzeß. Ech
qßaavtekbßen tu Galilea. � 13 Paal
yakloj vatz u Nazareet. Utz ex

15 U Tio 4

� 4.4 Choktaj u Deuteronoomio 8.3.
� 4.6 Choktaj u Salmos 91.11-12.
� 4.7 Choktaj u Deuteronoomio 6.16.
� 4.10 Choktaj u Deuteronoomio 6.13; Qßu Kam Ibßaxabßsa Ikßuchax U Tioxh

(Apocalipsis) 11.15.
� 4.12 Aatz u yol “bßaßnla chusbßal,” “evangelio,” chu u tokebßal.

atoj tu u tenam Capernauum, tziß
choo tikuenta u txßavaß Zabuloon
tuchß Neftalii. 14 Utz bßenkoßn-
koxhok pek itzojpu chit u Yolbßal
Tioxh vaßl tal u Isaias alol tetz u
yolbßal Tioxh, aas tal ech tzaß:

15 —Txßavaß tikuenta Zabuloon,
txßavaß tikuenta Neftalii,
tu u bßey maßt tziß choo sala

bßen u Jordaan tikuenta
Galilea,

itxßavaß puera aanima,
16 aatz qßu aanima tziß, samotx-

til mam bßaßnil,
kßuxh tiira tzßejel bßen tibß tu

mam paav.
Utz sapaqßun mam txijtxubßal

tzixeß
kßuxh chßiam texh nißan tu

kamchil.— Chia.�

17 Uncheeß xeßt u Jesuus tiß
talax u yolbßal Tioxh latziß.
Nichtal ech tzaß: —Kßaxataj qßul
epaav tan, atil tek viQßesalail u
Tioxh tu Amlika texoßl.— Texhtuß.

Vitxaal qßu chusulibß

18 Uncheeß aatz nichipaal u
Jesuus tziß u choo tu Galilea, til
kaßvaßl qßu vinaj tziß, itzaßqß tibß.
Maßl, Xhim ibßii utz; Luß ibßii
majte. Aßich imol u Lixh, vitzaßqß.
Nichmotxtaqß koßp kßach tu aß,
eesabß txay. Tan jolol eesanich
txay. 19 Ech tal u Jesuus te ech
tzaß: —Nißextaj viß tan,

savoksaßexs chokol aanima. Yitß
txay tereßn koj sechokeß.— Texh
te. 20 Ech yakich motx taqßka
qßul ikßach, eesabß itxay. Utz
xambßu tiß u Jesuus.

21 Bßiit koßxh paj ixaa tuul
utz, til kaßvaßt qßu vinaj, itzaßqß
tibß. Ikßaol u Zebedeo. Ayaß u
Jacobo tuchß u Xhan, vitzaßqß.
Nichmotxikßooa qßul ikßach tu
jukubß tuchß vitat. Utz isikßle.
22 Ech yakich motx taqßka u
jukubß utz, taqßka vitat. Ech motx
xambßu tiß u Jesuus.

Vipaxsal itziiul u Jesuus

tiß qßu txaichil nichißaneß

23 Uncheeß paal u Jesuus
tikuenta kajay u Galilea. Utz nich-
ichus u yolbßal Tioxh tu qßu atibßal
chusbßal tetz u oßtla mantaar. Utz
ipaxsa talax u bßaßnla chusbßal
tetz viQßesalail u Tioxh tulaj
tenam majte.� Utz tzßajel iatz
yaabßil nichteesa. Nichißan bßaßn
tu kajay qßu aanima qßußl atich tu
yaabßil tuchß tu kßaxkßo. 24 Ech
antu paxku bßen talax itziiul u
Jesuus tikuenta u txßavaß Siiria.
Utz iqßol ul kajay qßu aanima siatz
qßußl atich tu kßaxkßo, tu il, tu
yaabßil, tu tzaßl, qßußl atich ok
txßißlißinaj kßatza, tuchß qßußl nißan
tiila yaabßil tiß ichß utz, tuchß qßußl
numtzßinaj iqßabßs tajan. Utz nich-
ibßan bßaßn te.

25 Uncheeß sibßla aanima
xambßu tiß u Jesuus. At aa

U Tio 4 16

� 4.16 Choktaj u Isaias 9.2.
� 4.23 Aatz u yol “atibßal chusbßal tetz u oßtla mantaar,” ayaß u “sinagoga” tu

tikuenta Galilea. At aa tikuenta
Decaapolis. At aa Jerusaleen. At
aa Judea. Utz at aa sala bßen
Jordaan.����

Vitxumbßal qßu aanima sißaneß

qßußl nitok tu viQßesalail u Tioxh

5 1 Uncheeß aatz til u Jesuus
aas mam tenam molich tibß,

bßenjeß viß maßl u muunte. Kßujeßi
utz, xaan opon qßul ichusulibß
kßatza. 2 Ech xeßt ichusun u
Jesuus utz, tal tu qßul ichusulibß
ech tzaß:

3 —Chißbßebßal tetz qßu aanima
qßußl at nißenku te aas niyaßta
Tioxh tan,

tetz viQßesalail u Tioxh tu
Amlika.�

4 Chißbßebßal tetz qßu aanima
qßußl nitoqß vatz Tioxh tan,

saßnalaqßax nimal ikßußl.
5 Chißbßebßal tetz qßu aanima

qßußl yeß nitßanbßaß tibß tan,
saßnaltetzi u txßavaß.
6 Chißbßebßal tetz qßu aanima

qßußl tiira nitachva ibßanax
vijikomal,

echaß tachval echbßubßal nißaneß
aas nikam tu vaßy, nikam tu
tzaj itzißl tan,

saßnalpaasal tu u tachaßv.
7 Chißbßebßal tetz qßu aanima

qßußl nitxum iatz aanima tan,
satxumax iatz tu u Tioxh majte.
8 Chißbßebßal tetz qßu aanima

qßußl yeßxhkam nititzßa

ibßanax u paav, bßaßn u
taanima tan,

saßnaltil iatz u Tioxh.
9 Chißbßebßal tetz qßu aanima

qßußl nißan yaßl tok u paas tan,
saßnal alax tiß aas ikßaol imeßal

Tioxh.
10 Chißbßebßal tetz qßu aanima

qßußl nitojchal tiß vijikomal
tan,

aß tetz viQßesalail u Tioxh tu
Amlika.

11 Chißbßebßal etetz sißaneß oj sa-
yoqßaxex viß, saojchalex utz,
kam koßn yeßxtxojla chaj kam
sasuyax setiß, loqß txubßaßl
kußen.

12 Ech txuqßtxunojex utz,
chißbßojex tan, mam echoobßal
sekßul tu Amlika. Tan echat koßxh
tixval qßu alol tetz u yolbßal Tioxh
bßanax koßxtene atziß.

Vitxaßk qßu niman tetz u Jesuus

tu u vatz txßavaß

13 Ech ex u atzßam tu u
vatz amlika txßavaß tzaß aas ni-
chißbßixsa utz, nimaj iyan kam.
Tan untzßoj sasotz vichißlil u
atzßam, kam tereßn koj satxak-
unka. Saßtexhkßonax el.
Saßtexhtzeqßaxka.

14 Ech ex aß txijtxubßal tu u
vatz amlika txßavaß tzaß oj
sekßuch qßu bßaßnil vatz aanima.
Echaß maßl tenam atil jeß viß
muunte, mujel koj tatineß. Pek

17 U Tio 4, 5

� 4.25 Aatz u yol Decaapolis tu yolbßal griego utz, “Laval Tenam” chia. Ayaß

maßl u txßavaß vaßl atil laval tal tenam tuul sinaja tibß tibßilaj.
� 5.3 Choktaj Qßu Kam Ibßaxabßsa Ikßuchax U Tioxh (Apocalipsis) 5.10.

paqßlele. 15 Tan echaß u txijtxu-
bßal aas nimatxleß, yitß sakoßnkoj-
mujli. Pek aal nitßanbßaßl jeß. Ech
sitxijtxu tuul otzotz. 16 Ech
vinaßvit vebßanon vatz qßu
aanima sebßaneß. Ech aatz latila
tiira bßaßn ebßanoneß, laßtektoksa
iqßii u kuTat tu Amlika taqßo.

U tatin u yolbßal Tioxh bßenamen

17 Yeß koßxh etitzßa aas aß ul
unsotzsa u oßtla mantaar, nikoßxh
qßu yol alelka tu qßu alol tetz u
yolbßal Tioxh. Yitß aß koj ul
unsotzsa. Pek aal aß ul untzojpix-
sa. 18 Tan nißxhtekßval sete kßuxh
sasotz u vatz amlika txßavaß tzaß,
jatu koj sayaß itzojpu u Yolbßal
Tioxh. Maßl itzojpeß, kßuxh chßoo
texhtuß tiloneß. 19 Echtzixeßt
chßoo tatin tu viQßesalail u Tioxh
tu Amlika sißaneß oj abßil yeß
saniman maßj qßu mantaar tan,
chßoo texh siatz. Utz echat koßxh
majte oj nikßuch vatz imol aas
yeßk sinima qßu mantaar. Pek abßil
saniman utz, echat nikßuchtimol,
nim tatin tu viQßesalail u Tioxh tu
Amlika sißaneß.

20 Ech nojchit nival sete, oj
yeßk sapaal vejikomil vatz qßu aa
txumbßal tetz u oßtla mantaar
utz, vatz qßu fariseo, saßkojekßul
viQßesalail u Tioxh tu Amlika.

Viyaßebßal ijuß u kßaßnal

21 Etootzajle aas nital u oßtla
mantaar tu qßu kßuy kumam ech
tzaß: «Yatzßonichßex. Tan abßil
vaßl sayatzßoni, paav satija.»
Chia. 22 Pek nival sete tan, abßil
qßußl sakoßxhtaqßen ikßaßnat imol

utz, paav satija. Abßil qßußl siyoqß
imol, aß sayaßk vatz qßu qßatbßal
tzii. Utz aatz qßußl sisuy yol tiß
imol, aß seßenku tu xamal,
choobßal paav.

23 Echaß tziß untzßoj siiqßo ul
aoya vatz u nachbßal Tioxh utz,
tuul sußul sakßußl aas atil axoßl
tuchß maßl amol, 24 aqßka vaoya
vatz u nachbßal Tioxh. Utz kuxh
bßan bßaßn tuchß bßaxa. Ech nal
lußlaaqß vaoya. 25 Bßan bßaßn
tuchß vaßl nixochßaxh tuul koßxh
yeßsaj oopon tuchß tu qßatbßal tzii
tan, noj toksaßaxh tiqßabß u juees.
Utz aatz u juees, satoksabßenaxh
tiqßabß polesißy. Ech sataqßkußaxh
tu tzeß. 26 Utz nißxhtekßval see
aas taßn kußchil saßaneß. Saßtereßn-
kojelußlaxh oj yeßsajen achoot
kajay vatxßoj.

U majoibß tu eesaibß tu bßey

tuchß aanima yitß ikßulel koj

27 Etootzaj nal majte aas nital
u oßtla mantaar ech tzaß:
«Eteesach etibß tu bßey tuchß
aanima yitß ekßulel koj.» Chia.
28 Pek nival sete tan, abßil vaßl
tuchß koßxhtuß sisaji ok maßl ixoj
utz, satachva ok, vetteesal tibß tu
bßey tuchß tu taanima atziß tan,
yitß ikßulel koj. 29 Ech tokeß oj ni-
taqßbßenaxh u sebßal bßaqß aatz tu
paav, yaaqß tzii te. Maj iibß. Aal
tek bßaßn seesa. Ech yeßk labßen-
axh tu choobßal paav, tu xamal.
30 Echat pajeß oj nitaqßbßenaxh u
sebßal aqßabß tu paav, yaaqß tzii te
satxakun tiß u paav. Maj iibß. Aal
tek bßaßn seesa. Ech yeßk labßen-
axh tu xamal choobßal paav.

U jatxißbß

31 Ech paj nital u mantaar
aqßelka tzaß majte: «Abßil vaßl
sataqßka tixoj, taqß koßn bßen maßl
tuß tetz jatxbßalibß.» Chia. 32 Pek
nival sete, abßil qßußl sakoßxhtaqß
tojchat tixoj yitß tiß koj niteesa
tibß tu bßey tuchß vaßt vinaj, aal aß
nitaqß tzii sateesa tibß u ixoj tu
bßey tuchß vaßt vinaj tziß aas yitß
ikßulel koj. Utz abßil u vinaj vaßl
sikßul tibß tuchß u ixoj vaßl
ojchamal tziß, eesaibß tu bßey
nißan tuchß tan, yitß ikßulel koj.

Vitxakunsal vibßii u Tioxh

tiß qßu kam

33 Etootzaj majte aas ech
alaxnaj tu qßu kßuy chaj kumam
koßxtene tzaß: «Oj kam maßj setal-
aßtzißi tu u Tioxh, aas setoksa
ibßii kam tuul, tzojpixsataj.
Yitßißas sakoßnkoxhetxubßaßli
Tioxh.» Chia. 34 Pek nival sete
tan, yitßißas sakoßnkoxhetoksa
ibßii kam tuul aas kam maßj setal-
aßtzißi tu u Tioxh. Nikoßxh saßkoj-
etoksa Amlika tuul. Tan tatibßal
u Tioxh. 35 Utz nikoßxh u txßavaß
saßkojetoksa tuul. Tan itzeqßbßal
u Tioxh. Utz nikoßxh u
Jerusaleen tan, tetz atkoßxh u
Tioxh. 36 Utz nikoßxh veviß saß-
kojetoksa tuul. Tan saßkojveeti
setaqß bßen saj oj qßej maßl xißl
viß. 37 Pek aatz veyol sebßaneß

tan, oj saßi utz, bßantaj. Pek oj
yeßka utz, yeß ebßana. Tan oj laß-
tereßnechup iviß, tetz tek u maalo
atziß.

Viqßaavixsal ichßexbßal qßu kam

38 Etootzaj majte aas alaxnaj
ech tzaß: «Oj abßil sitzottixsa bßaqß
iatz imol, satzottixsal bßaqß iatz
majte. Utz oj abßil sateesa tee
imol, saeesal tee majte.» Chia.
39 Pek nival sete, yeßk sekßulela
ok vaßl yeßxtxoj nißan sete. Kßuxh
sipaqßoßk sebßal txala etziß, pilqßu-
taj koßn ok vaßt siatz. 40 Echaß tziß
majte oj abßil sichok ixeßt sekßatza
tiß imaaleßl etoksaßm, aqßtaj te.
Tiqßon vechakeßt majte.
41 Untzßoj sabßanax yaßlex tiß tijal
maßj ijatz aas maßl kiloometro,
sexaa sataleß, iqßotaj utz; aal tu
kaßvaßl kiloometro seßnetaqßvuka.
42 Utz aqßtaj tetz abßil kam nijaj
sete. Utz abßil sijaj ikßam sete,
yeßk sißaneß yeßk setaqß te.

Vibßanax u bßaßnil tu qßu koontra

43 Etootzaj majte aas alaxnaj
ech tzaß: «Tiiojex tiß qßul
etamiigo sebßaneß. Pek yeßk
itxaßk qßul ekoontra sete
sebßaneß.» Chia. 44 Pek nival
sete, tiiojex tiß qßul ekoontra
sebßaneß. [Altaj bßaßnla chaj yol
tiß qßußl nialon tzßejbßal yol setiß.
Bßantaj bßaßnil tu qßußl niß-
ixvanex.]� Utz qßilataj sikßletaj

19 U Tio 5

� 5.44 Aatz qßu yol qßußl atoßk tu corchete [] tzaß, aß tokeß atil bßiil

kaßtziiunchil tiß. Tan yeßxhkaßt tu unjolol qßu oßtla chaj manuscrito. Taßxh

atik tu qßußl cheenal icheeaß. Jalel tibß tu qßu coopia tetz qßu manuscrito

niyolonka.

Tioxh tiß qßußl nißojchanex.
45 Ech nojchit ex ikßaol imeßal
u kuTat tu Amlika sißaneß tziß.
Tan maßl koßn itxijtxun u qßii viß
kajay qßu aanima nißaneß, kßuxh
bßaßn, kßuxh yeßxtxoj. Utz maßl
tul ijabßal qßu aanima nißaneß
kßuxh jikom, kßuxh yitß jikom.
46 Tan oj taßxh sebßan bßaßn ex
te qßußl bßaßn sete, kam koj
echoobßal sekßul tu Amlika. Tan
ech ibßanon qßußl yeß tootzaj
Tioxh atziß. 47 Utz oj taßxh
seqßila qßul etitzßin etatzik,

¿kam tek bßoj bßaßnla kam
nebßaneß? Tan echat koßxh
ibßanon qßu aanima qßußl yeß
tootzaj Tioxh atziß. 48 Pek bßan-
tajex echaß u kuTat tu Amlika
tziß aas tzßajel iatz bßaßnil
nißaneß.���

Vilochax qßu meßbßaß tinujul

6 1 Yeß koßxh ebßana aas
setoksa jeß eqßii vatz qßu

aanima tiß ibßanax vijikomal. Tan
oj ech sebßan tziß, saßkojekßul
echoobßal xeß u kuTat tu Amlika.
2 Pek oj seloch meßbßaß, yeß koßxh
eyoleßl, echaß nißan qßu kaßvatzla
chaj qßesala aas nitopon tu qßu
atibßal chusbßal tetz u oßtla
mantaar. Utz ech nißan tu bßey
majte. Aß isaß toksal iqßii. Ech
nißxhtekßval sete aas tu koßxh u
toksal iqßii tu qßu aanima,
eesanyu texh qßul ichoobßal tiß.
3 Pek aatz seloch qßu meßbßaß,
nikoßxh u aanima saootzajin vaßl
tiira bßaßn ex tuchß. 4 Ech aatz
velochoneß tziß, yeßxhabßil koßxh
saootzajin. Tan aatz u kuTat vaßl

nitil qßu kam yeß naßl, aß tek
saoksan eqßii vatz tenam.

Viqßilal sikßlel u Tioxh

5 Utz aatz seqßila sikßle Tioxh,
yeß koßxh ebßan ex echaß qßu
kaßvatz qßußl vatz chit ikßußl
txaklele niqßila sikßle Tioxh tu
qßu atibßal chusbßal tetz u oßtla
mantaar tuchß tu qßu qßeßtx chaj
bßey majte. Tan aß isaß tilax tu
aanima. Utz nißxhtekßval sete aas
tu koßxh u toksal iqßii tu qßu
aanima tziß, eesanyu texh qßul
ichoobßal tiß. 6 Pek aatz seqßila
esikßle Tioxh, juptaj etibß toß-
otzotz. Utz qßilataj sikßletaj u
kuTat vaßl yeß naßl tatineß. Loqß
kajay nitileß utz, aß soßoksan eqßii
vatz tenam.

7 Utz aatz seqßila esikßle
Tioxh, yeß koßxh ekaßpaju
etoxpaju qßu yol qßußl yeßk texh
tokebßal. Tan ech nißan qßu
aanima qßußl yeß tootzaj Tioxh. Aß
nimotxtaleß aas saßxhnimal tu u
Tioxh tu vikaßpajut itoxpajut qßul
iyol. 8 Pek aatz ex, yeß koßxh
ebßan ex echi. Tan tootzajle u
kuTat, kam nesavsa kßuxh
yeßsajen ejajtu te.

9 Uncheeß ech eqßilat esikßlet
Tioxh sebßan tzaß:

«KuBßaals Amlika, tioxhla bßii
tatin vabßii.

10 Uloj abßan vaQßesalail.
Utz bßan vatxumbßal tu u vatz

txßavaß tzaß,
echaß vaßl naßan tu Amlika.
11 Aqß u qechbßubßal tetz jun

qßii.

12 Utz kuy qßu kupaav, echaß oß
nikukuy qßu aanima qßußl kam
nißan qe.

13 Yaaqß tzii sakußoß tu qßu paav
qßußl nitok sukuvatz.

Eesaßoß vatz u txßißlißinaj.
Tan eetz u Qßesalail,
eetz u ijleßm utz,
eetz u techalil bßenamen yeßk

iyaßeß. Aßi.» Chajex.

14 Tan oj sekuy qßu aanima
qßußl kam nißan sete, echat koßxh u
kuTat tu Amlika majte, sikuyex.
15 Pek oj yeßk sekuy qßu aanima
tiß vaßl nißan sete, echat koßxh u
kuTat majte, saßkojikuyex tiß qßu
yeßxtxojla kam nebßaneß.

U nojla txßiibßal qßii tu Amlika

16 Aatz sakußex tiß ikuyl evaßy
tiß iqßilal sikßlel Tioxh, yeß koßxh
ebßana aas vaßl txumußm tevatz
sebßaneß, echaß nißan qßu kaßvatz-
la chaj aanima. Tan nimotx-
itxumunsa tibß. Nimnaßl aas
nikuy ivaßy. Aß isaß sailax tu qßu
aanima. Ech nißxhtekßval sete aas
tu koßxh u tilax tu qßu aanima
tziß, eesanyu texh qßul ichoobßal
tiß. 17 Pek aatz sakußex tiß ikuyl
evaßy tiß iqßilal sikßlel Tioxh,
josqßitaj eviß. Utz txßaataj evatz.
18 Ech yeßk sekßuch tu qßu
aanima aas atilkußex tiß ikuyax
evaßy. Pek aß sekßuchvu tu u
kuTat vaßl yeß naßl tatineß. Tan
kajay nitileß. Utz aß tek soßoksan
eqßii vatz tenam.

19 Yeß koßxh emol txßiibßal
eqßii tu u vatz amlika txßavaß tzaß.
Tan nikoßnipokßteß. Utz nixajteß.

Ech niyaneß. Utz nitok elqßom
tuul majte utz, nitelqßaleß. 20 Pek
aß sebßanvu bßen txßiibßal eqßii tu
Amlika tu vaßl yeß nipokßtik qßu
kam. Utz nikojixajteß. Nikoj-
iyaneß. Utz saßkojoleß elqßom tiß
telqßaleß. 21 Tan til vaßl atilku u
txßiibßal eqßii, ayeßn vetaanima
tziß.

U txumbßal tiß isajil qßu kam

22 Bßaßn etatin vatz Tioxh
untzßoj jikom isajil qßu kam
nebßaneß utz, yeßxhkam netitzßa
onkonil tiß. Tan aatz u bßaqß
evatz, aß u txijtxubß tetz vechißl.
23 Pek oj yitß jik koj isajil qßu
kam nebßan tuchß qßu bßaqß evatz,
aß chit netitzßa u onkonil tiß. Tiira
atil bßenex tu u paav atziß. Bßaßn
koj etatin vatz Tioxh; tu uken
atilkßex.

U Tioxh bßaxal

vatz qßu txßiibßal qßii

24 Saßkojißaneß aas kaßvaßl
tioxh sinima u aanima. Tan
sinima maßl atziß utz, siqel vaßte.
Tii tiß maßl atziß utz, yeßk itxaßk
vaßt te atziß. Echtzixeßt yeßk
saveeti aas kaßvaßl tiqßol sebßaneß,
u Tioxh tuchß qßu txßiibßal qßii.

25 Ech tokeß yeß koßxh elaß-
okßex tiß u vatz eqßii esaj. Echaß
tziß kam setechbßu utz, kam
setukßa. Utz yitß sakoßnkoxh-
elaßokßex tiß ivijax vechißl majte,
tiß aas kam setoksaßmi. Tan
paalchu tekoj u echbßubßal tuchß
u oksaßm viß u atinchil tu bßenqßii
bßensaj. 26 Sajitaj qßu tzßichin
nipaal tu amlika etileß. Yeßkax

21 U Tio 6

chikoni. Yeßkax imol vatz ichiko-
bßeßm. Utz yeßk molbßal titzßle-
bßal. Tan u kuTat tu Amlika
nitzujbßen tziß. Ech ¿yitß tzik
paalchßex vatz qßu tzßichin tziß
tzik? 27 Tan kßuxh saßxhelaßok
maßj aanima, saßkojoleßi sataqß
jeßop bßitoj tatin tu u vatz iqßii
saj. 28 Utz echat koßxh tiß u
oksaßm. ¿Kantuß aas nißxhetelaß
etokeß? Sajitaj qßu xußm jaßjchaj-
tzeß etileß kanißch ichßiieß. Tan
yeßkax aqßonini. Utz yeßkax
chemoni. Utz txßanel isajineß.
29 Ech tokeß nival sete aas aal
nikoßxh u ijlenal Salomoon ech
koj ivijtu tibß ißana u tilon qßu
xußm tziß kßuxh mamala txßiiol
iqßiich. 30 Echat koßxh pajeß qßu
xajtzeß qßußl jaßjtzeß. U Tioxh chit
nibßanon aas txßanel tilon qßul
ixußm. Vaßl ichaßxabßeß kßuxh ech
qßejal nikßachlu tu xamal. Utz

¿yitß tzik ech taqßax etoksaßm
sißan u Tioxh nenacheß kßuxh yeß
maas kßujlel ekßußl tiß?
31 Echtzixeßt yeß koßxh etal tu
elaßokchil ech tzaß: «¿Kam sa-
qechbßu? ¿Kam saqukßa? Utz

¿kam saqoksaßmi?» Chajkojex.
32 Tan qßu puera aanima qßußl
yeß tootzaj Tioxh koßn nitelaß tok
tiß qßu kam tziß. Pek ech koj ex
tan, tootzajle u kuTat tu Amlika
aas nesavsa kajay qßu kam tziß.
33 Pek aß chit saelaßokkßex tiß vi-
Qßesalail u Tioxh, tuchß tiß vi-
jikomil. Ech toj texh tal tul kajay
qßu kam atziß.

34 Ech yeß koßxh elaßokßex tiß u
qßii vaßl qßejal. Tan aatz u qßii
qßejal, kam koßn elaßokchil sußul

tuul. Pek chuspi koßxhtuß seqßiß
qßu tzaßl tetz junun qßii.���

U kunachtu jeß qibß bßaxa

7 1 Yeß koßxh eyol paal u
aanima oj niyolpu sevatz.

Ech yeßk sakuß vikßaßnal u Tioxh
setiß, tiß veyolpu majte. 2 Tan
kanißch itxßolax inujul qßu
aanima sebßaneß, echat chit
itxßolax enujul sißan u Tioxh
majte. Utz kam chit vaßl sebßan
tu qßu aanima, echat chit
sabßanax sete majte. 3 Pek ¿kam
tokeß aas taßxh tii nesaji u tal
yeßxtxojla kam nißan emol sevatz
utz, yeßxhat nißenku sete aas
paalchu vebßanon siiß? Ela koßxh
tuchß siil maßl tal juy chßis tu
bßaqß iatz amol; loqß aß yeß niileß
aas mam tzeß vaßl atil tu bßaqß
aatz. 4 Ela koßxh tuchß siil maßl
tal juy chßis tu bßaqß iatz amol;
loqß aß yeß niileß aas mam tzeß vaßl
atil tu bßaqß aatz. Yeßk saveeti aas
setoksa maßl aanima tu jik tiß
koßxh maßl u tal yeßxtxoj nißaneß
oj, tuul aatz ex, paalchu vepaav
siatz. Tan ela koßxh tuchß setal te
ech tzaß atziß: «Aqß tzii saveesa
elußl maßl u juy chßis taatz tziß.»
Chajex te. Tuul aatz ex, aal maßl
mam tzeß at okoßp tevatz utz, yeß
veet esajin taqßo. 5 ¡Kaßvatz,
yaßsataj qßu mamaj paav bßaxa!
Ech nal saßtekveeti setal tu vemol
aas siyaßsa qßu talaj kam nißaneß.
Eesataj elußl u mam tzeß xeß bßaqß
evatz bßaxa tziß. Utz aatz bßaßn
tek etiloneß, ech nal seßneteesa
elußl u juy chßis xeß bßaqß iatz
vemol. 6 Yeß koßxh etal veßt u

yolbßal Tioxh tu qßußl echaß txßiß
tiß paav. Utz yeß etal tu qßu bßoch
xichin majte qßußl tiira yeß nitabßi
yol tan, kam koj itxaßk te. Ni-
koßntaqßka eloßp echil tziß utz;
noj koßn ißan sete.

U Tioxh niaqßon qßu kam kajayil

7 Uncheeß jajtaj tu u Tioxh
kam nesavsa utz, saßaqßax sete.
Choktaj utz, sechabßa. Sichßinoj-
ex vatz jubßal utz, sajajaxex.
8 Tan abßil qßußl kam nijaj tu u
Tioxh, nikßuleß. Abßil qßußl ni-
chokoneß, nichabßa. Utz abßil
qßußl nisichßin vatz jubßal,
nijajaxeß. 9 Echaß ex, ¿oj tzik
sivan koßn setaqß tekßaol emeßal
oj sijaj ikaxhlaan txßix sete?
10 Utz echat koßxhtuß oj sijaj
maßj ichißo txay sete. ¿Tzßoj tzik
txßißla txokop setaqß te? 11 Tan
kßuxh yeßxtxoj chit etxumbßal,
etootzajle kam bßaßnla chaj kam
netaqß tu qßul enitxaßa utz, aß
chixh u kuTat tu Amlika
nenacheß tziß, yeß koßxh sataqß
bßaßnla chaj kam tu qßußl kam
nijaj te. 12 Ech tokeß kajay qßu
bßaßnil esaß sißan qßu aanima sete,
echat sebßan te majte. Tan ech
nital u oßtla mantaar. Utz ech
alelka tu qßu alol tetz u yolbßal
Tioxh majte.

Kaßvaßl qßu bßey atile

13,14 Aß soßokkßex tu u
okebßal vaßl chßoo ivatz; u tal
bßey vaßl sißiqßon opon uchchil tu
bßenqßii bßensaj utz, vaßl kaßxvaßl
koßn aanima nichabßan. Okißchßex
tu u mam jankin okebßal, vaßl

yak tu u choobßal paav. Tan nim
ivatz u bßey yak tuul. Utz
mamala tenam atoßk tiß.

U tootzajil qßu aanima

tu qßul ibßanoneß

15 Kuentaßex tiß qßu chulin
alol tetz u yolbßal Tioxh qßußl tul
texoßl. Suula niman Tioxh tiloneß,
pek jolol eesanal tu bßey. Ech
tuleß maanxhola karneßl. Loqß
aatz tu taanima tan, echaß vaßy-
najla lobo. 16,17 Pek loqß
nimnaßl tan, tu koßxh qßul ibßan-
oneß toj etilva. Echaß qßu bßaßnla
chaj vatzomla tzeß, bßaßn ivatz
nitaqßeß. Pek aatz qßu yeßxtxojla
chaj vatzomla tzeß, yeßxtxoj ivatz
nitaqßeß. Tan saßkojißaneß aas
sachee uuva tiß qßu chßißx. Utz
saßkojißan majte sachee viikuxh
tiß u paal chßißx. 18 Yeßxh bßoj
sißaneß aas yeßxtxoj ivatz u
bßaßnla vatzomla tzeß sataqßeß.
Utz yeßxh bßoj sißan majte aas
bßaßn ivatz u yeßxtxojla vatzomla
tzeß sataqßeß. 19 Tan aatz qßu
vatzomla tzeß qßußl yitß bßaßn koj
ivatz nitaqßeß, nitzokßax el. Utz
nikßachax ok tu xamal. 20 Ech
tokeß tu koßxh qßul ibßanoneß
setilva oj chulin alol tetz u
yolbßal Tioxh. Echaß u tzeß,
nimnaßl tu vivatz bßaßn tzik oj yitß
bßaßn koj.

Kajay koj soßokoßp tu Amlika

21 Tan yitß kajay koj qßußl:
«unBßaal, unBßaal,» chu ve,
soßokoßp tu viQßesalail u Tioxh tu
Amlika. Pek taßxh soßokoßp qßußl
nibßanon vitxumbßal vunTat tu

Amlika. 22 Utz sibßal koßxh toj
alon ve tu maßl u qßii sißaneß, ech
tzaß: «unBßaal, vetqal paal u
yolbßal Tioxh tabßii. Vetqojcheßl
qßu tioxhil txßißlißinaj tabßii. Utz
sibß koßxh txaichil vetkubßan tu
vabßii majte.» Chaj.

23 Pek aatz in tan, sakoßnun-
tzaqßbße ech tzaß: «Tiira yeß
ootzajimalex vaqßo. Elojbßenex
sunvatz aa paavla chaj aanima.»
Chajin te.

Viyaßebßal qßußl niniman u Jesuus

utz, qßußl yeß niniman

24 Uncheeß abßil niabßin qßu
yol nivaleß tzaß utz, nißaneß kam
nitaleß, ela tuchß u tzakßkin vinaj
atziß aas aß taqßvu jeß totzotz viß
sivan. 25 Ech kßuxh kuß mam
jabßal, yeßt kuß taqßo. Utz kßuxh el
nimaß utz, ipaqßoßk tibß mam
kajiqß tiß, yeßt kußi. Tan viß sivan
taqßvu jeß. 26 Pek abßil paj vaßl
niabßin qßul unyol tzaß utz, yeß
nißaneß kam nitaleß, ela tuchß u
txoxkin vinaj atziß vaßl vatz
txßavaß koßn ißanvu jeß totzotz.
27 Ech aatz kuß mam jabßal, el
nimaß utz, paal mam kajiqß.
Ipaqßoßk tibß tiß, yakich kußoj
taqßo. Ech bßoono isotz sotzi.—
Texh u Jesuus.

28 Uncheeß aatz tek tzojpu u
Jesuus tiß talax kajay qßu yol tziß,
tiira vaßlich motx itzßejx ikßußl qßu
aanima tu vichusuneß. 29 Tan,
atil tijleßm tu vichusuneß.
Txayoßm nißan tu qßul iyol.

Yitßeßch koj aß qßu aa txumbßal tiß
u oßtla mantaar.���

Vibßanax bßaßn tu maßl u chßaßkßiß

8 1 Uncheeß kußl u Jesuus viß
u muunte vaßl chusunka.

Mam tenam xamich tiß. 2 Ech
xaan opon maßl u chßaßkßiß vinaj
kßatza. Pecheß kuß siatz utz, tal te
ech tzaß: —UnBßaal, ¿yetz asaß
saßan bßaßn ve?— Texh te.

3 Aatz u Jesuus tan, iyuj bßen
viqßabß. Ikan u vinaj utz, tal te ech
tzaß: —Eeß, sunsaß. Bßan bßaßn.—
Texh te. Ech tu koßxh unmußkßul
ißan bßaßn u vinaj tu u chßaßk tziß.
4 Utz tal paj u Jesuus te ech tzaß:
—Abßi iileß. Abßilich koßxh e aalvu
u kam tziß. Pek kuxh utz, kßuch tu
u oksan yol vatz Tioxh aas
bßaßntßaxh. Iqßo bßen u txakunsaßm
tetz vatxßoloßm siatz. Ayaß vaßl
alelka tu u oßtla mantaar tu u
Moisees. Ech satileß aas bßaßnt-
ßaxh.— Texh te.�

Vibßanax bßaßn tu u taqßonom

maßl u qßesal sol

5 Uncheeß aatz opon u Jesuus
tu vitenam Capernauum, ul maßl
u capitaan siatz, qßesal sol tu
Roma. Utz ijaj chit bßaßnil te.
6 Tal te ech tzaß: —UnBßaal, tiira
yaßv maßl vatz vaqßonom. Atilka
tu atibßal cheel. Numtzßinaj ichißl
utz, tiira tajinnaj tu u chißom.—
Texh te.

7 Tal u Jesuus te ech tzaß:
—Sabßenin. Seßnunbßan bßaßn
te.— Texh te.

8 Tzaqßbßu u capitaan utz,
tala: —UnBßaal, yeß nikßuloßk viß
aas soßokoßpßaxh tu votzotz. Pek
al koßn bßen aas sißan bßaßn utz,
sißan bßaßn u vaqßonom. 9 Tan
echaß in. Atilkoßnokßin jaqß
imantaar unqßesal. Utz atoßk sol
jaqß unmantaar majte. Utz nival
tu maßj: «Kuxh tzaß.» Chißin te
utz, nibßenaß. «Nißaxh tzaß.»
Chißin tu vaßtioj utz, nituleß. Utz
nival tu vaßt vaqßonom: «Bßan
vaßl tzaß.» Chißin te utz, nißaneß.—
Texh te.

10 Ech taßxh tabßi u yol u
Jesuus tziß, techal chit tabßi utz,
yakich tzßejxoj ikßußl taqßo. Tal tek
tu qßu aanima qßußl xamich tiß ech
tzaß: —¡Nißxhtekßval sete, yeßsaj
viltu maßj aanima Israeel, aas tiira
kßujlel ikßußl viß echaß u puera
vinaj tziß! 11 Utz nival sete aas til
koßxh sakßaskußl puera aanima
tikuenta aal telaß utz, tikuenta aal
tokeß utz, samotxchßuxheß kßatz u
Abrahaam, kßatz u Isaac, tuchß
kßatz u Jacoob tu viQßesalail u
Tioxh tu Amlika. 12 Pek aatz qßu
Israeel qßußl soßokoßp tu viQßesala-
il u Tioxh bßanel, sakoßnaqßaxka
eloßp tu elqßej ech tziß. Ech aß
soßoqßku tziß. Utz aß sajarachßunku
tee tziß.— Texhtuß.

13 Ech aatz u Jesuus tan, tal
tu u capitaan ech tzaß: —Kuxh
taatibßal. Tan kam chit echaß va-
nimataß tziß, ech sißaneß.— Texh
te. Ech aatz u aqßonom, yakich
koßxh ißan bßaßn aas iyolon u
Jesuus.

Vibßanax bßaßn tu vijiß u Luß

14 Uncheeß opon u Jesuus tu
tatibßal u Luß. Utz tila tzanlich
vi-ixoj jiß u Luß vatz txßach.
Tajinnajich tu xamal. 15 Ech
kanax iqßabß tu u Jesuus utz,
yakich tzaaoj u xamal tiß. Ech tek
ilakpeß utz, xeßt ißan techbßubßal u
Jesuus.

Vibßantu bßaßn u Jesuus

tu sibßal yaßv

16 Uncheeß aatz tek sotzsaj,
sibßal aanima iqßol ul vatz u
Jesuus aas atich ok tioxhil
txßißlißinaj kßatza. Utz tu koßn qßul
iyol nichtojcheßl qßu txßißlißinaj.
Utz ißan bßaßn tu kajay qßu yaßv
majte. 17 Loqß itzojpu chit u yol
alichka tu u Isaias, u alol tetz u
yolbßal Tioxh, aas tal ech tzaß:

—Aß iqßon bßen kajay qßu
kuyaabßil.

Utz aß u eesan tetz kajay qßu
kuchißom.— Chia.�

Vitzaqßbßu u Jesuus tu qßußl

nichtachva xambßichil tiß

18 Uncheeß aatz til u Jesuus
aas mam tenam mulchich ok tiß,
tal tek ipaal bßen sala bßen u choo
tu qßu chusulibß. 19 Pek tuul opon
maßl u aa txumbßal tiß u oßtla
mantaar utz, tal te ech tzaß:
—Chusul saxambßin saiß kßuxh til
chit ech abßenaß.— Texh te.

20 Tal u Jesuus te ech tzaß:
—Aal atil ijul qßu yak, kolbßal tibß

sunvatz. Utz atil isok qßu
tzßichin. Pek aatz u Kßaola vaßl
bßennaj koßn aanima, yeßk
tatibßal tinujul.— Texh te.�

21 Tal paj chit vaßt qßu niman
tetz te ech tzaß: —UnBßaal, sa-
xambßin saiß, pek analen lakam
vuntat. Laßnalunmuj bßaxa.—
Texh te.

22 Tal tek u Jesuus te ech
tzaß: —Nißaxh viß cheel. Tan aß
samujun qßu kamchil qßu aanima
qßußl kamnaj tatin vatz Tioxh.—
Texh te.

Viyaßsal u mam kajiqß

ißan u Jesuus viß u choo

23 Ech tokbßen u Jesuus tu u
jukubß, antu qßul ichusulibß bßen
tiß. 24 Utz yeßk talcheß, xeßt maßl
u mam kajiqß jabßal viß u choo.
Utz nichtekisotzka u jukubß tu vi-
pilqßaßtxan u choo tziß. Loqß
vatchich koßn u Jesuus. 25 Ech
ex tek kßasaloj tu qßul ichusulibß
utz, tal te ech tzaß: —¡KuBßaal,
eesaßoß vatz u tzaßl tzaß tan, toj
bßenojoß tu aß!— Texh te.

26 Alax tek te tu u Jesuus
ech tzaß: —¿Kantuß nexoßveß?
Tiira yeß kßujlel ekßußl viß.—
Texhtuß. Ech lakpu u Jesuus;
iyaa u mam kajiqß tuchß u choo.
Utz yaßi. Vaßlich texh tachavan
ikalkoch u aß. 27 Ech motx chit
tzßejx ikßußl qßu vinaj taqßo. Utz
motx tal ech tzaß: —¡Abßil tek u
vinaj tziß tan, aal nimali tu u

kajiqß jabßal tuchß u choo tziß!—
Texhtuß.

U teesal u tioxhil txßißlißinaj

kßatz kaßvaßl qßu aa Gaadara

28 Uncheeß motx tek opon
tunpaqßit itzißaj u choo, tikuenta
u txßavaß Gaadara. Utz ul
kßulaxoj tu kaßvaßl qßu vinaj.
Atoßk tioxhil txßißlißinaj kßatza. Aß
motx kßaskußl xoßl mujbßal
kamnaj. Utz nojchit toxhqßebßal
qßu vinaj tziß. Abßil koj nichiqßiß
paalchil tu u bßey najaßch vaßl
atichka. 29 Ech motx qßeqßuni.
Utz motx tala: —¿Kam asaß qe,
Jesuus iKßaol Tioxh? ¡Kßuxh
ulyaxh tan, oß ul uulebßeßoß utz,
yeßsaj topon kutiempo!—
Texhtuß.

30 Uncheeß tuul nichtechbßun
unjolol qßu bßoch sinajaßch. Tiira
sibßal ixaaneß. 31 Utz aatz qßu
tioxhil txßißlißinaj tan, ijajabße u
Jesuus ech tzaß: —Oj soojcheßloß,
aqß tzii qe soßokßoß kßatz kajay qßu
bßoch tziß.— Texh te.

32 Alax te tu u Jesuus ech
tzaß: —¡Bßenojex!— Texh te. Ech
motx telaß utz, ok kßatz kajay qßu
bßoch. Ech yeßk chit talcheß, motx
ex ikßon bßen tibß qßu bßoch tziß
peepu, yakich tu u choo. Utz ech
motx jiqßmu tu aß.

33 Ech aatz tek qßußl nich-
motxxeen qßu bßoch tziß, motx
tßaspi kßasußl utz, ul tu tenam.
Ech motx chit ul tal kajay qßu

kam uchi tziß. Utz tala kam vaßl
ißan qßu vinaj qßußl atich ok
tioxhil txßißlißinaj kßatza. 34 Ech
kajay qßu aanima tu tenam motx
ul kßulun u Jesuus. Utz taßxh til u
Jesuus, motx tal te aas saelbßen
tikuenta qßul itxßavaß tziß.���

Vibßantu bßaßn

maßl u vinaj numtzßinaj

9 1 Uncheeß ech okbßen u
Jesuus tu u jukubß, iqßexpu-

ka u choo. Opon tu vitenam
Capernauum. 2 Pek aatz ißana,
iqßol ul maßl u vinaj siatz
numtzßinaj ichißl. Chelemich
topon tu chelebß tetz. Ech til u
Jesuus aas kßujlel ikßußl qßu iqßon
tetz tiß ibßantu bßaßn u yaßv. Tal
tek tu u numtzßinaj ech tzaß:
—Atoj nimal akßußl bßaal. Tan
kuyel qßul apaav kajayil.— Texh
te.

3 Ech aatz unjolol qßu aa
txumbßal tiß u oßtla mantaar qßußl
atich opon, taßxh tabßi vaßl tal u
Jesuus tzaß, nichtal tu taanima
ech tzaß: —Eesan iqßii Tioxh vaßl
tziß tan, nital ikuyax paav.—
Texhtuß.

4 Pek aatz u Jesuus tan, paal
itxumbßal tuul kam vaßl nich-
motxtitzßa qßu vinaj tziß. Tal tek
te ech tzaß: —¿Kantuß netitzßa
onkonil viß te etaanima?
5 ¿Abßiste tek u yol vaßl yitß tzaßl
koj alaxi uncheeß; aß tzik aß vaßl:
«Kuyel tek qßul apaav;» oj ayaß
vaßl: «Lakpen utz, xaan.» Chajin
te? 6 Pek nojchit sunkßuch sevatz
aas atil tijleßm u Kßaola vaßl
bßennaj koßn aanima tiß ikuyax

paav tu vatz txßavaß tzaß.— Texh
te.

Ech tal tu u numtzßinaj ech
tzaß: —Lakpen. Iqßo bßen u
chelebß eetz utz, kuxh taati-
bßal.— Texh te. 7 Ech ilakpu u
numtzßinaj utz, bßen tu tatibßal.
8 Utz motx tzßejx ikßußl qßu
aanima aas til u kam tziß. Utz
nichtekmotxtoksa iqßii Tioxh tiß.
Tan atich tijleßm u Jesuus tiß
ibßanax bßaßn tu yaßv, kßuxh
aanima koßn siatz.

Vixeßt ixambßu u Tio tiß u Jesuus

9 Uncheeß kßastekßul u Jesuus
tziß. Utz til maßl u vinaj, Tio ibßii.
Kßujlich tu vaßl nijajlik jaßmel
alkavaar. Tal u Jesuus te ech
tzaß: —Xambßen viß.— Texh te.
Ech lakpu u Tio utz, xambßu tiß.

10 Pek xamtel tekußen aatz
ißan u Jesuus tan, ex txßaßn tu
atibßal xeß u Tio. Utz motx opon
sibßal qßu subßulla chaj jajol
jaßmel alkavaar. Ant imol unjot
qßu aa paavla chaj aanima. Utz
motx kßujeß vatz meexha kßatz u
Jesuus utz, kßatz qßul ichusulibß.
11 Ech taßxh til u kam qßu fariseo
tziß, motx tal tu qßu chusulibß ech
tzaß: —¿Kam tokeß bßatzßi aas ela
nitxßaßn u chusul etetz tuchß qßu
subßulla chaj jajol jaßmel
alkavaar utz, tuchß qßu aa paavla
chaj aanima tziß?— Texh te.

12 Ech taßxh tabßi u yol u
Jesuus tziß, tal ech tzaß: —Aatz
qßu tiichajla aanima, yeßxhkam
nisavsa aa tzßak. Pek ech koj qßu
yaßv tan, nisavsa aa tzßak. 13 Tan
aß koj ul unchok jikomla aanima.

Pek aß ul unchok aa paav sikßaxa
ipaav. Echtzixeßt nival sete, aas
bßenoj echßoti kam tokebßal u
Yolbßal Tioxh vaßl nital ech tzaß:

«Aß unsaß setxum iatz emol utz,
yitß taßn koßnkoxh setitzßa
ikßachax avan tetz txßoloßm.»
Chia.— �

Texhtuß.

Kaßvaßl qßu chusbßal yitß ela koj

14 Uncheeß ul qßul ichusulibß u
Xhan, u bßanol vautiismo kßatz u
Jesuus utz, tal te ech tzaß:
—¿Kam tokeß aas oß koßxh tuchß
qßu fariseo tzukßel nikukuy
kuvaßy tiß iqßilal sikßlel Tioxh, pek
aatz qßul achusulibß tziß,
yeßxhkam nimotxikuy ivaßy?—
Texh te.

15 Aatz u Jesuus tan, tal te
ech tzaß: —Yeßk sißaneß aas sa-
koßxhtxumun qßu aanima qßußl
nisavsal tiß tilax tzumbßaßa tuul
atil u xiak tixoßl vaßl tzumeßya.
Pek saßnalul tiempo aas saeesal-
bßenin xoßl qßul unchusulibß. Ech
analen tek samotxikuy ivaßy tiß
iqßilal sikßlel Tioxh. 16 Aatz u
bßaßnla chusbßal tan, saßkojikßul
tibß tuchß vaßl ninalenima. Tan
yeßkax bßanaxi aas sakßooal maßl
qßaßl oksaßm tu akß kßoo. Tan
sakßolon u akß kßoo atziß utz, aal
siyakßinsa u qßixißl tiß u oksaßm.�

17 Echat majte yeßkax aqßax
kuß tu qßaßl tzßußm u taßl uuva vaßl
anal telaß. Tan aatz u taßl uuva
vaßl anal telaß, sasipkßi utz, sikßux

u qßaßl tzßußm. Ech nipeqßxeß. Ech
nitel u qßaßl tzßußm titxaßk. Pek aß
saßaqßaxku kuß u taßl uuva vaßl
anal telaß tu akß tzßußm. Ech ela
koßxh bßaßn saelka.— Texh u
Jesuus.

U txaichil bßanax

tu kaßvaßl qßu ixoj

18 Tuul nichtal qßu kam u
Jesuus tziß utz, opon maßl u vinaj
kßatza qßesala tatin xoßl qßu
Israeel. Utz ex pecheßoj kuß siatz.
Tal ech tzaß: —Maßxh kamyu
maßl vatz unmeßal cheel tzaß. Pek
nißaxh. Tul aqß jeß vaqßabß tibßa,
ech saqßaavußl taanima.— Texh
te. 19 Ech yakich xambßu bßen u
Jesuus tuchß qßul ichusulibß tiß u
vinaj.

20 Ech tuul atich ok u Jesuus
tiß bßey, xaan opon maßl u ixoj
tiß iqul. Yaßvich. Kaj nichtel
kßatza. Kabßlaalich yaßbß ixeßt vi-
yaabßil. Utz ikanoßk ijuß u
toksaßm. 21 Tan nichnaltal u
ixoj tu taanima ech tzaß:
—Kßuxh taßxh sunkanoßk ijuß u
toksaßm, saßxhunbßan bßaßn
atziß.— Texhich.

22 Pek aatz u Jesuus tan,
ipilqßu tibß utz, tal te ech tzaß:
—Yeß koßxh qeonaxh, txutx. Tan
tiß vikßujeß akßußl viß kßuxh vet-
aßanlu bßaßn.— Texh te. Ech
yakich ißan bßaßn u ixoj tziß.

23 Ech taßxh opon u Jesuus tu
atibßal xeß u qßesala vaßl kam
imeßal, til qßu xulin aa utz, til qßu

aanima vaßlich motx iqßeqßel-
kabßin tu oqßel. 24 Utz tal tek te
ech tzaß: —¡Elojußlex! Tan yitß
kamnaj koj u ixviak atziß, pek
vatchel kußen.— Texhtuß. Loqß
nichkoßnibßanbßel u Jesuus tiß vaßl
tala. 25 Ech ipaasa elußl qßu
aanima u Jesuus qßanal utz,
okoßp toßotzotz. Utz itxay iqßabß u
ixviak; ech ilakpeß. Qßaavußl
taanima taqßo. 26 Ech aatz
viyolil u txaichil tziß, pax chit
paal itziiul tikuenta kajay u
txßavaß tziß.

Visajinsal kaßvaßl qßu moy

27 Uncheeß aatz tek kßasußl u
Jesuus latziß, xambßoßk kaßvaßl
qßu moy tiß. Utz nichiqßeqßun
taltu ech tzaß: —¡Itußxh ixalam
Daviid, txum kuvatz!— Texhtuß.

28 Ech taßxh opon tu atibßal,
opon qßu moy tzixeß utz, tal u
Jesuus te ech tzaß: —¿Ni tzik
enima aas soßoleßin tiß
esajinsaleß?— Texh te.

Tzaqßbßu qßu moy tal ech tzaß:
—¡Eeß nikunima kuBßaal!— Texh
te.

29 Ech aatz u Jesuus tan, ikan
qßu bßaqß iatz utz, tal te ech tzaß:
—Tiß vikßujeß ekßußl viß sebßan
bßaßn.— Texh te. 30 Utz ech
yakich sajinoj qßu vinaj tziß. Utz
tiira alax te tu u Jesuus bßaßnil
ech tzaß: —Abßitaj bßaßnil. Yeßxh-
abßil koßxh soßootzajin u kam
tziß.— Texh te.

31 Pek taßxh motx kßasußl qßu
vinaj tziß, xeßt ipaxsa itziiul tu
jankßal u txßavaß kam vaßl ißan u
Jesuus te.

Viyolonsal maßl u mem

32 Uncheeß tuul koßxh nich-
ipaal elußl qßu moy, aß tek iqßol
opon vaßt u mem vatz u Jesuus.
Atich ok tioxhil txßißlißinaj kßatza.
33 Ojchal el u tioxhil txßißlißinaj
kßatza tu u Jesuus utz, yolon tek
u mem. Ech tiira sotz ikßußl qßu
aanima taqßo. Motx tek tal ech
tzaß: —¡Yeßkax tek qil kam tu
kuxoßl oß Israeel tzaß aas echaß
tziß!— Texhtuß.

34 Pek aatz qßu fariseo nichtal
ech tzaß: —Viqßesal qßu txßißlißinaj
nilochon tiß tojchal el qßu tioxhil
txßißlißinaj atziß.— Texh tiß u
Jesuus.

Qßu yaßtan Tioxh

35 Uncheeß nichipaal u Jesuus
tu qßu nimaj tenam tuchß tu qßu
talaj tenam. Aß nichichus u
bßaßnla chusbßal tu qßu atibßal
chusbßal tetz u oßtla mantaar.
Nichipaxsa itziiul u bßaßnla
chusbßal majte tetz viQßesalail u
Tioxh. Utz nichibßan bßaßn tu
kajay qßußl atil yaabßil kßatza.
Nichteesa qßu chißom kßatz
aanima. 36 Ech txumun u Jesuus
aas til u mam tenam tan, yeßk
iqßesal sateesa bßey siatz. Echaß
karneßl yeßk xeen tetz, paximal
koßxh tibß.

37 Ech tal tek tu qßul ichusul-
ibß ech tzaß: —Nojchit tiira
sibßalen qßu aanima niyaßta
Tioxh tziß, pek bßiil koßxh qßu
paxsan tetz u yolbßal Tioxh
tixoßl. Ela tuchß triigo aas
qßanbßia utz, bßiil koßxh chokol

tetz atoßk. 38 Echtzixeßt jajtaj tu
u Tioxh, aas satoksa tereßn
paxsan tetz viyolbßal tixoßl. Ech
sißaneß vaßl nißan u bßaal triigo
aas nitoksa tereßn taqßonom tiß
imolax vivatz vichikobßeßm.—
Texhtuß.����

Vichajtu bßen tijleßm

kabßlaal qßu chusulibß

10 1 Uncheeß aatz u Jesuus,
isikßle opon kabßlaal qßul

ichusulibß kßatza. Utz taqß tijleßm
tiß tojchal el qßu tioxhil txßißlißinaj
kßatz aanima utz, tiß ibßanax bßaßn
tu qßu aanima majte, kßuxh kam
koßn chißomil nichbßanon. 2 Ech
vibßii kabßlaal qßu chusulibß
ichaja tzaß.

Aatz vibßaxa utz, Xhim; Luß chu
teßl majte.

Ant imol u Lixh, vitzaßqß.
Antu u Jacobo, tuchß u Xhan,

vitzaßqß, qßul ikßaol u
Zebedeo.

3 Antu u Felipe, u Bartolomee,
u Maxh, u Tio vaßl jajolich
jaßmel alkavaar, u Jacobo,
vikßaol u Alfeo.

Antu u Tadeo.�

4 Ant aß u Xhim vaßl atich ok
xoßl qßu cananista, tuchß u
Judas aa Cariote, vaßl kßayin
u Jesuus. �

5 Aß kabßlaal qßußl ichaj bßen u
Jesuus tziß. � Utz ibßan bßen talax
te ech tzaß:

—Bßenißchßex titenam qßu
puera aanima. Utz okichßopßex
titenam qßu aa Samaaria majte.
6 Pek aß seßenkßex xeß qßu qetz aa
tenamil Israeel, ayaß qßußl tzßejxi-
naj echaß itzßejxuka karneßl tiß
xeen tetz. 7 Ech til chit sapaal-
kßex, paxsataj talax itziiul ech
tzaß: «Najabßyu tul viQßesalail u
Tioxh tu Amlika texoßl.» Chajex.
8 Bßantaj bßaßn tu qßu yaßv.
Bßantaj bßaßn tu qßußl atil chßaßk
tiß. Qßaavixsataj ul taanima
kamnaj. Utz ojchataj el tioxhil
txßißlißinaj. Oya ikßulax u bßaßnil
vetebßana utz, oya u bßaßnil
sebßan majte. 9 Etiqßoch bßen
puaj. Nikoßxh bßaßnla qßan
chßichß, bßaßnla saj chßichß utz,
nikoßxh nojla qßan chßichß setiqßo
tu qßu kolbßal epuaj. 10 Utz
etiqßoch bßen etxim, iqßobß
etechbßubßal tetz ebßey. Nikoßxh
untzumt etoksaßm. Nikoßxh
untzumt exaabß. Utz yeßk setiqßo
ebßaara. Tan aatz u aqßonom, aß
satxßaßnku tiß u taqßon. 11 Pek
aatz loßoponex tu maßl nimla
tenam, oj tu tal tenam, letabßi
inujul abßil maßj aanima aas bßaßn

talcheß. Utz aß laßatinkßex tzixeß.
Analen leßelkßasußlex tu u atibßal
aas lakßasußlex. 12 Utz aatz
loßoponex tu maßj atibßal, letal
ichajlichil qßu bßaal atibßal.
13 Ech oj ayaßl ikßußl likßulex,
saßatin u paas tzixeß vaßl setal tiß.
Pek oj yeß lajeß ikßußl, saqßaav-
kßasußl u paas setiß. 14 Utz oj
abßil maßj yeß lakßulunex utz, yeß
likßulvißex tiß qßul eyol, kßasojulex
tu u atibßal tziß. Utz elojkßasußlex
tu u tenam tziß. Eesatajka qßu
pojoj tiß etajan, techlal aas la-
koßntila. 15 Tan nißxhtekßval
sete, aatz lußul u qßii vaßl satxßol-
ax inujul qßu aanima, paalchu u
choobßal paav sakuß tiß u tenam
tziß, vatz u qelolla tenam Sodoma
tuchß u qelolla tenam Gomorra
oßtla yol.

Vitßoyax qßu chusulibß ißan

u Jesuus tiß qßu chißkßulan tetz

16 Aatz cheel, aß nunchajvu-
bßenex xoßl chißkßulan etetz. Ech
echajaxeß ichajax bßen karneßl
xoßl lobo. Ech tokeß kuentaßex
sebßaneß. Echaß u txßißla txokop
aas telabßal elchil. Utz bßantaj ex
maanxho, echaß paroomaxh
majte. 17 Utz kuentaßex tiß qßu
aanima tan, saßnalißaneß aas sa-
tiqßooponex tu qßatbßal tzii. Utz
satzßußmalex taqßo tu qßu atibßal
chusbßal tetz u oßtla mantaar.
18 Viß kußen kßuxh saxochaxex;
sißiqßoloponex vatz governadoor
utz, tuchß vatz ijlenal. Ech laveet-
etaltu u bßaßnla chusbßal vatz qßu
puera aanima tziß. 19 Pek aatz
latxaypßex, elaßokißch koßxh

etaanima tiß aas kam setaleß. Tan
tuul txayelex, saßalax eyol kam
setaleß. 20 Tan ex tereßn koj vaßl
sayolonex, pek u Tioxhla
Espiiritu tetz u kuTat sayolon
tetziß. 21 Toj nal ißaneß aas
siyatzß tibß aanima itzaßqß tibß.
Utz ech sißan u tat majte, siyatzß
jeß ikßaol. Utz aatz qßu kßaol
meßala, salakpu kßatz qßul itxutx
ibßaal utz, siyatzßeß. 22 Utz saß-
nalchißkßulalex tiß vunnimaleß.
Pek abßil vaßl yeßxh saqeoni, saß-
nalitzojpixsa, aß vaßl soßopon tu u
bßenqßii bßensaj.

23 Utz aatz laojchalex tu maßl
tenam, oojojkoßnbßenex tu vaßte.
Tan nißxhtekßval sete aas yeßsaj
koßxh etzojp eloßp tiß talax u
yolbßal Tioxh tu qßu tenam
tikuenta Israeel aas lußul u Kßaola
vaßl bßennaj koßn aanima.

24 Yitß paalnaj koj tijleßm u
chusulibß vatz u chusul tetz. Utz
yitß paalnaj koj tijleßm u aqßonom
vatz u bßaal taqßon. 25 Pek sa-
koßniqßiß qßu chusulibß kam
saßalax tiß, echaß nitalax tiß u
chusul tetz. Utz echat koßxh u
aqßonom tuchß u bßaal taqßon.
Tan oj “qßesal txßißlißinaj” chu teßl
u Tata, aß chixh qßu kßaol meßala
yeß saßalax tiß majte.

Vixoßval u Tioxh

26 Pek yeß koßxh qeonex. Tan
yeßk maßj kam sajutzil ibßanaxeß
yeß koj saelußl itziiul. Utz yeßk
maßj mujich kam yeß koj saßabßili.
27 Ech kam vaßl sete koßxh nun-
chusva, altaj eloßp itziiul vatzsaj.
Utz qetumal talax vißaj otzotz qßu

yol sebßaneß qßußl tiira ex koßxh
vetabßin. 28 Utz yeß koßxh xoßvex
tu qßu aanima qßußl yatzßol koßn
tetz u chißl tan, tech koj tiß
iyatzßax u aanxel. Pek aß sexoßva
u Tioxh vaßl soßoleß tiß iyatzßpu u
chißl utz, soßoleß tiß taqßax bßen u
aanxel tu u xamal u choobßal
paav. 29 Tan echaß qßu talaj
tzßichin, kßuxh tiira yeßk ijaßmel,
kaßvaßl koßn tiß maßl sentaavo, sa-
koßnkoxhkam maßj oj yitß u kuTat
koj saßaqßon tzii tiß. 30 Yeß koßxh
xoßvex tan, aal tootzajle u kuTat
jatvaßl tachul qßu xißl kuviß tziß.
Tootzajle ekolcheß. 31 Yeß koßxh
xoßvex tan, paalch ejaßmel vatz
sibßal talaj tzßichin.

32 Aatz qßußl yeßk sachßixvu tiß
talax untziiul vatz qßu aanima,
saßkojchßixveßlin tiß vatz vunTat
tu Amlika majte. 33 Pek aatz
qßußl sateesa tibß tuul vatz
aanima aas tootzajin, sakoßn-
veesa vibß tuul aas vootzajle,
vatz vunTat tu Amlika majte.

U tixval qßu niman tetz u Jesuus

tu qßu titzßin tatzik

34 Yeß koßxh etitzßa aas taßxh
ul voksa paas tu u vatz amlika
txßavaß tzaß. ¡Yeßka! ¡Yitß taßn
koßn koj! Pek soßok chßaßo
majte; loqß viß kußen. 35 Tan
aatz qßußl sanimanin, soßok ixoßl
tuchß qßußl yeß sanimanin. Soßok
ixoßl u kßaola tuchß u tata. Soßok
ixoßl u itzßina ixviak tuchß vinan
utz, u alibßa tuchß vitxutx.
36 Tan aatz vikoontra u aanima

vaßl sanimanin, aß sacheek jeß tu
tatibßal xoßl qßu titzßin tatzik
qßußl yeß sanimanin.� 37 Pek
abßil vaßl tiira taßxh tii tiß itat
inan vatz vitzßejtu taanima viß,
yeß nikßuloßk tiß aas soßok viß.
Abßil vaßl tiira taßxh tii tiß ikßaol
imeßal vatz vitzßejtu taanima viß,
yeß nikßuloßk tiß aas soßok viß.
38 Abßil qßußl yeß siqßiß paalchil
tu mam il tzaßl viß utz, yeßk
siqßiß paalchil tu qßul unpaal-
ebßal, yeß nikßuloßk tiß aas soßok
viß. 39 Abßil qßußl taßxh nititzßa u
vatz iqßii isaj tu u vatz txßavaß
tzaß utz, yeßk siqßiß kamchil viß,
sitzßej u atinchil tu bßenqßii
bßensaj. Pek abßil qßußl liqßiß
kamchil viß, aß qßußl saßatin tu u
bßenqßii bßensaj.

Qßu bßaßnil sikßul qßu ilbßen tetz

qßu niman tetz u Jesuus

40 Abßil qßußl sakßulunex, in aß
nikßulin tziß. Utz aatz qßußl ni-
kßulunin, nikßul u Tioxh majte
atziß vaßl vetchajonulin. 41 Abßil
qßußl sakßulun qßu paxsan tetz u
yolbßal Tioxh, ela koßn ichoobßal
sikßul tuchß qßu paxsan tetz u
yolbßal Tioxh. Echat majte abßil
sakßulun maßj qßu jikomla
aanima, ela koßn ichoobßal sikßul
tuchß sißaneß. 42 Utz abßil qßußl
kßuxh maßj koßxh vaaso chißul aß
lataqß tu maßj qßu chßooal niman
vetz, nißxhtekßval sete aas saßkoj-
yaßtziß ikßult ichoobßal tan, niman
vetz vaßl vettaqß taaß.— Texh u
Jesuus.

11 1 Utz taßxh yaß u Jesuus,
tiß ibßantu bßen talax qßu

kam tu kabßlaal qßul ichusulibß
tziß, elbßen tu vaßl atichka. Ex
chusun tunjot tenam. Utz nich-
ipaxsa talax u yolbßal Tioxh.

U tiltu qßul ichaj u Xhan aas

nojchit iTxaaom Tioxh u Jesuus

2 Uncheeß atich okoßp u Xhan
tu tzeß. Tabßi itziiul kam qßußl
nichißan viTxaaom u Tioxh. Ech
ichajtu bßen kaßvaßl qßul ichusul-
ibß tzixeß. 3 Utz ul ichßoti te ech
tzaß: —¿Axh tzik viTxaaom u
Tioxh vaßl sauli? ¿Oj sakuchßia
vaßte?— Texh te. �

4 Tzaqßbßel tu u Jesuus ech
tzaß: —Bßenoj etal tu u Xhan kam
qßußl netileß netabßi tzaß. 5 Tan ni-
tekisajin qßu moy. Nitekixaan qßu
koßx. Nitekißan bßaßn qßu chßaßkßiß.
Nitektabßin qßu chakan. Nitek-
qßaavtitzßpixsal kamnaj. Utz ni-
tektabßil u bßaßnla chusbßal tu qßu
meßbßaß. 6 Ech chißbßebßal tetz qßu
aanima qßußl yeß nikaßtziiun viß.—
Texh u Jesuus.

U taltu bßaßnla yol u Jesuus

tiß u Xhan

7 Uncheeß tuul koßxh nichtel-
bßen qßul ichusulibß u Xhan, xeßt
iyolon u Jesuus tiß u Xhan tu qßu
aanima ech tzaß:

—¿Kam bßanel titxumbßal u
vinaj vaßl ex etil tu tzßinlich tzaji

txßavaß bßatzßi? ¿Ech tzik aß maßj
aa aas vaßl koßxh ibßen sunchaj
jalil tu kajiqß? Yeßka. 8 Pek ¿kam
ex etileß? ¿Aß tzik ex etil maßj
vinaj aas toksaßm ijlenal atoßk
taqßo? Yeßka. Tan aatz qßußl
bßaßnla chaj oksaßm atoßk taqßo,
ayeßn tu qßu tatibßal ijlenal.
9 Loqß ¿kam ex etileß? ¿Maßj tzik
alol tetz u yolbßal Tioxh?
Bßaßntan aß i. Utz nival sete aas
nim tatin vatz tereßn qßu alol tetz
u yolbßal Tioxh. 10 Tan aß vaßl
tzßibßamalka tiß tu u Yolbßal
Tioxh ech tzaß:

« Sunbßaxabßsa bßen vunchaj
saatz.

Aß sapaxsan itziiul val
ooponbßal.

Echaß ibßanax tuch bßey saatz
sißaneß. Chu u Tioxh.»

Texh u alol tetz u yolbßal Tioxh. �

11 Ech nißxhtekßval sete aas
yeßxhabßil koßxh vaßtoj paalchu
tijleßm viß u Xhan, u bßanol
vautiismo xoßl kajay qßu aanima
qßußl alamal. Pek loqß kßuxh echi,
aatz qßußl chßoo koßn u tijleßm tu
viQßesalail u Tioxh tu Amlika,
paalchu tijleßm viß u Xhan.
12 Ayaßxchen tuich ikuenta u
Xhan, u bßanol vautiismo utz,
ulyu koßxh tzaß tuul, atil unjolol
aanima nichij viQßesalail u Tioxh
tu Amlika. Nimaj ipax paal. Loqß
tech koj tiß. Pek abßil qßußl tiira

33 U Tio 11

� 11.3 Aatz u yol “viTxaaom u Tioxh” aß tokeß “Mesías” tu u yolbßal hebreo,

utz “Cristo” tu u yolbßal griego.
� 11.10 Choktaj u Malaquias 3.1.

nißan yaßl tibß tiß tok tu viQßesala-
il u Tioxh, aß qßußl nitokeß.
13 Tan kajay qßu alol tetz u
yolbßal Tioxh tuchß u oßtla
mantaar, aß niyolonku tiß vi-
Qßesalail u Tioxh, ulyu koßxh
tikuenta u Xhan. Tan aß u yaß-
tebßal alol tetz u yolbßal Tioxh.
14 Utz oj sesaßa, nimataj kam
nitaleß tan, aatz u Xhan, echaß u
Elias atziß, vaßl saßnalchituli
alaxnaj.� 15 Abßiste ex niabßin
qßu yol tzaß, nimataj.

16 ¿Kam bßoj ela tuchß qßu
qelolla chaj aanima tu u tiempo
tzaß? Ela tuchß qßu talaj nitxaß
atziß aas nisaach tu kßayibßal, utz
niqetunsa bßen talax timol ech
tzaß:
17 «Vetkuxuli aa utz, yeßn

bßixex, yeßn chißbßex qiß. Vet-
bßitzßoß echaß ibßitzal kamnaj
utz, yeßn oqßex tu txumußm.»
Chia.

18 Tan aatz ißan u Xhan, u
bßanol vautiismo, yeßt txßaßni
utz, yeßt tukßa taßl uuva. Utz:
«Tioxhil txßißlißinaj atil kßatza.»
Chu teßleß. 19 Pek aatz u Kßaola
vaßl bßennaj koßn aanima, vaßl
itxßaßneß utz, nitukßa taßl uuva.
Utz netal viß ech tzaß: «Ulyu
maßl u vinaj yeßk chit iyaßebßal
tu echbßußm, tu ukßa taßl uuva.
Nimolo tibß tuchß aa paav, tuchß
subßulla chaj jajol jaßmel
alkavaar.» Cheßex viß. Loqß aatz
vitxumbßal u Tioxh, aß niilchik
tu vibßanon qßul ikßaol imeßal
Tioxh.— Texh u Jesuus.

Vitzßejtu yol u Jesuus

tiß kaßvaßl qßu tenam yeßt niman

20 Uncheeß sibß txaichil ißan u
Jesuus tu unjolol tenam, loqß yeß
nichmotxikßaxa qßul ipaav qßu
aanima tziß. Ech xeßt tek tal tzßej-
bßal yol u Jesuus tiß. 21 Utz tal tiß
ech tzaß:

—¡Tilayol sayaßkßex aa
Coraziin, tuchß ex aa Betsaida!
Tan yeß nenima qßu mamaj
txaichil unbßan texoßl. Pek xoßl
koj qßu aa paavla chaj puera
aanima aa Tiro tuchß qßu aa
paavla chaj puera aanima aa
Sidoon unbßanva, oora koßxh
motx ikßaxa qßul ipaav koj atziß.
Utz motx toksa oksaßm techlal
txumußm. Utz imakß jeß tzaßa
tiviß tiß qßul ipaav koj atziß.
22 Ech tok nival sete, aatz lußul
u qßii vaßl satxßolax inujul qßu
aanima, paalchu u choobßal
paav sakuß setiß vatz qßu aa Tiro
tuchß qßu aa Sidoon. 23 Utz
echat ex majte aa Capernauum.
Kamal netaleß aas saßxhtßanbßaß-
lex. ¡Yeßxhjatu! Pek bßoono
ebßajax kußl sabßanli; ech
sabßenex tu choobßal paav. Tan
aß koj vetuchku qßu mamaj
txaichil tixoßl qßu aa Sodoma
tziß, echaß qßußl vetunbßan texoßl,
motx ikßaxa qßul ipaav koj atziß.
Utz ankoßxh atil tu u tiempo
cheel koj tzaß. 24 Ech tok nival
sete, aatz lußul u qßii vaßl sa-
txßolax inujul qßu aanima,

U Tio 11 34

� 11.14 Choktaj u Malaquias 4.5.

paalchu u choobßal paav sakuß
setiß vatz qßu aa Sodoma tziß.—
Texh u Jesuus.

U Jesuus u ulsan tetz ikßußl

qßußl jochpinaj tu u paav

25 Uncheeß aatz ißan tu u qßii
tziß, iqßila sikßle Tioxh u Jesuus
utz, tal ech tzaß: —Nivaqß
taßntioxh see Tat. Axh iBßaal u
Amlika txßavaß tziß. Tan vet-
akßuch vatxumbßal tu qßußl yeßk
tootzajibßal, qßußl echaß talaj
nitxaß. Utz yeßn akßuch tu qßußl
nitoksa iqßii tiß qßul itxumbßal.
26 Aßi, Tat. Tan ech vasaß tziß.—
Texh u Jesuus tu viqßilat u
Tioxh.

27 Tal paj u Jesuus ech tzaß:
—Kajay qßu kam vettoksal
vunTat tunqßabß. Utz abßil koj
maßj tekß ootzajin tetz viKßaol u
Tioxh tuchß itxumbßal, pek taßxh
u kuTat. Utz abßil koj ootzajin
tetz u kuTat, pek taßxh u Kßaola.
Utz antu saootzajin majte qßußl u
Kßaola saßaqßon elußl te vatzsaj.
28 Ech tokeß ulojex sunkßatza
kajay ex ijtzinajex utz, jochpinaj-
ex jaqß vepaav tan, in sailansan-
ex. 29 Oksataj etibß jaqß
vunmantaar. Utz iltaj ok etetz viß
tan, in maanxho. Utz jik u
vaanima. Ech sailan vetaanxelal.
30 Tan yitß tzaßl koj iqßol

vunmantaar. Utz yitß tii koj
nimali.— Texh u Jesuus.�����

U tijleßm u Jesuus

vatz u ilanbßal qßii

12 1 Uncheeß aatz ißan tu
maßl u ilanbßal qßii, paal

u Jesuus tuchß qßul ichusulibß xoßl
unjolol qßu chikobßeßm. Utz
nichikam qßu chusulibß tu vaßy.
Ech motx itxßup vatz triigo utz,
techbßu. 2 Pek taßxh ilax tu qßu
fariseo, tal tek tu u Jesuus ech
tzaß: —Yitß bßaßn koj bßanax tu u
ilanbßal qßii vaßl nißan qßußl
achusulibß tziß. Aß niqel u
kukostuumbre tzßibßamal tiß u
ilanbßal qßii.— Texh te. �

3 Tal tek u Jesuus te ech tzaß:

—¿Yetz sikßlemal setaqßo kam
vaßl ißan u Daviid tuchß qßußl
xamich tiß aas kam tu vaßy?
4 Tan motx okoßp tu u totztioxh
utz, motx itxßaß tetz u txaaßla
kaxhlaan txßix tetz Tioxh vaßl
yitß aqßich koj tzii aas abßil
koßxh satxßaßon. Nikoßxh u
Daviid tuchß qßul imol aqßelku
tzii. Pek taßxh aqßelku tzii tu qßu
oksan yol vatz Tioxh.� 5 Utz

¿yetz sikßlemal setaqßo tu u oßtla
mantaar majte, aas yitß aa paav
koj qßu oksan yol kßuxh ni-
taqßonin tu ilanbßal qßii tu

35 U Tio 11, 12

� 12.2 Aatz qßu “kostuumbre tzßibßamal” tetz qßu Israeel nital qßu fariseo tzaß,

ayaß qßu kostuumbre tetz qßul ikßuy imam qßu Israeel, unjolol qßu mantaar

xoßl qßu aanima, echaß u codigo civil sukuvatz. Ech aß ixeßal qßu kostuumbre

u oßtla mantaar tetz u Moisees aas nimotxtaleß, loqß yeß nikan tootzajil qßu

fariseo kam vitxumbßal u Tioxh aas taqß u oßtla mantaar.
� 12.4 Choktaj u Leviitico 24.9; u Samueel I 21.3-6.

viqßanalil u totztioxh?� 6 Ech
nival sete aas paalchu tijleßm
vatz u totztioxh vaßl atil tzaß.
7 Utz yeß nekan tokebßal u
Yolbßal Tioxh vaßl nital ech tzaß:

«Aß unsaß setxum iatz emol; yitß
taßn koßnkoxh setitzßa
ikßachax ok avan tu txßoloßm.»
Chia.�

Tan sakoßnkoxhekßon paav tiß
bßaßnla aanima koj atziß. 8 Tan
aatz u Kßaola vaßl bßennaj koßn
aanima, aa yol tiß u ilanbßal
qßii.— Texh te.

Vibßanax bßaßn tu maßl u vinaj

tu u ilanbßal qßii

9 Uncheeß aatz tek kßasußl u
Jesuus latziß, bßenoßk tu maßl u
atibßal chusbßal tetz u oßtla
mantaar. 10 Utz atich maßl u
vinaj tziß aas yeß nichiyikun
unpaqßil iqßabß. Ech aatz qßu
fariseo, vet sikßußl ichßoti tu u
Jesuus ech tzaß: —¿Bßaßn tzik
vatz u kukostuumbre tzßibßamal
aas sabßanax bßaßn tu qßu yaßv tu
u ilanbßal qßii?— Texh te. Tan aß
isaß ixochtu u Jesuus tiß vaßl
sataleß.

11 Pek alax te tu u Jesuus
ech tzaß: —Abßiste koj maßj
sabßanon sete aas yitß oora seßn-
tiqßo jeßul maßl vikarneßl vaßl
taßxh maßl, oj sachajpu bßen tu
jul tu u ilanbßal qßii. 12 Utz aal
sibß paalchu u aanima vatz maßl
karneßl. Echtzixeßt bßaßn
sabßanax bßaßn tu maßl aanima

kßuxh tu u ilanbßal qßii.— Texh
te.

13 Ech tal tek u Jesuus tu u
yaßv ech tzaß: —Yuj vaqßabß
tziß.— Texh te. Iyuj viqßabß u
vinaj utz, yakich ißan bßaßn. Ela
texh kaak tuchß vaßt viqßabß.

14 Pek motx kßasußl qßu
fariseo. Utz motx ex inukßeß
kanißch ixochax u Jesuus sißaneß;
satal ikameß.

Vitzojpu u yol tiß u tatin

u Tioxhla Espiiritu kßatz u Jesuus

15 Pek tabßi u Jesuus. Ech el-
tekbßen tu vaßl atichka. Utz
mam tenam xambßu bßen tiß. Utz
ißan bßaßn tu kajay qßu yaßv.
16 Loqß tiira nichtal tu qßu
aanima bßaßnil aas yeßk sataqß
elußl itziiul. 17 Tan ech chit
itzojpu u yol alelka tu u Isaias,
u alol tetz u yolbßal Tioxh aas
tal ech tzaß:

18 «Aß u bßanol tetz vuntxum-
bßal tzaß, vunTxaaom.

Tiißin tiß. Utz kßujlebßal unkßußl.
Savoksa vunTioxhla Espiiritu

kßatza,
ech satal vinujul tu kajay qßu

tenam tzßejxinaj.
19 Yitß sakoßnkoxhiyaa yoli tibß.
Yitß sakoßnkoxhqßeqßuni utz,
yitß sakoßnkoxhtxabßaßpun tu

bßey.
20 Aal koj sateesa ikßußl u paxaßl

aa utz,
aal koj sitzaasa u xamal

U Tio 12 36

� 12.5 Choktaj u Nuumeros 28.9-11.
� 12.7 Choktaj u Oseas 6.6.

vaßl bßiit koßxh nitel isibßel. �

Pek aal saßnalpaal tetz vinujul
taqßo.

21 Utz aß sakßujeßk ikßußl kajay
qßu puera tenam tiß sißaneß.»
Chia.�

Visuyax qßesal tioxhil txßißlißinaj

tiß u Jesuus

22 Uncheeß iqßol opon maßl u
vinaj vatz u Jesuus. Moyich utz,
memich majte. Atich ok tioxhil
txßißlißinaj kßatza. Utz bßanax
bßaßn te tu u Jesuus. Ilon tek u
vinaj utz, yolon tek majte.
23 Ech kajay qßu aanima motx
tzßejx ikßußl tiß vaßl ißan u
Jesuus. Utz nichtekmotxtal ech
tzaß: —¡Kamal aß vitußxh ixalam
u Daviid vaßl saßchituli!—
Texhtuß.

24 Pek aatz qßu fariseo, taßxh
motx tabßi u yol tziß, motx tal ech
tzaß: —¡Aß koj tziß! Tan u
Belzebuu, u qßesal tioxhil txßißlißi-
naj niaqßon tijleßm tiß tojchal el
tioxhil txßißlißinaj.— � Texhtuß.

25,26 Pek aatz u Jesuus tan,
paal itxumbßal tu qßußl nichtitzßa
utz, tal tek te ech tzaß:

—¿Kanißch bßoj tatin viqßesala-
il u txßißlißinaj tinujul oj atoßk
ixoßl tibßilaj? Saßkojveet
iqßesalaineß oj jatxel tibß iatz.

Echat koßxhtuß aß maßj ijlenal
majte. Oj jatxel tibß iatz tuchß
qßul imol tu viqßesalail, sakoßn-
jinkßi. Utz ech pajeß aß maßj
tenam, oj untanoj itzßin atzik tu
maßl atibßal, jatxel tibß iatz, saß-
kojveet ißantu maßl iatz. 27 Utz
oj u qßesal tioxhil txßißlißinaj
niaqßon vijleßm tiß tojchal el qßu
tioxhil txßißlißinaj netaleß, ¡kamal
aß paj niaqßon tijleßm qßu aanima
qßußl nechus tiß tojchal el majte
uncheeß! Aß tek samotxalon sete
atziß, abßil niaqßon vijleßm, u
Tioxh tzik oj viqßesal qßu tioxhil
txßißlißinaj.

28 Pek oj u Tioxhla Espiiritu
niaqßon vijleßm, nojchit aß u
techlal aas ulyu viQßesalail u
Tioxh texoßl. 29 Tan echaß tziß,
abßil koj saveet tokoßp toßotzotz
xeß maßl aanima aa yakßil oj yitß
bßaxal koj siqitzeß. Pek bßaxal
siqitzeß, ech soßoleß tiß ijolonsal
bßen qßu tetz. 30 Pek abßiste yitß
oknaj koj viß, nikoontrain atziß.
Utz abßiste vaßl yeßxhkam nitoksa
vetz, tzßejoßm nißaneß.

31 Ech tokeß nival sete, kajay
qßu paav sakuyli utz, kajay qßu
yoqßoßmla yol nital qßu aanima,
sakuyli. Pek abßil sayoqßon
saqelon u Tioxhla Espiiritu,
yeßxhjatu sakuyaxi. 32 Aal
sakuyli abßil qßußl sayoqßon u

37 U Tio 12

� 12.20 Aatz u yol “paxaßl aa” tuchß “u xamal vaßl bßiit koßxh nitel isibßel”, aß

nital qßu aanima qßußl peena texh atoßk kßatz Tioxh.
� 12.18-21 Choktaj u Isaias 42.1-4.
� 12.24 Aatz u bßii Baal Zebuub, aßich aß vitioxh qßu aa Ecroon titiempo u

Elias. Pek bßens ibßii u qßesal txßißlißinaj tu qßu Israeel. Belzebuu bßenka.

Choktaj u Reyes II 1.1-17; U Tio 12.24.

Kßaola vaßl bßennaj koßn aanima.
Pek ech koj qßußl sayoqßon
saqelon u Tioxhla Espiiritu,
yeßxhjatu sakuyli. Nikoßxh tu u
vatz amlika txßavaß tzaß; nikoßxh
tu vaßt u atinchil.

U tootzajil u aanima tu vibßanoneß

33,34 ¡Txßißla chaj aanima!

¡Kanißch bßoj etaltu bßaßnla chaj
yol nenacheß tan, jolol ex onkon!
Kam qßußl atil xeß taanima u
aanima, aß vaßl nijeßul titziß. Pek
bßantaj u bßaßnil, ech sekßucheß ex
bßaßn. Echaß u bßaßnla tzeß, bßaßn
ivatz nitaqßeß. Utz aatz u yeßx-
txojla tzeß, yeßxtxoj ivatz nitaqßeß.
Tan aß nißilchik u tzeß tu vivatz;
bßaßn tzik oj yeßxtxoj. 35 Tan
aatz u bßaßnla aanima, aß nikßuch-
vu u bßaßnil vaßl atil xeß taanima
tu viyoloneß. Pek ech koj u
onkonla aanima, aß nikßuchvu tu
viyolon majte aas onkonil atil xeß
taanima. 36 Ech tok nival sete,
saßnaltxßolch inujul qßu aanima
tiß kajay qßu yol qßußl yeßk koßxh
tokebßal nimotxtaleß. 37 Tan tu
koßn qßul eyoloneß satxßolax
enujul; oj bßaßn, sabßenex tu u
bßaßnil; oj yeßxtxoj, sabßenex tu
choobßal paav majte.— Texh u
Jesuus.

Vijajtu xheenya qßu fariseo

tu u Jesuus

38 Uncheeß aatz unjolol qßu aa
txumbßal tiß u oßtla mantaar, ant

imol unjolol fariseo, tal tu u
Jesuus ech tzaß: —Chusul, kßuch
maßj xheenya kuvatz oj nojchit
axh iTxaaom Tioxh.— Texh te. �

39 Tzaqßbßel tu u Jesuus ech
tzaß:

—¡Aatz ex itzßlelex tu u
tiempo tzaß, jolol ex qelolla chaj
aanima! Ex aa paav utz, nejaj
xheenya aas sakßuchax sete
netaleß. Pek ¡yeßka! Taßxh maßl
xheenya setootzaji, vaßl tiß u
Jonaas, u alol tetz u yolbßal
Tioxh. 40 Tan echaß vaßl ißan u
Jonaas aas oxvaßl qßii tuchß
oxvaßt aqßbßal ißan tu tuul u mam
txay, echat koßxh sißan u Kßaola
vaßl bßennaj koßn aanima majte.
Oxvaßl qßii tuchß oxvaßt aqßbßal
sißan jaqß txßavaß.

41 Aatz qßu aa Niinive, toj
nal tal ebßen tu choobßal paav,
ex itzßlelex tu u tiempo tzaß aas
latxßolax inujul qßu aanima; tan,
motx ikßaxa qßul ipaav tu u
yolbßal Tioxh vaßl ex tal u
Jonaas tixoßl. Pek aatz ex, yeß
nekßaxa qßul epaav tiß qßul iyol
vaßl paalchu tijleßm viß u
Jonaas.

42 Echat maßl u ixoj ijlenal
majte, toj nal tal ebßen tu
choobßal paav, ex itzßlelex tu u
tiempo tzaß. Tan yaßviloßm
kßaskußl tikuenta aal ikußeß tiß ul
tabßil vimam txumbßal u
Salomoon. Pek paalchu tijleßm

U Tio 12 38

� 12.38 Motx ijaj u xheenya tziß. Aß isaß ißantu maßj mam kam u Jesuus siatz

tu amlika. Echaß tziß sijal tilon u qßii, u ichß oj qßu txßumißl, oj kam koßxh

vaßtioj kamil aas yeßkax uchi.

viß u Salomoon vaßl atil tzaß cheel
utz, yeß nenima.

43 Aatz nitel u tioxhil txßißlißi-
naj kßatz maßl aanima, nipaal tu
tzaji txßavaß nichok tilanbßal. Loqß
yeß nichabßa. 44 Ech nitektal ech
tzaß: «Saqßaavbßenin tu u vatibßal
vaßl vetkßaskußlin.» Chia. Ech
aatz nitopon tu u tatibßal, tiira
bßaßnla tek amel, chßisel utz, vijel
majte. 45 Uncheeß ech nitiqßo
opon jujvaßt imol, aas maas aqßel
tek iviß siiß. Utz ech taßn aß
oponya. Aß tek nimotxatinku tziß.
Ech aal maas tek sael u aanima
tu bßey tziß vaßl atoßk qßu tioxhil
txßißlißinaj kßatza, vatzich u tatin
bßaxa yol. Uncheeß ¡echat koßxh
vaßl sebßaneß jankßil ex, ex
onkonla chaj aanima itzßlelex tu
u tiempo tzaß!— Texh u Jesuus.

Qßu nojla titzßin tatzik u Jesuus

46 Uncheeß tuul ankoßxh nich-
iyolon u Jesuus tu qßu tenam,
opon vinan tuchß qßul itzaßqß. Aß
isaß sißchyolon tuchß u Jesuus.
Utz yeßt veet tokoßp kßatza.
47 Ech alax tek tu u Jesuus ech
tzaß: —Nisavsaßaxh vanan tuchß
qßul atzaßqß. Aß isaß sayolonaxh
tuchß chi.— Texh teßleß.

48 Pek itzaqßbße koßn vaßl alon
te utz, tal te ech tzaß: —¿Abßil
unnan naaleß? Utz ¿abßil qßul
untzaßqß?— Texh te. 49 Ech
ikßuchtu bßen qßul ichusulibß
tiqßabß utz, tal tiß ech tzaß: —Aß
vunnan tzuta. Utz aß qßul untzaßqß
tzuyi. 50 Tan aatz kajay qßußl
nibßanon vitxumbßal vunTat tu
Amlika, aß qßußl untzaßqß atziß; aß

vanabß atziß utz; aß vunnan
atziß.— Texhtuß.�����

Vikßamtu tiß u chikol u Jesuus

13 1 Uncheeß aatz ißan u
Jesuus tu u qßii tziß, el-

kßasußl tu u atibßal. Utz ex
kßujeßoj tziß choo. 2 Mam tenam
chit imol tibß kßatza. Ech jeß-
tekßop u Jesuus tu maßl u jukubß.
Kßujeß tuul utz, xeßt ichusuneß,
tuul aatz qßu aanima tan, atich
koßn tziß aß. 3 Ech sibß koßxh yol
tal u Jesuus. Nichikßam tiß kam
ech tzaß:

—Aatz ißan maßl u chikol,
bßen tu chikoßm. 4 Utz tuul
nichimakß paal u ia, atia aß kußk
tu bßey. Utz motx koßn ex
tzotiloj tu qßu tzßichin. 5 Atia aß
kußk vißaj sivan aas bßiil koßxh
txßavaß atil siiß. Utz oora itzßpu
u ia tan, xax koßn u txßavaß.
6 Pek tzßaßbß u qßii. Lumin tu
vitzßaßl utz, tzaji. Tan bßiil koßn
bßennaj u taqßil. 7 Utz at u ia, aß
kußk xoßl chßißx. Pek chßii qßu
chßißx utz, isotzsa.

8 Pek aatz untante, aß kußk tu
bßaßnla txßavaß. Utz ech vatzini.
Atia 100 ivatz taqß tiß junun
tajan. Atia 60 ivatz taqßa. Utz
atia 30 ivatz taqß majte. 9 Abßiste
ex niabßin qßu yol tzaß, nimataj.—
Texhtuß.

U taltu u Jesuus

kam tokeß nikßam tiß kam

10 Uncheeß xaan tek opon qßu
chusulibß kßatz u Jesuus utz, tal
tek te ech tzaß: —¿Kam tokeß aß

39 U Tio 12, 13

QßU KAM IKßAM TIß U JESUUS TU VICHUSUNEß

nakßam tiß kam aas nayolon tu
qßu aanima tziß?— Texh te.

11 Ech itzaqßbße utz, tal te ech
tzaß:

—Bßaßn ex tan, aqßel tzii, sete
aas setootzaji u tokebßal qßu kam
qßußl yeß ootzajimal tokebßal tiß
viQßesalail u Tioxh tu Amlika.
Pek ech koj qßu aanima tziß, saß-
kojtootzaji u tokebßal tan, yeß
aqßel te. 12 Tan abßiste vaßl atil
nal itxumbßal tiß qßu kam qßußl yeß
ootzajimal tokebßal, aal saßaqßax
tereßn tetz. Ech sibßal tek itxum-
bßal saßatini. Pek abßiste vaßl yeßk
maas itxumbßal tiß, aal samaaleßl
te jankßal vatz tetz aqßel. 13 Tu
kßamich kam nunyolonku te tan,
nisajineß tiloneß, loqß yeßxhat
nißenku te. Kßuxh nitabßineß, ni-
kojikan tabßil tokebßal qßu kam.
Utz nikojipaal itxumbßal tuul.
14 Tan ech chit itzojpu vaßl
bßaxabßsamal talax tu u Isaias aas
tal ech tzaß:

«Aatz qßu aanima tziß,
saßmotxabßin tuchß ixichin,

loqß saßkojpaal itxumbßal tu
vaßl satabßi.

Utz samotxsajini,
loqß saßkojikan tilaxeß kam

vaßl sisaji.
15 Tan tiibßinaj taanima qßu

tenam tziß.
Yeß nimotxisaßa tabßileß kam

tokebßal qßu yol.
Yeß nimotxisaßa tilax qßu kam

ijikomal.

Ech tokeß yeß samotxilon tuchß
bßaqß iatz.

Yeß samotxabßin tuchß ixichin.
Utz nikoßxh satootzaji u

tokebßal qßu kam tuchß
taanima.

Ech yeßk saqßaavoßk sunkßatza.
Utz yißsaß sunbßan bßaßn te

majte.» Chia. �

16 Pek aatz ex, chißbßebßal
etetz tan, netil inujul qßu kam
tuchß bßaqß evatz. Utz nekan
tabßil tokebßal tuchß exichin.
17 Tan nißxhtekßval sete, sibßal
koßxh qßu alol tetz u yolbßal
Tioxh motx tachva tilaxeß kam
vaßl netil cheel. Pek yeßt tila. Utz
motx tachva tabßileß kam vaßl
netabßi cheel. Pek yeßt motx tabßi.
Echat qßu jikomla chaj aanima
majte.

U tokebßal u kßamich yol

tiß u chikol

18 Pek abßitaj uncheeß kam u
tokebßal u yol tiß u chikol.
19 Aatz u aanima vaßl niabßin qßu
yol tiß viQßesalail u Tioxh utz, yeß
nipaal itxumbßal tuul, aß nikßam
tiß u ia vaßl aß kußk tu bßey. Tan
nikoßnulsotzsaloj u yolbßal Tioxh
tu taanima tu u txßißlißinaj.

20 Atil aanima nitabßi u
yolbßal Tioxh utz, kaana itxuqß-
txun tiß bßaxa aas nikßuleß. Ech aß
nikßam tiß u ia vaßl aß kußk vißaj
sivan, aas bßiil koßxh txßavaß siiß.
21 Pek yeß bßennaj taqßil. Bßiil
koßn nißanoßk. Tan echaß tziß,

41 U Tio 13

nitul maßj tzaßlla kam tiß utz, ni-
xeßkßulal tiß u yolbßal Tioxh
majte, sibß nißenku te. Utz yeß
koßxh tiil ikußeß.

22 Pek atil aanima nitabßi u
yolbßal Tioxh, loqß nikoßnisotz
bßen sikßußl tu qßu elaßokchil tiß
vimeßbßißl tu u vatz amlika
txßavaß tzaß. Aß nikßam tiß u ia vaßl
aß kußk xoßl chßißx. Ech yeßxhkam
nivatzin taqßo. Utz nisotz bßen
sikßußl tiß tachvaloßk qßu txßiibßal
qßii.

23 Pek ech koj vaßl aß kußk tu
bßaßnla txßavaß, aß nikßam tiß u
aanima vaßl niabßin u yolbßal
Tioxh utz, nipaal itxumbßal tuul.
Echaß u ia aas nivatzineß. Atia
100 ivatz nitaqßeß. Atia 60 ivatz
nitaqßeß. Utz 30 ivatz nitaqß
majte.— Texhtuß.

Vikßamtu tiß yeßxtxojla xajtzeß

u Jesuus tu vichusuneß

24 Tal paj chit vaßt kßamich
kam u Jesuus tu qßu aanima ech
tzaß:

—Aatz viQßesalail u Tioxh tu
Amlika, ela tuchß maßl u vinaj
vaßl ichik bßaßnla ia triigo
titxßavaß. 25 Pek aatz tu aqßbßal,
tuul vatchel qßu aanima, ul vi-
koontra, ul ichikka yeßxtxojla ia
xoßl u triigo. Utz bßeni. 26 Ech
jeßul u triigo, chßii. Utz vatzini.
Loqß chee u yeßxtxojla xajtzeß
tixoßl majte. 27 Ech aatz qßu
aqßonom tan, motx tek ex tal tu u
bßaal chikobßeßm ech tzaß: «Bßaal
nitxaß, tiira bßaßnla ia vaßl
vetachik tu vatxßavaß. Pek ¿til

chaj unjalkßik u yeßxtxojla xajtzeß
tziß?» Texh te.

28 Tzaqßbßu u bßaal chikobßeßm
ech tzaß: «Maßl u koontra vetex-
chikonka atziß.» Texhtuß.

Tal qßu aqßonom te ech tzaß:
«Pek ¿satz asaßa seßnkubßuqßeßl
tixoßl uncheeß?» Texh te.

29 Tal u bßaal chikobßeßm ech
tzaß: «Yeßka. Tan bßaßn sißaneß aas
tuul nebßuqßeßl u yeßxtxojla
xajtzeß, sabßuqßxu kßasußl triigo
tiß. 30 Pek aß lißilon, chßiiojna si-
jununil utz, qßanbßunale. Ech
saval tu qßu chokol tetz tu u
tiempo tziß: Moltaj qßu yeßx -
txojla chaj xajtzeß bßaxal tziß. Utz
tiß bßoßkßol iqitzax sebßaneß. Ech
satzßeßi. Pek ech koj u triigo tan,
aß semolvu tu kolbßal tetz.
Chajin te.» Chu u bßaal chiko-
bßeßm tu qßu taqßonom.— Texh u
Jesuus.

Vikßamtu tiß

u tal pitzßkin ia u Jesuus

31 Aatz u Jesuus, ikßam paj tiß
vaßt kam utz, tal ech tzaß:

—Aatz viQßesalail u Tioxh tu
Amlika, ela tuchß maßl u bßaqß
muxhtaansa ichik maßl u vinaj
titxßavaß. 32 Tan aß u ia vaßl
nojchit tiira tal chßoo vatz tereßn
qßu tiil itza. Pek paalchu ichßii viß
tereßn qßu itza nißaneß. Aatz ni-
chßiieß utz, nibßens nimla tzeß. Aal
nitekßulißan isok qßu tzßichin vißaj
qßul iqßabß.— Texh u Jesuus.

33 Aatz u Jesuus, ikßam paj tiß
vaßt kam ech tzaß: —Aatz vi-
Qßesalail u Tioxh tu Amlika, ela

tuchß u txßamil kaxhlaan txßix
vaßl taqß bßen maßl u ixoj xoßl
oxvaßl paabßal ariina. Utz ech
itxßamtu kajay viqßotiil u
kaxhlaan txßix taqßo.— Texh u
Jesuus.

34 Aatz kajay qßu yol tal u
Jesuus tu qßu aanima, aß ikßam tiß
kam. Utz yeßxhkam nichiyoloneß
untzßoj yeß nichikßam tiß kam.
35 Ech chit itzojpu u yol alich-
nalka tu u alol tetz u yolbßal
Tioxh aas tal ech tzaß:

—Sayolonin utz, kam koßn
sunkßam tiß. Ech saval elußl
inujul qßu kam qßußl yeß
ootzajimal u tokebßal xeß qßii
xeß saj.— Chia.�

U tokebßal u yol

tiß u yeßxtxojla xajtzeß

36 Uncheeß ijatx tek tibß u
Jesuus tuchß qßu aanima. Ech
bßenoßk u Jesuus tu atibßal. Utz
xaan opon qßu chusulibß kßatza,
tal te ech tzaß: —Bßan talax qe
bßaßnil kam tokebßal u yeßxtxojla
xajtzeß vetakßam tiß aas chee xoßl
u chikobßeßm.— Texh te.

37 Tzaqßbßel tu u Jesuus ech
tzaß:

—Aatz vaßl chikon u bßaßnla
ia, ayaß u Kßaola vaßl bßennaj
koßn aanima. 38 Aatz u txßavaß,
ayaß u vatz amlika txßavaß. Aatz

u bßaßnla ia, ayaß qßußl oknaj tek
tu viQßesalail u Tioxh. Utz aatz
u yeßxtxojla ia, ayaß qßu aanima
qßu niman tetz u txßißlißinaj.
39 Aatz u koontra vaßl chikon,
ayaß u txßißlißinaj. Aatz u tiempo
tzokßbßal tetz utz, ayaß u motxe-
bßal qßii saj sißaneß. Utz aatz qßu
molol tetz, ayaß qßu aanjel.
40 Kam chit ech vitzokßax el qßu
yeßxtxojla xajtzeß tziß utz, ni-
kßachax ok tu xamal, ech
sabßanax tu qßu aanima tu u
motxebßal qßii saj sißaneß. 41 Tan
aatz u Kßaola vaßl bßennaj koßn
aanima, sichaj kßasußl qßul
iaanjel utz, sußlteesa tu u vatz
txßavaß tzaß jankßal qßu aanima
oknaj tu viQßesalail qßußl nitaqß
bßen imol tu paav utz, tuchß qßu
bßanol tetz onkonil. 42 Ech
sikßon bßen tu u mam xamal.
Ayaß u choobßal paav, paalchu
viß oorno. Ech latziß samotxoqß-
ka utz, aß sajarachßunku tee
tziß.�

43 Pek aatz qßu jikomla
aanima, qßu niman tetz u Tioxh
tan, samotxribßuni. Echaß iribßun
qßii sißan tu viQßesalail u kuTat.
Ech nimanoj, abßil nikanon tabßil
tokebßal qßu kam tzaß.— Texh u
Jesuus.

Vikßamtu tiß u txßiibßal qßii

u Jesuus vaßl mujel

44 Tal paj u Jesuus ech tzaß:
—Aatz viQßesalail u Tioxh tu

43 U Tio 13

Amlika, ela tuchß maßl sivan sibß
ijaßmel aas mujel tatin tu maßj
txßavaß. Utz aatz nichabßal tu
maßl u aanima, nikoßnpajqßaav-
imujka. Utz kaana itxuqßtxun tiß.
Ech tek neßnikßayika kajay qßu
tetz. Utz niloqß u txßavaß tziß. Ech
satetzi u txßiibßal qßii vaßl mujel
tuul.

Vikßamtu tiß u bßaßnla sivan

u Jesuus

45 Aatz paj viQßesalail u
Tioxh tu Amlika, echaß maßl
lakol. Aß nichok bßaßnla chaj
perla. 46 Utz aatz nichabßa maßl
u techalla perla sibß ijaßmel, ni-
tekenikßayika kajay qßu tetz atile
utz, niloqßeß.

Vikßamtu tiß u kßach u Jesuus

47 Aatz paj viQßesalail u
Tioxh tu Amlika majte echaß
maßl mam kßach, eesabß txay,
aas nikßonax okoßp tu choo. Jat-
vatzul koßn iatz txay nitok tuul.
48 Utz aatz maßt inoo u kßach
tziß, nitektiqßol elußl tu eesan
tetz tziß aß. Ech nitxaa qßu
bßaßnla chaj txay utz, nitaqß kuß
tu txakatx. Pek aatz qßußl
yeßxtxoj, nikßoneßl. 49 Echat chit
vaßl sußuch majte aas lußul u
motxebßal qßii saj. Saul qßu
aanjel, sateesa qßu aa paavla
chaj aanima xoßl qßu jikomla
chaj aanima. 50 Ech sikßon bßen
tu u mam xamal. Ayaß u
choobßal paav paalchu viß xamal
tu oorno. Utz latziß samotxoqßka
utz, aß sajarachßunku tee tziß.—
Texh u Jesuus.

51 Tal paj u Jesuus ech tzaß:
—¿Matz paal etxumbßal tu qßu
kam nivaleß tzaß?— Texhtuß.

Tzaqßbßu qßu aanima utz, motx
tala: —Eeß, vetia.— Texhtuß.

52 Tal paj u Jesuus: —Aatz
kajay qßu aa txumbßal tetz u
oßtla mantaar qßußl oknaj tiß u
bßaßnla chusbßal utz, chusel tibß
tiß, tootzaj u oßtla mantaar tuchß
u akß bßaßnla chusbßal. Ela tuchß
maßl u tata atziß vaßl nitiqßo
jeßul akß kam utz, oßtla kam tu
kolbßal txßiibßal iqßii.— Texh u
Jesuus.

Vikaßtziiun qßu aa Nazareet

tiß u Jesuus

53 Uncheeß taßxh veet iyolon u
Jesuus tiß qßu kam ikßam tiß, el-
tekbßen tu vaßl atichka. 54 Ech ul
tu vitenam. Xeßt ichus qßu
aanima tu atibßal chusbßal tetz u
oßtla mantaar. Utz nichitzßejx
ikßußl qßu aanima taqßo. Nich-
motxtal ech tzaß: —¿Til tek
nicheek u mam itxumbßal atziß?
Utz ¿kam tek ech iveet qßu
mamaj txaichil nißaneß atziß?
55 ¿Yitß tzik aß vikßaol u kßoxol
tziß? ¿Yitß tzik Liß ibßii vinan? Tan
aß vitzaßqß u Jacobo atziß, u Xhep,
u Xhim tuchß u Judas. 56 Utz aal
jejlel qßu tanabß tzaß atziß. Pek

¿til tek nicheek kajay qßu kam
sikßußl atziß?— Texhtuß. 57 Ech
nichtekmotxteesa iqßii tiß.

Pek tal tek u Jesuus te ech
tzaß: —Aatz qßu alol tetz u
yolbßal Tioxh, taßxh yeß oknajk
iqßii titenam tuchß xoßl titzßin
tatzik.— Texhtuß. 58 Ech bßiil

koßxh txaichil ißan u Jesuus tziß
tan, yeßt nimal tu qßu aanima.�����

Vikam u Xhan, u bßanol vautiismo

14 1 Uncheeß aatz u
Herodes, u governadoor

tikuenta Galilea, tabßi itziiul tok
iqßii u Jesuus.� 2 Utz tal tu qßu
taqßonom ech tzaß: —U Xhan aß
qßaav itzßpi xoßl qßu kamnaj tziß,
ayaß u bßanol vautiismo.
Echtzixeßt atil mam tijleßm tiß
ibßanax txaichil.— Texhtuß. 3 Tan
aatz u Herodes, aß alon itxaypu u
Xhan. Tal iqitzpu tu kadeena utz,
taqß kuß tu tzeß tiß koßn u
Herodias, u tixojich u Felipe
vitzaßqß u Herodes tziß.

4 Tan nichtal u Xhan te ech
tzaß: —Yitß bßaßn koj vaßl naßaneß
aas iqßomal u tixoj vatzaßqß
saaqßo tziß.— Texhich te.

5 Ech nichißan ikßußl u
Herodes tiß u Xhan. Pek nich-
ixoßva qßu tenam tan, nimamich
taqßo aas alol tetz u yolbßal
Tioxh tixoßl. 6 Pek aatz ißana,
paal iqßii tzßajebßal iyaßbß u
Herodes. Bßix u titzßin u
Herodias tu xoßl. Ech txßanel
chit til u Herodes. 7 Utz ech
tala aas sataqß kajay qßu kam
sijaj u ixviak te. Toksa ibßii qßul
itioxh tuul aas sataqßeß.

8 Pek aatz u ixviak, chajtzißl
tu vinan bßaxa. Ech tek tal te ech
tzaß: —Aqß viviß u Xhan ve tu
maßl puraato cheel tzaß, u bßanol
vautiismo.— Texh te.

9 Ech txumun chit u Herodes
tiß vaßl jajax te. Pek inima. Tal
tek taqßax viviß u Xhan tu u
ixviak, tiß tan, vatz qßul imol tal
u kam tziß, qßußl atich ok vatz
meexha tuchß utz, tiß majte tan,
toksa ibßii qßul itioxh tuul.
10 Ech tal ikutil el viviß u Xhan
aas atich kuß tu tzeß. 11 Utz iqßol
ul viviß u Xhan tu maßl puraato.
Ech aqßax tu u ixviak. Utz aatz u
ixviak, ex taqß tu vinan.

12 Uncheeß motx tek opon
qßul ichusulibß u Xhan. Ex tiqßo
vinimal utz, imuja. Ech tek motx
ex tal itziiul tu u Jesuus.

U txaichil ißan u Jesuus

tiß itxßaßnsal 5,000 vinaj

13 Uncheeß aatz tabßi itziiul u
kam u Jesuus tziß, eltekbßen tu
vaßl atichka. Okbßen tu maßl u
jukubß sijunal utz, ex tu maßl u
tzßinlich txßavaß xaannaj el. Pek
tabßi qßu aanima aas til maßtka.
Motx bßen tu tajan. Ex ikßuleß.
Aß elkubßen tu qßu tenam tziß aß
utz, ex ikßul sala bßen aß. 14 Ech
el u Jesuus tu jukubß. Til qßu
mam tenam utz, itxum iatz. Ech
ibßan bßaßn tu qßu yaßv atich
tixoßl.

15 Tuul tek tiira maßtich ikuß
qßii, xaan opon qßul ichusulibß
kßatza utz, tal te ech tzaß:
—Maßxh kußy qßii. Utz yeßxhkam
bßoj sachee tu vaßl atilkßoß tzaß.
Pek chaj bßen qßu tenam tziß. Sa-
motxeniloqß techbßubßal xeß qßu

45 U Tio 13, 14

aanima jejlel tu qßu jaßjtzeß tziß.—
Texh te.

16 Pek alax te tu u Jesuus ech
tzaß: —Yitß ministeer koj samotx-
bßeni atziß. Aqßtaj techbßubßal
tzexeß.— Texh te.

17 Motx tal ech tzaß:
—Yeßxhjankßal echbßubßal atil
quxeß. Taßxh atil oßvaßl kaxhlaan
txßix tuchß kaßvaßt txay.—
Texhtuß.

18 Tal u Jesuus te: —Aqßtaj ul
tzaß.— Texh te. 19 Ech talt
ichßuxheß qßu aanima viß chßim.
Utz itxay oßvaßl u kaxhlaan txßix
tiqßabß tuchß kaßvaßt u txay. Ech
sajin jeß tu amlika. Ijaj bßaßnil tiß
utz, ipixh qßu kaxhlaan txßix.
Taqß tu qßul ichusulibß. Utz aatz
qßul ichusulibß, taqß tek tu qßu
aanima. 20 Ech motx txßaßni si-
kajayil utz, motx nooi. Molax tek
qßußl chanani. Kabßlaat txakatx
elkoßp bßoono inooeß. 21 Utz
5,000 qßu vinaj txßaßni. Sibßat ixoj
tuchß talaj nitxaß txßaßn majte.
Yeßt achaxi.

22 Uncheeß aatz u Jesuus tan,
oora tal tok bßen qßul ichusulibß
tu jukubß. Ibßaxabßsa bßen siatz
tunpaqßit u tziß choo. Tuul nich-
talka ibßen tu qßu tenam.

Vixaan u Jesuus viß u choo

23 Aatz tek veet taltuka ibßen
tu qßu mam tenam, bßenjeß viß
maßl u muunte sijunal. Ex iqßila
sikßle Tioxh. Utz ok koßxh aqßbßal
tuul. Ankoßxh atich tziß sijunal.

24 Pek aatz qßu chusulibß,
atich ok tu u jukubß. Maßtich
tokoßp tinikßa u choo. Utz techal

bßoj itxalaßpunsal u jukubß tu vi-
pilqßaßtxan u choo. Tan ok maßl
mam kajiqß tibßey. 25 Pek aatz
ißana aas bßiitich tereßn isajbßu
saj, ul u Jesuus kßatza. Xaaom tul
viß u choo. 26 Utz taßxh ilax tu
qßu chusulibß aas nichixaan viß aß,
motx sotz ikßußl. Utz motx tal ech
tzaß: —¡U poyinal la!— Texhtuß.
Ech motx qßeqßun tu xoßval.

27 Pek qßilal tek tu u Jesuus
utz, tal te ech tzaß: —Yeß koßxh
qeonex. In atziß. Yeß xoßvex.—
Texhtuß.

28 Utz ech tzaqßbßel tu u Luß
ech tzaß: —UnBßaal oj nojchit
axh, ala aas saxaanin viß u aß tziß.
Soßoponin sakßatza.— Texh te.

29 Tal u Jesuus te ech tzaß:
—¡Nißaxh!— Texh te. Ech el u
Luß tu jukubß. Xeßt ixaan viß u aß.
Aal ibßen kßatz u Jesuus.

30 Pek xoßv u Luß taßxh tila aas
techal ixumkabßin u mam kajiqß.
Utz xeßt tek isotz koßp tu aß. Ech
tek qßeqßun taltu ech tzaß:
—¡UnBßaal, eesa jißulin!— Texh
te.

31 Ech tu koßxh unmußkßul
txayax jeßul siqßabß tu u Jesuus
utz, tal te: —Tiira bßiil koßxh
kßujlel akßußl viß. ¿Kantuß vetkaß-
tziiunaxh?— Texh te.

32 Ech taßxh motx jeßop tu u
jukubß, yaß u mam kajiqß. 33 Utz
aatz tek qßußl atich nal tu u
jukubß, motx tek pecheß kuß vatz
u Jesuus utz, tal ech tzaß:
—¡Nojchit axh viKßaol u
Tioxh!— Texh te.

34 Uncheeß aatz tek veet ipaal
bßen viß u choo, opon tek tu u

txßavaß tikuenta Genesareet.
35 Ech taßxh ilax iatz u Jesuus tu
qßu aanima, motx ipaxsa bßen
itziiul tu jankßal qßu tenam
tikuenta u txßavaß tziß. Ech motx
iqßol ul qßu yaßv siatz. 36 Utz
jajax bßaßnil te aas sataqß tzii tu
qßu yaßv sikan vitzißaj u toksaßm.
Ech motx ißan bßaßn kajay qßu
yaßv tuchß koßxh vikantaß.�����

Yitß paav koj qelax

vikostuumbre qßu fariseo

15 1 Uncheeß kßasußl unjolol
qßu fariseo tu Jerusaleen

utz, opon kßatz u Jesuus. Ant
imol qßu aa txumbßal tetz u oßtla
mantaar. Utz motx tal tu u
Jesuus ech tzaß: 2 —¿Kam tokeß
aas niqel vikostuumbre qßu
kukßuy kumam tzßibßamal qßul
achusulibß tziß? Tan yeßxhkam
nißan u kostuumbre tiß itxßaal
iqßabß aas nitxßaßneß.— Texhtuß.

3 Tzaqßbßu u Jesuus utz, tal
ech tzaß: —Utz ¿kam tok majte,
aas neqel vimantaar u Tioxh tiß
inimal vikostuumbre qßul ekßuy
emam tzßibßamal? 4 Tan aß u
mantaar alel tu u Tioxh ech tzaß:
«Atoj tatin atxutx abßaal saatz.
Tan abßil vaßl yeßk itxaßk itxutx
ibßaal siatz, yatzßel sabßanli. Yeßk
txumlichil iatz.» Chia.�

5 Pek aatz netaleß, saveeti aas
satal maßj aanima titxutx ibßaal
ech tzaß: «Yeßxhkam veßt eetz
savaqßeß tan, aß savaqßvu tu u
Tioxh kajay val eetz savaqßeß

bßanel.» Cheßex. 6 Utz aatz qßußl
nibßanon ech tziß, aß niqel u
mantaar Tioxh tiß inimal qßul
ikostuumbre qßu kukßuy kumam
tan, yeßkan itxaßk itxutx ibßaal te.

7 Jolol ¡ex kaßvatz! Tinujul
chit vaßl tal u Isaias setiß ech tzaß:

8 « Aatz qßu tenam tziß, tu
koßxh qßul itziß nitoksa unqßii.

Pek aatz qßu taanima, tzian
elnaj sunkßatza.

9 Ech yeßk koßxh tokebßal
kßuxh nitoksa unqßii, kßuxh
ninachßin.

Tan aß nichus ikostuumbre
aanima. Nibßensas echaß
imantaar Tioxh. Chu u
Tioxh.» Chia.—�

Texh u Jesuus.

10 Ech aatz u Jesuus, isikßle
tek ul qßu mam tenam kßatza utz,
tal te ech tzaß: —Abßitaj bßaßnil
vaßl nivaleß tzaß utz, paaloj
etxumbßal tuul. 11 Yitß nikoj-
ipaavin u aanima oj yeß nißan u
kostuumbre tiß itxßaal iqßabß aas
nitechbßuneß. Pek aß niaqßon bßen
u aanima tu paav qßu yeßxtxojla
yol nijeßul titziß.— Texhtuß.

12 Ech xaan tek opon qßul
ichusulibß u Jesuus kßatza utz, tal
te: —¿At tzik vetbßenku see aas
sibß vetbßenku qßu yol tu qßu
fariseo vaßl vetaala?— Texh te.

13 Ech itzaqßbße ech tzaß:
—Kajay qßu ia qßußl yitß vunTat
koj tu Amlika vetchikon,

47 U Tio 14, 15

sakoßnbßuqßax jeß. 14 Kam esaß te
tan, jolol echaß moy atziß aas
nitiqßo ibßey vaßt moy. Tan oj
nojchit sißiqßol ibßey maßl moy tu
vaßt moy, ela koßxh sabßen tu jul
kaßbßil atziß.— Texh u Jesuus.

15 Ech tzaqßbßu u Luß utz, tal
ech tzaß: —Bßan talax qe bßaßnil
kam tok u kam vetakßam tiß
tziß.— Texh te.

16 Tal u Jesuus ech tzaß: —Utz

¿ant ex yeßxh bßoj etxumbßal tzik?
17 Tan kam vaßl nitechbßu u
aanima, aß nikoßkoßp tu tuul. Ech
xamtel nibßen tu xaanbßal. 18 Pek
ech koj qßu yeßxtxojla yol nijeßul
titziß qßu aanima tan, aß nikßaskußl
tu taanima. Utz aß vaßl niaqßon
bßen tu paav. 19 Tan tu taanima u
aanima nikßaskußl qßu yeßxtxojla
chaj txumbßal. Echaß qßu yatzßoßm,
u eesaibß tu bßey tuchß aanima, u
elaqß, qßu txubßaßlla chaj yol ni-
tzßejax tiß qßu aanima utz, tuchß u
yoqßoßm. 20 Aß qßu kam nibßensan
aa paav u aanima tziß. Pek kßuxh
yeß sabßanax u kostuumbre tiß
itxßaal qßabß aas sußuch txßaßom,
yeßxhkam niyansa u aanima.—
Texh u Jesuus.

Vikßujeß ikßußl maßl u ixoj

aa Sidoon tiß u Jesuus

21 Uncheeß kßastekßul u Jesuus
tu vaßl atichka utz, bßen tikuenta
Tiro tuchß tikuenta Sidoon.

22 Ech aatz ißan maßl u ixoj aß
kßaskußl tikuenta u txßavaß
Canaan, vaßlich iqetun taltu ech
tzaß: —¡UnBßaal, itußxh ixalam
Daviid, txum unvatz! Tan aatz
maßl u vitzßin ixviak, techal

tulebßel tu u tioxhil txßißlißinaj
atoßk kßatza.— Texhtuß.

23 Pek aatz u Jesuus tan, paat
yeß nichitzaqßbße. Ech xaan tek
opon qßul ichusulibß kßatza utz,
ijaj bßaßnil tu u Jesuus ech tzaß:
—Chaj bßen u ixoj tziß tan, iqetun
koßxh tok qiß.— Texh te.

24 Tzaqßbßu u Jesuus, tal ech
tzaß: —Kßuxh vetßulin tan,
chajelin. Taßxh ul vil qßu Israeel
qßußl sotznaj ikßußl echaß karneßl
aas tzßejxinaj.— Texhtuß.

25 Pek aatz u ixoj tan, tabßi
utz, ul pecheßoj vatz u Jesuus
utz, tala: —¡UnBßaal, lochßin!—
Texh te.

26 Tal koßn paj u Jesuus ech
tzaß: —Yitß saßkojißaneß saqeesa u
bßaßnil vatz qßu Israeel utz, saqaqß
tu qßu puera aanima. Echaß u
kaxhlaan txßix, saßkojißaneß
saqeesa vatz qßu kßaol meßala utz,
saqoksa vatz qßu txßiß.— Texh u
Jesuus.

27 Pek tal u ixoj ech tzaß:
—Aß chituß, unBßaal. Pek loqß
aal aatz qßu txßiß, nimotxtechbßu
qßu juyaj kaxhlaan txßix qßußl
nichajpeßl viß imeexha qßul
ikoß.— Texh te.

28 Uncheeß tzaqßbßu tek u
Jesuus utz, tala: —Ixoj, tiira
kßujlel akßußl viß. Nojpoj vaßl
najajeß tziß.— Texh te. Ech aatz u
titzßin u ixoj tziß, yakich ißan
bßaßn tu u mußkßul tziß.

U txaichil ißan u Jesuus

tiß itxßaßnsal 4,000 vinaj

29 Kßastekßul u Jesuus latziß
utz, paal tziß u choo tu Galilea.

Ech ibßenjeß viß maßl u muunte
utz, kßujeßi. 30 Utz sibßal aanima
xaan opon kßatza. Iqßomich koßx
taqßo, tuchß moy, tuchß kut qßabß,
tuchß mem utz, tuchß sibßat tereßn
yaßv majte. Oksal vatz u Jesuus.
Ech motx ißan bßaßn te. 31 Ech
nichmotxitzßejx ikßußl qßu
aanima. Tan nichtekiyolon qßußl
memich. Tzßajel tek iqßabß qßußl
kut qßabßich. Nichtekixaan qßu
koßx. Utz nichtileß aas bßaßn tek
isajin qßu moy. Ech nichtekmotx-
toksa iqßii viTioxh qßu Israeel tiß.

32 Uncheeß aatz u Jesuus,
isikßle ul qßul ichusulibß kßatza
utz, tal te ech tzaß: —Nuntxum
iatz qßu tenam tziß. Tan oxvaßx
qßii cheel tatin sunkßatza utz,
yeßkan techbßubßal. Utz yußnsaß
sunchaj bßen ech tziß tuul atil tu
vaßy. Tan noj motx ijochpu tu
bßey.— Texh te.

33 Utz alax te tu qßul ichusul-
ibß ech tzaß: —¿Til saqiqßov sibßla
echbßubßal tetz qßu mam tenam
tu u tzßinlich txßavaß tzaß?—
Texhtuß.

34 Tal u Jesuus te ech tzaß:
—¿Jankßat echbßubßal atil
tzexeß?— Texh u Jesuus.

Utz motx tzaqßbßu ech tzaß:
—Jujvaßl koßn, tuchß kaßxvaßt
txay.— Texhtuß.

35 Ech aatz u Jesuus tan, tal
ikßujeß qßu aanima vatz txßavaß.
36 Utz itxay jujvaßl qßu kaxhlaan
txßix tiqßabß tuchß qßu txay.
Ikßama Tioxh tiß. Ech ipixh tuul
utz, taqß tu qßu chusulibß. Aß tek
motx jatxon paal vatz qßu tenam.
37 Ech motx itxßaßn sikajayil.

Motx nooi. Ech molax tek qßußl
chanani. Utz jujvaßt txakatx
elkoßp, bßoono inooeß. 38 Utz
4,000 qßu vinaj qßußl txßaßni.
Sibßat ixoj tuchß talaj nitxaß txßaßn
majte yeßt achaxi.

39 Uncheeß tal tek ibßen qßu
aanima u Jesuus utz, ok tek tu
jukubß. Bßen tu u txßavaß tikuenta
Magdala.�����

Vijajtu xheenya qßu fariseo

tu u Jesuus

16 1 Uncheeß opon qßu
fariseo kßatz u Jesuus

tuchß qßu saduceo. Utz vet sikßußl
motx ißana, ijaj xheenya te
sikßuch tu amlika. 2 Pek tzaqß-
bßel koßn tu u Jesuus ech tzaß:
—Aatz nikuß qßii, nimotxetaleß:
«Txßanel saqßi qßejal. Nimnaßl
tan, vikajxu xeß amlika.» Cheßex.
3 Utz aatz netal qßalaßm: «Sußul
jabßal cheel. Nimnaßl tan, vi-
qßejbßu xeß amlika tu sutzß.»
Cheßex. ¡Junal ex kaßvatz!
Etootzajle tilax qßu xheenya
qßußl nichee vatz amlika, pek
tiira yeßxhat nißenku sete abßiste
qßu xheenya nituch setißaj tu u
tiempo tzaß. 4 Aatz ex, itzßlelex
tu u tiempo tzaß, jolol ex qelolla
chaj aanima. ¡Ex aa paav utz,
nejaj xheenya sakßuchax sete!
Pek yeßk xheenya sakßuchax
sete. Taßxh maßl xheenya setileß,
vaßl tiß u Jonaas u alol tetz u
yolbßal Tioxh.— Texhtuß. Ech
telabßelka tu u Jesuus, bßeni.

5 Uncheeß motx tek opon sala
bßen u aß. Yeßt inach tiqßol bßen
techbßubßal qßu chusulibß. 6 Utz

tal u Jesuus te ech tzaß: —Iltaj
utz, kuentaßex tiß vaßl nichus qßu
fariseo tuchß qßu saduceo tziß.
Tan paxinchil nißaneß, echaß vi-
txßamil u kaxhlaan txßix.— Texh
te.

7 Aatz qßu chusulibß tan, nich-
tekmotxtal sivatzaj ech tzaß:
—Kßuxh nital qe ech tziß, tiß atziß
yeßn kunach tiqßol qechbßubßal.—
Texhtuß.

8 Pek aatz u Jesuus tan, paal
itxumbßal tu vaßl nichmotxtaleß
utz, tal te ech tzaß: —Tiira bßiil
koßxh kßujlel ekßul tiß Tioxh.

¿Kantuß aß netitzßa aas yeßk
echbßubßal? 9 ¿Yeßxh nikaa
sekßußl tzik? ¿Nikoßxh yeß
nenach oßvaßl u kaxhlaan txßix
tzik, vaßl tzßaj vatz 5,000
aanima? Utz ¿yetz nenacheß aas
jatvaßt txakatx chan emola?
10 Utz echat paj jujvaßl u
kaxhlaan txßix majte vaßl tzßaj
vatz 4,000 aanima. Utz ¿jatvaßt
txakatx chan emola? 11 ¿Kam
tokeß aas tiira yeß nitel etxum-
bßal tu qßu kam? Tan aß koj
nival u kaxhlaan txßix. Pek aß
nival vaßl nichus qßu fariseo
tuchß qßu saduceo, vaßl ech
ipaxineß nißaneß vipaxin u
txßamil kaxhlaan txßix.—
Texhtuß. 12 Ech nal tek el
itxumbßal qßu chusulibß tuul aas
yitß aß koj sißanvu kuenta tibß tiß
u txßamil kaxhlaan txßix, pek aß
sibßanvu kuenta tibß tiß vichus-
bßal qßu fariseo tuchß qßu
saduceo.

U tootzajit qßu chusulibß aas

aß viTxaaom u Tioxh u Jesuus

13 Uncheeß aatz tek opon u
Jesuus tu u tenam Cesarea
Filipo, ichßoti tu qßul ichusulibß
ech tzaß: —¿Kam nital qßu
aanima tiß u Kßaola vaßl bßennaj
koßn aanima? ¿Abßil aas
nitaleß?— Texh te.

14 Motx tzaqßbßu ech tzaß:
—At nialon aas axh Xhan, u
bßanol vautiismo. At nialon aas
axh Elias. At nialon aas axh
Jeremias. Utz at nialon aas axh
maßj qßu alol tetz u yolbßal Tioxh
nitaleß.— Texh te.

15 Ech tal paj u Jesuus ech
tzaß: —Pek aatz ex, ¿abßil in
netaleß?— Texh te.

16 Tzaqßbßu u Xhim vaßl Luß
ibßii utz, tala: —Axh viTxaaom u
Tioxh vaßl saßchitßulaxh, viKßaol u
itzßlich Tioxh.— Texhtuß.

17 Uncheeß tzaqßbßel tu u
Jesuus ech tzaß: —Xhim, ikßaol
Jonaas, chißbßebßal eetz tan, yitß
aanima koj vetalon see vaßl
naaleß tziß, pek vunTat tu Amlika
vetoksan sakßußl. 18 Utz aatz in,
nival see, aas axh Luß. Utz aß sun-
chikvu qßu niman vetz viß u tiila
sivan tzaß. Utz tech koj u txßißlißi-
naj tiß iyaßsaleß.� 19 Utz savaqß u
laave see tetz viQßesalail u Tioxh
tu Amlika majte. Ech kam vaßl
saqitz tu u vatz txßavaß tzaß,
saqitzpu tu Amlika majte. Utz
kam vaßl saqßal tu u vatz txßavaß
tzaß, saqßalpu tu Amlika majte.—

Texhtuß. 20 Utz tal u Jesuus tu
qßul ichusulibß aas yeßxhabßil
koßxh e satalva aas aß viTxaaom
u Tioxh.

Vibßaxabßsat taltu

vikamebßal u Jesuus

21 Uncheeß ech vixeßt u Jesuus
tiß talax tu qßul ichusulibß tziß, aas
ministeer sabßen tu Jerusaleen.
Utz saßxhpaasal tu kßaxkßo tu qßu
qßesal qßatol tzii, tu qßu qßesal
oksan yol utz, tuchß tu qßu aa
txumbßal tetz u oßtla mantaar.
Ech sakami. Loqß sakoßnqßaav-
itzßpu titoxvaß qßii.

Vimajax iatz u Jesuus

tu u Luß tiß vikameß

22 Pek aatz u Luß, isikßle bßen
u Jesuus echil tziß. Xeßt imaj iatz
ech tzaß tiß vaßl tala: —¡UnBßaal,
oyobß aatz! ¡Yeßk sißaneß sapaal-
axh tu u kam naaleß tziß!— Texh
te.

23 Ech aatz u Jesuus tan,
isuchqßi tibß utz, tal tu u Luß ech
tzaß: —¡Xaaneßl sunvatz txßißlißi-
naj! Aal koßxh namajin. Tan aß
koj niitzßa qßu kam tetz u Tioxh,
pek aß niitzßa qßu kam tetz qßu
aanima.— Texh te.

24 Uncheeß tal u Jesuus tu
qßul ichusulibß ech tzaß: —Oj
abßil sisaßa xambßichil viß, imaj
tibß tiß toksal tetz vitxumbßal.
Pek iqßiß paalchil tu mam il tzaßl
viß utz, xambßoj viß. 25 Tan abßil
qßußl taßxh nititzßa u vatz iqßii
isaj tu u vatz txßavaß tzaß,
tzßejoßm sißaneß. Pek abßil qßußl
kßuxh sitzßej u vatz iqßii isaj viß,

aß vaßl sachabßan u bßenchil tu
bßenqßii bßensaj. 26 Tan kam koj
sißan kanaal u aanima kßuxh
satetza u vatz amlika txßavaß
kajayil tzaß, untzßoj aß seßenku u
taanxelal tu choobßal paav. Tan
kam koj choobßal sataqß u
aanima tiß itool u taanxelal.
27 Tan sußltaqß u choobßal u
Kßaola vaßl bßennaj koßn aanima
tu junun aanima tiß qßul ibßan-
oneß aas lußul tu u tijleßm viTat
tuchß qßul iaanjel. 28 Nißxhtekß-
val sete, atil kaßvoßj oxvoßj ex
cheel atziß, atilex tzaß, aas
yeßsajen ekameß, satil tul u
Kßaola vaßl bßennaj koßn aanima
tu viQßesalail.— Texhtuß.�����

Vichee u Moisees tuchß u Elias

kßatz u Jesuus

17 1 Uncheeß maßtich tel
vaajil qßii tuul, aatz u

Jesuus, tiqßo bßen viß maßl u
tßankin muunte u Luß, u Jacobo,
tuchß u Xhan, vitzaßqß u Jacobo.
2 Ech ijalpixsa tilon u Jesuus
siatz. Techal tek iribßun ivatz,
echaß u qßii tziß. Utz tiira sajich
tek qßu toksaßm, echaß ipaqßun
saj. 3 Tuul aß texh til ichee u
Moisees tuchß u Elias. Utz nich-
tekiyolon tuchß u Jesuus. 4 Aatz
tek u Luß, tal tu u Jesuus ech
tzaß: —¡UnBßaal, bßaßn atziß aas
atiloß tzaß! Pek ¿satz asaßa
sakubßan oxvoßj muuabßal nach-
pixsabßal? Maßl eetz. Vaßt tetz u
Moisees. Utz vaßt tetz u Elias.—
Texh te.

5 Ech tuul ankoßxh nich-
iyoloneß, motx okka jaqß maßl u

ribßunnaj sutzß. Utz abßil maßl u
yol uch tu u sutzß. Tal ech tzaß:
—Aß vunKßaol. Tiißin tiß atziß. Vaßl
nikßujeß unkßußl tiß. Aß vaßl setabßi
tetz.— Texh u yol. 6 Ech taßxh
tabßi u yol qßu chusulibß tziß,
motx pecheßi. Taqß kuß ivatz vatz
txßavaß tuul kaana ixoßveß.

7 Ech aatz u Jesuus tan, xaan
opon kßatza. Ikana utz, tal te:
—Lakpojex utz, yeß koßxh
xoßvex.— Texh te. 8 Ech motx
tek sajini utz, yeßxhabßil tereßn
tila. Aß texh atichka u Jesuus.
9 Aatz tek nichmotxikußl viß u
muunte, tiira tal u Jesuus te
bßaßnil ech tzaß: —Yeßxhabßil
koßxh e setalvu u kam vetetillaß
tziß. Anal letala aas maßt qßaav
titzßpu xoßl qßu kamnaj u Kßaola
vaßl bßennaj koßn aanima.— Texh
te.

10 Ech aatz qßu chusulibß tan,
ichßoti tu u Jesuus ech tzaß:
—¿Kam tok vaßl nital qßu aa
txumbßal tetz u oßtla mantaar
aas: «Ministeer aß bßaxal sußul u
Elias.» Chia?— Texh te.

11 Tzaqßbßel tu u Jesuus ech
tzaß: —Nojchituß. Aß sußul u Elias
bßaxal utz, aß saqßaavißanvu bßaßn
kajay qßu kam tikuenta. 12 Pek
ootzajitaj tan, ulnaj tek u Elias
utz, yeßxhat koßn bßenku tu qßu
aanima tziß. Tan motx koßn ißan
te kam tal qßu taanima tiß. Echat
koßxh paj samotxißan tu u Kßaola
vaßl bßennaj koßn aanima.—
Texhtuß. 13 Ech tek motx el
itxumbßal qßu chusulibß tuul aas
aß nichyolonku tiß u Xhan, u
bßanol vautiismo.

U teesat qßu tioxhil txßißlißinaj

u Jesuus kßatz maßl u xiak

14 Uncheeß motx tek opon
kßatz qßu mam tenam. Utz ul maßl
u vinaj, ul pecheßoj kuß siatz. Tal
te ech tzaß: 15 —¡UnBßaal, txum
iatz vunkßaol! Tan atil maßl tiila
yaabßil kßatza. Tiira txumbßal iatz
taqßo. Jatpax koßxh paaloßk tu
xamal utz, jatpax koßxh bßen tu aß
taqßo. 16 Vetviqßo ul vatz qßul
achusulibß tziß, pek yeßn motx
oleß tiß ibßanax bßaßn te.— Texh
te.

17 Ech tzaqßbßu u Jesuus, tal
ech tzaß: —Tiira ex kaßtziiunnajla
chaj aanima. ¡Tiira ex aa paav
itzßlelex tu tiempo tzaß! Ech koßn
chixh vatin texoßl tzaß. Ech koßn
chixh unqßißtßex tziß. Iqßotaj ul
tzaß.— Texhtuß. 18 Ech aatz u
Jesuus tojcha el u tioxhil txßißlißi-
naj kßatz u xiak utz, yakich ißan
bßaßn tu u mußkßul tziß.

19 Uncheeß motx tek xaan
opon qßu chusulibß kßatz u
Jesuus, aas ijunalich tekoßn utz,
tal te ech tzaß: —¿Kam tokeß aas
yeßn oleßoß tiß tojchal el u tioxhil
txßißlißinaj tziß?— Texh te.

20 Tal u Jesuus te ech tzaß:
—Tiß tan, bßiil koßxh kßujlel ekßußl
tiß u Tioxh. Pek nißxhtekßval sete
aas kßuxh echil koßxh sakßujeß
ekßußl echaß maßj bßaqß muxh-
taansa, kam koj vaßt yeß saveet
sevatz. Echaß tziß letal tu maßl
muunte: «Elenbßen tzaß; kuxh
bßen tziß.» Chajex te. Sael bßen
atziß. Kajay saveeti. 21 [Pek aatz
u tioxhil txßißlißinaj tziß tan,

sakoßnkoxhel ech tziß. Pek tu chit
ekuyt evaßy, tiß eqßilat esikßlet
Tioxh, bßaßntan saeli.]— Texh u
Jesuus.

U taltu vikamebßal u Jesuus

22 Uncheeß imol tibß u Jesuus
tuchß qßul ichusulibß tu Galilea.
Tal u Jesuus te ech tzaß:
—Soßoksal u Kßaola vaßl bßennaj
koßn aanima tiqßabß qßu qßatol
tzii. 23 Utz samotxiyatzßeß. Pek
loqß saqßaavitzßpu titoxvaß qßii.—
Texh u Jesuus. Ech tiira motx
chit txumun qßu chusulibß tiß.

Vichoot u okebßalop u Jesuus

tu viqßanalil u totztioxh

24 Aatz tek motx opon tu u
Capernauum, ul qßu vinaj kßatz u
Luß, qßu jajol tetz u choobßal oke-
bßalop tu viqßanalil u totztioxh.
Ayaß vijaßmel kaßvaßl qßii aqßon.
Utz tal te ech tzaß: —Aatz u
chusul etetz tziß, ¿ni tzik ichoo u
okebßalop tu viqßanalil u totz-
tioxh?— Texh te.�

25 —Eeß, nichooeß atziß.—
Texh u Luß. Ech taßxh opon u Luß
tu u atibßal, bßaxal yolon u
Jesuus te ech tzaß: —Kan tal
nanacheß Luß, ¿abßil e nijajvu u
jaßmel alkavaar qßu ijlenal tu u
vatz txßavaß tzaß? ¿Tu tzik qßu
tetz aa tenamil, pek oj tu qßu
puera aanima?— Texh te.

26 Tzaqßbßu u Luß utz, tala:
—Tu qßu puera aanima atziß.—
Texhtuß.

Utz tal u Jesuus te ech tzaß:
—Uncheeß aatz qßu tetz aa
tenamil yeßkax chooni. 27 Pek
majbßal ichißon ikßußl qiß, kuxh
tziß u choo tziß. Aqß koßp u eesabß
txay tu aß. Ech abßiste u bßaxa
txay leesa jißul, lajaj vitziß. Tan
sachabßa maßl u puaj tuul. Iqßo
kßasußl u puaj tziß utz, lachoo u
qokebßalop; in utz, tuchß axh.—
Texh te.�����

U jeßsaibß

18 1 Uncheeß aatz ißana,
xaan opon qßu chusulibß

kßatz u Jesuus utz, tal te ech tzaß:
—¿Abßiste maßj qe aas nim
tijleßm sißan tu viQßesalail u
Tioxh tu Amlika?— Texh te.

2 Ech isikßle ul maßl tal nitxaß
u Jesuus. Itxakbßaß tixoßl. 3 Utz
tal ech tzaß: —Nißxhtekßval sete,
saßkojokoßpßex tu viQßesalail u
Tioxh tu Amlika oj yeßk sachßex-
pßex; oj yeßk sebßensa etibß echaß
ex tal nitxaß aas maanxho. 4 Tan
abßiste vaßl sataqß bßen tibß chßoo
echaß u tal nitxaß tzaß, aß vaßl nim
tijleßm sißan tu viQßesalail u
Tioxh tu Amlika. 5 Utz abßil
lakßulun maßl tal nitxaß tunbßii
echaß tzaß, in aß nikßulin tziß.

6 Pek abßil vaßl saßaqßon bßen
maßj qßu chßooal niman vetz tu
paav, aal tek bßaßn saqitzax ok
maßl mam sivan siqul, cheßbß
triigo, ech seßnkßonaxoj okoßp tu
u mar. 7 Tilayol u paav tu u vatz
txßavaß tzaß vaßl niaqßon kuß qßu

aanima. Loqß ech chituß atziß. Pek
aß tiira tilayol sayaßk u aanima
vaßl sataqß bßen imol tu paav.
8 Ech tokeß oj nitaqßbßenaxh
vaqßabß val aajan tu paav, aal tek
bßaßn seesa. Tan kßuxh axh kut
qßabß utz, kßuxh axh kut ajan,
taßxhtzii soßokopßaxh tu bßenqßii
bßensaj. Tan kßuxh tzßajel chit
aqßabß aajan, tilayol oj aß
yakkßaxh tu xamal u choobßal
paav vaßl yeßk iyaßeß. 9 Utz oj aal
nitaqßbßenaxh u bßaqß avatz tu
paav, yaaqß tzii tu u tachaßv. Aal
bßaßn seesa tan, kßuxh maßl koßn
bßaqß avatz, taßxhtzii soßokoßpßaxh
tu bßenqßii bßensaj. Pek kßuxh
tzßajel kaßvaßl bßaqß avatz, tilayol
untzßoj aß yakkßaxh tu u xamal u
choobßal paav.

U tatin junun qßu aanima

vatz u Tioxh

10 Ech tokeß, kuentaßex.
Eteesach koßxh iqßii qßu chßooal
niman vetz. Tan nojchit nivaleß
atil aanjel xeen tetz tu vunTat tu
Amlika. 11 [Tan aatz u Kßaola
vaßl bßennaj koßn aanima, aß ul
teesa tu u paav qßußl maßtich
itzßejxeß.]

12 ¿Kam bßoj saelka nenacheß?
Atil koj maßj vinaj aas 100
ikarneßl atile. Pek satzßejxuka
maßj te. ¿Oj tzik yeß sataqßka vaßt
u 99 tziß utz, seßnichok u tzßejxi-
naj tulaj jaßjtzeß? 13 Ech oj
lichabßa, nißxhtekßval sete aas
saßxhtxuqßtxun tiß. Paalch itxuqß-
txun tiß sißan vatz u 99 karneßl

qßußl yitß tzßejxinaj koj. 14 Utz
echat koßxh majte, yitß itxumbßal
koj u kuTat tu Amlika aas sa-
tzßejxu maßj tu qßu chßooal niman
vetz tziß.

U tok ibßaßn qßu niman tetz

u Jesuus tibßilaj

15 Ech tokeß, oj kam sißan
vahermano see, al te, kaßl koßxh
axaan tuchß. Ech oj likan tabßil
tokebßal, vetooksal tu jik atziß.
Ech qßaavi abßan bßaßn tuchß.
16 Pek oj yeß koßn likan tabßileß,
iqßo tek bßen maßj oj kaßvoßj
amol saiß. Ech kaßvoßj oxvoßj
aanima sailon vinujul vaßl saal
te.� 17 Pek oj yeß koßn paj
latabßi tokebßal vatz qßul amol
tziß, al tek vatz qßu aanima
niman tetz u Tioxh. Pek oj yeß
koßn paj likan tabßil tokebßal
vaßl laßalax te tu qßu aanima
niman tetz u Tioxh, aqß tek bßen
aanima yeß tootzaj Tioxh, echaß
qßu subßulla jajol jaßmel
alkavaar. 18 Tan nißxhtekßval
sete, kajay vaßl seqitz tu u vatz
txßavaß tzaß, saqitzpu tu Amlika
majte. Utz kam vaßl sechitpu tu
u vatz txßavaß tzaß, sachitpu tu
Amlika majte.

19 Utz nipajval sete majte oj
atil kaßvoßj ex senukß sevatz tu u
vatz txßavaß tzaß, aas kam koßxh
maßj ibßii sejajeß, saaqßax sete tu
vunTat tu Amlika. 20 Tan til
molelku tibß kaßvoßj oxvoßj
aanima tiß vunbßii, latziß atilkßin
tixoßl majte.— Texhtuß.

Vichusun u Jesuus tiß u kuyußm

21 Ech xaan opon u Luß kßatz
u Jesuus utz, tal te ech tzaß:
—¿UnBßaal jatpajul sunkuy ipaav
vunhermano vaßl kam koßxh sißan
ve? ¿Jujpajul koßn tzik?—
Texhtuß.

22 Tal u Jesuus te ech tzaß:
—Jujpajul koßn chajkojin see,
pek jujpajul 70 sakuyeß.

23 Aatz viQßesalail u Tioxh tu
Amlika, ela tuchß maßl u ijlenal
vaßl ißan tiß jankßal itxßoj qßu
taqßonom atil tzixeß. 24 Utz aatz
xeßt ißan tiß, iqßol opon maßl u
taqßonom siatz aas maßl 60,000
ijaßmel qßii aqßon itxßoj tzixeß.
25 Aatz u vinaj tziß tan, yeßt oleß
tiß ichool vitxßoj. Ech aatz u
ijlenal tal tek ikßayil ok vatz
aqßon tuchß tixoj, ikßaol, imeßal
utz, tuchß kajay qßu tetz atile.
Ech seßel vitxßoj tala. 26 Pek
pecheß kuß u aqßonom vatz u
bßaal taqßon, ijaj kuybßal te. Tal
te ech tzaß: «¡Kuyin! Chßiabßitoj-
in, unbßaal tan, sunchoo kajay
vuntxßoj tzaxeß.» Texh te. 27 Ech
txumax iatz u aqßonom tu u bßaal
taqßon tziß utz, ikuy tiß vitxßoj.
Ech ichajpu.

28 Pek taßxh elkßasußl u
aqßonom vaßl kuyli tziß, til tibß
tuchß vaßt u tetz aqßonomil atich
itxßoj tzixeß. Ijaßmel 100 qßii
aqßon vitxßoj. Utz itxaya, ipochßi
siqul tuul nichtal te ech tzaß:
«¡Choo koßn vatxßoj tzunxeß
cheel!» Chu te. 29 Ech aatz u tetz
aqßonomil tziß tan, pecheß siatz
utz, nichijajabße ech tzaß:

«¡Kuyin! Chßiabßitojin tan,
sunchoo kajay vuntxßoj tzaxeß.»
Texh te. 30 Pek aatz u aqßonom
tziß tan, yeßt koßn isaßa. Ech tal
tok tu tzeß, ichoo nal kajay
vitxßoj tala.

31 Uncheeß ilax tunjot qßu tetz
aqßonomil. Motx chit txumun tiß
kam vaßl bßanax tu vimol tziß utz,
ex tek tal tu u bßaal taqßon kam
vaßl motx tila. 32 Ech aatz u
bßaal aqßon tan, isavsa tek u
aqßonom tziß utz, tal te ech tzaß:
«¡Onkonla aqßonom! ¡Vetunkuy-
axh tiß kajay vatxßoj tan, vetajaj
kuybßal ve! 33 Pek ¿kantuß yitß
ech koj itxuml iatz vamol
vetaßana, echaß untxumt aatz?»
Texh te. 34 Ech techal ilakp iviß
u bßaal taqßon tiß. Toksa tiqßabß
qßu tzßußman preexhu utz, ichoo
nal kajay vitxßoj tzixeß. 35 Echat
sißan vunTat tu Amlika sete
majte, oj yitß tuchß etaanima
sekuy ipaav emol.— Texh u
Jesuus.�����

U jatxißbß yitß xeß qßii xeß saj koj

19 1 Uncheeß aatz tek yaß
taltu qßu yol u Jesuus

tzaß, elbßen tu Galilea utz, bßen
tikuenta Judea vatz bßen u
Jordaan. 2 Mam tenam xambßu
bßen tiß. Utz ißan bßaßn tu qßu yaßv
latziß. 3 Pek xaan opon unjolol
qßu fariseo kßatza utz, vet sikßußl
motx ichßoti te ech tzaß: —¿Satz
veeti satojcha tixoj maßj vinaj
aas kam koßxh tiß?— Texhtuß.

4 Tzaqßbßel tu u Jesuus ech
tzaß: —¿Yetz sikßlemal setaqßo tu
u Yolbßal Tioxh? aas u Tioxh vaßl

cheesan qßu aanima xeß qßii xeß
saj; maßl vinaj utz, maßl ixoj
ißana. 5 Tal u Tioxh: «Ech tokeß
sataqßka itxutx ibßaal u aanima
vaßl sachee ikßulel utz, maßl
tekoßn saelkoßp vatz Tioxh.»
Chia. � 6 Ech yitß kaßvaßl tereßn
koj, pek maßl tekoßn saelka sikaß-
bßil. Ech tokeß abßil vaßl vatz
Tioxh nikßul tibß, yeßxhabßil koßxh
maßj aanima sajatxon.— Texhtuß.

7 Tal qßu fariseo te ech tzaß:
—¿Kam tokeß uncheeß taqßka tzii
u Moisees aas saveeti satojcha
tixoj u vinaj? Sakoßnaqßax maßl tuß
u ixoj tetz jatxbßalibß.— Texh te.�

8 Tal u Jesuus te: —Kßuxh
taqßka tzii u Moisees aas saveeti
setojcha etixoj, tiß atziß tan, taßxh
okoj tetz qßul ekßuy emam. Pek
ech koj ikaa xeß qßii xeß saj.

9 Pek nival sete, aatz u vinaj
vaßl nikoßxhtaqßan tojchat tixoj
utz, nichok vaßt tixoj, eesaibß tu
bßey nißan tuchß atziß tan, yitß aß
koj vikßulel. Tan vettojcha u tixoj
yitß tiß koj aas niteesa tibß u tixoj
tu bßey tuchß vaßt vinaj. [Utz
abßiste u vinaj vaßl saiqßon u ixoj
ojchamal tziß, eesaibß paj nißan tu
bßey tuchß.]— Texhtuß.

10 Ech alax tek te tu qßul
ichusulibß ech tzaß: —Untzßoj ech
vaßl sapaalku u vinaj tuchß u tixoj
tziß, uncheeß aal tek bßaßn yeßk
sichok tixoj atziß uncheeß. Utz
yeßk satzumeßi.— Texhtuß.

11 Uncheeß tal tek u Jesuus
ech tzaß: —Yitß kajay koj

satxßakon u atinchil ech tziß. Pek
taßxhtuß, qßußl tetzan tu u Tioxh.
12 Tan atil vinaj tetzan tu u
Tioxh tu alabß tetz aas yißsaß ixoj.
Utz at majte, aanima koßn
nibßanon te aas yißsaß ixoj. Utz
atil paj majte yißsaß ixoj. Loqß
anat nibßanon tibß, tiß u taqßonin
tiß viQßesalail u Tioxh tu Amlika
nißanva. Ech abßil satxßakon u
atinchil ech tziß utz, itxßakeß.—
Texh u Jesuus.

Yitß tetz koj jeßsanibß

viQßesalail u Tioxh

13 Uncheeß ex oksaloj unjolol
talaj nitxaß vatz u Jesuus. Aß isaß
qßul itxutx ibßaal aas sataqß jeß
iqßabß tibßa utz, siqßila sikßle
Tioxh tiß. Pek nichkoßniyaal tu
qßu chusulibß. 14 Ech tal tek u
Jesuus te ech tzaß: —Aqßtaj tzii
sußul qßu talaj nitxaß sunkßatza
tziß. Yeß koßxh emaj iatz. Tan aatz
viQßesalail u Tioxh tu Amlika,
tetz qßußl echaß talaj nitxaß aas yeß
nijeßsa tibß.— Texhtuß. 15 Ech
taqß jeß iqßabß tibßa qßu talaj
nitxaß. Utz eltekbßen tu vaßl
atichka.

U okichßop tu viQßesalail u Tioxh

16 Uncheeß ul maßl u xiak
kßatz u Jesuus utz, tal te ech tzaß:
—Bßaßnla chusul, ¿abßiste qßu
bßaßnil sunbßaneß, ech soßokoßpßin
tu bßenqßii bßensaj?— Texhtuß.

17 Tal u Jesuus te: —¿Kantuß
naaleß aas in bßaßn? Tan taßxh

maßl bßaßn atile, ayaß u Tioxh.
Pek oj aß asaß okchil tu bßenqßii
bßensaj, nima koßn qßul imantaar
Tioxh.— Texh te.

18 Tal u xiak ech tzaß:
—¿Abßiste te?— Texhtuß.

Tal u Jesuus ech tzaß: —Yeßk
sayatzßonaxh. Eesach iibß tu bßey
tuchß aanima yitß akßulel koj.
Yeßk saelqßaxh. Yeßk saal txubßaßl
tiß amol. 19 Atoj tatin atxutx
abßaal saatz. Utz tiißaxh tiß kajay
aanima echat koßxhtuß naßan
saiß.— Texh te.

20 Tal u xiak te ech tzaß:
—Ninalunnima tunchßooil kajay
qßu kam naaleß atziß. Pek ¿kam
tereßn sunbßaneß?— Texhtuß.

21 Tal u Jesuus te ech tzaß:
—Oj nojchit aß asaß saßan tzßajel-
axh vatz u Tioxh, saßan vinujul,
kuxh kßayi kajay qßul eetz utz,
aqß vijaßmel tu qßu meßbßaß. Ech
saßatin txßiibßal aqßii tu Amlika.
Utz nißaxh, xambßen viß.— Texh
te.

22 Taßxh tabßi u yol u xiak tziß,
txumun tek tiß. Elbßen tan, sibßal
txßiibßal iqßii atiche.

23 Ech tal tek u Jesuus tu
qßul ichusulibß ech tzaß:
—Nißxhtekßval sete, aas tiira
tzaßl soßokoßp maßl txßiiol iqßii
tu viQßesalail u Tioxh tu
Amlika. 24 Aal yitß tzaßl koj
tokoßp u camello tixotoßlil u
bßaj vatz u tokoßp maßl txßiiol
iqßii tu viQßesalail u Tioxh.—
Texhtuß.

25 Ech taßxh tabßi u yol qßu
chusulibß tziß, tiira motx sotz
ikßußl utz, motx tal ech tzaß:
—¿Abßil tek tech tu okichßop xeß
Tioxh uncheeß?— Texhtuß.

26 Pek tii tek sajil tu u Jesuus
utz, tal te ech tzaß: —Yeß chit
saveet vatz qßu aanima, pek
kajay saveet ißan tu u Tioxh.—
Texhtuß.

27 Ech itzaqßbßu u Luß utz,
tala: —Aatz oß vetqaqßluka kajay
qßu qetz utz, xameloß saiß. Pek

¿kam bßoj qetz saßaqßax tiß?—
Texh te.

28 Tal tek u Jesuus tu kajay
qßul ichusulibß ech tzaß:
—Nißxhtekßval sete, samotxok-
ßex te tijleßm, jatvaßlex xamelex
viß. Seqßat tzii xoßl kabßlaal
tanul qßu Israeel aas lachßexpu
u vatz Amlika txßavaß utz,
loßok tu u mam techalla tijleßm
u Kßaola vaßl bßennaj koßn
aanima. � 29 Tan abßil qßußl
sataqßka tetz viß, aatz u bßaßnil
vaßl sikßuleß, 100 tanul paalchu
vatz vaßl sataqßka. Utz saetzan
tiß u bßenqßii bßensaj. Echaß
qßußl sataqßka totzotz; sataqßka
tatzik, itzaßqß; sataqßka tanabß;
sataqßka itat, inan; sataqßka
ikßaol imeßal tuchß itxßavaß.
30 Pek sibßal koßxh qßußl sibß
tatin ninach cheel, bßiil koßn
tatin toj ißaneß. Pek sibßal qßußl
bßiil koßn tatin ninach cheel,
sibß tatin toj ißaneß.— Texh u
Jesuus.

57 U Tio 19

� 19.28 Aatz u yol “u Kßaola vaßl bßennaj koßn aanima” aß tokeß “hijo del

hombre”; u Tioxh vaßl ibßennsa tibß meero aanima niyolonka.

Vikßamtu tiß u choobßal

tetz unjolol aqßonom u Jesuus

20 1 Tal paj chit u Jesuus
ech tzaß: —Aatz vi-

Qßesalail u Tioxh tu Amlika, ela
tuchß maßl u vinaj txutxa bßaala,
aas kßasußl qßalaßm ex ichok
taqßonom, aqßonin tetz viuuva,
vichikobßeßm. 2 Utz ikßul tibß
iyol tuchß qßu aqßonom aas ech
sichoova kanißch u jaßmel qßii.
Ech ichaj bßen tu vichikobßeßm.
3 Kßaspajchitßul u vinaj tziß. Aß
chit alas 9ich qßalaßm, til
unjoltu chokol aqßon. Atich
koßxh tu kßayibßal; yeßk taqßon.
4 Utz tal te ech tzaß: «Bßenoj
aqßoninex tzunxeß tunchikobßeßm
utz, sunchooßex tijikomal.» Texh
te. Ech motx bßeni. 5 Kßaspaj-
chitßul u vinaj chaqßaal qßii tziß,
tuchß alas 3, kußqßii. Utz echat
koßxh paj ißana.

6 Pek aß chit sißchtexhißan alas
5 kußqßii, kßaspajul. Utz til unjot
chokol aqßon atich koßxhtuß. Utz
tal te ech tzaß: «¿Kantuß maßx
koßxh qßii etatin tzaß yeßn
etaqßonineß?» Texh te. 7 Motx
tzaqßbßu ech tzaß: «Tan yeßxhabßil
maßj nußltal taqßon qe.» Texhtuß.

Ech tal tek u vinaj te: «Bßenoj
aqßoninex tzunxeß tunchikobßeßm
utz, sunchooßex tijikomal.» Texh
te.

8 Uncheeß aatz tek sotzsaj, tal
u bßaal aqßon, tu u qßesal xeen
aqßonom ech tzaß: «Sikßle qßu
aqßonom utz, choo qßul iqßii. Aß

bßaxal sachoo qßu yaßtebßal
bßenchil. Utz ech tek qßu bßaxa
bßenchil tu aqßon.» Texh te.

9 Anchituß. Motx opon qßu
aqßonom qßußl alas 5 bßeni. Utz
ijaßmel maßl qßii aqßon motx ikßula
sijununil. 10 Ech aatz motx opon
qßu bßaxa okchil, aß nichtitzßa aas
maas ijaßmel sißchmotxikßuleß tala.
Pek jaßmel koßn paj maßl qßii aqßon
ikßula sijununil.

11 Ech aatz veet motx ikßultu
qßul ijaßmel, xeßt motx iyaayoli
u bßaal aqßon. 12 Utz tal te ech
tzaß: «Aatz qßu yaßtebßal okchil
tu aqßon tziß, maßl koßn oora
vetmotxaqßonini. Utz ela koßn
kujaßmel tuchß vetaßana, kßuxh
aal aatz oß, vetmotxkßaxbßißoß
utz, vetkuqßißa paalyeßl qßii qiß.»
Texhtuß.

13 Tzaqßbßu u bßaal aqßon tu
maßl u aqßonom ech tzaß:
«Vamiigo, yeßxhkam nivel-
qßaßaxh. Tan ¿yeßn koj kunukßa
aas ijaßmel maßl qßii aqßon sun-
choovaxh? 14 Pek iqßo bßen va-
jaßmel tziß utz, kuxh. Pek echat
koßxh ichool qßu yaßtebßal okchil
tu aqßon vetunbßana echaß axh.
15 Tan in koßxh tzii kam lunbßan
tuchß vunpuaj. Pek ¿oj nichißon
sakßußl aas in bßaßn?» Texh u
bßaal aqßon.

16 Aatz qßu bßaxa, tiyaßtebßal
sißaneß utz; aatz qßu yaßtebßal,
tibßaxa sißaneß. [Tan sibßal qßußl
sikßlemal koßxhtuß, pek bßiil
koßn qßußl txaael.]— Texh u
Jesuus. �

U Tio 20 58

U taltu vikamebßal u Jesuus

17 Uncheeß tuul atich ok u
Jesuus tiß u bßey maßt tu
Jerusaleen, ixaanseßl tibß tuchß
kabßlaal qßul ichusulibß utz, tal te
ech tzaß: 18 —Aatz cheel, maßtßoß
tu Jerusaleen. Utz soßoksal u
Kßaola vaßl bßennaj koßn aanima
tiqßabß qßu qßesal oksan yol vatz
Tioxh, tuchß tiqßabß qßu aa
txumbßal tetz u oßtla mantaar.
Ech samotxtal iyatzßleß. 19 Utz
soßoksal tiqßabß qßu puera aanima
majte. Ech saeesal iqßii. Satzßußm-
ali utz, sataqß jeß vatz kurus. Loqß
titoxvaß qßii saqßaavitzßpi.— Texh
u Jesuus tu qßul ichusulibß.

Yeßxtxoj u jeßsaibß

20 Uncheeß xaan opon u tixoj
u Zebedeo kßatz u Jesuus. Aß
imol qßu titzßin utz, pecheß kuß
siatz tiß ijajax maßl bßaßnil te.
21 Utz tal u Jesuus te ech tzaß:
—¿Kam asaß?— Texh te.

Tzaqßbßu u ixoj ech tzaß: —Aß
unsaß taßxh saaleß aas sakßujeß
kaßvaßl qßu vitzßin sakßatza tu va-
Qßesalail; maßl tasebßal utz, vaßt
tamax.— Texh te.

22 Tzaqßbßu Jesuus ech tzaß:
—Yeß etootzaj kam nejajeß. ¿Satz
etxßakeß sapaalex tu u mam il
tzaßl vaßl sapaalkßin? Utz ¿satz
etxßakeß aas ech ekameß
unkameß?— Texhtuß.

—Eeß. Saiß.— Texh te.

23 Tal paj u Jesuus te ech
tzaß: —Uncheeß nojchit [setxßakeß
aas aß sapaalkßex tu u mam il
tzaßl vaßl sapaalkßin utz,] se-
txßakeß aas ech ekam sakamex
vunkameß. Pek ech koj vekßujeß
tunsebßal netaleß tziß tuchß
tunmax tan, yitß in koj aa yol tiß
taqßaxeß. Pek aß saetzan qßußl tetz
chit tu vunTat.— Texh u
Jesuus. � 24 Ech taßxh tabßi u yol
lavat qßu chusulibß tziß, motx lakp
iviß tiß qßu vinaj qßußl itzaßqß tibß.

25 Aatz u Jesuus, motx tek
isikßle elußl siatz utz, tal te ech
tzaß: —Etootzajle aatz qßu ijlenal
tetz qßu puera aanima nißxhibßen-
sa tibß qßesala viß qßußl atil jaqß
imantaar. Utz aatz qßußl atil
tijleßm, vatz ikßußl ikßuchax u
tijleßm. 26 Pek aatz texoßl, yitß
ech koj sißaneß. Yeßk sejeßsa etibß
tan, abßil vaßl qßesalail isaß, aß vaßl
maas lochol texoßl sißaneß. 27 Utz
abßil vaßl aß isaß u qßesal ijleßm
texoßl, yeßk sijeßsa tibß. Pek aal aß
vaßl maas salochon texoßl. 28 Tan
echaß u Kßaola vaßl bßennaj koßn
aanima kßuxh vetßuli, aal koj vet-
ilbßeli. Pek aal ul taqß tibß tiß qßu
aanima. Utz vetßulkamoj tiß
ichitpul qßu aanima tu paav.—
Texh u Jesuus.

Visajinsal kaßvaßl qßu moy

29 Uncheeß aatz tek kßasußl u
Jesuus tuchß qßul ichusulibß tu
Jericoo, mam tenam xamich tiß.

59 U Tio 20

� 20.23 Nibßaxabßsa talax u Jesuus aas sakam u Jacobo tiß. Utz nojchit vaßl

tal u Jesuus tiß vikamebßal u Jacobo tziß. Choktaj Qßu Bßaßnla Chaj Kam

Bßanel (Hechos) 12.1-2.

30 Utz atich kaßvaßl qßu moy
kßujlich tu bßey. Ech tabßi aas u
Jesuus vaßl nichipaaleß, motx
qetun taltu ech tzaß: —¡KuBßaal,
itußxh ixalam u Daviid, txum
kuvatz!— Texh te. 31 Pek nich-
koßnimajax iqßeqßun tu qßu
aanima. Loqß aal koßn motx
qßeqßun tereßn utz, nichtaleß:
—¡KuBßaal, itußxh ixalam Daviid,
txum kuvatz!— Texh te.

32 Ech txakeß tek u Jesuus.
Isikßle ul utz, tal te ech tzaß:
—¿Kam u bßaßnil esaß sunbßan
sete?— Texh te.

33 Ech tek motx tal te tzaß:
—KuBßaal, aß kusaß sailonoß tuchß
qßu bßaqß kuvatz tzaß.— Texhtuß.

34 Ech aatz u Jesuus tan,
itxum chit iatz. Ech ikan qßu
bßaqß iatz utz, tu koßxh un-
mußkßul, iloni. Utz xambßu tek tiß
u Jesuus.�����

Vikßulax topon u Jesuus

tu Jerusaleen

21 1 Uncheeß aatz tek motx
opon najaßch u

Jerusaleen utz, opon tu
Betfagee, viß u muunte vaßl
Olivo. Aatz u Jesuus, ichaj bßen
kaßvaßl qßul ichusulibß. 2 Utz tal
te ech tzaß: —Bßenojex tu u tal
tenam sukuvatz bßen tziß. Utz
yak setil maßl u txutx bßuuro
qitzel. Aß imol maßl chelemla
tal. Chittaj utz, iqßotaj ul ve.
3 Pek oj abßil maßj kam latal
sete tiß, letal te ech tzaß: «U
kuBßaal satxakunsan.» Chajex te.

Ech oora sataqß kßasußl setiß.—
Texh u Jesuus.

4 Pek sauch kajay u kam tziß
tan, itzojpu chit u yol vaßl alelka
tu u alol tetz u yolbßal Tioxh aas
tal ech tzaß:

5 —Al tu qßu aanima qßußl atil
tikuenta Sioon ech tzaß:
«Abßitaj tan, sußul vetIjlenal
texoßl vaßl maanxho.

Tiß koßn maßl chelem bßuuro atik
jeß, titzßin ijtzomla txokop.»
Chajaxh.—

Texh u Tioxh te.�

6 Ech motx bßen qßul ichusul-
ibß utz, ech ißana kam vaßl tal u
Jesuus te. 7 Tiqßo ul u txutx
bßuuro tuchß u chelem bßuuro.
Ech motx taqß jeß qßul ichakeßt tiß
qßu bßuuro utz, jeß u Jesuus tiß u
chelem bßuuro.

8 Uncheeß aatz tek qßu mam
tenam tan, xeßt motx iliiu kuß
qßul ichakeßt tibßey u Jesuus.
Utz at qßabßaj tzeß nichichokeß.
Ech nichtaqß kuß tibßey majte.
9 Utz nichmotxiqßeqßun qßu
tenam qßußl bßaxaich siatz tuchß
qßußl xamich tiß. Ech nimotxtal
ech tzaß:

—¡Bßan bßaßnil eesaßoß tu u tzaßl
tzaß!

¡Techalaxh, itußxh ixalam
Daviid!

¡Tan tibßii u kuBßaals Amlika
vetßulkßaxh!

U Tio 20, 21 60

� 21.5 Choktaj u Zacarias 9.9.

¡Techal u Tioxh tu Amlika!—
Chia. �

10 Ech aatz tek opon u Jesuus
tu Jerusaleen, mam tenam motx
chokon taanima taqßo utz, motx
tal tibßilaj ech tzaß: —¿Abßil chaj
vaßl tziß?— Texh tiß.

11 Utz motx tzaqßbßel tunjot
aanima ech tzaß: —U Jesuus
atziß, u alol tetz u yolbßal Tioxh
vaßl aa Nazareet tikuenta
Galilea.— Texhtuß.

U tojchal elußl qßu aa kßaßy

tu viqßanalil u totztioxh

12 Uncheeß opon u Jesuus tu
viqßanalil u totztioxh utz, tojcha
elußl kajay qßußl nichikßayin tziß
utz, tuchß qßußl nichiloqßoneß.
Ixhutßpi qßul imeexha qßu
chßexun puaj majte, tuchß vikßuj-
lebßal qßu aa kßaßy paroomaxh.
13 Utz tal te ech tzaß:
—Tzßibßamalka tu u Yolbßal
Tioxh:

«Aatz u votzotz tan, qßilabß
sikßlebß tetz Tioxh ibßii alel.» �

Pek aatz ex, vetetaqßlu bßens
tatibßal elqßom.— Texh u Jesuus.

14 Ech opon unjolol moy
tuchß unjot koßx kßatz u Jesuus
tu viqßanalil u totztioxh. Utz
ibßan bßaßn te. 15 Pek aatz qßu
qßesal oksan yol vatz Tioxh
tuchß qßu aa txumbßal tetz u

oßtla mantaar, motx lakp iviß
aas til qßu mamaj txaichil ißan u
Jesuus. Utz lakp iviß majte aas
tabßi viqßeqßun ibßitz qßu talaj
nitxaß tu viqßanalil u totztioxh
ech tzaß: —¡Techal axh itußxh
ixalam Daviid!— Chia.

16 Ech motx tek tal tu u
Jesuus ech tzaß: —¿Ni tzik aabßi
vaßl nital qßu talaj nitxaß tziß?—
Texh te.

Tal u Jesuus te ech tzaß: —Eeß
nichitvabßi. Pek ¿yetz sikßlemal u
Yolbßal Tioxh setaqßo vaßl nital
ech tzaß?:

«Nißxhitxßol ibßitzal Tioxh
saaqßo qßu talaj nitxaß tuchß
qßußl an tereßn nichßußneß.»
Chia.—�

Texh u Jesuus te.

17 Pek elabßelka tu u Jesuus.
Kßasußl tu u tenam tziß utz, aß
vatku tu Betaania.

Vitzßejtu yol u Jesuus tiß u viikuxh

vaßl yeßk ivatz

18 Ech aatz tek ißan qßalaßm,
qßaavbßen u Jesuus tu Jerusaleen
utz, kam tu vaßy tu bßey. 19 Ech
til maßl u tzeßil viikuxh tziß bßey.
Opon kßatza. Ex ichok ivatz, loqß
yeßkich maßj ivatz. Taßxh atich
ixaj. Utz tal tek tzßejbßal yol tiß
ech tzaß: —Yeßxhjatu veßt sa-
vatzinaxh.— Texh te. Ech yakich
tzajoj u tzeßil viikuxh.

61 U Tio 21

� 21.9 Choktaj u Salmos 118.25-26.
� 21.13 Choktaj u Isaias 56.7; u Jeremias 7.11.
� 21.16 Choktaj u Salmos 8.2-3.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



20 Aatz tilt u kam qßu chusul-
ibß tziß, motx tzßejx ikßußl. Utz
nichtekmotxtal tibßilaj ech tzaß:
—¡Kan chaj tek tokeß aas yakich
koßxh vettzajoj u tzeßil viikuxh
tziß!— Texhtuß.

21 Tzaqßbßu u Jesuus, ech tzaß:
—Nißxhtekßval sete, kßujlel koj
chit ekßußl tiß Tioxh, yeß koj
nekaßtziiuneß, echat koßxh sebßan
majte. Utz yitß taßn koßnkoxh
sebßaneß echaß vaßl vetunbßan tu u
tzeßil viikuxh. Ech oj setal tu u
muunte tziß: «Elenbßen; kuxh tu u
choo tziß.» Chajex te. Nojchit
sißaneß. 22 Sakoßnenima. Ech
sekßuleß kam kajay vaßl sejaj tu
veqßilat esikßlet Tioxh.— Texh u
Jesuus.

Vichßotil tu u Jesuus

aas abßil aqßon u tijleßm

23 Uncheeß opon u Jesuus tu
viqßanalil u totztioxh utz, xeßt
ichusuneß. Tuul opon qßu qßesal
oksan yol kßatza tuchß qßu qßesal
qßatol tzii utz, alax te ech tzaß:
—¿Kam iijleßm aas ech naßan
tziß? Utz ¿abßil vetaqßon val
iijleßm tziß?— Texh teßleß.

24 Tzaqßbßu u Jesuus utz, tal
te ech tzaß: —Sunchßoti maßl kam
sete majte. Oj letzaqßbße vaßl sun-
chßoti sete, saval sete abßil
vetaqßon vijleßm tiß qßu kam nun-
bßaneß tzaß. 25 ¿Abßil vetaqßon
tijleßm u Xhan, u bßanol
vautiismo, tiß ibßanax vautiismo?

¿Tioxh tzik untzßoj sikßußl koßn
aanima cheeka?— Texh te.

Ech nichtekmotxtal sivatzaj
ech tzaß: — «Tioxh chajon.» Oj

chajoß. «¿Kantuß yeßt enima?»
Chaj qe atziß. 26 Utz oj: «Aanima
koßn chajon.» Saqaleß, nikuxoßva
qßu tenam tziß. Tan nojchit alol
tetz u yolbßal Tioxh u Xhan
siatz.— Texhtuß. 27 Ech motx
itzaqßbßet u Jesuus ech tzaß: —Yeß
qootzaj.— Texh te.

Utz tal tek u Jesuus te ech
tzaß: —Uncheeß yitß saßkojval sete
majte abßil aqßon vijleßm tiß qßu
kam nunbßaneß tzaß.— Texh te.

Vikßamtu tiß kaßvaßl kßaola

u Jesuus

28 Tal paj u Jesuus: —Pek

¿kam bßoj saelka nenacheß? Aatz
maßl u vinaj, atich kaßvaßl ikßaol.
Utz opon kßatz maßl, tal te ech
tzaß: «Unkßaol, seßnaqßoninaxh tu
uuva cheel.» Texh te.

29 Tzaqßbßu u xiak utz:
«Yußnsaß.» Texh kußen. Loqß
xamtel tuul ikßaxa utz, bßeni.

30 Ech opon kßatz vaßte utz,
echat koßxh paj tal te. Tzaqßbßu u
xiak utz, tal ech tzaß: «Oji tat,
sabßenin.» Texhtuß. Loqß yeßt
bßeni. 31 Uncheeß ¿abßiste tu
kaßvaßl qßu xiak inima imantaar
vitat nenacheß tziß?— Texhtuß.

Ech alax te ech tzaß: —Ayaß u
bßaxa.— Texh teßleß.

Tal paj u Jesuus te ech tzaß:
—Nißxhtekßval sete, aß bßaxal
soßok sevatz tu viQßesalail u
Tioxh qßu subßulla chaj jajol
jaßmel alkavaar tuchß qßu aa
paavla chaj ixoj.

32 Tan ul u Xhan texoßl. Aß
nichißan vijikomal. Utz yeßt koßn
motx enima aas ichaj Tioxh. Pek

aal aß niman qßu subßulla chaj
jajol jaßmel alkavaar tuchß qßu aa
paavla chaj ixoj. Utz kßuxh etil
qßu kam tziß, yeßt ekßaxa qßul
epaav.

Qßu yeßxtxojla chaj kßamol

33 Abßitaj vaßt u kßamich kam
tzaß. Atich maßl u bßaal nitxaß,
ichik untanul iuuva tu vitxßavaß.
Utz toksa peß tiß. Ikßot maßl pachß-
bßal tetz uuva tuul. Inukß jeß maßl
u tßankin xeebß tetz u chikobßeßm.
Ech taqßtuka kßam tunjolol
kßamol. Utz bßen tzian.

34 Uncheeß opon tek u tiempo
tetz iqßanbßebßal u uuva. Ichaj
opon unjolol taqßonom u bßaal
txßavaß xeß qßu kßamol tziß, tiß en
tiqßol u kßambßal. 35 Pek aatz qßu
kßamol tziß, motx koßn itxay qßu
aqßonom qßußl chajaxi. Utz maßl
iqßosa. Vaßt iyatzßa. Utz vaßt ipaqß
sivan. 36 Ech ichaj paj bßen
unjoltu taqßonom u bßaal txßavaß
tziß. Sibßalich tek ixaan vatz qßußl
ichaj bßen bßaxa utz, echat koßxh
paj motx ißan qßu kßamol te.

37 Ech tiyaßtebßal tekußen, aß
tek ichaj bßen vikßaol utz, tal ech
tzaß: «Atil tek bßoj tatin vunkßaol
siatz sißaneß atziß.» Texhtuß.

38 Pek taßxh motx til topon u
kßaola qßu kßamol txßavaß tziß, tal
sivatzaj ech tzaß: «Aß vaßl soßokka
tu vimeßbßißl vitat atziß. Pek

¡nißextaj! ¡Kuyatzßtaj! Ech oß tek
soßokkaßoß tu qßu tetz.» Texhtuß.
39 Ech motx itxaya. Tiqßo elußl tu
u chikobßeßm utz, iyatzßa.

40 Uncheeß ¿kam tek bßoj
sabßanax tu qßu kßamol nenacheß
tziß aas lußul u bßaal chiko-
bßeßm?— Texh u Jesuus.

41 Motx tal ech tzaß: —Yatzßel
qßu onkonla chaj kßamol sißaneß
tziß. Saßkojitxum iatz. Ech
sataqßka kßam vichikobßeßm
tunjoltu kßamol aas nojchit sataqß
u kßambßal tinujul chaj paj sa-
qßanbßi.— Texhtuß.

42 Tal tek u Jesuus te ech
tzaß: —¿Yetz sikßlemal tu u
Yolbßal Tioxh setaqßo tzik? vaßl
nital ech tzaß:

«Aatz u Sivan vaßl taqßka eloßp
qßu bßanol otzotz echil tziß,
aal aß u Sivan vaßl tiira
ibßoßqßol tetz xoobßal.

U kuBßaals Amlika vetbßanon u
kam tziß utz, techal
sukuvatz.» Chia. �

43 Ech tok nival sete, saeesal
viQßesalail u Tioxh sevatz. Utz aß
saßaqßaxku tu aanima aas tinujul
chit sataqß tu u Tioxh vaßl sajajax
te. 44 [Ech abßil qßußl sakuß viß u
Sivan tziß, sapaxi. Utz abßil qßußl
lakuß u Sivan tiß tziß, bßaßntan sa-
juyajti.]— Texhtuß.�

45 Ech taßxh tabßi u kßamich
kam qßu qßesal oksan yol tzaß
tuchß qßu fariseo, motx paal
itxumbßal tuul aas aß qßußl nich-
talaxeß. 46 Utz sißchmotxitxayeß
tala, pek nichixoßva qßu mam
tenam. Tan nojchit aß u alol tetz
u yolbßal Tioxh u Jesuus vatz qßu
tenam.�����

Vikßamtu tiß u tzumbßaßa u Jesuus

22 1 Uncheeß yolon paj u
Jesuus tu qßu qßesala tiß

kßamich kam. Utz tal te ech tzaß:
2 —Aatz viQßesalail u Tioxh tu

Amlika, ela tuchß maßl u ijlenal
ißan nimla qßii tiß itzumeß vikßaol.
3 Ech ichaj bßen ichaj tiß en
isikßlel qßu aanima qßußl savsa-
mich taqßo tiß u tzumbßaßa. Pek
yeßt koßn motx isaßa ulchil. 4 Ech
ichaj paj bßen unjolt ichaj utz, tal
bßen te ech tzaß: «Altaj tu qßußl
savsamal vaqßo ech tzaß: Aatz
cheel, veeti qßu echbßubßal.
Vetvallu ikuß qßul unvaakaxh
tuchß qßul unqßiitinajla txokop.
Ech chßiam texh nißan u echbßubß-
al. Pek nißextaj tu u tzumbßaßa.
Chajex te.» Texh teßleß.

5 Pek yeßt koßn motx isaßa qßußl
savsamich. Motx koßn ichok
ibßey. Maßl, bßen tu taqßon. Utz
vaßt, tu kßaßy. 6 Utz aatz unjolte,
motx koßn itxay qßu chaj; motx
ißan te utz, iyatzßa.

7 Ech aatz tabßi u ijlenal,
lakpu tek iviß. Ech tek ichaj bßen
qßul isol. Ex isotzsa qßu yatzßol.
Utz ikßachka vitenam.

8 Ech tal tepaj u ijlenal tu qßul
ichaj ech tzaß: «Nojchit chßiam

texh nißan qßu kam tetz u
tzumbßaßa. Pek aatz qßußl vetun-
savsa, yeß peßk nikßuloßk tiß. 9 Pek
aatz cheel, bßenojex tu qßu qßeßtx
chaj bßey utz, savsataj ul tu u
tzumbßaßa tzaß jatvoßj aanima
letila.» Texh te.

10 Ech motx bßen qßu chaj
tulaj qßeßtx chaj bßey. Utz imol
kajay qßu aanima motx tila. At
bßaßnla aanima utz; at yitß bßaßnla
koj aanima imola. Ech inoo u
atibßal vaßl uchku u tzumbßaßa.

11 Uncheeß oktekßop u ijlenal
toßotzotz utz, til qßu aanima
oponi. Utz til maßl u vinaj aas
yitß atich koj ok toksaßm tetz
ilbßal tzumbßaßa. 12 Utz tal u
ijlenal te ech tzaß: «¿Vinaj
kanißch muukußl tzaß? Tan yeß
oknaj ooksaßm tetz ilbßal
tzumbßaßa.» Texh te. Pek paat
yeßt tzaqßbßu u vinaj. 13 Ech tal
tek u ijlenal tu qßul ixekol ech
tzaß: «Qitztaj u vinaj siqßabßs
tajan tziß utz, aqßtaj eloßp tu uken
qßanal. Ech latziß soßoqßka utz,
latziß sajarachßunku tee.»
Texhtuß.

14 Tan sibßal qßußl sikßlemal
koßxhtuß, pek bßiil koßn qßußl
txaael.— Texh u Jesuus.

Vichoktu txumbßal qßu fariseo

tiß itxaypu u Jesuus

15 Uncheeß ech tek motx tel-
kßasußl qßu fariseo utz, motx inukß
sivatzaj kanißch itxaypu u Jesuus
sißan tiß maßj yol. 16 Ech motx
ichaj ul qßu tetz aa uqßaybßal. Aß
imol uli qßußl oknaj tiß u Herodes
utz, tal tu u Jesuus ech tzaß:

—Chusul, qootzajle aas naal
vinujul. Utz tinujul nachusun tiß
u bßey maßt xeß Tioxh. Yitß aß koj
nooksa tetz aanima utz, yitß aß
koj nasaji kam tatin aanima.
17 Pek kantal nanacheß, al qe.

¿Bßaßn tzik aas nikuchoo jaßmel
alkavaar tu ijlenal Cesar? Pek ¿oj
yeßka?— Texh te.

18 Ech aatz u Jesuus tan,
yakich til u tonkonil qßu vinaj
tziß utz, tal te ech tzaß:
—¡Kaßvatz! ¿Kam tokeß aas vet
sekßußl netal ve ech tziß?
19 Aqßtaj ul u puaj qabßi savil
vaßl nechoobßev u jaßmel
alkavaar.— Texh te. Ech motx
ikßuchtu maßl puaj te, jaßmel maßl
qßii aqßon. 20 Utz tal u Jesuus te
ech tzaß: —¿Abßil etz vatzibßal
vaßl atoßk vatz u puaj tziß utz;
abßil etz bßii vaßl tzßibßamal ok
siatz majte?— Texh te.

21 Utz motx tal ech tzaß:
—Tetz u ijlenal Cesar atziß.—
Texhtuß.

Ech tal paj u Jesuus: —Aqßtaj
tu u Cesar kam tiß vaßl ninal-
choonkßex te. Utz aqßtaj tu u
Tioxh abßiste u tetz u Tioxh.—
Texhtuß.

22 Taßxh tek motx tabßi u
yol tziß, motx tzßejx ikßußl tiß.
Utz taqßtexhka u Jesuus, motx
bßeni.

Vichoktu txumbßal qßu saduceo

tiß iyolpixsal u Jesuus tu yol

23 Uncheeß ankoßxh tu u qßii
tziß, opon qßu saduceo kßatz u

Jesuus. Ayaß qßußl nimotxniman
aas yeßk saqßaavitzßpu qßu
kamnaj nimotxtaleß. 24 Ech vet
sikßußl motx ichßoti te ech tzaß:
—Chusul, tal u Moisees aas: «Oj
sakam maßl vinaj, yeßk initxaßa
sakaai, sikßulka tibß u tixoj tuchß
vitzaßqß. Ech lachee ichßexel vaßl
vetkami.» Chia.� 25 Pek aatz
ißana, atich jujvaßl vinaj tu
kuxoßl, itzaßqß tibß. Utz ikßul tibß u
bßaxa, pek kam koßn u vinaj tziß.
Yeßt kaa initxaßa. Ech ikßulka tibß
u tixoj tuchß vitzaßqß. 26 Utz
echat koßxh paj ißan u kaßbß tzaßqß
tuchß u tox tzaßqß, kam kußen.
Ech tzojpu koßxh sijujvaß tziß,
motx kameßl vatz u ixoj. 27 Ech
aatz maßtich ikameßl jujvaßl qßu
vinaj, kam tek u ixoj majte.
28 Utz aatz tek tu u qßaavitzßpi-
chil, ¿abßil tek etz ixoj u ixoj
lißan tu jujvaßl qßu vinaj tziß? Tan
vetikßul tibß tuchß sikajayil.—
Texhtuß.

29 Tzaqßbßu tek u Jesuus utz,
tala: —¡Tiira yolpinajex aabßi!
Yeß etootzaj u Yolbßal Tioxh utz,
yeß etootzaj u mam tijleßm u
Tioxh. 30 Tan aatz sißan tu u
qßaavitzßpichil, yeßkan kßulißbß
sußuchi. Tan ela tek qßu aanima
tuchß qßul iaanjel u Tioxh tu
Amlika sißaneß. 31 Pek aatz tiß u
qßaavtitzßpu qßu kamnaj netaleß
tziß, ¿yetz sikßlemal setaqßo vaßl
alel tu u Tioxh ech tzaß? 32 «In
viTioxh u Abrahaam, u Isaac,
tuchß u Jacoob.» Chia. Tan aatz
u Tioxh, yitß iTioxh koj kamnaj;

pek iTioxh itzßlich.— Texh te.�

33 Ech motx tzßejx ikßußl qßu
aanima aas tabßi vichusbßal u
Jesuus.

Vichoktu txumbßal maßl u chusul

tetz u oßtla mantaar tiß iyolpixsal

u Jesuus tu yol

34 Uncheeß taßxh tabßi qßu
fariseo aas subßax qßu saduceo tu
yol, motx tek imol tibß tiß u
Jesuus. 35 Ech aatz maßl u chusul
tetz u oßtla mantaar tixoßl, vet
koßxh sikßußl ichßoti tu u Jesuus
ech tzaß: 36 —Chusul, ¿abßiste
chit u mantaar vaßl tiira ibßoßqßol
tu u oßtla mantaar?— Texh te.

37 Tal u Jesuus te ech tzaß: —
«Tzßejoj avaanima tiß u Tioxh u
kuBßaal tuchß avaanima, tuchß
avaanxelal utz, tuchß atxumbßal.»
Chia. � 38 Aß u bßaxa utz, aß vi-
bßoßqßol u mantaar tziß. 39 Utz
aatz u kaßbß mantaar, ela koßn
tuchß u bßaxa tziß. Utz nital ech
tzaß: «Tiißaxh tiß amol, echat
koßxhtuß naßan saiß.» Chia.�

40 Ech aatz kaßvaßl u mantaar
tziß, aß vixeßal kajay u oßtla
mantaar tuchß viyol qßu alol tetz
u yolbßal Tioxh.— Texh u Jesuus.

Yitß loqß koßnkoxh itußxh ixalam

Daviid viTxaaom u Tioxh

41 Uncheeß tuul ankoßxh
molich tibß qßu fariseo, chßotil te

tu u Jesuus ech tzaß: 42 —¿Kam
bßoj netal tiß viTxaaom u Tioxh?

¿Abßil etz tußxh xalam netaleß?—
Texh te.

Alax te ech tzaß: —Itußxh
ixalam u Daviid.— Texhtuß. �

43 Tal u Jesuus te: —¿Kam
tokeß uncheeß aas “UnBßaal” texh
u Daviid tiß viTxaaom u Tioxh? U
Tioxhla Espiiritu oksan sikßußl
aas tal ech tzaß.

44 «Aatz u Tioxh tal tu vunBßaal
ech tzaß: Kßujach tunsebßal
tan, saßnalvaqßka qßul
akoontra jaqß axaabß. Chia.»

Texh u Daviid. �

45 Tan oj “unBßaal” texh u
Daviid tiß, ¿kam tek tokeß oj
itußxh ixalam kußen netaleß?—
Texh u Jesuus te. 46 Ech yeßxh-
abßil maßj txßolon itzaqßbßeleß. Utz
abßil tereßn koj vaßtoj chßotin kam
te tu qßu qßii taabßaul.�����

Vitzßejtu yol u Jesuus

tiß qßu aa uqßaybßal

23 1 Uncheeß yolon u
Jesuus tu qßu tenam

tuchß tu qßul ichusulibß. Tal te
ech tzaß:

2 —Aatz qßu aa txumbßal tetz
u oßtla mantaar tuchß qßu fariseo,
atil chit tijleßm tiß ichusax qßul

imantaar u Moisees. 3 Ech kam
qßu mantaar satal sete, nimataj
utz, bßantaj. Pek etilchoßk etetz
tiß qßul ibßanoneß. Tan nitaleß utz,
yeß nimotxißan bßanol tetz. 4 Tan
kaana bßoj mantaar nital tu qßu
aanima aas tiira tii nimali.
Taßxhtuß aß nitaleß sabßanli. Echaß
iqitzax mam ijatz nißaneß utz,
nitaqß jeß tiviß qßu aanima. Pek
jatu koj sikanoßk bßioj. 5 Utz aatz
kajay qßu kam nimotxißaneß, aß
chit isaß sailax tu aanima. Echaß
qßu talaj ikaaxha qßußl tzßibßamal
kaßxvaßl u mantaar tuul, nißxh-
motxinimbßixsa. Utz nißxhichßiisa
tajan ibßoy qßul ibßußj qßußl
nitoksa aas niqßila sikßle Tioxh. �

6 Aß chit isaß kußchil tu qßu bßaxa
chaj kßujlebßal til niuchku
txßaßom. Utz aß chit nikßujeßk tu
qßu bßaxa chaj kßujlebßal tu qßu
atibßal chusbßal tetz u oßtla
mantaar majte. 7 Utz vatz chit
ikßußl aas nitalax ichajlichil tu
kßayibßal. Utz “chusul” chu teßl
majte.

8 Pek aatz ex tan, esaßchi aas
“chusul” chaj eteßleß. Tan maßl
koßn u Chusul etetz atile, ayaß
viTxaaom u Tioxh. Utz ela koßn
etitzßin etatzik etibß sekajayil.
9 Utz yeß koßxh etal “tat” tu
maßj chusul tu u vatz txßavaß
tzaß. Tan maßl koßn eTat atile,
vaßl ayeßn tu Amlika. 10 Utz yeß
koßxh alax “chusul” sete majte.
Tan maßl koßn u Chusul etetz
atile, ayaß viTxaaom u Tioxh.
11 Utz abßiste vaßl qßesala texoßl,

yeßk sijeßsa tibß. Pek aß vaßl
maas salochoni. 12 Tan abßil
vaßl sitßanbßaß tibß, sakoßnel iqßii.
Pek abßil vaßl yeß sitßanbßaß tibß,
aß vaßl soßok iqßii.

13 Pek ¡tiira tilayol sayaßkßex
kaßvatzla chaj aa txumbßal tetz u
oßtla mantaar tuchß ex fariseo!
Tan nemaj u okebßal tu vi-
Qßesalail u Tioxh vatz qßu
aanima. Nikoßxh ex nesaßa
okichßop utz, yeß netaqß tzii
soßokoßp qßußl nisaßa okichßop.

14 [¡Tiira tilayol sayaßkßex
kaßvatzla chaj aa txumbßal tetz u
oßtla mantaar tuchß ex fariseo!
Tan netelqßa tzaj txakay ixoj. Utz
yeß sekßuch netaleß. Nikoßxh
ebßanoßk sibß chit tuul qßul eqßilat
esikßlet Tioxh nebßaneß. Ech tokeß
sibß u choobßal paav saßalax ikuß
setiß tiß u subßußm nebßaneß.]

15 ¡Tiira tilayol sayaßkßex kaß-
vatzla chaj aa txumbßal tetz u
oßtla mantaar tuchß ex fariseo!
Tan til chaj koßxh nechokvu
niman tetz qßul etuqßaybßal. Utz
aatz maßt ibßens emol, epaav
koßn aas kaßpajul tek nikßuloßk tiß
seßen tu choobßal paav taqßo.

16 ¡Tiira tilayol sayaßkßex! Ech
ex moyla iqßon bßey tan, nimotx-
etaleß: «Abßil vaßl kam nitalaßtzißi
tu u Tioxh, loqß taßn nitoksa vi-
qßanalil u totztioxh tuul, ela
koßxh tuchß yeßxhkam maßj ni-
talaßtzißi. Pek abßil vaßl aß nitoksa
u bßaßnla qßan chßichß atil tu u
totztioxh tu vaßl nitalaßtzißi, aa
txßoj tekußen.» Cheßex.

17 ¡Txoxkin! ¡Jolol ech ex moy!
Abßiste vaßl maas ibßoßqßol te
nenacheß, ¿u bßaßnla qßan chßichß
tzik, oj ayaß viqßanalil u totztioxh
vaßl niaqßon bßens tioxhla kam u
bßaßnla qßan chßichß?

18 Tan nipajetal ech tzaß
majte: «Abßil vaßl taßn nitoksa u
nachbßal tuul tiß vaßl nitalaßtzißi,
ela koßxh tuchß yeßxhkam ni-
talaßtzißi. Pek abßil vaßl aß nitoksa
u txakunsaßm tuul, vaßl atil viß u
nachbßal tiß vaßl nitalaßtzißi, aa
txßoj tekußen.» Cheßex. 19 Pek

¡taßxh bßanloj etetz, paat ech ex
moy! ¿Abßiste maas ibßoßqßol te
nenacheß, u txakunsaßm tzik, oj u
nachbßal vaßl aß niaqßon bßens
tioxhla kam u txakunsaßm?
20 Tan abßil vaßl nitoksa u
nachbßal tiß vaßl nitalaßtzißi, yitß
taßn koßnkoxh u nachbßal nitoksa,
pek antu nitok tuul majte kajay
vaßl atil jeß siiß. 21 Utz abßil vaßl
nitoksa u totztioxh tiß vaßl ni-
talaßtzißi, yitß taßn koßnkoxh u
totztioxh nitoksa, pek antu
nitoksa majte u Tioxh vaßl atil
tuul. 22 Utz abßil vaßl nitoksa u
Amlika tiß vaßl nitalaßtzißi, antu
nitoksa tuul u qßesal chßuxhlebßal
tetz u Tioxh utz, tuchß u Tioxh
vaßl chßuxhlel siiß.

23 ¡Tiira tilayol sayaßkßex kaß-
vatzla chaj aa txumbßal tetz u
oßtla mantaar tuchß ex fariseo!
Tan kßuxh netaqß idiesmoil u
aanis, u eneeldo utz, tuchß
komino, aß yeß nenima qßußl tiira
ibßoßqßol tu u oßtla mantaar. Ayaß
vijikomal. Ayaß vitxumax iatz
aanima. Ayaß vikßujeß ekßußl tiß u

Tioxh. Aß vibßoßqßol sebßaneß. Loqß
yitß tiß tekoj majte aas seyaßsa
ibßanax vaßl ninalebßan tiß qßu
diesmo. 24 ¡Moyla chaj iqßon
bßey! Taßxh bßaßn sete tilax qßu
talaj kam nißan qßu aanima
sevatz. Echaß ikßaul u tal us
nebßaneß. Pek yeßxhat nißenku qßu
mamaj paav sete qßußl nebßaneß
echaß ichßii camello.

25 ¡Tiira tilayol sayaßkßex kaß-
vatzla chaj aa txumbßal tetz u
oßtla mantaar tuchß ex fariseo!
Tan tiira bßaßn nebßensav etibß
setiß elußl. Pek kaana elaqß nital
etaanima. Utz yeßk eyaßebßal tiß
ibßanax qßußl yitß inujul. Ech ex aß
u vaaso tuchß u puraato vaßl taßxh
txßaael u tiß. 26 ¡Moyla chaj
fariseo! Aß bßaxal sebßan bßaßn tu
vetaanima, ech yitß yannaj koj
vetiß elußl majte. Aß bßaxal setxßaa
u tuul u vaaso tuchß u puraato,
ech setxßaa u tiß majte.

27 ¡Tiira tilayol sayaßkßex kaß-
vatzla chaj aa txumbßal tetz u
oßtla mantaar tuchß ex fariseo!
Ech ex aß qßu pantioon aas
nojchit txßanel itzßakal u tiß. Pek
aatz u tuul tan, vitzußl utz; bßajil
kamnaj yojlel tuul. 28 Utz ech ex
tan, nojchit ex jikom tilon vatz
aanima, pek kaßvatzil atil
tetaanima tuchß paav.

29 ¡Tilayol sayaßkßex kaßvatzla
chaj aa txumbßal tetz u oßtla
mantaar tuchß ex fariseo! Vaßl
chit motx ebßantu pantioon tetz
qßu alol tetz u yolbßal Tioxh. Utz
nevij qßu tzßach qßußl atil jeß viß u
mujbßal tetz qßu jikomla chaj
aanima. 30 Utz nimotxetal ech

tzaß: «Atichtekojoß tikuenta qßu
kukßuy kumam, yeßt kuloch tiß
iyatzßax qßu alol tetz u yolbßal
Tioxh koj atziß.» Cheßex. 31 Ech
ex atkoßxh nialon elußl etibß aas
ex itußxh ixalam qßußl yatzßon qßu
alol tetz u yolbßal Tioxh.
32 ¡Tißex! ¡Bßantaj vibßanon qßul
ekßuy emam majte! 33 ¡Txokop,
tiil txßißla chaj aanima! ¿Kanißch
bßoj etel vatz u choobßal paav
vaßl saßalax ikuß setiß nenacheß?
Ayaß u xamal vaßl yeßk iyaßeß.
34 Ech tokeß nunchajußl alol tetz
u yolbßal Tioxh texoßl, tuchß aa
txumbßal utz, tuchß chusul tetz u
oßtla mantaar. Pek atia nikoßn-
eyatzßeß. At netaqß jeß vatz kurus.
At netzßußma tu qßu atibßal
chusbßal tetz u oßtla mantaar. Utz
atia junun tenam ebßen tiß
tojchaleß.� 35 Ech kajay u
choobßal paav sakußl setiß, tiß
iyatzßax qßu jikomla chaj aanima
tu u vatz txßavaß tzaß. Ayaß qßußl
kami; nixeßt tiß vikamebßal u
Abeel, u jikomla vinaj utz, ulyu
koßxh tiß vikamebßal u Zacarias,
vikßaol u Berequias vaßl yatzßax
tu qßul ekßuy emam tixoßl u totz-
tioxh tuchß u nachbßal Tioxh
qßanal. 36 Utz nißxhtekßval sete,
sakuß u choobßal paav setiß tziß
jankßal ex itzßlelex tu u tiempo
tzaß.

37 Aa chaj Jerusaleen, aa chaj
Jerusaleen, nikoßneyatzß qßu alol
tetz u yolbßal Tioxh, qßußl
nichajax tzexeß tu u Tioxh. Utz
nikoßnepaqß sivan majte. Jatpax

unbßan yaßl emolax sekajayil.
Echaß nißan u txutx tßel aas
nimoloßk qßu tal jaqß ixichß. Pek
aatz ex, yeß koßn esaß. 38 Ech
aatz cheel, setootzaji tan, saßnal-
tzßineßka vaßl tatibßal etioxh
netaleß. 39 Tan nojchit nivaleß,
aatz cheel, sayaß etiltßin. Utz
analen paj letilin aas letal ech
tzaß: «Techal axh tan, tibßii u
kuBßaals Amlika vetßulkßaxh.»
Chajex.— Texh u Jesuus.�����

Vitßoyax qßu chusulibß tu u Jesuus

tiß qßu tzaßl sapaalka

24 1 Uncheeß aatz kßasußl u
Jesuus tu viqßanalil u

totztioxh, aß tek ibßenaß, xaan
opon qßul ichusulibß kßatza utz,
nichisaji qßu mamaj atibßal
tikuenta u totztioxh. 2 Aatz u
Jesuus tan, tal te ech tzaß:
—Nißxhtekßval sete. Aatz kajay
qßu kam netileß tziß, saßnalnilpi.
Nikoßxh vaßtoj sivan sakaa tibßa
imol aas yeßk koj sanilpeßl.—
Texhtuß.

3 Uncheeß kßujlich u Jesuus viß
u muunte vaßl Olivo. Opon qßu
chusulibß kßatza utz, ichßoti te
ech tzaß aas taßxhich imol: —¿Al
qe jatu sußuch qßu kam naaleß
tziß? Utz ¿kam xheenya sißaneß
tetz val uulebßal utz, tetz u
motxebßal qßii saj?— Texh te.

4 Tzaqßbßu u Jesuus ech tzaß:

—Abßitaj, abßilich subßunex.
5 Tan sibßal koßxh sauli, sikßam
tiß vunbßii. Utz satal ech tzaß:

«In viTxaaom u Tioxh vaßl saß-
chitßuli.» Chaj. Utz sibßal
aanima sisubßeß. 6 Saßnaletabßi
tuch chßaßo. Setabßi iyolax
chßaßo. Pek sotzißch ekßußl taqßo
tan, ministeer chit sußuch qßu
kam tziß. Loqß yitß aß koj u
motxebßal qßii saj. 7 Tan saßnal-
motxißan chßaßo qßu mamaj
tenam tibßilaj. Sißan chßaßo qßu
qßesal mamaj tenam tibßilaj. Utz
til chaj koßxh saulku mamaj
yaabßil. Til chaj koßxh saßatinku
vaßy. Utz til chaj koßxh sapaalku
mamaj kabßnaano. 8 Loqß aatz
kajay qßu kam tziß, ixeßtebßal
koßn u motxebßal qßii saj. Echaß
ixeßt ichißon maßl ixoj aas saß-
tektil titzßin.

9 Pek aatz ex, saßnalpaasalex
tu kßaxkßo. Saixvalex tu kajay
aanima viß. Utz sayatzßaxex.
10 Ech sibßal koßxh saelka kßatz
Tioxh sißaneß. Saßtexhmotxitxay
jeß imol utz, sichißkßula jeß tibß.
11 Sibßal koßxh sibßensa tibß alol
tetz u yolbßal Tioxh sißaneß utz,
sateesa aanima tu bßey
titxubßaßleß. 12 Utz tu takßbßu u
paav tu u vatz txßavaß, sayaß
ibßantu tii qßu aanima tibßilaj.
13 Pek abßiste vaßl tiira siqßißeß
simaj tibß tiß ibßanax u paav, aß
vaßl soßopon tu bßenqßii bßensaj.
14 Ech saßnaltzojp eloßp itziiul u
bßaßnla chusbßal tetz viQßesalail u
Tioxh tu kajay u vatz amlika
txßavaß tzaß, satabßi qßu tenam
kajayil. Ech sußul u motxebßal qßii
saj.

15,16 Utz aatz letil tuch u
txaaßla kam tu u tioxhla atibßal,
oojoj bßen tulaj muunte qßußl atil
tikuenta Judea. Tan aß vaßl tal u
Danieel atziß, u alol tetz u yolbßal
Tioxh, aas sußuchi.� Ech abßil ni-
sikßlen, paaloj itxumbßal tuul.
17 Utz abßil atil jeßop viß tatibßal,
kußichßul tereßn toßotzotz tiß paal
tiqßol maßj kam. 18 Utz abßil
ayeßn jaßjtzeß, qßaavißchtereßnul tiß
ul tiqßol ichakeßt. 19 Pek tiira
tilayol sayaßk qßu ixoj sißan tu qßu
qßii tziß qßußl atil tu tiichajla
yaabßil utz, tuchß qßußl nichßußn
titzßin. 20 Qßilataj sikßletaj Tioxh
ech yitß titiempoil koj cheßv
laoojex utz, nikoßxh tu u ilanbßal
qßii. 21 Tan nojchit mamala
kßaxkßo vaßl sußuli. Yeßsaj tuch
unpajoj jatvaßx tiempo ichee u
vatz amlika txßavaß ulyu koßxh
tzaß tuul. Utz yitß saßkojul vaßte
echi. 22 Ech abßil koj vaßtoj
sitxaaka tibß. Pek iqßaqßal koßn
qßu aanima niman tetz u Tioxh,
qßul itxaaom, sakßolax u tiempo
kßaxkßo tziß.

23 Ech tokeß enimachi oj abßil
laßalon sete ech tzaß: «Sajitaj
etileß, atil viTxaaom u Tioxh tzaß
vaßl saßchitßuli.» Chaj. Utz oj:
«Atil tzuta.» Chaj eteßl majte;
enimachi. 24 Tan saßnalmotx-
chee bßensanibß itxaaom Tioxh
utz, tuchß bßensanibß alol tetz u
yolbßal Tioxh. Utz kaana mamaj
xheenya, tuchß txaichil sichuli.
Aal bßaßn sißaneß at qßu nojla
itxaaom u Tioxh sisubßeß. 25 Pek

atoj sekßußl tan, vetvallukeßl sete.
26 Ech oj laßalax sete ech tzaß:
«Sajitaj etileß. Atil viTxaaom u
Tioxh tu tzßinlich tzaji txßavaß.»
Chaj; bßenißch etileß. Utz oj: «Atil
tu u atibßal yeß naßl tatineß.» Chaj
eteßl majte; enimachi. 27 Pek
aatz u nojla tulebßal u Kßaola vaßl
bßennaj koßn aanima, nimnaßl.
Echaß u itzßnaßbß aas niripkabßin
tikuenta aal telaß utz, yak
paqßunoj opon tikuenta aal tokeß.
28 Echat koßxh u vulebßal, yitß
mujel koj sißaneß. Tan echaß vaßl
aas til atilku vichißl u kamnaj,
vaßl yitß mujel koj, latziß nimolvu
tibß qßu qußs.

Vibßaxabßsat taltu u tulebßal

u Jesuus

29 Uncheeß taßxh sapaal u
mam kßaxkßo tu qßu qßii tziß,
saok aqßbßal vatz u qßii. Yeßkan
satxijtxun u ichß. Sachajpu qßu
txßumißl tu amlika. Utz sayikun
kajay qßu kam tu u vatz
amlika. 30 Ech sachee u
xheenya tu amlika tetz u
tulebßal u Kßaola vaßl bßennaj
koßn aanima. Utz kajay qßu
aanima tu u vatz txßavaß tzaß
sailon. Ech sikßaxa jeß tibß, tiß
qßul ipaav. Utz soßoqßi aas satil
tul u Kßaola vaßl bßennaj koßn
aanima tu sutzß tu amlika. Tan
toxhqßebßal tul tu u mam
itechalil tu u tijleßm. 31 Xoßve-
bßal ijeß iviß u trompeta sißaneß.
Ech sichajußl qßu aanjel,
seßnimol qßu niman tetz u
Tioxh tu kaa tanul vikuentail u
vatz amlika txßavaß. Kßuxh til

chaj koßxh atilku tijußaj u vatz
amlika txßavaß.

32 Pek atoj bßenku sete u
chusbßal tiß u viikuxh. Tan aß
nital tul u saqßi aas nichaßxbßu
viqßabß utz, nitelußl talaj ixaj.
33 Echat koßxh majte, etootzaji-
taj aas tiira najabßyu u tulebßal u
Kßaola vaßl bßennaj koßn aanima
aas lußuch kajay qßu kam tziß.
Echaß atil tek vatz jubßal. 34 Tan
nißxhtekßval sete, yeßsajen koßxh
isotz untanul qßu aanima itzßlel
tu tiempo tzaß, tuul sußuch kajay
qßu kam tziß. 35 Sakoßnpaal u
vatz amlika txßavaß tzaß, pek aatz
vunyolbßal tan, jatu koj sapaali.

36 Ech koj u qßii tuchß u oora u
tulebßal tan, abßil koj ootzajin
tetz. Nikoßxh qßu aanjel tu
Amlika, nikoßxh u Kßaola vaßl
bßennaj koßn aanima, pek taßxh
vunTat. 37 Tan kam chit echaß
vaßl ißan qßu aanima tu qßu qßii
tikuenta u Noee aas yeßk talcheß ul
u sotzchil tiß, echat tul u Kßaola
vaßl bßennaj koßn aanima majte.
38 Tan taßxh nichtitzßa u tatin qßu
aanima ißan tu qßu qßii aas yeß-
sajich ikuß u mam jabßal tikuenta
u Noee. Vaßlich motx techbßuneß,
vaßl iqßabßaneß. Vaßlich koßn tuch
okchil tiß ixoj. Utz vaßlich koßn
motx itzumeßaß, tuul opon u qßii
aas ok tek u Noee tu u mam arca
atibßal. 39 Utz at koj motx bßenku
te; yeßt motx inima. Pek analen
aas ul u mam jabßal. Utz yakich
sotz kajay qßu aanima taqßo. Echat
u tulebßal u Kßaola sißan majte vaßl
bßennaj koßn aanima. 40 Aatz
lißana, kaßvaßl aanima ela

nitaqßonin jaßjtzeß. Maßl saiqßol
bßen utz, vaßt sakaaka. 41 Kaßvaßl
ixoj nicheßn tu maßl cheßbßal
sißaneß. Maßl saiqßol bßen utz, vaßt
sakaaka.

42 Ech tokeß, tiira nachnoj
etatineß tan, yeß etootzaj kam
oora sußul u kuBßaal. 43 Pek
abßitaj. Tootzajlu koj u bßaal
atibßal kam chit oora seßnelqßoj u
elqßom tzixeß, saxeeni atziß. Utz
saßkojtaqß tzii soßok toßotzotz.
44 Echat koßxh ex majte. Chßian-
ojex tan, yeßk u oora sekßußl vaßl
sußulku u Kßaola vaßl bßennaj koßn
aanima.

45 Pek abßiste sete ech sißaneß
u tzakßkin jikomla aqßonom saok-
salka qßesala tiß tilax qßu aqßonom
tu atibßal utz, tu chit u oora
sataqßvu techbßubßal qßußl atil tu
atibßal. 46 Chißbßebßal tetz u
aqßonom oj ech sißan tziß, tuul
loßopon u bßaal taqßon. 47 Tan
nißxhtekßval sete aal saßtektoksa
kajay vimeßbßißl tikuenta atziß.
48 Pek yeßxtxoj koj itxumbßal u
aqßonom tziß, sakoßntal tu
taanima ech tzaß: «Yeßsaj koßxh
sußul u bßaal vaqßon atziß.» Chaj.
49 Utz sakoßnxeßtiqßos qßu tetz
aqßonomil. Satxßaßni utz, sa-
qßabßan tuchß qßu qßabßareel.
50 Tuul yeßk talcheß sußul u bßaal
taqßon u aqßonom tziß tu u qßii
vaßl yeß tootzaj utz, tu u oora vaßl
yeßxhkam nichßian tuul. 51 Ech
techal chit iveet sabßanax tu u
bßaal taqßon. Sataqß bßen xoßl qßu
kaßvatz utz, aß saoqßku tziß, aß sa-
jarachßunku tee tziß.— Texh u
Jesuus.�����

Vichßial u tulebßal u Jesuus

25 1 Uncheeß tal paj u
Jesuus ech tzaß:

—Aatz viQßesalail u Tioxh tu
Amlika, ela tuchß laval qßu
ixviak. Motx kßasußl. Tiqßo itxij-
txubßal utz, ex ikßul u xiak vaßl
satzumeßi. 2 Oßvaßl tzakßkin qßu
ixviak tziß utz, oßvaßt txoxkin.
3 Aatz qßu txoxkin, motx tiqßo
itxijtxubßal, pek yeßt tiqßo bßen
tereßn iaseite tetz qßul itxijtxu-
bßal. 4 Pek ech koj qßu tzakßkin,
inoosa bßen qßul itxijtxubßal tu
aseite utz, tiqßo bßen tereßn tetz.
5 Pek bßatz tul u xiak vaßl sa-
tzumeßi. Ech motx xeßt ixhutßuß-
pan qßu ixviak tu vataßm
sikajayil.

6 Uncheeß aatz nikßa aqßbßal,
motx tabßi maßl u qetußm, tal ech
tzaß: «¡Tul u xiak vaßl satzumeßi,
uloj ekßuleß!» Texhtuß. 7 Ech
motx lakpu qßu ixviak sikajayil
utz, motx xeßt ibßan tuch qßul
itxijtxubßal.

8 Pek aatz qßu txoxkinla chaj
ixviak, motx tal tu qßu tzakßkin
ech tzaß: «Aqßtaj bßoj qetz
veaseite tziß tan, toj tzaaoj qßu
kutxijtxubßal.» Texh te.

9 Aatz qßu tzakßkin tan, motx
tzaqßbßu ech tzaß: «Yeßka, pek aal
bßaßn bßenoj eloqß etetz xeß aa
kßaßy tetz tan, yoßj takßa qetz. Utz
yoßj takßa etetz oj saqaqß etetz.»
Texh te.

10 Ech motx bßeni. Tuul koßxh
ayeßnich tiß iloqßaxeß, tuul ul u
xiak vaßl satzumeßi. Utz aatz qßußl

bßanich nal tucheß, motx okoßp
toßotzotz tu u tzumbßaßa utz,
jupax elußl u jubßal. 11 Ech
xamtel tek tuul opon oßvaßt qßu
ixviak utz, motx uqßay vatz
qßanal ech tzaß: «¡Kubßaal,
kubßaal jaj okoßpßoß!» Texhtuß.

12 Pek tzaqßbßel koßn elußl tu u
xiak ech tzaß: «Nißxhtekßval sete,
yeß vootzaj abßil ex.» Texh te.
13 Ech tokeß nachnoj etatineß.
Tan yeß etootzaj u qßii utz,
nikoßxh u oora tetz u tulebßal u
Kßaola vaßl bßennaj koßn aanima.

Vikßamtu

tiß u talansal puaj u Jesuus

14 Aatz paj viQßesalail u
Tioxh tu Amlika, ela tuchß maßl u
vinaj sißchbßen tzian utz, isikßle
qßu taqßonom. Ech taqßka qßu
txßiibßal iqßii tikuenta. 15 Loqß aß
nichbßenku tiß jankßal soßoleß tiß
taqßoninsaleß sijununil nichtileß.
Aatz tu maßl, ijaßmel 30,000 qßii
aqßon puaj taqßka te. Aatz tu
vaßte, ijaßmel 12,000 qßii aqßon
taqßka te. Utz aatz paj tu vaßte,
ijaßmel 6,000 qßii aqßon taqßka te.
Ech tek bßen tzian.

16 Ech aatz vaßl ijaßmel
30,000 aqßonibßal qßii ikßula,
yakich xeßt ilakon tiß. Utz vaßt
30,000 paj tala vichißl u puaj tziß.
17 Echat paj ißan vaßl 12,000
ikßula. Vaßt paj 12,000 u tal
itxßaka. 18 Pek ech koj vaßl 6,000
ikßula tan, ex koßn ikßot jul utz,
ex imuj vipuaj u bßaal taqßon tu
txßavaß.

19 Uncheeß sibß tiempo
maßtich ipaal tuul, ul tek u bßaal

taqßon qßu aqßonom tziß. Utz ela
ißan tiß vipuaj tuchß. 20 Ech opon
siatz vaßl 30,000 ikßula utz,
iqßomich vaßt 30,000 u tal taqßo.
Tal te ech tzaß: «Unbßaal, atil u
30,000 tzuta vaßl vetaaqß ve. Utz
il vaßt 30,000 tzaß majte. Aß tek u
tal vetuntxßakka tiß.» Texh te.

21 Ech alax te tu u bßaal
taqßon ech tzaß: «Techal vaßl
vetaßana bßaßnla aqßonom. Kßujle-
bßal kßußl axh. Tan kßujlebßal kßußl
vetaßan tiß bßiil vaßl vetvaqß see.
Ech sibßal tek savoksa takuenta.
Pek chuukußl tzunxeß utz,
chißbßojoß tiß.» Texh te.

22 Ech opon paj vaßl 12,000
ikßula utz, tal ech tzaß: «Unbßaal,
atil u 12,000 tzuta vaßl vetaaqß
ve. Utz il vaßt 12,000 tzaß. Aß tek
u tal vetuntxßakka tiß.» Texh te.

23 Ech alax te tu u bßaal
taqßon ech tzaß: «Techal vaßl
vetaßana bßaßnla aqßonom. Kßujle-
bßal kßußl axh. Tan kßujlebßal kßußl
vetaßan tiß bßiil vaßl vetvaqß see.
Ech sibßal tek savoksa takuenta.
Pek chuukußl tzunxeß utz,
chißbßojoß tiß.» Texh te.

24 Ech opon vaßl 6,000 ikßul
majte utz, tal tu u bßaal taqßon
ech tzaß: «Unbßaal, vootzajnale
aas yeßxhkam tzßejel tel saatz.
Aal nachok iatz qßu chikobßeßm
qßußl yitß achikoßm koj utz, namol
iatz qßu chikobßeßm vaßl yitß axh
koj niaqßon kuß tu txßavaß, ni-
koßxhtitzßpu junal. 25 Ech tiß vet-
xoßvikßin utz, vetkoßnunkol
vapuaj tu txßavaß. Pek ila. Aß
vichißl vapuaj aaqß ve tzuta.»
Texh te.

26 Tzaqßbßel tek tu u bßaal
taqßon ech tzaß: «¡Qßeayla
aanima! ¡Yitß axh koj bßaßnla
aqßonom! Oj ootzaj nal vun-
txumbßal aas nunchok iatz qßu
chikobßeßm qßußl yitß unchikoßm
koj utz, nunmol iatz qßu chiko-
bßeßm qßußl yitß in koj niaqßon
kuß tu txßavaß. 27 Aal tek bßaßn
maßkojaaqß kßam vunpuaj. Utz
aatz vetßulin vetunkßul tuchß u
tal koj.» Texh te. 28 Ech tal u
bßaal aqßon ech tzaß tu qßußl
atich tziß: «Maataj el u puaj te
tziß utz, aqßtaj tu vaßl 60,000
tetz atile. 29 Tan abßil vaßl
nikanon taqßoninsaleß, aal
saßaqßax tereßn tetz. Ech sibßal
tetz sißaneß. Pek abßil vaßl yeß
nikanon taqßoninsaleß, aal sa-
maaleßl te jankßal vantziß aqßel
te. 30 Utz aatz u aqßonom vaßl
yeßk itxaßk tziß, aqßtaj eloßp tu
mam uken. Ech aß soßoqßku tziß
utz, aß sajarachßunku tee tziß.»

Vijatxax ixoßl qßu aa paav tuchß

qßu jikomla chaj aanima

31 Uncheeß sußul u Kßaola vaßl
bßennaj koßn aanima tu u mam
tijleßm, tuchß kajay qßu aanjel.
Sakßujeß tu u qßesal chßuxhlebßal.
32 Ech samolax opon kajay qßu
aanima siatz, jankßal qßußl atil tu
u vatz amlika txßavaß tzaß. Utz sa-
motxijatx iatz. Echaß nißan u
xeen karneßl aas niteesa el qßu
karneßl xoßl qßu tentzun.
33 Satoksa qßu bßaßnla aanima
tisebßal utz, aatz qßu yeßxtxoj,
timax. Echaß nißan u xeen karneßl
aas nitaqß bßen qßu karneßl

tisebßal. Pek nitaqß bßen qßu
tentzun timax.

34 Ech aatz u ijlenal tan, satal
tu qßußl atil tisebßal ech tzaß:
«Nißextaj tan, chißbßebßal vetetz
ex ikßaol imeßal vunTat. Okojex
tu viQßesalail u Tioxh tzaß. Vetetz
vaßl nichßianeß; ayaßxchen
ichßianeß xeß qßii xeß saj. 35 Tan
nichunvaßyeß utz, etaqß vechbßu-
bßal. Nichitzaj untziß utz, etaqß
vaaß. Nichvabßi vatibßal utz,
ekßulin. 36 Nichisav voksaßm utz,
etaqß vetz. Yaßvichßin utz, ex
eqeeßin. Kußin tu tzeß utz, ex
eqßilaßin.» Chaj te.

37 Ech aatz qßu jikomla
aanima tan, satal ech tzaß:
«KuBßaal, ¿jatut qilaxh aas nich-
avaßyeß utz, qaqß eechbßubßal?

¿Jatut qilaxh aas nichitzaj atziß
utz, qaqß avaaß? 38 ¿Jatut qilaxh
aas nichaabßi aatibßal utz, kukßul-
axh quxeß? ¿Jatut qilaxh aas
nichasavsa ooksaßm utz, qaqß
eetz? 39 Utz ¿jatut qilaxh aas
axhich yaßv utz, ex kuqeeßaxh?
Utz ¿jatut kußaxh tu tzeß utz, ex
kuqßilaßaxh?» Chaj.

40 Pek satzaqßbßel tu u ijlenal,
satal te ech tzaß: «Nißxhtekßval
sete, aatz vetebßan qßu bßaßnil tu
qßu chßooal niman vetz tziß, ve a
vetebßanva tziß.» Chaj.

41 Ech saßpajtal tu qßußl atil
timax ech tzaß: «Elojbßenex sun-
kßatza aanima bßanol onkonil.
Bßenojex tu u xamal yeßk itzaaeß
tziß. Ayaß u choobßal paav vaßl
veetinaj tetz u txßißlißinaj tuchß
qßul iaanjel. 42 Tan nichunvaßyeß
utz, yeßt etaqß vechbßubßal.

Nichitzaj untziß utz, yeßt etaqß
vaaß. 43 Nichvabßi vatibßal utz,
yeßt ekßulin. Nichunsavsa
voksaßm utz, yeßt etaqß vetz.
Yaßvichßin utz, yeßt ex eqeeßin.
Kußin tu tzeß utz, yeßt ex eqßila-
ßin.» Chaj.

44 Ech samotxtzaqßbßi utz,
satal ech tzaß: «¿KuBßaal, jatut
qilaxh aas nichavaßyeß; nichitzaj
atziß; nichaabßi aatibßal; nich-
asavsa ooksaßm; axhich yaßv;
atich kußaxh tu tzeß utz, yeßt
qilbßeßaxh?» Chaj.

45 Ech satzaqßbßel ech tzaß:
«Nißxhtekßval sete tan, yeßn ebßan
qßu bßaßnil tu qßu chßooaj niman
vetz tziß utz, ve a yeßn ebßanva
tziß.» Chaj. 46 Ech samotxbßen
qßußl tu u choobßal paav tziß vaßl
yeßk iyaßeß. Utz aatz qßu jikomla
chaj aanima, aß seßenku tu u
atinchil vaßl bßenqßii bßensaj
tatineß.— Texh u Jesuus.�����

Vinukßtu qßu qßesala kanißch

itxaypu u Jesuus sißaneß

26 1 Uncheeß aatz tzojpu u
Jesuus tiß talax qßu yol

tzaß, tal tek tu qßul ichusulibß ech
tzaß: 2 —Etootzajle aas tu kaßvaßt
qßii cheel, saxeßt u nimla qßii tiß u
Elchil Vatz Kamchil Tu Egipto.
Utz satxaypu u Kßaola vaßl bßennaj
koßn aanima. Ech saßaqßax jeß vatz
kurus.— Texhtuß.

3 Anchituß. Aatz qßu qßesal
oksan yol vatz Tioxh tan, motx
imol tibß tuchß qßu aa txumbßal
tetz u oßtla mantaar utz, tuchß
qßu qßesal qßatol tzii. Aß imolvu
tibß tiqßanal u bßanbßal topiisyo u

qßesal oksan yol vatz Tioxh vaßl
Caifaas ibßii. 4 Utz motx inukß
tibßilaj aas kam koßn sichuli tiß
itxaypu u Jesuus ech siyatzßeß.
5 Pek loqß nichmotxtal ech tzaß:
—Yitß tu koj u nimla qßii
sakubßan te, ech yeßk txabßkin
lißan qßu tenam.— Texhtuß.

Vibßaxabßsal ibßanax tuch

vichißl u Jesuus tu mujbßal tetz

vikamchil

6 Uncheeß atich u Jesuus tu
Betaania tu otzotz xeß u Xhim
vaßl chßaßkßißich. 7 Tuul kßujlich u
Jesuus vatz meexha, opon maßl u
ixoj kßatza, iqßomich maßl tal
bßaßnla tzßaj taqßo. Txßumqßixsa-
bßal atil kuß tuul. Tiira sibß
ijaßmel. Utz taqß jeß u txßumqßix-
sabßal tiviß u Jesuus. 8 Ech taßxh
til u kam qßu chusulibß tziß, motx
lakp iviß tiß. Utz motx tal ech
tzaß: —¿Kantuß atziß aas maß-
koßxhibßuchleßl? 9 Aal bßaßn
maßkojikßayi. Jeßnaj sabßenka.
Ech saßaqßax vijaßmel tu qßu
meßbßaß.— Texhtuß.

10 Pek aatz u Jesuus, tootzaji
utz, tal tek te ech tzaß: —¿Kam
tokeß aas kam koßxh netal tiß vaßl
vetißan u ixoj tziß? Tan maßl
bßaßnil vetißanlu ve atziß. 11 Aatz
qßu meßbßaß netaleß tziß, bßenamen
koßxh atil texoßl atziß. Pek aatz in
tan, bßenamen koj saßatinin
texoßl. 12 Tan aatz vaßl vetißan u
ixoj tziß, aas vettaqß jeß u txßum-
qßixsabßal tunviß, aß vetißanlu bßen
vuch tu mujbßal vetz aas
lakamin. 13 Utz nißxhtekßval
sete, til chit sapaxsalik itziiul u

bßaßnla chusbßal tu u vatz amlika
txßavaß tzaß, sayolax kßasußl vaßl
vetißan u ixoj tziß; nachbßal
taanima.— Texh u Jesuus.

U talaßtzißit tibß u Judas

tiß ikßuchax u Jesuus

14 Uncheeß aatz maßl xoßl
kabßlaal qßu chusulibß, ayaß u
Judas aa Cariote, bßen xeß qßu
qßesal oksan yol vatz Tioxh.
15 Utz tal te ech tzaß: —¿Kam
vetz setaqßeß utz, savoksa u
Jesuus teqßabß?— Texhtuß.

Ech motx taqß 30 saj chßichß
puaj te. 16 Ech aatz u Judas tan,
yakich texh xeßt ichok txumbßal
tiß aas kanißch toksal u Jesuus
tiqßabß sißaneß.

U nimla qßii Txßaßbßal Kaxhlaan

Txßix Yeßk Itxßamil

17 Uncheeß aatz ißan tu u
bßaxa qßii tetz u nimla qßii, u
Txßaßbßal Kaxhlaan Txßix Yeßk
Itxßamil, opon qßu chusulibß kßatz
u Jesuus. Tal te ech tzaß: —¿Til
asaß sakubßanvu tuch u echbßubß-
al tetz kußebßal qßii vaßl ni-
techbßul tu u nimla iqßii tiß u
Elchil Vatz Kamchil Tu Egipto?
Ech laqechbßu.— Texh te.�

18 Tal u Jesuus te ech tzaß:
—Bßenojex tu tenam xeß maßl u
vinaj latziß utz, letal te ech tzaß:

«Nital u chusul: Najabßyu
vuntiempo. Utz tu val ootzotz sa-
txßaßnkßin tuchß qßul unchusulibß
tu u nimla qßii tiß u Elchil Vatz
Kamchil Tu Egipto. Chia.»
Chajex te.— Texh u Jesuus.
19 Anchituß. Ech ißan qßu chusul-
ibß kam vaßl tal u Jesuus te utz,
ißan tuch u echbßubßal.

20 Uncheeß aatz tek sotzsaj,
ok u Jesuus vatz meexha tuchß
kabßlaal qßul ichusulibß. 21 Utz
tuul nichmotxtechbßuneß, tal u
Jesuus ech tzaß: —Nißxhtekßval
sete aas maßl sete soßoksanin
tiqßabß qßu txayol vetz.— Texhtuß.

22 Ech tiira motx txumun qßu
chusulibß tiß u yol tziß. Utz
junun nichichßoti tu u Jesuus
ech tzaß: —¿Yitß tzik in
unBßaal?— Chia.

23 Tzaqßbßu u Jesuus utz, tala:
—Ayaß vaßl nikuß unqßabß tuchß tu
u puraato tzaß. Aß vaßl soßoksanin
tiqßabß qßu txayol vetz. 24 Tan
nojchit aß sapaalku u Kßaola vaßl
bßennaj koßn aanima tu qßu kam
qßußl tzßibßamalka tiß tu u Yolbßal
Tioxh. Pek tilayol sayaßk u vinaj
vaßl soßoksan u Kßaola vaßl
bßennaj koßn aanima tiqßabß qßu
txayol. Aal tek bßaßn atziß yeßt koj
itzßpi.— Texh u Jesuus.

25 Ech tzaqßbßu tek u Judas,
vaßl soßoksan u Jesuus tiqßabß qßu

U Tio 26 76

� 26.17 Aatz kaßvaßl qßu nimla qßii nital tzaß tziß, jolol ijtzamal tibß, maßl koßn

qßii ixoßl. Aß bßaxal u nimal qßii tiß u Elchil Vatz Kamchil Tu Egipto.

Aatz vitxßamal u kaxhlaan txßix nital tzaß, ayaß u “levadura” tu kastiya. Loqß

aatz tu vinimla qßii qßu Israeel tan, yeß nißanbße vitxßamal u kaxhlaan txßix.

Tan u Tioxh alonnaj tetz, techlal aas oojeßl ikßasußl tu Egipto ißana. Choktaj

u Eexodo 12.1-28; u Leviitico 23.5-8.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



txayol, tal ech tzaß: —¿Chusul,
untzßoj in?— Texh te.

—Eeß, ayaß vaßl naaleß tziß.—
Texh u Jesuus te. 26 Ech tuul
koßxh nichmotxitxßaßneß, itxay u
kaxhlaan txßix u Jesuus. Utz
tal bßaßnil tiß. Ipixh tuul. Utz
taqß tu qßul ichusulibß utz, tal
te ech tzaß: —Tißextaj utz,
txßaßtaj tan, aß vunchißl atziß.—
Texhtuß.

27 Ech paj itxay u ukßabßal.
Ikßamabße Tioxh tiß utz, taqß tu
qßul ichusulibß. Tal ech tzaß:
—Tißextaj. Ukßataj u taßl uuva
kajay ex tziß. 28 Tan aß
vunkajal atzaß vaßl sael tiß u
akß nukßußm tetz kuybßal ipaav
sibßal aanima. 29 Utz nival sete
cheel, aas yeßxhjatu veßt
savukßa u taßl ivatz u uuva
taabßaßbßen tzaß. Pek analen tu
maßl u qßii vaßl ela lavukßa u
akß taßl uuva setuchß tu vi-
Qßesalail vunTat.— Texhtuß.

Vibßaxabßsat talax u Jesuus

aas sakaßtziiun qßu chusulibß tiß

30 Ech taßxh veet motx ibßitzat
maßl u bßitzal, motx bßen viß u
muunte Olivo. 31 Uncheeß tal paj
u Jesuus tu qßu chusulibß ech
tzaß: —Kajay ex samotxsotz
ekßußl viß tu u aqßbßal cheel tzaß.
Tan tzßibßamal ech tzaß:

«Sayatzßax u xeen karneßl utz,
saßtexhmotxpalun qßu
karneßl.» Chia.�

32 Pek aatz maßt qßaav vitzßpeß,
sabßaxabßbßenin sevatz tu
Galilea.— Texhtuß.

33 Ech tzaqßbßu u Luß utz, tal
ech tzaß: —Kßuxh kajay samotx-
elabßenkaßaxh, aatz in tan, ¡jatu
koj savelabßekaßaxh!— Texh te.

34 Tal u Jesuus te ech tzaß:
—Nißxhtekßval see, tu u aqßbßal
cheel tzaß, ox pajul saaleß aas
yootzajin, tuul yeßsajen toqß u
bßaal tßel.— Texh u Jesuus te.

35 Tal paj u Luß te: —¡Kßuxh
sakamin saiß, jatu koj saveesa
vibß tuul aas vootzajaxh!— Texh
te. Echat chit motx tala sikajayil.

Viqßilat sikßlet Tioxh u Jesuus

36 Uncheeß opon tek u Jesuus
tuchß qßu chusulibß tu u chikon-
bßal vaßl Getsemanii utz, tal te
ech tzaß: —Kaaojkaßex tzaß tan,
seßnunqßila sikßle Tioxh latziß
tziß.— Texhtuß.�

37 Ech tiqßo bßen u Luß tiß. Aß
imol kaßvaßl qßul ikßaol u
Zebedeo. Ech xeßt tul maßl mam
txumußm tu taanima u Jesuus
utz, oks il. 38 Ech tal tek u
Jesuus te ech tzaß: —Techal bßoj
itxumun vaanxelal. Saßtekkamin
taqßo nunnacheß. Pek kaaojkaßex
tzaß utz, itzßlojex sunkßatza.—
Texh te.

39 Ech xaan bßen bßiil utz,
pecheßi. Taqß kuß ivatz vatz
txßavaß utz, iqßila sikßle Tioxh. Tal
ech tzaß: —Tateey ¿yetz saveeti
aas yeßk sapaalin tu u mam tzaßl

tziß? Loqß aß saßan vatxumbßal,
yitß aß koj sapaal u vetz.—
Texhtuß.

40 Ech tek ul kßatz qßul
ichusulibß utz, jolol koßn vat-
chiche. Utz tal tu u Luß ech tzaß:
—¿Yeßxh eqßiß itzßeßchil maßj oora
sunkßatza tzik? 41 Pek itzßlojex
utz, qßilataj sikßletaj Tioxh. Ech
yeßk sakußex tu paav. Tan nojchit
vatz ikßußl iqßilal sikßlel Tioxh u
aanxelal; pek aatz u kuchißl tan,
yißsaß.— Texh te.

42 Bßen paj unpate. Ex iqßila
sikßle Tioxh tikaßpaj. Utz tal ech
tzaß: —¡Tateey chißin! ¿Yetz
saveeti aas yeßk sapaalin tu u
mam tzaßl tziß? ¡Bßan vatxum-
bßal!— Texhtuß.

43 Ech qßaavußl utz, vatchich
koßn paj qßul ichusulibß. Tan
axhibßi tiira techalich motx ikam
tu vataßm. 44 Pek aqßaxkoßnpajka
tu u Jesuus. Utz ex iqßila sikßle
Tioxh titoxpaj. Utz echat chit qßu
yol tala qßußl tal bßaxa.

45 Ech ul paj kßatz qßu chusul-
ibß utz, tal te ech tzaß:
—¿Ankoßxh vatchelex utz, ni-
koßnetilan tzik? Pek kßasojtajex
tan, oponyu u oora soßoksal u
Kßaola vaßl bßennaj koßn aanima
tiqßabß qßu aa paav. 46 Pek

¡lakpojex utz, koßtaj! Tan tul vaßl
saßaqßonin tu qßu txayol.—
Texhtuß.

Vitxaypu u Jesuus

47 Ech ankoßxh nichiyolon u
Jesuus, tuul opon u Judas. Ayaß
maßl xoßl kabßlaal qßu chusulibß.
Sibßal aanima imol, ichaj qßu

qßesal oksan yol vatz Tioxh, tuchß
qßu qßesal qßatol tzii. Jolol
iqßomal ichßichß tuchß itzeß.
48 Ech aatz u Judas, vaßl aqßon u
Jesuus tu qßu txayol tan, maßtich
taltaß kam u xheenya sißan tiß
ikßuchlu u Jesuus. Tal ech tzaß:
—Abßiste vaßl luntzßutzßa, letxaya
tan, aß i.— Texhtuß. 49 Ech xaan
opon u Judas kßatz u Jesuus, tal
te ech tzaß: —Cheentzikßaxh
chusul.— Texh te. Ech itzßutzßa.

50 Pek tal u Jesuus te ech tzaß:
—¿Kam ul aßaneß vamiigo?—
Texh te. Ech xaan opon qßu
aanima utz, itxay u Jesuus.

51 Pek aatz ißan maßl qßul
ichusulibß u Jesuus tan, ijuu
ichßichß. Utz ech itzokßteßl ixichin
maßl u taqßonom u qßesal oksan
yol vatz Tioxh.

52 Ech yakich tal u Jesuus te
ech tzaß: —Qßaavixsa koßp va-
chßichß tu totzotz tziß. Tan abßil
qßußl sayatzßon tuchß chßichß, tu
chßichß sayatzßlik majte. 53 ¿Yetz
ootzaj tzik aas saveeti sunjajußl
aanjel tu vunTat yeß achebße
ixaaneß? Sataqßußl atziß oj sa-
kßulelanin sunnacheß. 54 Tan

¿kam tek ech itzojpu u yolbßal
Tioxh satzojpi oj ech sunbßaneß?
Pek ministeer ech chit sißaneß
atziß.— Texhtuß.

55 Uncheeß aatz tu u mußkßul
tziß, tal u Jesuus tu qßu txayol
tetz ech tzaß: —Ayaßl aß itxayax
maßj elqßom nußlebßan ve;
iqßomal echßichß tuchß etzeß. Tan
aal jun qßii nichunkßujeß texoßl tu
viqßanalil u totztioxh. Nich-
unchusuneß. Utz yeßt etxayin.

56 Pek ech chit sißaneß tan, aß
nitzojpu qßu yol qßußl tzßibßamal-
ka tu qßu alol tetz u yolbßal
Tioxh.— Texhtuß.

Ech yakich oojoj qßu chusulibß
kajayil; motx telabßeka.

Vitxßolax inujul u Jesuus

57 Uncheeß aatz qßußl txayon u
Jesuus, tiqßo bßen vatz u qßesal
oksan yol vatz Tioxh vaßl Caifaas
ibßii, tu vaßl molichku tibß qßu aa
txumbßal tetz u oßtla mantaar
tuchß qßu qßesal qßatol tzii. 58 Pek
xamtichka u Luß tiß u Jesuus tzian.
Opon koßxh vatz qßanal xeß u
qßesal oksan yol vatz Tioxh. Utz
okoßp. Kßujeß ok xoßl qßu polesißy.
Aß isaß sißchtileß kam chit sayaßk u
Jesuus. 59 Ech aatz qßu qßesal
oksan yol vatz Tioxh tuchß qßu
qßesal qßatol tzii, nichmotxichok
txubßaßl tiß u Jesuus. Aß isaß sa-
yatzßaxi. 60 Loqß yeß nichmotx-
teloßp tuul, kßuxh jankßal
txakbßaßn txubßaßl nichitxakbßaß
tibß. Pek tiyaßtebßal tekußen, opon
kaßvaßl qßußl taßn aß itxakbßaß
txubßaßl tiß. 61 Utz motx tal tiß ech
tzaß: —Aatz u vinaj tziß vettala:
«Soßoleßin tiß inilax kuß vikuentail
totztioxh tziß. Utz tu koßn oxvaßl
qßii soßoleßkßin tiß qßaav inukßaxeß.»
Chia.— Texhtuß.

62 Ech lakpu tek u qßesal
oksan yol vatz Tioxh utz, tal tu u
Jesuus ech tzaß: —¿Yeßxh na-
tzaqßbßu bßoj tiß qßu kam nitalchu
saiß tziß tzik?— Texh te.

63 Pek aatz u Jesuus tan, tiira
yeß nichitzaqßbßeß. Ech tal tepaj u
qßesal oksan yol vatz Tioxh te

ech tzaß: —Sakoßnaßan bßaßnil, al
vinujul qe tibßii u itzßlich Tioxh,

¿axh tzik viTxaaom u Tioxh, ayaß
vikßaol?— Texh te.

64 Tal u Jesuus te ech tzaß:
—Ayaß vaßl naaleß tziß. Utz nival
sete majte aas saßnaletil u Kßaola
vaßl bßennaj koßn aanima kßujlel
tisebßal u Tioxh tu u mam tijleßm.
Setil tul tu sutzß.— Texhtuß.

65 Uncheeß aatz tek u qßesal
oksan yol vatz Tioxh, iqßix jeß
toksaßm kßatza tu kßaßnal utz, tal
ech tzaß: —¡Vetiyoqßlu Tioxh!

¡Kam tereßn texhtiigo kusaß! ¡Matz
etabßil viyoqßon cheel tzaß! 66 Pek

¿aatz ex, kam setal tiß?— Texhtuß.
Ech motx tal ech tzaß:

—¡Kamchil tetz atziß!— Texhtuß.
67 Ech tek motx itzubßa ivatz u
Jesuus. Nichmotxipaqßoßk ivatz.
Utz atia mutxßimal iqßabß nich-
iqßos majte. 68 Tuul nichmotxtal
te ech tzaß: —Ala qabßi, iTxaaom
Tioxh, ¿abßil vaßl niqßosonaxh
cheel tzaß?— Texh te.

U teesat tibß u Luß tuul

aas tootzaj u Jesuus

69 Uncheeß aatz u Luß tan,
kßujlich elußl qßanal. Ech xaan
opon maßl u kßulanal kßatza utz,
tal te ech tzaß: —Ant axh majte
atichßokßaxh tiß u Jesuus u aa
Galilea.— Texh te.

70 Pek aatz u Luß tan, teesa
koßn tibß tuul vatz kajay qßu
aanima utz, tala: —Yeß vootzaj
kam vaßl naaleß tziß.— Texhtuß.

71 Ech ichok telußl tziß jubßal.
Utz ilax koßn paj tu vaßt u
kßulanal. Utz tal tu qßu aanima

ech tzaß qßußl atich tziß: —Antu
vaßl atich ok tiß u Jesuus aa
Nazareet atziß.— Texhtuß.

72 Pek teesa koßn paj tibß u
Luß tuul. Nichtoksa Tioxh tuul.
Nichtal ech tzaß: —Vatz Tioxh
nivaleß, yeß vootzaj u vinaj naaleß
tziß.— Texhtuß.

73 Ech bßiil koßxh paj tuul,
xaan opon unjot aanima kßatza,
ayaß qßußl atich tziß. Motx tal tu u
Luß ech tzaß: —Nojchit tiira ant
axh imol majte. Tan nimnaßl
koßxh tu vayoloneß tziß.— Texh te.

74 Aatz tek u Luß tan, xeßt tal
tzßejbßal yol tiß utz, nichtoksa
Tioxh tuul. Tal ech tzaß: —Vatz
Tioxh nivaleß, yeß vootzaj u vinaj
netaleß tziß.— Texhtuß. Ech tuul
oqß u bßaal tßel. 75 Ech ul tek
viyol u Jesuus sikßußl u Luß vaßl
tal te ech tzaß: —Aatz yeßsajen
toqß u tßel, ox pajul maßt aaltaß
aas yootzajin.— Texhich te. Ech
ipaal elußl u Luß utz, itzßejeßl maßl
mam oqßel.�����

U toksal u Jesuus tiqßabß u Pilato

27 1 Uncheeß aatz tek ißan
qßalaßm, kuß tibßeyil tu

qßu qßesal oksan yol vatz Tioxh,
tuchß qßu qßesal qßatol tzii aas
kanißch ikam u Jesuus sißaneß.
2 Ech iqitza utz, ex taqß tiqßabß u
governadoor aa Roma vaßl
Pooncio Pilato.

Viyatzßtu jeß tibß u Judas

3 Uncheeß tabßi u Judas aas
yatzßel u Jesuus sabßanli. Ech

ikßaxa jeß ikßußl tiß vaßl ißana aas
toksa u Jesuus tiqßabß qßu txayol.
Iqßaavixsa u 30 saj chßichß puaj
tu qßu qßesal oksan yol vatz
Tioxh tuchß qßu qßesal qßatol tzii.
4 Tal u Judas te ech tzaß:
—Maßxh paavinyin tan, vetvok-
sal aanima vatz kamchil aas yeßk
ipaav.— Texhtuß.

Pek alax koßn te ech tzaß:
—Axh nißilon. Yeß qootzaj.—
Texh koßn teßleß.

5 Ech imakßtuka qßu saj chßichß
puaj u Judas tu viqßanalil u totz-
tioxh utz, kßasußl. Ex ijulkßaai jeß
iqul.

6 Aatz tek qßu qßesal oksan yol
vatz Tioxh tan, motx tek isikß qßu
saj chßichß puaj utz, tal ech tzaß:
—Yeßk sißaneß aas saqoksa u puaj
xoßl u kutxu tetz Tioxh tziß tan,
ijaßmel maßl aanima kßayili tu
kamchil.— Texhtuß. 7 Ech motx
inukßa utz, iloqß maßl txßavaß tiß u
puaj tziß. Mujbßal tetz qßu puera
aanima qßußl nikam tziß tala. Aß
ibßii, Itxßavaß Qßu Tzßajol. 8 Ech
tokeß “Jaßmel Kaj” tek ibßii u
txßavaß cheel tziß. 9 Ech itzojpu u
yol vaßl alich tu u Jeremias u alol
tetz u yolbßal Tioxh aas tala:

—Motx ex tiqßo u 30 saj chßichß
puaj, ayaß vijaßmel maßl u
jikomla aanima. Tan u jaßmel
toksa qßu qßesala xoßl qßu
Israeel.

10 Ech motx iloqß u txßavaß tiß
vaßl, itxßavaß qßu tzßajol. Tan
ech tal u kuBßaal ve.— Chia.�

11 Uncheeß aatz txaklich u
Jesuus vatz u governadoor utz,
chßotil te ech tzaß: —¿Axh tzik u
tijlenal qßu Israeel tzaß?— Texh
teßleß.

Tal u Jesuus te ech tzaß:
—Ayaß vaßl naaleß tziß.— Texhtuß.
12 Pek paat yeß nichitzaqßbße
kßuxh xochax tu qßu qßesal oksan
yol vatz Tioxh tuchß tu qßu qßesal
qßatol tzii.

13 Aatz u Pilato, tal tek te ech
tzaß: —¿Yetz naabßi tzik aßxh bßoj
qßu kam nitalax saiß tziß?— Texh
te. 14 Pek aatz u Jesuus tan,
nikoßxh maßj yol tala. Ech nich-
texhisotz ikßußl u governadoor
taqßo.

U talax ikam u Jesuus

15 Pek aatz nichibßanax jun
yaßbß tu u nimla qßii tiß u Elchil
Vatz Kamchil Tu Egipto, nich-
ichajpu maßl preexhu u
governadoor. Loqß qßu tenam
nichjajon abßiste visaß sachajpi.

16 Uncheeß aatz tu qßu qßii tziß,
atich ok maßl preexhu tu tzeß,
Barrabaas ibßii. Atich talcheß aas
tiira onkonla aanima. 17 Ech
imol tibß qßu tenam. Utz tal u
Pilato tixoßl ech tzaß: —¿Abßiste
preexhu esaß sunchajpu, aß tzik aß
u Barrabaas oj ayaß u Jesuus vaßl,
iTxaaom u Tioxh, chu teßleß?—
Texhtuß. 18 Tan tootzajich u
Pilato aas chißikßußl nichmotxißan
tiß. Echtzixeßt tiqßo opon siatz.

19 Tuul kßujlich u Pilato tu
qßatbßal tzii, tal talax opon u tixoj
te ech tzaß: —Ooksach iibß tu u
kam tiß u vinaj tziß tan, jikomla

vinaj. Utz tilayol maßl vatzikß
vetunbßan tiß maßit.— Texhtuß.

20 Pek aatz qßu qßesal oksan
yol vatz Tioxh tuchß qßu qßesal
qßatol tzii, motx oleß tiß ichajtzißl
qßu tenam. Aß sijaj ichajpu u
Barrabaas. Pek aß satal ikam u
Jesuus. 21 Aatz u governadoor
tan, ichßoti paj tu qßu tenam ech
tzaß: —¿Abßiste maßl tu kaßvaßl
qßu vinaj esaß sunchajpu tziß?—
Texhtuß.

Motx tal ech tzaß: —¡Aß
sachajpu u Barrabaas!— Texhtuß.

22 Tal paj u Pilato te ech tzaß:
—¿Kam sunbßan tu u Jesuus tziß
uncheeß vaßl, iTxaaom u
Tioxh?— Texhtuß.

Kajay motx alon ech tzaß:
—¡Jeßoj vatz kurus!— Texhtuß.

23 Ech tal tek u governadoor
ech tzaß: —¿Kam chit mam
onkonil vetißanlaß uncheeß?—
Texhtuß.

Pek aal koßn maas tiqßo iyakßil
qßu aanima qßeqßun taltu ech tzaß:
—¡Jeßoj vatz kurus!— Texhtuß.

24 Til tek u Pilato aas
yeßxhkam maßj tiqßo tibß, pek aal
koßn maas nichtuch txabßalka-
bßinchil. Tal tek topon taaß. Utz
itxßaa iqßabß vatz qßu tenam. Tal
ech tzaß: —Yitß in koj sißijlen
ikam u jikomla vinaj tziß, pek ex
aa paav tiß vikameß. Utz lakoßn-
motxetila.— Texhtuß.

25 Tzaqßbßu kajay qßu tenam
utz, motx tal ech tzaß: —Qijan u
choobßal paav tiß vikameß tuchß
qßu kukßaol kumeßal.— Texhtuß.
26 Uncheeß ech ichajpu u
Barrabaas vatz qßu tenam. Utz tal

itzßußmal u Jesuus. Ech taqß bßen
tiqßabß qßu sol seßntaqß jeß vatz
kurus.

27 Ech iqßol bßen u Jesuus tu
qßul isol u governadoor, tu u
qßesal qßatbßal tzii. Utz molax ok
qßu sol tiß, qßußl atich tziß. 28 Ech
motx teesat u toksaßm. Utz toksa
maßl u kaj oksaßm kßatza, echaß
tetz ijlenal. 29 Utz motx ißan
maßl chßißx koroona. Taqß jeß tiviß.
Toksa maßl tzeß tu sebßal iqßabß,
ibßaara aas nitaleß. Ech motx
pecheß kuß siatz, bßanbßal vatz.
Utz nichteesa iqßii ech tzaß:
—¡Techal axh, axh tijlenal qßu
Israeel!— Chu te. 30 Nichmotx-
itzubßa utz, nichipaqß tzeß iviß tu
u tzeß vaßl toksa tiqßabß. 31 Aatz
veet teesat iqßii, teesa tek u kaj
oksaßm kßatza utz, iqßaavixsa ok
qßu toksaßm. Ech motx tiqßo bßen,
ex taqß jeß vatz kurus.

U taqßax jeß u Jesuus vatz kurus

32 Uncheeß tuul nichmotx-
telußl tziß tenam, ikßul maßl u
vinaj, Xhim ibßii, aa Cirene.
Taßxh alax te tu qßu sol aas
satiqßo u kurus. 33 Motx tek
opon tu u txßavaß vaßl Goolgota,
“Tatibßal Bßajil Iviß Kamnaj” chu
u tokebßal. 34 Aqßax minaagre tu
u Jesuus, yuuel tuchß vaßt u
kßayla tzßak, sichtixsabßal. Pek
inacha, ech yeßt koßn isaßa
tukßaleß.

35 Ech taqßtu jeß u Jesuus vatz
kurus utz, motx ißan maßl saach
qßu sol tiß u toksaßm aas abßil

lasuertiin tala. Ech ijatxtu vatz
qßußl suertiin. [Tan aß tzojpu u
yol alel tiß ech tzaß:

—Motx ijatx qßu voksaßm
siatzaj. Ißan maßl saach tiß
isuertiileß.— Chia.� ]

36 Ech motx kßujeß tiß ixeeleß.
37 Utz itzßibßa maßl yol taqß jeß
vatz u kurus, tibßa u Jesuus, ayaß
vipaav aas nichmotxtaleß. Ech
nichtal tzaß. “�� � ������ ����	 �

�
������ �� 
������.” Chia.
38 Utz taqß jeß kaßvaßl elqßom

vatz kurus kßatz u Jesuus majte;
maßl tisebßal, vaßt timax. 39 Ech
nichipaal qßu aanima vatz u
Jesuus. Utz nichiyiku iviß tuul
niyoqßeß. 40 Utz nichtal te ech
tzaß: —Axh vaßl sanilon kuß vi-
kuentail u totztioxh. Utz tu koßn
oxvaßl qßii saoleßkßaxh tiß qßaav
inukßaxeß naaleß. Pek eesa iibß tu
u tzaßl sajunal tziß. Oj nojchit axh
iKßaol Tioxh, ¡kußenul vatz u
kurus tziß!— Chu te.

41 Echat koßxh ißan qßu qßesal
oksan yol vatz Tioxh tu u Jesuus
majte, nichteesa iqßii. Aß imol qßu
aa txumbßal tetz u oßtla mantaar
tuchß qßu qßesal qßatol tzii. Nich-
motxtal tiß ech tzaß: 42 —Eesan
aanima tu tzaßl nitaleß, pek yeß
nitxßol teesat tibß. Tan oj nojchit
aß u tijlenal qßu Israeel sißaneß,
teesa tibß vatz u kurus cheel tziß,
ech sakunima. 43 Aß kßujlelk
ikßußl tiß u Tioxh nitaleß. Ech
eesaloj tu u Tioxh cheel oj

nojchit nisaßleß. Tan nitaleß: «In
iKßaol Tioxh.» Chia.— Texhtuß.
44 Echat koßxh nichißan qßu
elqßom te qßußl atich jeß vatz
kurus txala. Nichteesa iqßii.

Vikam u Jesuus vatz u kurus

45 Ech aatz ißan chaqßaal qßii,
ok aqßbßal tu u vatz amlika
txßavaß kajayil. Oxvaßl oora ok
uken. 46 Ech aatz sißchtexhißan
alas 3 kußqßii, qßeqßun u Jesuus.
Jankßal iyakßil, tal ech tzaß:
—¡Elii, Elii! ¿Lama sabactani?—
Texhtuß. Aatz u tokebßal utz:
—¡UnTioxh chißin, unTioxh
chißin! ¿Kantuß vetaaqßlukaßin
sunjunal?— Chia.

47 Ech aatz unjolol tixoßl qßußl
atich tziß, taßxh tabßi u yol tal u
Jesuus, motx tal ech tzaß: —U
Elias nisikßle vaßl tziß.— Texh
tiß.�

48 Ech aatz maßl tixoßl, oora
tßasp ibßenaß. Ex tiqßo maßl
esponja. Iqitzoßk tiß maßl tzeß utz,
ijilu tu minaagre. Ech taqß jeßop
titziß u Jesuus. Sißchitzßutzßeßl u
minaagre tiß tala.

49 Pek aatz unjolte, tal ech
tzaß: —Kam asaß te. Saqileß qabßi
satz ul eesaloj tu u Elias.— Texh
te.

50 Pek qetun unpat u Jesuus
jankßal iyakßil, ech el ikßußl.

51 Uncheeß yakich tzilmoj u
mam liikin bßußj vaßl liiumich

paal tu u totztioxh. Kaßvaßl el
tuul. Aal ikußl itzilmeß ißana. Utz
paal maßl mam kabßnaano. � Motx
pax qßu sivan taqßo. 52 Ech jajp
itziß qßu mujbßal kamnaj. Utz
qßaav itzßpu sibßal qßu kamnaj
qßußl nimanich tetz Tioxh. 53 Aß
chit maßtich qßaav titzßpu u
Jesuus, motx lakpu kßasußl tu qßu
mujbßal tetz. Utz motx ul tu u
tioxhla tenam Jerusaleen. Utz
sibßal aanima ilon.

54 Uncheeß aatz u qßesal sol
tuchß qßul isol qßußl nichxeen u
Jesuus, tiira motx xoßvi aas paal
u mam kabßnaano. Utz xoßv tu
qßu kam uchi. Utz motx tek tal
ech tzaß: —¡Nojchit aß viKßaol u
Tioxh atziß!— Texhtuß.

55 Utz sibßal ixoj atich tziß.
Nichmotxisajin kßasußl tzian. Ayaß
qßu ixoj kßasußl tiß u Jesuus tu
Galilea utz, nichiloch u Jesuus.
56 Utz atich u Liß tixoßl, u aa
Magdala. Antu u Liß, vinan u
Jacobo tuchß u Xhep. Utz antu
vinan qßul ikßaol u Zebedeo majte.

Vimujlu u Jesuus

57 Uncheeß aatz
nichtekxeßtisotz saj, ul maßl u
vinaj txßiiol iqßii, aa Arimatea,
Xhep ibßii. Nimanich tetz u
Jesuus. 58 Utz bßen xeß u Pilato.
Aß ex ijaj vichißl u Jesuus te. Ech
teesa mantaar u Pilato aas
saßaqßax vichißl u Jesuus te.

59 Ech ex iqßoloj vichißl u Jesuus
tu u Xhep. Utz ibßach tu maßl saj
bßußj. 60 Utz ex imuj tu maßl u
akß jul, joyom sivan analich
koßxh iveeteß. Ijupka itziß tu maßl
penkin sivan. Ech kßasußl.
61 Motx kßujeßka kaßvaßl qßu ixoj
vatz u jul. Ayaß u Liß u aa
Magdala, tuchß vaßt u Liß.

62 Uncheeß aatz evtich ibßan-
tuchkeßl tuch qßu aanima tiß u
ilanbßal qßii, motx imol tibß qßu
qßesal oksan yol vatz Tioxh xeß u
Pilato. Ant imol qßu fariseo.
63 Motx tal ech tzaß: —Qßesal,
nitul viyol u eesanal tu bßey
sukukßußl, aas tal ech tzaß: «Aatz
maßt tel oxvaßl qßii voksal tu jul,
saqßaavitzßpßin.» Texhtuß. 64 Pek
al ixeel u jul bßaßnil paal nal
oxvaßl u qßii vaßl tala. Tan noj
topon qßul ichusulibß tu aqßbßal
seßntiqßo elußl vichißl. Utz saßtek-
motxtal tu kajay aanima ech tzaß:
«Qßaav itzßpi xoßl qßu kamnaj.»
Chaj. Utz paal tek iviß isubßtu
aanima lißan vatz vaßl bßaxa.—
Texh te.

65 Tal tek u Pilato te ech tzaß:
—Aßtzii. Iqßotaj bßen untanul
esol. Xeepoj bßaßnil echaß vaßl
netaleß tziß.— Texh te.

66 Ech motx elkßasußl. Ex
tzßapulojkoßk maßl echlal tiß u
penkin sivan tziß u jul; techlal
aas yeßxhabßil koßxh maßj sajajon
ok. Utz toksaka sol tiß ixeeleß.�����

U qßaavtitzßpu u Jesuus

28 1 Uncheeß aatz ißan tu u
bßaxa qßii tetz u

xhemaana, tiira kußsaj, bßen u Liß

aa Magdala tuchß vaßt u Liß. Ex til
vaßl mujlik u Jesuus aas evtich
ipaal u ilanbßal qßii. 2 Utz yeßk
talcheß paal maßl mam kabß-
naano. Maßl u aanjel kußl tu
Amlika. Utz teesa u sivan tziß u
jul utz, kßujeß siiß. 3 Aatz tilon u
aanjel tziß, echaß iribßun itzßnaßbß.
Utz tiira saj qßu toksaßm, echaß
saj sutzß.

4 Ech tiira motx xoßv qßu xeen
tetz u jul taqßo. Techal motx
itßuntßußlaneß. Tiira motx sotz
ikßußl. Ech tekußen aß kamnaj
motx kaaka.

5 Pek aatz u aanjel, tal tu qßu
ixoj, ech tzaß: —Yeß koßxh xoßvex.
Vootzajle aß nechok u Jesuus vaßl
aqßax jeß vatz kurus. 6 Pek yeßkan
tek tzaß. Tan qßaav itzßpia, echaß
vaßl tala. Nißextaj etileß. Utz
bßenoj esaji okoßp vaßl aqßaxku
vichißl u kuBßaal. 7 Pek cheel
bßenoj etal tu qßul ichusulibß ech
tzaß: «¡Qßaav itzßpi xoßl qßu
kamnaj! Utz ¡bßaxabßyu bßen
sevatz tu Galilea! Utz aß setilvu
tziß.» Chajex te. Aß vaßl nival
sete.— Texh te.

8,9 Uncheeß motx tek jutzin
ikßasußl qßu ixoj tziß u jul. Echil
xoßval, echit txuqßtxunchil nich-
motxbßanon. [Ul tal u bßaßnla yol
tu qßu chusulibß.] Ech yeßk
talcheß, ok u Jesuus tibßey. Tal te
ech tzaß: —Chajlentzikßex. Bßaßnil
koj at sekßatza.— Texh te. Ech
xaan opon qßu ixoj kßatza, motx
pecheß siatz. Utz iqßalu tajan; ech
motx toksa iqßii. 10 Aatz u
Jesuus tan, tal te ech tzaß: —Yeß
koßxh xoßvex. Pek bßenoj etal tu

qßul unchusulibß aas samotxbßen
tu Galilea. Tan latziß satilvin.—
Texh te.

U txubßaßl icheesa qßu aa uqßaybßal

tiß u qßaavtitzßpu u Jesuus

11 Ech tuul kßasußl qßu ixoj,
aatz untxßajul qßu sol xeenal,
bßen tu tenam. Ex tal tu qßu
qßesal oksan yol vatz Tioxh kam
qßußl uchi. 12 Ech imol tibß qßu
qßesal oksan yol vatz Tioxh tuchß
qßu qßesal qßatol tzii. Utz motx
inukßa aas sataqß sibßal ipuaj qßu
sol. 13 Utz tal tu qßu sol ech tzaß:
—Aatz setaleß: «Vetßopon qßul
ichusulibß tu aqßbßal. Vetmotxßul-
tiqßo elußl vichißl u Jesuus tuul
vatcheloß.» Chajex. 14 Pek oj
latabßi u governadoor kam qßußl
uchi, toj kubßan talax te. Saku-
txakbßaß qibß setiß.— Texh tu qßu
sol. 15 Ech ikßultu kßasußl vipuaj
qßu sol tziß. Utz ech chit motx
tala kam vaßl alax te. Aatz u
txubßaßl tziß, pax paal itziiul xoßl

qßu Israeel. Utz ankoßxh
nitalaxeß.

U taqßax ichaj qßu chusulibß

tu u Jesuus

16 Uncheeß aatz junlaal qßu
chusulibß, motx bßen tu Galilea viß
u muunte vaßl alichnalka te tu u
Jesuus. 17 Utz anchituß. Til u
Jesuus; motx toksa iqßii. Pek atich
unjolol tixoßl nichikaßtziiuneß.
18 Ech xaan opon u Jesuus kßatza
utz, tal te ech tzaß: —Aqßaxyu
vijleßm tiß kajay qßu kam tu
Amlika tuchß tu kajay u vatz
txßavaß tzaß. 19 Ech tokeß bßenojex
tu kajay u vatz amlika txßavaß. Utz
oksataj qßu aanima niman vetz.
Bßantaj vautisaar qßu niman vetz
tibßii vunTat, tu vibßii u Kßaola
utz, tuchß tibßii u Tioxhla
Espiiritu. 20 Utz chustaj te aas sa-
motxinima kajay qßu kam qßußl
vetvalluka sete. Utz aatz in tan,
atil in sekßatza jun qßii, motx nal
qßii saj. Aßi.— Texh u Jesuus.

QßU BßAßNLA CHAJ CHUSBßAL

TETZ U JESUUS ITZßIBßA U KUXH

Yol tiß u uß tzaß

Aatz u uß tzaß, aß tzßibßan u Kuxh vaßl Xhan paj ibßii majte; visobrino u

Bernabee. Imolo tibß tuchß u Pablo tiß en talax u yolbßal Tioxh tu Chipre.

Choktaj Qßu Bßaßnla Chaj Kam Bßanel (Hechos) 12.25; 15.37, 39; Qßu Niman

Tetz U Jesuus Tu Colosa 4.10. Aatz vinan u Kuxh tziß, antu nimanich tetz u

Jesuus. Utz nichimol tibß qßul ichaj u Jesuus tu tatibßal. Choktaj Qßu Bßaßnla

Chaj Kam Bßanel (Hechos) 1.13; 12.12. Ilax u Jesuus tu u Kuxh tziß.

Echtzixeßt nitalaxeß kamal u Kuxh vaßl nital tu u 14.51-52.

Yeß tekß ootzajimal kam chit tuul itzßibßa u uß u Kuxh tzaß. Loqß nitalaxeß

aas kamal tixoßl qßu yaßbß 50 — 56 m.t.J. Aß u bßaxa uß tetz u bßaßnla chusbßal

tzßibßali; bßaxa vatz u Tio, u Lucas, tuchß u Xhan. Kamal maßjich 30 yaßbß

ikam u Jesuus aas tzßibßali. Nitalcheß aas jolol iyol u Luß, u chusulibß kßatz u

Jesuus qßu yol itzßibßa u Kuxh tzaß. Aß u uß tzaß vaßl chßoo bßiil vatz tereßn qßu

uß niyolon tiß u bßaßnla chusbßal.

Nitalcheß aas aß itzßibßav kßasußl tu Roma, oj tu Antioquia tikuenta Siiria.

Tu yolbßal griego itzßibßava kßuxh arameoich viyolbßal. Nitalax majte aas

aßich imol u Luß tiß itzßibßal u uß tzaß. Utz kamal kßamax tiß qßul iyol u Kuxh

tu u Tio tuchß u Lucas aas motx itzßibßa qßu tuß majte.

Kaana kam nital u Kuxh tu u uß tzaß. Loqß aß chit nikßuch vatzsaj aas

iKßaol Tioxh u Jesuus. Aß viTxaaom u Tioxh, u Kßaola vaßl bßennaj koßn

aanima. Utz aß chit u tetz lochoßm ul ißaneß. Nitaleß aas aß u nojla Chitol tetz

qßu aanima tu qßul ipaav. Nißxhtal tiß u kßaxkßo majte vaßl paalku u Jesuus tu

vikamebßal.

Aß u jatxbßal tibß qßu yol tu u uß tzaß.

1) 1.1 Ech ixeßt u uß tzaß.

2) 1.2-8 Nital tiß vipaxsal itziiul u Jesuus ißan u Xhan.

3) 1.9-15 Nital tiß vixeßt u Jesuus tiß qßul ichusbßal.

4) 1.16—8.30 Nikßucheß aas aß viTxaaom u Tioxh u Jesuus.

5) 8.31—16.2 Nikßucheß aas bßen koßn aanima viKßaol u Tioxh.

Nital u Kuxh majte kanißch tok qßu aanima tiß u Jesuus kßuxh aal tiira

nichtixval tu qßu qßesala xoßl qßu Israeel. Txßanel vinukßit tibß qßu yol tal u

Kuxh tiß vichusbßal u Jesuus tziß.

U Kuxh 86

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



QßU BßAßNLA CHAJ CHUSBßAL

TETZ U JESUUS ITZßIBßA U KUXH��

Vipaxsat itziiul viTxaaom u Tioxh

u Xhan, bßanol vautiismo

1 1 Aß vixeßtebßal u bßaßnla
chusbßal tetz u Jesucristo

tzaß, viKßaol u Tioxh.� 2 Echaß
vaßl itzßibßaka u Isaias, u alol tetz
u yolbßal Tioxh aas tal ech tzaß:

— «In sabßaxabßsan bßen
vunchaj saatz.

Aß saxaansan itziiul u bßaßnla
yol,

echaß ibßanax tuch bßey saatz
sißaneß.�

3 Sajeß iviß tu yol tu u tzßinlich
tzaji txßavaß.

Satal ech tzaß:
Jikomtixsataj etxumbßal vatz

Tioxh;
echaß ijikomtixsal bßey siatz

sebßaneß. Chaj.» Chia.—
Texh u Isaias. �

4 Utz aß nital u Xhan. Tan
ipaxsa u yolbßal Tioxh tiß ikßaxal
paav tu u tzßinlich tzaji txßavaß.
Utz tal tu qßußl ikßaxa ipaav aas

sißan ivautiismo. 5 Ech opon qßu
aanima kßatza qßußl tikuenta
jankßal u Judea tuchß qßu aa
Jerusaleen. Utz motx ikßaxa qßul
ipaav. Ech bßanax vautisaar tu u
Xhan tu u nimaß Jordaan.

6 Uncheeß aatz u toksaßm u
Xhan tan, chemich xißl camello;
tzßußm u qitzbßal xeßaj tuul. Utz
sakß tuchß taßl kabß u techbßubßal.�

7 Utz ipaxsa talax ech tzaß: —Aatz
vaßl tulka viß, tiira paalchu tijleßm
sunviß. Aal yeßk sikßuloßk viß soß-
okßins chitol el ixaabß tu tajan.
8 Aatz in tan, nojchit tu aß koßn
nunbßanvu vautisaarex. Pek aatz
vaßl tuleß, aß saoksan u Tioxhla
Espiiritu sekßatza.— Texh u Xhan.

Vibßantu ivautiismo u Jesuus

9 Uncheeß aatz ißan tu qßu qßii
tziß, kßasußl u Jesuus tu Nazareet
tikuenta Galilea. Opon kßatz u
Xhan. Utz bßanax vautisaar tu u
nimaß Jordaan. 10 Ech aatz jeßul
u Jesuus tu aß, aß tek til ijajpu u
amlika. Utz til ikußl u Tioxhla
Espiiritu tibßa, echaß paroomaxh.

87 U Kuxh 1

� 1.1 Aatz u bßaßnla chusbßal nital tzaß, ayaß u “evangelio” tu kastiya.
� 1.2 Choktaj u Malaquias 3.1.
� 1.3 Choktaj u Isaias 40.3.
� 1.6 Aatz u yol sakß utz, “langosta” tu kastiya. Pek aatz u yol tu yolbßal

griego tziß, vaßl tzßibßalik u Yolbßal Tioxh tibßaxa utz, atil kaßvaßl tokebßal.

Ibßiich unvatzul txikon echbßubßal. Utz ibßiich untanul txokop majte; ayaß u

sakß sukuvatz. Ech yeß ootzajibße abßiste vaßl nichtechbßu u Xhan te.

11 Ech uch kßasußl maßl u yol tu
Amlika, tal ech tzaß: —Axh
vunKßaol vaßl tiißin saiß. Utz axh u
kßujlebßal unkßußl.— Texh u yol.

Vibßanax provaal u Jesuus

tu u txßißlißinaj

12 Uncheeß iqßol bßen u Jesuus
tu u Tioxhla Espiiritu tu u tzßin-
lich tzaji txßavaß. 13 40 qßii ißan
tziß. Utz bßanax provaal isubßax tu
u txßißlißinaj. Aß atichku xoßl qßu
jaqßaj tzeßil txokop. Utz nichtaqß-
ax techbßubßal tu qßu aanjel.

Vixeßt u Jesuus tiß ipaxsal itziiul

u yolbßal Tioxh

14 Uncheeß aatz maßtich ikuß u
Xhan tu tzeß, bßen u Jesuus tu
Galilea tiß ipaxsal talax u bßaßnla
chusbßal tetz viQßesalail u
Tioxh.� 15 Utz tal ech tzaß:
—Tzojpi tek u tiempo, najabßy ul
viQßesalail u Tioxh. Ech kßaxataj
qßul epaav utz, nimataj u bßaßnla
chusbßal.— Texhtuß.

Visikßlet kaavaßl ichusulibß

u Jesuus

16 Uncheeß aatz paal u Jesuus
tziß u choo tu Galilea, til u Xhim.
Aßich imol u Lixh, vitzaßqß. Nich-
motxtaqß koßp u kßach tu aß,
eesabß txay. Tan jolol eesan
txayich. 17 Ech tal u Jesuus te
ech tzaß: —Nißextaj viß. Utz yitß

txay tereßn koj seteesa tu aß, pek
aß savoksavex tiß ichokax
aanima.— Texh te.

18 Ech yakich motx taqßka
qßul ikßach, eesabß txay utz;
xambßu tiß u Jesuus.

19 Bßiit koßxh paj xaan bßen
siatz, til qßul ikßaol u Zebedeo.
Ayaß u Jacobo tuchß u Xhan,
vitzaßqß. Nichmotxikßooa ikßach
tu jukubß. 20 Ech sikßlel tu u
Jesuus utz, motx taqßka vitat
tuchß qßu aqßonom tu u jukubß.
Utz motx xambßu tiß u Jesuus.

U tojchat el tioxhil txßißlißinaj

u Jesuus kßatz maßl u vinaj

21 Uncheeß opon u Jesuus tu
Capernauum tuchß qßul ichusul-
ibß. Utz nichichusuneß. Nichibßen
tu u atibßal chusbßal tetz u oßtla
mantaar tu qßu ilanbßal qßii. �

22 Ech vaßlich itzßejx ikßußl qßu
aanima tiß u tokebßal vichusbßal
tan, nimnaßl atil tijleßm tu vi-
chusuneß. Txayoßm nißan qßul
iyol. Yitß ech koj aß qßu aa
txumbßal tiß u oßtla mantaar.

23 Utz atich okoßp maßl u
vinaj tu u atibßal chusbßal tetz u
oßtla mantaar, atoßk tioxhil
txßißlißinaj kßatza. Utz qßeqßuni.
24 Tal ech tzaß: —¡Aay! ¿Kam
asaß qe Jesuus aa Nazareet?
Kßuxh ulyaxh, oß ul ayansa
qatineß. Tan vootzajle abßil axh.

� 1.14 Aatz u bßaßnla chusbßal nital tzaß, ayaß u “evangelio” tu kastiya. Utz

aatz u yol “viQßesalail u Tioxh tu Amlika”, ayaß u “reino de Dios” oj “reino

de los cielos” chu tu kastiya.
� 1.21 Aatz u yol “chusbßal tetz u oßtla mantaar”, ayaß u “sinagoga” tu

kastiya.

Axh viTxaaom u Tioxh.—
Texhtuß. �

25 Pek yaal tu u Jesuus, tal te
ech tzaß: —¡Cha atziß! Utz elen
kßatz u vinaj tziß.— Texh te.

26 Ech aatz u tioxhil txßißlißi-
naj, techal itßuntßußlansal u vinaj
ißana. Qßeqßuni; ech el kßatza.
27 Ech kajay aanima motx tzßejx
ikßußl taqßo. Utz motx tek tal
tibßilaj ech tzaß: —¿Kam tek tokeß
atziß? ¿Kam tek akß chusbßalil vi-
chusbßal tziß? Tan tu koßn iyolon
tu u tijleßm nitel qßu tioxhil
txßißlißinaj utz, nißxhinimaleß.—
Texhtuß. 28 Ech oora koßxh pax
itziiul talchu u Jesuus tu kajay
vikuenta u Galilea.

Vibßanax bßaßn tu vijiß u Luß

29 Uncheeß aatz motx kßasußl
tu u atibßal chusbßal tetz u oßtla
mantaar, motx bßen tu u tatibßal
u Xhim tuchß u Lixh. Aß imol u
Jacobo tuchß u Xhan. 30 Utz
tzanlich vi-ixoj jiß u Xhim vatz
txßach; tajinnajich tu xamal. Utz
alax tu u Jesuus. 31 Ech xaan tek
opon u Jesuus kßatza. Itxay
siqßabß utz, ilak jeß. Utz yakich
koßxh eloj u xamal tiß. Ech xeßt
ißan echbßubßal tetz u Jesuus.

Vibßantu bßaßn u Jesuus

tu sibßal yaßv

32 Aatz tek qßu aanima, motx
tiqßo opon kajay qßul iyaßv vatz u
Jesuus tuchß qßußl atich ok tioxhil

txßißlißinaj kßatza. Aß chit maßt tek
isotz saj. 33 Ech sibßla aanima tu
u tenam tziß, motx mulin topon
vatz jubßal. 34 Utz aatz u Jesuus,
ißan bßaßn tu sibßal aanima, kßuxh
chukchaj iyaabßil. Utz tojcheßl
qßu tioxhil txßißlißinaj majte. Yeßt
taqß tzii tu qßu tioxhil txßißlißinaj
sayoloni tan, jolol tootzajich
abßil u Jesuus.

Vipaxsat itziiul u yolbßal Tioxh

u Jesuus tikuenta Galilea

35 Uncheeß tiira qßalaßm chit
lakpu u Jesuus. Ankoßxh toktoich
tereßn, bßen tu maßl u txßavaß
tzßintzßochi. Ex iqßila isikßle Tioxh
tziß. 36 Ech chokax tu u Xhim
tuchß tu tereßn qßul imol atich
kßatza. 37 Utz aatz ichabßa, tal te
ech tzaß: —Sibßal aanima nichok-
onaxh.— Texh te.

38 Aatz u Jesuus tan, tal te ech
tzaß: —Koßtaj tu tereßn qßu talaj
tenam qßußl najaß tziß. Ech
sunpaxsa talax u bßaßnla chusbßal
tziß. Tan aß chit vaßl ul unbßaneß.—
Texh u Jesuus. 39 Ech ipaxsa
talax u bßaßnla chusbßal tu qßu
atibßal chusbßal tetz u oßtla
mantaar tu kajay vikuenta u
Galilea. Utz tojcheßl qßu tioxhil
txßißlißinaj kßatz aanima majte.

Vibßantu bßaßn u Jesuus

tu maßl u chßaßkßiß

40 Uncheeß opon maßl u
chßaßkßiß vinaj kßatz u Jesuus.

� 1.24 Aatz u yol “viTxaaom u Tioxh” nital tzaß, ayaß u yol “Cristo” tu u

yolbßal griego, “Mesías” tu u yolbßal hebreo utz, “ungido” tu kastiya

Pecheß kuß siatz. Ijaj maßl bßaßnil
te ech tzaß: —¿Yetz asaß saßan
bßaßn ve?— Texh te.

41 Ech txumax iatz tu u
Jesuus. Taqß opon viqßabß.
Ikanoßk utz, tal te ech tzaß: —Eeß,
sunsaßa. Bßan bßaßn.— Texh te.
42 Ech tu koßxh unmußkßul, sotz
u chßaßk kßatz u vinaj. Utz yakich
ißan bßaßn. 43,44 Utz tal bßen u
Jesuus te bßaßnil ech tzaß: —Loqß
abßi iileß. Bßaxalich koßxh aal tu
aanima. Pek kuxh kßuch iibß tu u
oksan yol vatz Tioxh, ech satileß
aas bßaßntßaxh. Iqßo bßen u txa-
kunsaßm tzixeß vaßl sakßachlu viß
u nachbßal vaßl talka u Moisees
tu u oßtla mantaar.— Texh te.
Ech ichajtu bßen.

45 Pek taßxh kßasußl, xeßt
ipaxseßl itziiul u txaichil tziß.
Echixeßat nichtereßnkojtokoßp u
Jesuus tu qßu tenam taqßo. Pek
nichtexhikaa tiß elußl tenam tu
qßußl tzßinliche. Loqß taßxh bßanel
nichtopon aanima kßatza. Til
koßn nichkßaskußl.���

Vibßantu bßaßn

maßl u vinaj numtzßinaj

2 1 Uncheeß kaßxvaßlich qßii
tuul, qßaavpajopon u Jesuus

tu Capernauum. Utz abßil itziiul
aas atich tu otzotz. 2 Ech oora
chit imol tibß mam tenam. Utz
nichtereßnkojveet tokoßp aanima
tziß otzotz. Utz nichipaxsa talax u
yolbßal Tioxh u Jesuus te. 3 Aatz
kaavaßl qßu vinaj, sißchokoßp

tzixeß tala. Chelemich maßl vinaj
taqßo, numtzßinaj iqßabßs tajan.
4 Pek yeßt veet ixaan opon kßatz
u Jesuus tu qßu mam tenam. Ech
aß tek xeßt teesa bßiil iviß u atibßal
vaßl atichku u Jesuus. Ech ißantu
maßl kußebßalop. Aß taqßvu koßp u
numtzßinaj tuul vaßl tzßanlich jeß
viß chelebß tetz. 5 Ech til u Jesuus
aas kßujlel ikßußl qßu chelenal tiß
ibßantu bßaßn u yaßv. Tal tek tu u
numtzßinaj ech tzaß: —Kajay qßul
apaav kuyel bßaal.— Texh te.

6 Utz kßujlich opon unjolol qßu
aa txumbßal tiß u oßtla mantaar
tziß. Nichmotxtal tiß taanima ech
tzaß: 7 —¿Kam tokeß aas ech nital
u vinaj tziß? ¡Paasaibß aß nißan viß
Tioxh tziß aas nital ech tziß! Abßil
koj sakuyun paav. Taßxh u
Tioxh.— Chu tu taanima.

8 Pek aatz u Jesuus tan, paal
itxumbßal tuul tu taanxelal aas
ech nichmotxtal tiß taanima tziß.
Tal tek te ech tzaß: —¿Kantuß
netal tetaanima aas paasaibß
nunbßan viß Tioxh? 9 ¿Abßiste tek
u yol yitß tzaßl koj telaß uncheeß?

¿Aß tzik aß vaßl: «Kuyel tek qßul
apaav kajayil.» Chißin te? ¿Oj
ayaß vaßl: «Lakpen, iqßo bßen u
chelebß eetz tziß utz, xaan.»
Chajin te? 10 Pek sunkßuch bßoj
sevatz aas nojchit atil tijleßm u
Kßaola vaßl bßennaj koßn aanima
tiß ikuyax paav tu u vatz amlika
txßavaß tzaß.— Texhtuß.�

Ech tal tu u numtzßinaj ech
tzaß: 11 —Axh nivalaxh, lakpen.

� 2.10 Aatz u yol vaßl “u Kßaola vaßl bßennaj koßn aanima” ayaß u yol “Hijo

del hombre” tu kastiya.

Iqßo bßen u chelebß eetz tziß utz,
kuxh taatibßal.— Texh te.

12 Ech vatz qßu tenam kajayil
lakpu u vinaj tziß. Tiqßo kßasußl u
chelebß tetz. Utz elußl. Ech kajay
motx tzßejx ikßußl taqßo. Utz motx
toksa iqßii Tioxh. Tal ech tzaß:
—¡Yeßkax qil kam ech tziß!—
Texhtuß.

Vixeßt ixambßu u Levii tiß u Jesuus

13 Uncheeß xamtel tuul bßen
paj u Jesuus tziß u choo. Utz
mam tenam opon kßatza. Ech
ichus qßu aanima. 14 Utz tuul
nichipaaleß, til maßl u vinaj Levii
ibßii, ikßaol u Alfeo. Kßujlich tu u
bßanbßal topiisyo vaßl nikßulchik
jaßmel alkavaar. Tal u Jesuus te
ech tzaß: —Xambßen viß.— Texh
te. Ech lakpu u Levii, xambßu tiß.

15 Utz aatz ißan u Jesuus, ex
txßaßn xeß u Levii, ok vatz
meexha. Utz motx opon sibßat
qßu subßulla chaj jajol jaßmel
alkavaar. Ant imol unjot qßu
aanima tiira aa paav tatin vatz
qßu Israeel. Jolol atich ok kßatz u
Jesuus vatz meexha utz, kßatz
qßußl ichusulibß. Tan nojchit sibßal
qßußl maßtich tok tiß. 16 Aatz til
qßu aa txumbßal tiß u oßtla
mantaar tuchß qßu fariseo aas
nichitxßaßn u Jesuus tuchß qßu aa
paav tziß, motx tal tu qßu chusul-
ibß ech tzaß: —¿Kam tokeß aas ni-
techbßun u Jesuus tuchß qßu
subßulla chaj jajol jaßmel
alkavaar utz, tuchß qßu aa paavla
chaj aanima tziß?— Texh te.

17 Ech taßxh tabßi u yol u
Jesuus tziß, tal te ech tzaß: —Aatz

qßu tiichajla aanima, yeßxhkam
nisavsa aa tzßak; pek aß nisavsan
qßu yaßv. Tan yitß aß koj ul
unchok jikomla aanima, pek aß ul
unchok aa paav.— Texhtuß.

Kaßvaßl qßu chusbßal ibßoßqßol

18 Uncheeß aatz qßul ichusul-
ibß u Xhan tuchß qßu fariseo,
nichmotxikuy ivaßy tiß iqßilal
isikßlel Tioxh. Pek aatz qßul
ichusulibß u Jesuus, yeßxhkam.
Ech motx opon xeß u Jesuus,
ichßoti te ech tzaß: —¿Kam tokeß
nimotxikuy ivaßy tiß iqßilal
isikßlel Tioxh qßul ichusulibß u
Xhan tuchß qßu fariseo, pek aatz
qßul achusulibß, yeßxhkam?—
Texh tu u Jesuus.

19 Aatz u Jesuus, tal te ech
tzaß: —Oj tzik sißaneß aas sikuy
ivaßy qßu aanima qßußl nisavsal tiß
tilax tzumbßaßa, tuul atil u xiak
tixoßl vaßl tzumeßya. Yeßka. Yitß
saßkojikuy ivaßy aas ankoßxh atil
u xiak tixoßl. 20 Pek toj nal uloj
maßl qßii aas, saeesal bßen u xiak.
Ech nal sikuy ivaßy. Tan saßnal-
ißaneß aas saeesalbßenin xoßl qßul
unchusulibß.

21 Aatz u bßaßnla chusbßal, saß-
kojikßul tibß tuchß u oßtla
kostuumbre nenima. Echaß u akß
kßoo, yeßxhabßil nioksan tiß maßl
qßaßl oksaßm. Tan nikßolon u akß
kßoo. Utz aal maas siyakßinsa
iqßixmu u qßaßl oksaßm. 22 Echat
majte yeßxhabßil niaqßon kuß tu
qßaßl tzßußm u taßl uuva vaßl anal
telaß. Tan aatz u taßl uuva anal
telaß, sasipkßi utz, sikßux u qßaßl
tzßußm. Ech nipeqßxu u taßl uuva

utz, nitel u qßaßl tzßußm titxaßk
majte. Pek aß saßaqßaxku u taßl
uuva vaßl anal telaß tu akß
tzßußm.— Texh u Jesuus.

U tijleßm u Jesuus

vatz u ilanbßal qßii

23 Aatz ißan u Jesuus tu maßl
u ilanbßal qßii, paal xoßl unjolol
qßu chikobßeßm. Utz motx itxßup
vatz triigo qßu chusulibß tuul
koßxh nichipaaleß. 24 Ech aatz
qßu fariseo, tal tek tu u Jesuus
ech tzaß: —¿Kam tok qßul
achusulibß tziß, aas nißan tu
ilanbßal qßii vaßl yitß bßaßn koj
bßanaxi? Aß niqel u kukostuum-
bre tzßibßamal tiß u ilanbßal qßii
atziß.— Texh te.

25 Tal tek u Jesuus te ech
tzaß: —¿Yetz sikßlemal tu u
Yolbßal Tioxh setaqßo tiß kam vaßl
ißan u Daviid tuchß qßußl xamich
tiß? Tan motx iyaßta techbßubßal
utz, kam tu vaßy. � 26 Ech motx
okoßp tu u totztioxh utz, itxßaß
tetz u txaaßla kaxhlaan txßix tetz
Tioxh vaßl yitß aqßich koj tzii aas
abßil koßxh satxßaßon, pek taßxh
qßu oksan yol vatz Tioxh. Pek
itxßaß tetz u Daviid utz, taqß tetz
qßul imol. Aß ißantaß aas aß chit
qßesal oksan yolich vatz Tioxh u
Abiataar.— Texh te.

27 Tal paj u Jesuus te ech
tzaß: —Aatz u ilanbßal qßii, tiß qßu
aanima bßanaxka, pek yitß tiß koj
u ilanbßal qßii bßanaxku qßu
aanima. 28 Ech tokeß aatz u
Kßaola vaßl bßennaj koßn aanima,

paalchu vatz u ilanbßal qßii.—
Texhtuß.���

Vibßanax bßaßn tu maßl u vinaj

kßaxkßoich iqßabß

3 1 Uncheeß bßenpajok unpat
u Jesuus tu u atibßal

chusbßal tetz u oßtla mantaar. Utz
atich maßl u vinaj latziß yeß nich-
iyikun unpaqßil iqßabß. 2 Ech aatz
qßu fariseo, tii nichikßaabßa u
Jesuus. Aß isaß samotxtileß satz
ißan bßaßn tu u vinaj tu u ilanbßal
qßii tziß; ech samotxixoch tiß.
3 Pek aatz u Jesuus, tal tu u
vinaj vaßl yeß nichiyikun unpaqßil
iqßabß ech tzaß: —Lakpen utz,
oken tu kuxoßl.— Texh te.

4 Ech yolon u Jesuus tu qßu
aanima ech tzaß: —¿Abßiste vaßl
bßaßn vatz u mantaar tetz u
ilanbßal qßii? ¿Aß tzik aß vaßl
sabßanax maßj bßaßnil, pek oj ayaß
maßj maaloil? Utz ¿aß tzik aß vaßl
saßaqßax tiichajil, pek oj aal
saßeesal tiichajil?— Texhtuß. Ech
aatz qßu aanima tan, yeßxhkam
tzaqßbßi. 5 Ech aatz u Jesuus,
sajin tißaj chaj tuchß kßaßnal. Loqß
nichitxumun majte tan, tila aas
taßxh motx okoj tetz qßul itxum-
bßal. Ech tal tek tu u vinaj ech
tzaß vaßl yeß nichiyikun unpaqßil
iqßabß: —Yuj vaqßabß tziß.— Texh
te. Ech iyuj viqßabß u vinaj. Utz
yakich ißan bßaßn.

6 Pek motx kßasußl qßu fariseo
tziß; motx ex inukß tuchß qßußl
oknajich tiß u Herodes aas
kanißch iyatzßax u Jesuus sißaneß.

Vimoltu tibß mam tenam

tiß u Jesuus

7 Aatz u Jesuus, bßen tziß u
choo tuchß qßul ichusulibß. Utz
mam tenam chit xambßu bßen
tiß. At aa Galilea, tuchß aa
Judea, 8 tuchß aa Jerusaleen,
tuchß aa Idumea, tuchß qßu aa
sala bßen u Jordaan. Utz antu
qßu aanima majte qßußl atich
tikuenta Tiro tuchß Sidoon. Tan
tabßi aas sibßal mamaj kam
nichißaneß. Ech mam tenam
xambßu bßen tiß. 9 Ech tal tek
u Jesuus tu qßul ichusulibß aas
liistooj koßxh u jukubß taqßo
tan, noj ijaqßil tu qßu mam
tenam xamich tiß tala. 10 Sibßal
yaßv maßtich ißantu bßaßn te.
Utz sibßat tereßn yaßv taßxh
nichikßon opon tibß tiß ikanax
ok. 11 Utz aatz qßußl atich ok
tioxhil txßißlißinaj kßatza, taßxh
nichtil u Jesuus, nichipecheß
kuß siatz. Utz nichiqßeqßun taltu
te ech tzaß: —Axh viKßaol u
Tioxh.— Chu te.

12 Pek nichkoßniyaal tu u
Jesuus. Aß isaß yeßk saßaqßax elußl
itziiul.

Vitxaat kabßlaal qßul ichusulibß

u Jesuus

13 Uncheeß xamtel tek tuul,
bßenjeß u Jesuus viß maßl u
muunte. Utz itxaa unjolol vinaj,

abßiste qßußl sißan te tila. Utz
motx ul kßatza. 14 Ech toksa
kabßlaal vinaj u Jesuus aas
saßatin kßatza utz, sichaj bßen tiß
ipaxsal talax u yolbßal Tioxh.
15 Utz taqß tijleßm tiß ibßantu
bßaßn tu qßu yaßv utz, tiß tojchal el
tioxhil txßißlißinaj kßatz aanima.
16 Aß qßußl itxaa tzaß.

U Xhim, ayaß vaßl Luß ibßii toksa
majte.

17 Antu u Jacobo
tuchß u Xhan, vitzaßqß, qßul

ikßaol u Zebedeo, qßußl oksal
vaßt ibßii tu u Jesuus.
Boanergees tekußen. “Ikßaol
tininunchil” chu u tokebßal.

18 Antu u Lixh,
u Felipe,
u Bartolomee,
u Tio,
u Maxh,
u Jacobo, vikßaol u Alfeo.

Antu u Tadeo. �

Antu u Xhim, vaßl atich ok xoßl
qßu cananista.

19 Utz antu u Judas, u aa
Cariote vaßl aqßon u Jesuus
tiqßabß qßu txayol.

Visuyax txßißlißinajil tiß u Jesuus

Uncheeß opon u Jesuus tu
atibßal tuchß qßul ichusulibß.
20 Utz motx paj noo topon
aanima kßatza. Aal nikoßxh nich-
tereßnkojitxßolpeß satxßaßn bßoj tu
qßu aanima. 21 Ech taßxh tabßi

qßu titzßin tatzik u Jesuus, sißch-
motxultiqßo tala tan: —Elyu tu
bßey atziß.— Texhich tiß.

22 Pek aatz unjolol qßu aa
txumbßal tiß u oßtla mantaar, aß
kßaskußl tu Jerusaleen, motx tal
tiß u Jesuus aas u Belzebuu atil
kßatza. Ayaß u qßesal tioxhil
txßißlißinaj. Utz aß vaßl niaqßon
tijleßm tiß tojchal el qßu tioxhil
txßißlißinaj nichtaleß.

23 Ech aatz u Jesuus, isikßle
okoßp qßu aa txumbßal tiß u oßtla
mantaar kßatza. Utz ikßam tiß
kam tal te ech tzaß: —¿Kam tokeß
sakoßxhtojcha jeß tetz txßißlißinajil
u txßißlißinaj? 24 Tan echaß maßj
ijlenal oj jatxel tibß iatz tuchß qßul
imol tu viqßesalail, sakoßnjinkßi.
Saßkojveet ißantu maßl iatz.
25 Ech pajeß untanoj itzßin atzik
tu maßj atibßal, oj jatxel tibß iatz,
saßkojveet ißantu maßl iatz.
26 Ech oj aatz u txßißlißinaj sa-
koßxhißan jeß timol, sakoßnijatx
tibß atziß. Saßkojveet tatineß aas
maßl iatz. Pek sotzchil sißaneß.
27 Abßil koj maßj saveet tokoßp
toßotzotz xeß maßl aanima aa
yakßil utz, seßnelqßoj oj yitß bßaxa
koj siqitzeß. Pek bßaxal siqitzeß,
ech soßoleß tiß ijolonsal bßen qßu
tetz.

28 Utz nißxhtekßval sete, kajay
vipaav qßu aanima sakuyli. Utz
sakuylu kajay qßu yoqßoßm sajeßul
titziß. 29 Pek abßil sayoqßon utz,
saqelon u Tioxhla Espiiritu,
yeßxhjatu sakuyli. Pek aß texh
sichßia okchil tu u choobßal paav
vaßl yeßk iyaßeß.— Texh te. 30 Tal
u Jesuus ech tziß tan, nichtal qßu

fariseo: —Tioxhil txßißlißinaj atil
kßatza.— Chu tiß.

Vichokax u Jesuus tu vinan

31 Bßiilen koßxh tuul, opon
qßul itzaßqß u Jesuus tuchß vinan.
Motx koßn atin qßanal. Utz tal
isikßleleß. 32 Ech aatz qßu aanima
qßußl kßujlich tißaj u Jesuus, tal te
ech tzaß: —Atil vanan tuchß qßul
atzaßqß qßanal; nichokßaxh.—
Texh te. 33 Ech tzaqßbßel tu u
Jesuus utz, tal ech tzaß: —¿Abßil
vunnan utz, abßil qßul untzaßqß?—
Texhtuß. 34 Ech isajit qßu aanima
jolol kßujlich tißaj utz, tala: —Aß
vunnan tzuta utz, aß qßußl
untzaßqß tzui. 35 Tan kajay qßußl
nibßanon vitxumbßal u Tioxh tu
Amlika, aß untzaßqß, aß vanabß
utz, aß vunnan atziß.— Texhtuß.���

Vikßamtu tiß u chikol u Jesuus

4 1 Uncheeß xeßt paj ichusun u
Jesuus tziß choo. Utz mam

tenam chit imol tibß kßatza. Ech
jeßtekßop tu maßl u jukubß utz,
kßujeß tuul viß u choo. Pek aatz
kajay qßu aanima, aß atichku vatz
txßavaß tziß aß. 2 Ech sibß koßxh
kam ikßam tiß u Jesuus tu vichus-
uneß. Utz nichtal tu vichusbßal
ech tzaß:

3 —Abßitaj etileß. Aatz ißan maßl
u chikol, bßen tu chikoßm. 4 Imakß
paal u ia tu u aqßonibßal. Utz atia
aß kußk tu bßey. Utz motx koßn ex
tzotiloj tu qßu tzßichin qßußl nipaal
tu amlika. 5 Atia aß kußk vißaj
sivan aas bßiil koßxh txßavaß atil
siiß. Utz oora itzßpu u ia tan, xax
koßn u txßavaß atil jeß siiß. 6 Pek

tzßaßbß u qßii, lumin u chikobßeßm
tu vitzßaßl. Utz tzaji tan, bßiil koßn
bßennaj u taqßil. 7 At u ia aß kußk
xoßl chßißx. Pek chßii qßu chßißx utz,
isotzsa u chikobßeßm. Yeßt vatzini.
8 Pek aatz untante, aß kußk tu
bßaßnla txßavaß. Itzßpi utz, chßii.
Ech vatzini. Utz atia 30 ivatz taqßa
tiß junun tajan. Atia 60 ivatz
taqßa. Utz atia 100 ivatz taqßa.—
Texh u Jesuus.

9 Utz tal paj u Jesuus ech tzaß:
—Abßiste ex niabßin qßu yol tzaß,
nimataj.— Texhtuß.

U taltu u Jesuus kam tokeß

nikßam tiß kam tu vichusuneß

10 Uncheeß aatz ijunalich tek
u Jesuus, atich unjolol aanima
xaannajich ok kßatza. Utz ichßoti
u tokebßal qßu yol te. Aß imol
kabßlaal qßu chusulibß. 11 Utz tal
u Jesuus te ech tzaß: —Bßaßn ex
tan, aqßel tzii sete aas setootzaji
u tokebßal qßu kam tiß viQßesalail
u Tioxh qßußl yeß ootzajimal. Pek
aatz qßu aanima yeß oknaj tan, tu
kßamich kam saßalaxku te.
12 Ech satzojpu qßu yol bßaxabß-
samal talaxeß tzaß aas:

«Kßuxh nisajineß tiloneß,
yeßxhat nißenku te.

Utz kßuxh samotxabßini,
saßkojikan tabßil tokebßal qßu

kam.
Ech yeßk samotxok kßatz Tioxh

utz;
yeßk samotxkuyax qßul ipaav.»

Chia.—�

Texh u Jesuus.

13 Utz tal paj u Jesuus te ech
tzaß: —¿Yeß nitel etxumbßal tu u
kßamich kam tziß tzik? ¿Oj
yeßxhkam utz, kam tek ech tel
etxumbßal tu tereßn qßu kßamich
kam uncheeß?

14 Aatz u chikol, aß nikßam tiß
u paxsan paal tetz u yolbßal
Tioxh. 15 Aatz u ia vaßl kuß tu
bßey, aß nikßam tiß u yolbßal Tioxh
vaßl nitabßi u aanima. Pek taßxh
niveet tabßi, aatz u txßißlißinaj, ni-
koßnulisotzsa u yolbßal Tioxh
sikßußl vaßl maßt tabßitaß.

16 Aatz qßu ia qßußl aß kußk
vißaj sivan, aß nikßam tiß u aanima
vaßl nitabßi u yolbßal Tioxh utz,
kaana itxuqßtxuneß nikßul tu u
mußkßul tziß. 17 Pek yeß bßennaj
taqßil. Bßiil koßn nißaneß. Tan
echaß tziß, nitul maßj tzaßlla kam
oj maßj txaypichil tiß u yolbßal
Tioxh, sibß nißenku te. Utz yeß
koßxh tiil ikußeß.

18 Aatz u ia vaßl aß kußk xoßl
chßißx, aß nikßam tiß qßu aanima
qßußl niabßin u yolbßal Tioxh.
19 Pek nikoßnisotzsal bßen sikßußl
tu qßu elaßokchil tiß vimeßbßißl tu u
vatz amlika txßavaß tzaß. Utz antu
u elaßokchil tiß tachval ok qßu
txßiibßal qßii, tuchß tereßn kam. Aß
nitokoßp xeß taanima, ech
yeßxhkam niyolonku u yolbßal
Tioxh kßatza.

20 Pek ech koj qßu ia qßußl aß
kußk tu bßaßnla txßavaß, aß nikßam
tiß u aanima vaßl niabßin u yolbßal

Tioxh utz, nimnaßl kßatza. Echaß
u ia aas nivatzineß. Atia 30 ivatz
nitaqßeß; atia 60 nitaqßeß utz; atia
100 nitaqß majte.— Texh u
Jesuus.

Vikßamtu tiß u txijtxubßal u Jesuus

21 Tal paj u Jesuus ech tzaß:
—Aatz nimatxlu maßj txijtxubßal,
aal koj nimujlu tu maßj kaaxha.
Pek aal nixaansal jeß u txijtxubßal
ech sapaqßuni. 22 Tan kajay
mujich kam yeß koj saßabßili. Utz
kajay qßu kam sajutxil ibßanaxeß,
yeß koj saelußl itziiul. 23 Abßiste
ex niabßin qßu yol tzaß, nimataj.—
Texhtuß.

24 Utz tal paj u Jesuus ech
tzaß: —Nachtaj bßen etibß nitzik-
enima u chusbßal vaßl netabßi.
Tan kam chit vaßl sebßaneß, echat
chit sabßanax sete. Pek sapaal
bßiit vaßl sataqß u Tioxh sete oj u
bßaßnil sebßaneß, jankßal ex
niabßin qßu yol tzaß. 25 Tan abßil
atil nal tetz, saßaqßax tereßn tetz.
Pek abßil vaßl bßiil koßn tetz, aal
samaaleßl te jankßal u tetz
atile.— Texhtuß.

Vikßamtu tiß vichßii u triigo

u Jesuus

26 Utz tal paj u Jesuus ech
tzaß majte: —Aatz viQßesalail u
Tioxh, ela tuchß maßl u vinaj aas
chikel tiil triigo tu u txßavaß
taqßo. 27 Utz nititzßpu u ia. Ech
chßiichil tek nißan qßiils aqßbßal
kßuxh vatchel u chikol tetz utz,
kßuxh kßasnaj. Loqß yeßxhat
nißenku te kanißch ichßii nichßiieß.
28 Tan u txßavaß nichßiisan.

Bßaxal nal nibßens xajtzeß. Ech
nichee talaj ivatz. Utz xamtel
tekußen kaana ivatz u triigo
mulchele. 29 Utz aatz maßt iqßan-
bßeß, nitekentzokßloj tu u tiempo
tzokßbßal tetz.— Texhtuß.

30 Tal paj ech tzaß: —¿Kam
maßj kam sakukßam tiß, tiß talax
viQßesalail u Tioxh vatzsaj
bßaßnil? ¿Kam maßj ibßii sakukßam
tiß? 31 Ela viQßesalail u Tioxh
tuchß maßl bßaqß iatz muxhtaansa.
Tan aß u ia vaßl nojchit tiira tal
chßoo vatz tereßn qßu ia nichikax
tu u txßavaß. 32 Utz aatz nichßiieß,
paalch ichßii vatz tereßn qßu itza
nißaneß. Sibß ichßii qßul iqßabß. Aal
nitekßulißan isok qßu tzßichin
siiß.— Texhtuß.

33 Uncheeß aatz u Jesuus,
nichtal u yolbßal Tioxh tu qßu
aanima. Loqß sibßal kam nich-
ikßam tiß echaß vaßl tzaß. Loqß ayaß
jankßal vaßl nichipaal itxumbßal
qßu aanima tuul tila. 34 Utz
yeßxhkam nichichusuneß oj yeß
nichikßam tiß kam. Pek ech koj tu
qßul ichusulibß, xamtel nichtal u
tokebßal te aas ijunal texh tuchß.

Vinimal u Jesuus

tu u kajiqß jabßal viß u choo

35 Uncheeß ankoßxh tu u qßii
tziß, aß tek nichixeßtisotz saj, tal u
Jesuus ech tzaß: —Qßexpojbßenoß
sala bßen u choo tziß.— Texhtuß.
36 Ech ok u Jesuus tu jukubß.
Utz ech talka ibßen tu qßu mam
tenam. Iqßol bßen tu qßul ichusul-
ibß. Utz xambßu bßen unjot jukubß
tiß. 37 Pek yeßk talcheß xeßt maßl
mam kajiqß viß u choo. Utz

nichtekikoßp aß tu u jukubß tu vi-
pilqßaßtxan u choo. Ech nichtek-
xeßtikoßp u jukubß jaqß aß. 38 Pek
aatz u Jesuus tan, vatchich tiß
iqul u jukubß viß maßl vißtzß. Ech
kßasal tu qßul ichusulibß utz, tal te
ech tzaß: —Chusul, ¿yeßxh
naqeon tiß tzik aas toj sotzojoß tu
u aß tziß?— Texh te.

39 Ech ilakpu u Jesuus. Tal tu
u mam kajiqß jabßal aas sayaßi.
Utz tal tu u choo ech tzaß:
—Yaßen, jutzach.— Texh te. Ech
yakich yaßoj. Ech vaßlich texh
tachavan ikalkoch u aß.

40 Tal tek tu qßul ichusulibß
ech tzaß: —¿Kam tokeß aßxh bßoj
exoßveß tziß? ¿Kantuß yeß kßujlel
ekßußl viß?— Texh te.

41 Tan techalich motx ixoßveß.
Utz nichtexhtal sivatzaj ech tzaß:
—¡Abßil techit u vinaj tziß aas
ninimal tu u kajiqß jabßal tziß utz,
ninimal tu u choo majte tziß!—
Texh tibßilaj.���

U teesat qßu tioxhil txßißlißinaj

u Jesuus

kßatz maßl u vinaj aa Gaadara

5 1 Ech tek opon u Jesuus
tuchß qßul ichusulibß tun-

paqßit itzißaj u choo tikuenta u
txßavaß Gaadara. 2 Utz yakich ul
kßulaxoj tel u Jesuus tu jukubß tu
maßl u vinaj, aß kßaskußl viß
kamnaj. Atich ok tioxhil txßißlißi-
naj kßatza. 3 Tiira aß tatibßal viß
kamnaj. Utz abßil tereßn koj nich-
toleß tiß, kßuxh nichiqitzpu tu
kadeena. 4 Tan jatpajul koßn
maßtich iqitzpu tu chßichß tuchß tu
kadeena. Pek nichkoßnitzut tuul

qßu kadeena. Utz bßoono koßn
itxßajax qßu chßichß nichißaneß, qßu
qitzbßal tetz. Ech yeßxhabßil maßj
nichtoleß tiß. 5 Utz kexhich
iqßeqßun ipaal vißaj muunte, qßiils
aqßbßal majte, tuchß vißaj kamnaj.
Utz vaßl takßonsat jeß tibß tu
sivan. 6 Ech taßxh til itoop u
Jesuus tzian, yakich jutzin
toponeß. Utz ex pecheßoj kuß
siatz. 7 Qßeqßun taltu te ech tzaß:
—¡Kam asaß ve Jesuus iKßaol
Tßankin Tioxh! ¡Nunjaj see tuchß
Tioxh aas yeß koßxh uulebßeßin!—
Texh te.

8 Tan nichtal u Jesuus te ech
tzaß: —Elen kßatz u vinaj tziß,
tioxhil txßißlißinaj.— Texh te.

9 Uncheeß chßotil te tu u
Jesuus ech tzaß: —¿Kam abßii?—
Texh te.

Tzaqßbßi utz, tala: —Yeß
achebße kubßii. Tan sibßal
kuxaaneß.— Texh u txßißlißinaj.
10 Ech aatz qßu tioxhil txßißlißinaj
tan, kaanaich ijajabßet u Jesuus
aas yeßk soßojchal el tikuenta u
txßavaß tziß.

11 Uncheeß atich unjolol qßu
bßoch tziß, nichtechbßun xeß maßl
muunte, tiira sibßal ixaaneß.
12 Ech aatz qßu tioxhil txßißlißi-
naj tan, ijajabße u Jesuus; tal te
ech tzaß: —Aqß tzii qe aas
soßokßoß kßatz qßu bßoch tziß.—
Texhtuß.

13 Aqßax tzii te tu u Jesuus.
Utz el tek qßu tioxhil txßißlißinaj
kßatz u vinaj. Utz ok kßatz kajay
qßu bßoch qßul 2,000 ixaaneß.
Ech yakich motx ex ikßon bßen
tibß qßu bßoch tziß peepu taqßo.

Bßen tu choo. Utz ech motx
ijiqßmu tu aß.

14 Uncheeß aatz tek qßu xeen
bßoch, motx tßaspi kßasußl. Ex tal
tu tenam qßu kam uchi tziß,
tuchß tu qßu jaßjtzeß. Ech ul
ilaxoj tu qßu aanima kam vaßl
maßtich tucheß. 15 Utz taßxh
motx opon qßu aanima kßatz u
Jesuus, yakich til u vinaj vaßl
maßtich tulevansal tu qßu tioxhil
txßißlißinaj. Tan sibßla tioxhil
txßißlißinaj atich ok kßatza bßanel.
Chßuxhlich tekußen. Atich tek ok
toksaßm. Tiira bßaßn tekußen. Ech
motx xoßvi. 16 Uncheeß aatz tek
qßu aanima, qßußl ilon qßu kam
tziß, motx tek tal tu unjot qßußl
anal motx oponi, aas kam vaßl
ißan u vinaj, vaßl atich ok
tioxhil txßißlißinaj kßatza. Utz tal
majte kam vaßl ißan qßu bßoch.
17 Ech aatz qßu aanima, xeßt tek
motx ijaj bßaßnil tu u Jesuus aas
saelbßen tikuenta qßul itxßavaß.

18 Uncheeß tuul tek ok u
Jesuus tu jukubß, xaan opon u
vinaj kßatza vaßl atich ok u
tioxhil txßißlißinaj kßatza bßanel.
Ijaj bßaßnil te aas taßn saxambßu
tiß.

19 Pek aatz u Jesuus tan, yeßt
taqß tzii te. Tal koßn te ech tzaß:
—Kuxh taatibßal xeß qßul iitzßin
aatzik utz, al te kam u mam
bßaßnil vetißanlu u Tioxh see. Utz
al te aas kanißch mitxumt aatz.—
Texh te. 20 Ech bßeni. Utz xeßt
ipaxsa itziiul tu vikuenta qßu
tenam Decaapolis aas kam u
mam bßaßnil ißan u Jesuus te.
Motx tzßejx ikßußl aanima taqßo.

U qßaavtitzßpixsal vimeßal u Jairo

21 Uncheeß okkßasußl u Jesuus
tu jukubß. Ul tunpaqßit itzißaj u
choo. Utz mam tenam imoloßk
tibß tiß. 22 Ech opon maßl u vinaj
qßesala tu u atibßal chusbßal tetz
u oßtla mantaar, Jairo ibßii. Ech
taßxh tila, pecheß kuß vatz u
Jesuus. 23 Utz ech vaßlich ijajtu
bßaßnil tu u Jesuus ech tzaß:
—¡Bßan bßaßnil seßenaxh viß tan,
tiira tajinnaj vunmeßal tu yaabßil
cheel! Seßnaaqß jeß vaqßabß tibßa,
ech sißan bßaßn utz, saßatin
itiichajil.— Texh te. 24 Ech bßen
u Jesuus tiß. Mam tenam xambßu
bßen tiß. Utz kexhich ipitax xoßl
aanima.

25 Uncheeß tuul atich ok u
Jesuus tiß bßey, xamich maßl u
ixoj tiß. Yaßvich. Kaj nichtel
kßatza. Utz yeß nichiyaßeß. Kabß-
laalich yaßbß ixeßteß. 26 Tiira
maßtich ipaal tu kßaxkßo tiqßabß
sibßal aa tzßak. Utz maßtich
isotzsat kajay qßu tetz atiche tiß
itzßakat tibß. Pek kam koj
yolonka. Aal koßn nichitajineß.
27 Ech aatz tabßi itziiul qßu
txaichil nichißan u Jesuus, oponi.
Xambßu tiß. Ok xoßl qßu mam
tenam. Utz ikanoßk ijuß u
toksaßm. 28 Tan nichnaltal u ixoj
tiß taanima ech tzaß:
—Saßxhunbßan bßaßn atziß kßuxh
taßxh sunkan vijuß u toksaßm.—
Texhich. 29 Ech yaß tel u kaj
kßatza. Utz yakich inacha aas
bßaßntich tek tu tzaßlla yaabßil
vaßl nichbßanon. 30 Ech tu u
mußkßul tziß, yakich inach u

Jesuus aas maßl txaichil ißana aas
kanax ok u toksaßm. Isuchqßi tibß
xoßl u mam tenam. Tal ech tzaß:
—¿Abßil vaßl vetkanon ok u
voksaßm tziß?— Texhtuß.

31 Aatz qßul ichusulibß tan, tal
te ech tzaß: —Qßu mam tenam ni-
pitonaxh tziß utz, naaleß: «¿Abßil
vaßl vetkanonokßin?» Chaßaxh.—
Texh te.

32 Pek sajin paal u Jesuus
tißaj. Aß isaß tiltaß abßil vaßl kanon
ok. 33 Uncheeß aatz u ixoj,
vaßlich tek itßuntßußlan tu xoßval
tan, nichichokax tu u Jesuus. Utz
atich tek sikßußl u ixoj, aas maßt
tel u yaabßil kßatza. Ech ul
pecheßoj kuß vatz u Jesuus, tiß
talax kajay vinujul te.

34 Aatz u Jesuus tan, tal te:
—Tiß koßn vikßujeß akßußl vet-
aßanlu bßaßn txutx. Pek kuxh,
txßanel abßenaß. Taßn vetaßanlu
bßaßn tu vayaabßil tziß.— Texh te.

35 Ech tuul ankoßxh nich-
iyolon u Jesuus, opon unjolol
aanima. Aß kßaskußl tu atibßal xeß
u Jairo, u qßesala tu atibßal
chusbßal tetz u oßtla mantaar. Utz
tal ech tzaß: —¡Kamyu vameßal!
Yeß koßxh akalabßtziiu veßt u
chusul tziß.— Texhtuß.

36 Pek yeßt toksa tetz u yol u
Jesuus vaßl ex alchoj. Tal tek tu u
Jairo ech tzaß: —Yeß koßxh
qeonaxh. Kßujeßoj koßn akßußl.—
Texh te.

37 Uncheeß ech ibßenaß. Loqß
yeßt taqß tzii abßil koßxh seßen tiß.
Pek taßxh bßen u Luß, u Jacobo,
tuchß u Xhan, vitzaßqß u Jacobo.
38 Ech opon u Jesuus tu atibßal

xeß u Jairo, u qßesala tu u atibßal
chusbßal tetz u oßtla mantaar. Utz
tila aas vaßlich tuch qßeqßelka-
bßinchil. Atia vaßlich iqßeqßun tu
oqßel. Utz atia kaana txumumla
chaj yol nichtal tu oqßel. 39 Ech
taßxh okoßp u Jesuus tal ech tzaß:
—¿Kam tokeß aas vaßl eqßeqßel-
kabßineß utz, vaßl etoqßeß? Tan yitß
kamnaj koj u ixviak tziß. Vatchel
koßn atziß.— Texhtuß.

40 Pek nichkoßnteesal iqßii tiß
vaßl tala. Ech ipaasa elußl kajay
qßu aanima qßanal. Utz taßxh
tiqßoßk tiß vitat u ixviak, tuchß
vinan utz, tuchß qßußl xamich tiß.
Ech motx tokoßp tu vaßl atichku u
ixviak. 41 Ech aatz u Jesuus,
itxay iqßabß u ixviak. Utz tal te
ech tzaß: —Talita cumi.— Texh
te. —Ixviak axh nivalaxh.
Lakpen.— Chu tokebßal u yol tziß.
42 Utz yakich lakpoj u ixviak.
Nichtekipaaleß. Tan kabßlaalich
tek iyaßbß. Utz motx tzßejxu ikßußl
taqßo. 43 Ech tiira tal bßaßnil aas
yeßxhabßil koßxh tereßn soßootzaj-
in u kam tziß. Utz tal taqßax
techbßubßal.���

Vikaßtziiun qßu aa Nazareet

tiß u Jesuus

6 1 Uncheeß elkßasußl u Jesuus
tziß utz, opon tu vitenam

tuchß qßul ichusulibß. 2 Ech aatz
ißan tu u ilanbßal qßii, xeßt
ichusun tu u atibßal chusbßal tetz
u oßtla mantaar. Utz sibßal
aanima nichabßin. Vaßlich itzßejx
ikßußl taqßo. Utz motx tal ech tzaß:
—¿Til tek neßntiqßov qßu kam
nitaleß tziß, tuchß vitxumbßal tziß

utz, tuchß qßu mamaj txaichil
qßußl nißaneß tziß? 3 ¿Yitß tzik aß u
kßoxol vaßl tziß tzik, u titzßin u
Liß? ¿Yitß tzik aß u tatzik u
Jacobo, u Xhep, u Judas utz,
tuchß u Xhim? Aal jejlel qßu
tanabß tzaß atziß.— Texhtuß. Ech
nichtekmotxteesa iqßii tiß.

4 Pek tal tek u Jesuus te ech
tzaß: —Aatz qßu alol tetz u
yolbßal Tioxh, taßxh yeß oknajk
iqßii titenam, tuchß xoßl titzßin
tatzik utz, tuchß tu tatibßal.—
Texhtuß. 5 Ech yitß sibßal koj
txaichil ißan tziß. Kaßxvaßl koßxh
yaßv ißan bßaßn te aas taqß jeß
iqßabß tibßa. 6 Ech nichtexhisotz
ikßußl u Jesuus taqßo tan, yeßt
nimal tu qßu aanima.

Vichajtu bßen kabßlaal

qßul ichusulibß u Jesuus

Utz bßen u Jesuus tu qßu talaj
tenam sinajaßch. Nichipaal tiß
ichusax u yolbßal Tioxh.
7 Uncheeß isikßle opon kabßlaal
qßul ichusulibß kßatza. Ech ichaj
bßen. Kaßkaßbßil ixaan ißana. Utz
taqß tijleßm tiß tojchal el qßu
tioxhil txßißlißinaj kßatz aanima.
8 Utz tal bßen te bßaßnil aas
yeßxhkam koßxh samotxtiqßo bßen
tetz ibßey. Pek taßxh satiqßo bßen
ibßaara. Yeßk satiqßo bßen techbßu-
bßal. Yeßk satiqßo bßen itxim. Utz
yeßk satiqßo bßen ipuaj tu qßu
kolbßal ipuaj. 9 Utz yeßk satiqßo
bßen untzumtu toksaßm. Taßxh
satoksa bßen ipel xaabß.

10 Tal te ech tzaß: —Til
loßoponkßex tu maßj atibßal,
vatojex tziß. Utz anal

leßelkßasußlex aas lakßasußlex.
11 Pek oj yeß lakßulaxex tu maßj
tenam utz, yeßk likßulvißex tiß qßul
eyol, kßasojulex tziß. Utz pujitaj-
ka el u pojoj te tajan. Techlal aas
lakoßntila. Ech nißxhtekßval sete
aas mam choobßal paav sakuß tiß
qßu aanima tziß aas laul u
choobßal paav, paalchu vatz vaßl
kßu tiß qßu aa Sodoma tuchß qßu
aa Gomorra.— Texh te.

12 Ech ikßasußl qßu chusulibß
utz, xeßt ipaxsa itziiul tu qßu
aanima aas samotxikßaxa qßul
ipaav. 13 Ech sibßal tioxhil
txßißlißinaj nichtojcha el. Nichtaqß
jeß aseite tiviß sibßal yaßv. Utz
nichißan bßaßn te.

Vikam u Xhan, bßanol vautiismo

14 Uncheeß aatz u ijlenal
Herodes, tabßi iyolchu u Jesuus.
Tan tiira maßtich ipax paal
itziiul. Utz tal ech tzaß: —U Xhan
aß qßaav itzßpi xoßl qßu kamnaj
tziß, ayaß u bßanol vautiismo. Ech-
ixeßat atil mam tijleßm tiß ibßanax
txaichil.— Texhtuß.

15 Pek aatz unjoltu qßu
aanima, nichtal ech tzaß: —Aß
qßaav itzßpi u Elias atziß.— Chia.
Utz at nichalon: —Maßj alol tetz
u yolbßal Tioxh atziß, echaß qßußl
oßtene.— Texhich tiß.

16 Pek aatz tabßi qßu kam u
Herodes tziß, tal ech tzaß: —U
Xhan aß qßaav itzßpia atziß, vaßl
val ikutil el iviß.— Texhtuß.

17 Tan u Herodes maßtich
alon itxaypu u Xhan. Utz tal
iqitzpu tu kadeena. Utz taqß kuß
tu tzeß tiß koßn u Herodias, u

U Kuxh 6 100

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



tixojich u Felipe, vitzaßqß u
Herodes. Tan aatz u Herodes tziß,
tiqßo jeß u tixoj vitzaßqß. 18 Utz
nichtal u Xhan tu u Herodes ech
tzaß: —Yitß bßaßn koj vaßl naßaneß
aas iqßomal u tixoj vatzaßqß
saaqßo tziß.— Texhich te.

19 Ech tokeß nichichißon
taanima u Herodias tiß u Xhan.
Utz nichißan ikßußl tiß siyatzßeß.
Loqß yeß nichveet ißantu te.
20 Tan nichixoßveßl u Herodes tiß
u Xhan. Tan tootzajich aas
nojchit jikomla vinaj utz,
xaannaj el kßatz paav. Ech tokeß
yeß nichtaqß tzii tiß. Utz chajpaj
nichtabßi iyolon u Xhan nich-
itzßejx ikßußl taqßo. Vatzich ikßußl
tabßileß. 21 Pek opon maßl u qßii
aas saveet iyatzßax u Xhan tu u
Herodias. Aß chit ißan tu u paale-
bßal iqßii u Herodes tetz tzßajebßal
iyaßbß. Taqß maßl ibßaßnla
echbßubßal qßu chßooal qßesala
kßatza, tuchß qßu qßesal sol utz,
tuchß qßu chßooal qßesala tu
Galilea. 22 Utz opon u ixviak, u
titzßin u Herodias. Ech bßixi. Utz
txßanel chit til u Herodes tuchß
qßul imol atich vatz meexha. Ech
tal tek u ijlenal tu u ixviak ech
tzaß: —Jaj ve kam asaß utz,
savaqß see.— Texh te.

23 Utz talaßtzißi te tibßii qßul
itioxh ech tzaß: —Jankßal chit
vaßl sajaj ve, savaqß see, kßuxh
nikßamil u txßiibßal qßii tetz u vi-
jlenalil.— Texh te.

24 Uncheeß elkßasußl u ixviak,
ex tabßi tu vinan ech tzaß:
—¿Kam sunjaj te nanacheß?—
Texh te.

—Jaj viviß u Xhan te, u bßanol
vautiismo.— Texh teßleß.

25 Ech oora bßenoßk u ixviak
xeß u ijlenal utz, tal te ech tzaß:
—Aatz cheel, aß unsaß saaqß viviß
u Xhan ve tu maßl puraato, u
bßanol vautiismo.— Texh te.

26 Uncheeß txumun chit u
Herodes tiß vaßl jajax te. Loqß
yeßxhkanißch taltaß aas yeßka chaj
koj tan, vatz qßul imol atich vatz
meexha talaßtzißi. Utz toksa ibßii
qßul itioxh tuul tiß itzojpit viyol
vaßl tala. 27 Ech oora ichaj bßen
maßl qßul isol. Utz tal te aas
satiqßo ul viviß u Xhan. 28 Ech
ibßen u sol. Ex ikuti el iviß u Xhan
tu tzeß. Utz tiqßo ul viviß tu maßl
puraato. Ech taqß tu u ixviak. Utz
aatz tek u ixviak, ex taqß tu
vinan.

29 Aatz tabßi u kam qßul
ichusulibß u Xhan tziß, motx
oponi. Ex tiqßo vinimal utz,
imuja.

U txaichil ißan u Jesuus

tiß itxßaßnsal 5,000 vinaj

30 Uncheeß qßaav tek imol tibß
u Jesuus, tuchß qßul ichaj aas
qßaavußl. Utz motx tal te kam
motx ißana utz, kam qßußl maßtich
en ichustuka.

31 Aatz u Jesuus tal te:
—Nißextaj. Koßtaj tu maßj tzßin-
lich txßavaß ech sailanbßojoß.—
Texh te. Tan sibßla chit aanima
nichtul ibßen tzixeß. Aal nikoßxh
nichtereßnkojitxßolpeß aas saech-
bßun bßioj. 32 Ech motx okbßen tu
maßl jukubß. Bßen tu maßl u tzßin-
lich txßavaß xaanaj el. 33 Pek

sibßal aanima ilon ibßenaß. Utz
ootzajili til maßtka. Ech tßaspi
bßen qßu aanima tu tajan. Aß
elkubßen tu qßu tenam. Utz bßaxal
motx opon siatz. 34 Ech el u
Jesuus tu u jukubß. Til qßu mam
tenam utz, itxum iatz tan, tila
aas echaß karneßl yeßk xeen tetz.
Ech sibßal kam xeßt ichuseß.

35 Aatz ißana aas maßtich
techit ikuß qßii bßaßnil, xaan opon
qßul ichusulibß kßatza utz, tal te
ech tzaß: —Maßxh kußy qßii utz,
yeßxhkam bßoj atil tu vaßl atilkßoß
tzaß. 36 Pek chaj bßen qßu aanima
tziß. Ech samotxeniloqß techbßu-
bßal xeß qßu aanima tu qßu jaßjtzeß,
tuchß tu qßu talaj tenam tziß.—
Texh te.

37 Tzaqßbßu u Jesuus ech tzaß:
—Aqßtaj techbßubßal tzexeß.—
Texh te.

Ech motx tzaqßbßi utz, tala:
—Kßuxh sibßal kaxhlaan txßix
siloqß 200 jaßmel qßii aqßon utz,
saqaqß techbßubßal saqaleß, saßkoj-
takßa.— Texhtuß.

38 Aatz u Jesuus tan, tala:
—¿Jatvaßl kaxhlaan txßix atil
tzexeß? Bßenoj etileß.— Texh te.

Ech aatz veet ex tileß, motx
tala: —Oßvaßl koßxh kaxhlaan
txßix tuchß kaßvaßt txay atile.—
Texh te.

39 Ech talt ikßujeß kuß qßu
aanima tiß tanul viß u chaßxla
chßim. 40 Ech motx ikßujeß qßu
aanima tiß tanul tiß 100 ixaaneß
utz, tiß 50 ixaaneß. 41 Uncheeß

aatz u Jesuus, itxay oßvaßl u
kaxhlaan txßix tiqßabß tuchß
kaßvaßt u txay. Ech sajin jeß tu
amlika. Ijaj bßaßnil tiß. Utz ipixh
qßu kaxhlaan txßix. Taqß tu qßul
ichusulibß. Utz aatz qßul ichusul-
ibß, taqß tek tu qßu aanima. Ijatx
paal kaßvaßl u txay siatzaj majte.
42 Ech motx echbßuni sikajayil
utz, motx nooi. 43 Ech molax u
kaxhlaan txßix tuchß qßu txay qßußl
chanani. Kabßlaat txakatx elkoßp.
44 Utz 5,000 ixaan qßu vinaj
qßußl echbßuni.

Vixaan u Jesuus viß choo

45 Uncheeß aatz u Jesuus,
oora tal tok bßen qßul ichusulibß
tu jukubß. Aß isaß aas samotx-
bßaxabß bßen siatz tunpaqßit itzißaj
u choo tu Betsaida, tuul nichtal-
ka ibßen tu qßu mam tenam. �

46 Ech bßen tek viß maßl u
muunte tiß iqßilal isikßlel Tioxh.
47 Ech aatz ißan sotzsaj, atich tek
qßu chusulibß tinikßa u choo. Utz
ijunalich koßn u Jesuus atichka
elußl vatz txßavaß. 48 Utz til u
Jesuus aas tuchß chit peena nich-
tiqßo u jukubß qßul ichusulibß tan,
ok maßl u mam kajiqß tibßey. Ech
aalich texh isajbßu saj ul u Jesuus
kßatza; xaaom tul viß u choo. Utz
ißana echaß sißchkoßnpaal yakloj
siatz tilon tu vaßl ißana. 49 Ech
aatz qßu chusulibß tan, taßxh motx
tila nichixaan viß u choo, motx
titzßa aas poyinalich. Ech motx
qßeqßun taqßo. 50 Motx kßaybß

ikßußl. Pek aatz u Jesuus yakich
tal te ech tzaß: —Yeß koßxh
qeonex. Tan in atziß. Yeß koßxh
xoßvex.— Texhtuß.

51 Ech ijeßop u Jesuus kßatza
tu u jukubß. Utz kuß tek ivatz u
mam kajiqß. Ech tiira motx
tzßejx ikßußl taqßo utz, xoßvi.
52 Tan aal ankoßxh yeßsajich
motx ipaal itxumbßal tuul kam
tok u txaichil vaßl uch tiß qßu
kaxhlaan txßix. Yeß nichtok qßu
kam tiviß tziß.

Vibßantu bßaßn u Jesuus

tu sibßal yaßv tu Genesareet

53 Taßxh motx iranka u choo,
ul tek tu u txßavaß Genesareet.
Utz motx ikßalka u jukubß tziß
choo. 54 Ech motx el tu u
jukubß. Utz aatz qßu aanima,
yakich motx tila aas u Jesuus.
55 Ech motx paal tikuenta kajay
u txßavaß tziß. Utz iqßol ul qßu
yaßv siatz. Til koßn nichkßaskußl.
Kßuxh tu chelebß tetz niiqßolik
kßasußl. Utz neßntaqß tu vaßl
atichku u Jesuus nichtabßi.
56 Ech til chit nichoponku u
Jesuus, nichtaqßax kuß qßu yaßv
tibßey, kßuxh tulaj tenam, oj tu
jaßjtzeß. Utz nichijajabßeleß aas
sataqß tzii tu qßu yaßv aas taßxh
sikan vitzißaj u toksaßm.
Uncheeß ech nichißaneß. Kajay
qßußl nichmotxkanon, nichißanka
bßaßn.���

Yitß paav koj qelax qßu kostuumbre

tzßibßamal xoßl qßu Israeel

7 1 Uncheeß opon qßu fariseo
kßatz u Jesuus. Ant imol

unjolol qßu aa txumbßal tetz u
oßtla mantaar. Aß kßaskußl tu
Jerusaleen. 2 Utz motx tila aas
xeßt itxßaßn qßul ichusulibß u
Jesuus utz, yeßt motx ißan u
kostuumbre tiß itxßaal qßabß. Ech
taqßtu bßens aa paav. Tan, txaaß
vatz qßul ikostuumbre tzßibßamal
vaßl ißana.� 3 Tan aatz qßu
fariseo tziß tuchß qßu qßesala xoßl
qßu Israeel, jatpajul koßxh nich-
itxßaa iqßabß bßaxa, ech tek ni-
motxitxßaßneß. Tan tiira aß chit
nimotxtoksa tetz vikostuumbre
qßul ikßuy imam tzßibßamal. 4 Utz
echaß tziß oj anal koßn iqßaav tu
kßayibßal, jatu koj satxßaßni oj
yeßxhkam nitxßaa iqßabß. Utz taßn
koßn koj. Pek sibß tereßn koßxh
kostuumbre nichmotxinima.
Echaß tiß itxßaal qßul ivaaso, tuchß
itxeßn utz, tuchß kanißch itxßaat
qßul ichßichß kambßal nißan majte
utz, tuchß qßul itxßach.

5 Ech aatz qßu fariseo tuchß
qßu aa txumbßal tetz u oßtla
mantaar, ichßoti tu u Jesuus ech
tzaß: —¿Kam tokeß yeß ninima vi-
kostuumbre qßu kukßuy kumam
tzßibßamal qßul achusulibß tziß?
Tan yeß nitxßaa iqßabß nitxßaß-
neß.— Texh te.

6 Ech tzaqßbßu u Jesuus utz,
tal ech tzaß: —¡Kaßvatz! Ekßul el
chit vaßl tal u Isaias setiß ech tzaß:

«Aatz qßu tenam tziß, tu koßxh
qßul itziß nitoksa unqßii. Pek
tzian elnaj qßu taanima
sunkßatza.

7 Ech yeßk koßxh tokebßal
kßuxh nitoksa unqßii. Tan aß
nichus ikostuumbre aanima.
Nibßensas echaß vunmantaar.»
Chia.�

8 Tan aß nimotxetaqßka vi-
mantaar u Tioxh. Pek aß tii
nebßan inimal kostuumbre
tzßibßamal aas imantaar koßn
aanima. Echaß vekostuumbre tiß
txßaal txeßn tuchß kambßal utz, ve-
kostuumbre tiß tereßn kam.—
Texh te.

9 Utz tal paj u Jesuus te ech
tzaß: —Etelabßal iqelax vimantaar
u Tioxh tan, aß esaß yeß koj chit
sotz qßul ekostuumbre netaleß.
10 Tan echaß vimantaar u Tioxh
talka u Moisees ech tzaß: «Atoj
tatin atxutx abßaal saatz.» Chia.
Utz nital majte: «Abßil vaßl yeßk
itxaßk itxutx ibßaal siatz, yatzßel
sabßanli.» Texhtuß.� 11 Pek aatz
ex, netaleß: «Yeßxhkantuß kßuxh
satal maßj aanima titat inan ech
tzaß: Kuyin, vetvalaßtzißil tu u

Tioxh kajay vapuaj savaqßeß
bßanel. Ech yeßxhkam veßt eetz
savaqßeß. Chaj.» Cheßex. 12 Utz
aatz tu vaßl netaleß tziß, yeßkan
tek niloch itxutx ibßaal setaqßo.
13 Ech aß neyakßinsa vikostuum-
bre qßul ekßuy emam tzßibßamal
utz, neqel u Yolbßal Tioxh. Utz
sibß tereßn koßxh kam nebßaneß
echaß qßußl tziß.— Texh u Jesuus
te.

14 Ech aatz u Jesuus, isikßle
tek ul u mam tenam kßatza. Utz
tal te ech tzaß: —Abßitaj bßaßnil
vaßl nivaleß tzaß kajay ex. Utz
paaloj etxumbßal tuul. 15 Yeßk
maßj echbßubßal saßaqßon bßens aa
paav u aanima kßuxh yeß sißan u
kostuumbre tiß itxßaal iqßabß. Pek
aß niaqßon bßens aa paav qßu yeßx-
txojla yol nijeßul titziß.
16 [Abßiste ex niabßin qßu yol
tzaß, nimataj.]— Texhtuß. �

17 Uncheeß elbßen u Jesuus
kßatz qßu tenam, bßenoßk tu maßl
otzotz. Aatz qßul ichusulibß, motx
ichßoti te aas kam tok u yol vaßl
tala. 18 Ech tal u Jesuus ech tzaß:
—Utz ¿ant ex yeßxh bßoj etxum-
bßal tzik? ¿Yeß nekan tabßil
tokebßal? Tan yeßxhkam nikuß u
aanima tu paav tu vaßl nitechbßu,
kßuxh yeß sitxßaa iqßabß. 19 Tan
yeßxhkam niyansa u taanima tu
paav. Pek tu koßn tuul nikoßkoßp.

niyolonka.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



Utz nibßen tu xaanbßal.—
Texhtuß.� 20 Utz tal ech tzaß
majte: —Pek aß niaqßon bßen u
aanima tu paav qßu yeßxtxojla
chaj yol nijeßul titziß. 21 Tan tu
taanima qßu aanima nikßaskußl
qßu yeßxtxojla chaj txumbßal.
Echaß u eesaibß tu bßey tuchß
aanima, u yatzßoßm, 22 u elaqß,
qßu kam yeßk nooebßal tiß, qßu
yeßxtxoj, u subßußm, u tzußkin
pabßaßl, u chißkßulaßm, u chuli
yol, u tßeßsil utz, tuchß vaßl taßxh
okoj tetz. 23 Tan aatz kajay qßu
paav tziß, aß nicheek tu taanima u
aanima. Utz aß vaßl niaqßon kuß tu
paav.— Texhtuß.

Vikßujeß ikßußl maßl u ixoj,

aa Sidoon tiß u Jesuus

24 Uncheeß kßastekßul u Jesuus
tu vaßl atichka utz, bßen tikuenta
u tenam Tiro tuchß tikuenta
Sidoon. Utz okoßp tu maßl u
atibßal. Loqß yeßich isaß aas abßil
saßabßin. Pek yitß ech koj elka.
25 Tan tabßi maßl u ixoj aas atich
u Jesuus tziß. Oponi utz, ex
pecheßoj ok siatz. Tan atich maßl
titzßin ixviak atich ok tioxhil
txßißlißinaj kßatza. 26 Utz ijaj
bßaßnil u ixoj tu u Jesuus aas
satojcha el u tioxhil txßißlißinaj
kßatz u titzßin. Loqß puera
aanima; yitß Israeel koj. Aa
tenam tu Feniicia tikuenta Siiria.

27 Aatz u Jesuus tan, tal te:
—Aß bßaxal sunbßan bßaßn tu qßu

Israeel tziß. Yitß saßkojißaneß
saqeesa u bßaßnil vatz qßu Israeel
utz, saqaqß tu qßu puera aanima.
Echaß u kaxhlaan txßix saßkoj-
ißaneß saqeesa vatz qßu kßaol
meßala utz, aß savaqßvu tu qßu
txßiß.— Texh u Jesuus.

28 Tzaqßbßu u ixoj ech tzaß:
—Aß chituß unBßaal. Pek loqß aal
aatz qßu txßiß, nimotxtechbßu qßu
juyaj txßix qßußl nichajpu koßp
jaqß u meexha tetz qßu kßaol
meßala.— Texh te.

29 Ech tal u Jesuus te ech
tzaß: —Kuxh, elyu u tioxhil
txßißlißinaj kßatz val iitzßin tan,
kßujlel akßußl viß tu u yol vetaallaß
tziß.— Texh te.

30 Uncheeß opon u ixoj tu
totzotz. Utz anchituß. Xoklich u
titzßin viß txßach. Maßtich tel u
tioxhil txßißlißinaj kßatza.

Vibßantu bßaßn u Jesuus tu maßl

u vinaj memich utz, chakan

31 Uncheeß kßasußl u Jesuus
tikuenta Tiro, paal tu Sidoon,
tuchß tikuenta Decaapolis utz,
opon tziß u choo tu Galilea.
32 Ech iqßol opon maßl u vinaj
siatz, chakan. Utz kßabß tziß
majte. Ech jajax bßaßnil tu u
Jesuus aas sataqß jeß iqßabß tibßa.
33 Uncheeß aatz u Jesuus, ixaan-
seßl u vinaj xoßl qßu tenam. Utz
taqß okoßp qßu viß iqßabß tixichin u
yaßv. Takßsa viß iqßabß titzubß
majte utz, ikanoßk u taqß u vinaj.

34 Ech sajin jeß tu amlika utz,
ixijxoßlansa tibß. Utz tal tu u
vinaj ech tzaß: —Efata.— Texh
te. —Jajpen.— Chia niyolonka.
35 Yakich abßinoj u vinaj. Utz
ißan bßaßn u taqß. Ech tiira
bßaßnich tek iyoloneß.

36 Uncheeß aatz u Jesuus, tal
tu qßu aanima aas yeßxhabßil
koßxh e saßalaxku u kam tziß. Pek
kßuxh tzukßel nichtaleß, aal koßn
maas nichipaxsal itziiul. 37 Ech
techalich itzßejx ikßußl qßu aanima
taqßo. Utz nichtekmotxtal tiß ech
tzaß: —¡Techal kajay qßußl nißaneß
tziß! Tan nitabßin qßu chakan
taqßo utz, niyolonsa qßu mem
majte.— Texhtuß.���

U txaichil ißan u Jesuus

tiß itxßaßnsal 4,000 vinaj

8 1 Aatz ißan tu qßu qßii tziß,
mam tenam paj molich tibß

kßatz u Jesuus. Utz yeßkanich
techbßubßal qßu aanima. Ech aatz
u Jesuus, isikßle ul qßul ichusulibß
utz, tal te ech tzaß: 2 —Nuntxum
iatz qßu tenam tziß. Tan oxvaßx
qßii cheel tatin sunkßatza utz,
yeßkan techbßubßal. 3 Utz oj sa-
koßxhunchaj bßen tulaj tatibßal
ech tziß, sajochpu tu bßey atziß.
Tan atia tzian vetmotxkßaskußl.—
Texh te.

4 Utz tal qßul ichusulibß ech
tzaß: —Til koj saelku techbßubßal
u mam tenam tziß tan, tzßinlich
txßavaß atzaß.— Texh te.

5 Ech ichßoti u Jesuus te ech
tzaß: —¿Jankßat kaxhlaan txßix
atil tzexeß?— Texhtuß.

Motx tzaqßbßu ech tzaß:
—Jujvaßl.— Texhtuß.

6 Ech aatz u Jesuus, tal ikßujeß
qßu aanima vatz txßavaß. Utz
itxay jujvaßl u kaxhlaan txßix
tiqßabß. Ijaj bßaßnil tiß. Ipixh tuul
utz, taqß tu qßul ichusulibß. Aß tek
motx jatxon paal vatz qßu mam
tenam. 7 Atich kaßxvaßl txay
tzixeß majte. Utz ijaj bßaßnil u
Jesuus tiß. Ech paj talt ijatxax
paal vatz qßu aanima. 8 Ech motx
txßaßni. Motx nooi. Utz molax tek
qßußl chanani. Jujvaßt txakatx
elkoßp. 9 Utz kamal 4,000 ixaan
qßußl txßaßni. Ech tek chajax bßen
tu u Jesuus. 10 Oktekbßen u
Jesuus tu jukubß tuchß qßul
ichusulibß utz, motx bßen
tikuenta u txßavaß Dalmanuta.

U xheenya ijaj qßu fariseo

tu u Jesuus

11 Uncheeß opon unjolol qßu
fariseo kßatz u Jesuus. Utz
ikalabßtziiu tibß tuchß. Vet sikßußl
motx ißana. Motx ijaj xheenya te
sikßuch tu amlika. � 12 Ech xij-
xoßlan u Jesuus tiß utz, tal te ech
tzaß: —¿Kam tokeß nejaj
xheenya, ex itzßlelex tu u tiempo
tzaß? Nißxhtekßval sete, yeßk
xheenya sakßuchax tu qßu aanima
tu tiempo tzaß.— Texhtuß. 13 Ech
taqßaxka tu u Jesuus. Utz

qßaavoßk tu jukubß. Bßen sala bßen
u choo.

U kuentaibß sabßanax

tu vichusbßal qßu fariseo

14 Uncheeß aatz qßu chusulibß,
yeßt motx inach tiqßol kaxhlaan
txßix. Maßl koßn kaxhlaan txßix
iqßomich taqßo tu jukubß. 15 Utz
tal u Jesuus te ech tzaß:
—Kuentaßex tiß vaßl nichus qßu
fariseo utz, tuchß vichusbßal u
Herodes. Tan echaß txßamil
kaxhlaan txßix, paxinchil
nißaneß.— Texhtuß.

16 Ech nichtekmotxiyol qßu
chusulibß sivatzaj ech tzaß:
—Kßuxh nital ech tziß, tiß atziß
tan, yeßn kunach tiqßol kukaxh-
laan txßix.— Texhtuß.

17 Pek paal itxumbßal u
Jesuus tu vaßl nichmotxiyoleß
utz, tal ech tzaß: —¿Kam tokeß
nimotxeyoleß aas tiß yeß netiqßo
kaxhlaan txßix kßuxh vetval ech
tziß netaleß? ¿Ankoßxh yeß nitok
teviß? ¿Yeßxh nipaal etxumbßal
tu qßu kam tziß tzik? Utz

¿ankoßxh yeßxhat niokku qßul
unyol tetaanima tzik? 18 Tan
kßuxh atil bßaqß evatz, ¿yeß
netilon tzik? Kßuxh atil exichin,

¿yeß netabßin tzik? Utz ¡yeß
nenach qßu kam majte! � 19 Aatz
unjatxtu oßvaßl u kaxhlaan txßix
xoßl u 5,000 aanima, ¿jatvaßt
txakatx noonaj tu chan
emola?— Texhtuß.

Motx tal ech tzaß:
—Kabßlaal.— Texhtuß.

20 Tal paj u Jesuus ech tzaß:
—Utz aatz unjatxtu jujvaßl u
kaxhlaan txßix xoßl 4,000 aanima,

¿jatvaßl txakatx noonaj tu chan
emola?— Texhtuß.

Motx tal ech tzaß: —Jujvaßl.—
Texhtuß.

21 Utz tal u Jesuus te ech tzaß:
—¿Kam tokeß ankoßxh yeß nipaal
etxumbßal tuul?— Texh te.

Vibßantu bßaßn u Jesuus

tu maßl u moy

22 Uncheeß motx tek opon tu
Betsaida. Utz iqßol opon maßl u
moy siatz. Ech jajax bßaßnil te aas
sikaneß. 23 Ech ichßiji elußl u moy
u Jesuus siqßabß tziß u tenam.
Takßsa u bßaqß iatz titzubß. Ech
taqß jeß iqßabß tibßa. Utz ichßoti te
ech tzaß: —¿Ni tetzik iilon
bßioj?— Texh te.

24 Ech sajin tekußen utz, tala:
—¡Nivil qßu aanima, loqß echaß
tzeß nivileß! Nixaan nivileß.—
Texhtuß.

25 Toksa paj iqßabß u Jesuus
tu bßaqß iatz u moy. Utz yakich
tek ißan bßaßn. Paqßumalich tek
isajin bßen tzian. Tiira bßaßnich
tek tiltu qßu kam kajayil. 26 Ech
ichajtu bßen tu tatibßal. Tal te ech
tzaß: —Oponichßaxh tu tenam
utz, apaxsach itziiul u kam
tziß.— Texh te.

U tootzajit qßu chusulibß aas

aß viTxaaom u Tioxh u Jesuus

27 Uncheeß bßen tek u Jesuus
tuchß qßul ichusulibß tu qßu talaj

tenam sinajaßch u Cesarea Filipo.
Utz ichßoti tu qßul ichusulibß tu
bßey ech tzaß: —¿Abßil in nital qßu
aanima tziß?— Texh te.

28 Motx tzaqßbßu ech tzaß:
—At nialon aas axh u Xhan, u
bßanol vautiismo. At nialon aas
axh u Elias. Utz at nialon aas axh
maßj qßu alol tetz u yolbßal Tioxh
nitaleß.— Texh te.

29 Ech tal paj u Jesuus te ech
tzaß: —Pek aatz ex, ¿abßil in
netaleß?— Texh te.

Tzaqßbßu u Luß utz, tal ech
tzaß: —Axh viTxaaom u Tioxh.—
Texh te.

30 Ech tal tu qßul ichusulibß
aas yeßxhabßil koßxh tereßn sa-
ootzajin u kam tiß tziß aas aß
viTxaaom u Tioxh.

Vibßaxabßsat taltu

vikamebßal u Jesuus

31 Uncheeß xeßt tek ichus qßul
ichusulibß u Jesuus aas ministeer
saßxhpaasal u Kßaola vaßl bßennaj
koßn aanima tu kßaxkßo tu qßu
qßesal qßatol tzii. Saixval tu qßu
qßesal oksan yol vatz Tioxh utz,
tuchß qßu aa txumbßal tetz u oßtla
mantaar. Ech sakami, loqß sa-
koßnqßaavitzßpu titoxvaß qßii.
32 Utz aatz u kam tziß, vatzsaj
chit nichtal te.

Pek aatz u Luß tan, isikßle bßen
u Jesuus echil tziß. Utz xeßt imaj
iatz tiß vaßl tala.

33 Ech isuchqßika tibß u
Jesuus. Isaji qßul ichusulibß utz,
iyaa u Luß ech tzaß: —¡Xaaneßl
sunvatz, txßißlißinaj! Tan aß koj
niitzßa qßu kam tetz Tioxh. Pek aß
niitzßa qßu kam tetz qßu
aanima.— Texh te.

34 Ech isikßlet qßu tenam tuchß
qßul ichusulibß utz, tal te ech tzaß:
—Oj abßil sisaßa xambßichil viß,
imaj tibß tiß toksal tetz vitxum-
bßal. Pek iqßiß paalchil tu mam il
tzaßl viß utz, xamoj viß. 35 Tan
abßil qßußl taßxh nititzßa u vatz
iqßii saj tu u vatz txßavaß tzaß,
sitzßej u bßenchil tu u bßenqßii
bßensaj. Pek abßil qßußl kßuxh
litzßej u vatz iqßii saj viß utz, tiß u
bßaßnla chusbßal, aß vaßl sichabßa
u bßenchil tu bßenqßii bßensaj.
36 Tan ¿kam bßoj sißan kanaal u
aanima kßuxh satetza u vatz
amlika txßavaß kajayil tzaß,
untzßoj aß seßenku u taanxelal tu
choobßal paav? 37 Tan kam koj

choobßal sataqß u aanima tiß itool
u taanxelal.

38 Utz abßil vaßl sachßixveßl viß
utz, sachßixveßl tiß vunyolbßal vatz
qßu qelolla chaj aa paav tu u
tiempo tzaß, sakoßnchßixveßl u
Kßaola tiß majte vaßl bßennaj koßn
aanima majte aas lußul tu u mam
itechalil viTat. Aß imol qßul iaanjel
xaannaj el kßatz paav.— Texhtuß.���

9 1 Tal paj ech tzaß:
—nißxhtekßval sete, atil

kaßvoßj oxvoßjex cheel atziß, atilex
tzaß aas yeßsaj ekameß setil tul vi-
Qßesalail u Tioxh tu u mam
tijleßm.— Texhtuß.

Vijalpu tilon u Jesuus

vatz oxvaßl qßul ichusulibß

2 Uncheeß maßtich tel vaajil
qßii tuul, aatz u Jesuus tiqßo bßen
u Luß, u Jacobo, tuchß u Xhan viß
maßl u tßankin muunte. Ech ijal-
pixsa tilon u Jesuus siatz. 3 Aatz
qßu toksaßm, bßens ribßkin; tiira
poloxh saj tekußen, echaß saj
sutzß. Yeßxhabßil koßxh maßj
txßaaol tu u vatz amlika txßavaß
tzaß, saßkojoleß tiß ipoloxhtixsal
maßj oksaßm aas echi. 4 Ech aß
tek til ichee u Elias tuchß u
Moisees. Utz nichtekiyolon tuchß
u Jesuus.

5 Ech aatz tek u Luß, tal tu u
Jesuus ech tzaß: —¡Chusul, qeßl
atiloß tzaß, vetqil u kam tziß! Pek
sakubßan oxvaßl muuabßal nach-
pixsabßal. Maßl eetz, vaßt tetz u
Moisees utz, vaßt tetz u Elias.—
Texh te. 6 Yeßt texh inacha kam
vaßl nichtaleß tan, tiira jonal
xoßvinajich.

7 Uncheeß aatz tek ißana, kußl
maßl u sutzß tu amlika. Utz
yakich motx okojka timuu. Ech
tabßi maßl u yol tu u sutzß. Ech
tal tzaß: —Aß vunKßaol, tiißin tiß
atziß. Aß vaßl setabßi tetz.— Texh
u yol. 8 Ech motx tek sajin tißaj
chaj. Utz yeßxhabßil tereßn tila.
Aß texh atichka u Jesuus junal.

9 Aatz tuul tek nichmotxikußl
viß u muunte, tal u Jesuus te
bßaßnil aas yeßxhabßil koßxh e
satalvu qßu kam tila tziß. Pek
analen samotxtaleß aas maßt
qßaavtitzßpu u Kßaola vaßl
bßennaj koßn aanima, xoßl qßu
kamnaj. 10 Ech nojchit atin
koßn qßu yol sikßußl tziß. Loqß
vaßlich motx iyoltu sivatzaj aas
kan chaj tok u qßaavtitzßpu xoßl
qßu kamnaj nichtaleß.

11 Uncheeß ech motx ichßoti
tu u Jesuus ech tzaß: —¿Kam
tok vaßl nital qßu aa txumbßal
tetz u oßtla mantaar? aas: «Aß
bßaxal sußul u Elias.» Chia.—
Texh te.

12 Tzaqßbßel tu u Jesuus ech
tzaß: —Nojchituß. Aß sußul u
Elias bßaxal. Utz aß saqßaavißan-
vu bßaßn qßu kam tikuenta. �

Pek ¿kam chaj tok nital u
Yolbßal Tioxh majte? aas:
«Saßxhpaal tu tzaßl u Kßaola
vaßl bßennaj koßn aanima utz,
yeßk itxaßk tu qßu aanima
sißaneß.» Chia. 13 Pek ootzajitaj
tan, ulnaj tek u Elias. Utz aatz

qßu aanima, motx koßn ißan te
kam tal qßu taanima tiß. Ech
ißan te kam vaßl tzßibßamalka
tiß tu u Yolbßal Tioxh.—
Texhtuß.

U teesat qßu tioxhil txßißlißinaj

u Jesuus kßatz maßl u xiak

14 Aatz tek qßaavopon tu vaßl
atichkuka tereßn qßu chusulibß, til
u mam tenam molich ok tibß tiß.
Antich unjolol aa txumbßal tetz u
oßtla mantaar. Vaßlich motx
itxaytu tibß tu yol tuchß qßu
chusulibß. 15 Pek ilax u Jesuus tu
qßu tenam utz, motx chit tzßejx
ikßußl tiß. Ech oora tek motx
tßaspu topon siatz, ex tal ichajli-
chil. 16 Utz ichßoti tu qßu chusul-
ibß ech tzaß: —¿Kam tiß netxayvu
etibß tu yol?— Texh te.

17 Ech tzaqßbßu maßl u vinaj
xoßl qßu mam tenam, tala:
—Chusul, vetviqßo ul vunkßaol
saatz tzaß tan, oknaj maßl tioxhil
txßißlißinaj kßatza. Memtinaj taqßo.
18 Utz chajpaj nikßuch tibß u
tioxhil txßißlißinaj kßatza, nißxh-
tulebße. Nibßaj kuß vatz txßavaß.
Vaßl tel vutx itziß. Utz kaana
ijarachßun tee taqßo. Ech tiira
nitzeß tibß taqßo. Vetvallu tu qßul
achusulibß tziß aas satojcha el u
tioxhil txßißlißinaj kßatza, pek yeßn
oleß tiß.— Texh te.

19 Ech tzaqßbßu u Jesuus utz,
tal te ech tzaß: —Tiira yeßxh bßoj
kßujlel ekßußl tiß u Tioxh, ex

itzßlelex tu tiempo tzaß. ¿Ech koßn
chixh vatin texoßl tzaß? ¿Ech koßn
chixh unqßißtßex tziß? ¡Iqßotaj ul
tzaß!— Texhtuß.

20 Ech iqßol opon siatz. Pek
aatz ilax u Jesuus tu u tioxhil
txßißlißinaj, ikßuch tibß kßatza.
Xeßt itßuntßußlansa u xiak. Ibßaj
kuß vatz txßavaß. Vaßlich tek
isiltßut tibß taqßo utz, vaßl tel
vutx itziß.

21 Aatz u Jesuus tan, ichßoti
tu vitat u xiak ech tzaß:
—¿Jatvaßx tiempo xeßt ißantu ech
tziß?— Texh te.

Tzaqßbßi utz, tala: —Ayaßxchen
tichßooil. 22 Jatpax koßxh taqß
bßen tu xamal tuchß tu aß. Yatzßel
chit sißan nitxumeß. Pek ¿yetz
saveeti kam maßj saßan te? Utz

¡lochßoß! ¡Txum kuvatz!— Texh
te.

23 Ech aatz u Jesuus, tal te
ech tzaß: —¿Kantuß? aas: «Yetz
saveeti.» Chaßaxh. Tan abßil vaßl
kßujlel ikßußl, kajay kam saveet
siatz.— Texh te.

24 Uncheeß aatz tek vitat u
xiak tziß, jeß iviß tiß talax ech tzaß:
—Eeß. Nunnima sißan bßaßn. Pek

¡lochßin ech yeßk sakaßtziiunin!—
Texh te.

25 Ech til u Jesuus aas vaßlich
tek imoltu tibß qßu tenam kßatza,
tojcha tek el u tioxhil txßißlißinaj.
Tal te ech tzaß: —¡Tioxhil txßißlißi-
naj memtixsanal chakantixsanal,
taßxh nival see, elen! Utz ¡yeß
koßxh okveßtßaxh kßatz u xiak
tziß!— Texh te.

26 Aatz u tioxhil txßißlißinaj
tan, qßeqßuni. Techal

itßuntßußlansal u xiak ißana. Ech
eli. Ech tekußen aß kamnaj kaak
u xiak. Utz tal tek qßu aanima
ech tzaß: —¡Kamya atziß!— Texh
tiß.

27 Pek aatz u Jesuus tan,
itxay u xiak siqßabß. Ilak jeß. Ech
txakeßi.

28 Uncheeß bßen tek u Jesuus
tu atibßal. Utz tabßi tek qßul
ichusulibß te ech tzaß sijunal:
—¿Kantuß aas yeßn oleßoß tiß
tojchal el u tioxhil txßißlißinaj?—
Texh te.

29 Alax te tu u Jesuus ech
tzaß: —Yeßn chituß tan, aatz
unjolol qßu tioxhil txßißlißinaj tziß,
sakoßnkoxheli. Pek saeli, loqß
tuchß chit iqßilal isikßlel Tioxh
tuchß ikuyax vaßy.— Texh te.

U taltu vikamebßal u Jesuus

30 Uncheeß aatz tek motx
elbßen tu vaßl atichka, motx koßn
paal yakloj tikuenta Galilea. Utz
yeßich isaß u Jesuus aas saootzaj-
ili. 31 Nichichus qßul ichusulibß.
Nichtal te ech tzaß: —Aatz u
Kßaola vaßl bßennaj koßn aanima,
soßoksal tiqßabß qßu onkonla chaj
aanima utz, siyatzßeß. Pek kßuxh
maßt ikameß, saqßaavitzßpu
titoxvaß qßii.— Texhtuß.

32 Pek aatz qßu chusulibß tan,
yeß nichmotxipaal itxumbßal tu u
yol tziß. Utz yeßt ichßoti te tan,
nichmotxixoßva.

U qßesalail vaßl isaß u Tioxh

33 Uncheeß motx tek opon tu
atibßal tu Capernauum utz,
ichßoti u Jesuus te ech tzaß:

—¿Kam tiß vetmotxetxay etibß
tu yol tu bßey bßatzßi?— Texhtuß.

34 Pek motx koßn jutzeßi.
Yeßxhabßil maßj tzaqßbßi. Tan
maßtich motx itxaytu tibß tu yol
tu bßey, tiß aas abßil u qßesala
tixoßl nichmotxtaleß.

35 Ech kßujeß u Jesuus utz,
isikßle ul kabßlaal qßul ichusulibß
sikßatza. Utz tal te ech tzaß:
—Abßil qßesalail isaß, taqß bßens
tibß chßooala. Aß vaßl maas
salochon texoßl sißaneß.— Texh
te. 36 Ech tiqßo opon maßl tal
nitxaß kßatza, toksa tixoßl. Ijele
utz, tal ech tzaß: 37 —Abßil
sakßulun maßl tal nitxaß tunbßii,
echaß vaßl tzaß, in aß nikßulin
tziß. Utz abßil vaßl nikßulunin,
yitß in koj nikßulin, pek aß nikßul
vaßl vetchajonkßasußlin.—
Texhtuß.

Vitxumbßal qßu paxsan tetz

viyolbßal

38 Uncheeß aatz u Xhan, tal
tu u Jesuus ech tzaß: — Chusul,
vetqil maßl u vinaj nitojcheßl
tioxhil txßißlißinaj tu vabßii. Utz
tiira vetkumaj ivatz aas yeßk
sißan ech tziß. Tan oj tzik antu
xamel qiß.— Texh te.

39 Alax tek te tu u Jesuus
ech tzaß: —Yeß koßxh emaj iatz
tiß. Tan abßil koj sißan txaichil tu
vunbßii oj siyoqßin. 40 Tan abßil
qßußl yeß nichißkßulanoß, kumol
atziß. 41 Utz nißxhtekßval sete,
saßkojyaßtziß ikßult ijaßmel abßil
silochßex, kßuxh maßj koßxh
vaaso etaaß sataqßeß tan, nenima
viTxaaom u Tioxh.

Vimajax qßu qßabß ajan

tiß ibßanax u paav

42 Pek abßil vaßl saßaqßon bßen
maßj qßu chßooal niman vetz tu
paav, aal tek bßaßn saqitzax ok
maßl mam sivan cheßbßal siqul;
ech seßnkßonaxoj bßen tu u mar.
43 Ech yaaqß tzii sataqßbßenaxh
vaqßabß tu paav. Aal tek bßaßn
seesa. Tan kßuxh axh kutqßabß,
taßxhtzii soßokoßpßaxh tu bßenqßii
bßensaj. Pek kßuxh tzßajel axh oj
taßn seßenkßaxh tu choobßal paav,
vaßl yeßk itzaa u xamal atil tuul.
44 [Utz yeßk ikam qßu noßy atil
tuul utz, jatu koj satzaa u xamal
atil tuul.] 45 Utz yaaqß tzii sa-
taqßbßenaxh val aajan tiß ibßanax
u paav. Aal tek bßaßn seesa. Tan
kßuxh axh koßx, taßxhtzii soß-
okoßpßaxh tu bßenqßii bßensaj. Tan
kßuxh tzßajel axh oj aß yakkßaxh
tu choobßal paav vaßl yeßk itzaa u
xamal atil tuul. 46 [Utz yeßk
ikam qßu noßy atil tuul utz, jatu
koj satzaa u xamal atil tuul
majte.] 47 Yaaqß tzii sataqßbßen-
axh u bßaqß avatz tu paav. Aal tek
bßaßn seesa. Tan kßuxh maßl koßn
bßaqß avatz, taßxhtzii soßokoßpßaxh
tu u bßanbßal iQßesalail u Tioxh.
Pek kßuxh tzßajel kaßvaßl bßaqß
avatz oj aß yakkßaxh tu choobßal
paav, 48 vaßl yeßk itzaa u xamal
atil tuul utz, yeßk ikam qßu noßy
atil tuul. 49 Tan kajay maßl ipaal
tu xamal. [Utz kajay txakunsaßm
soßok tu atzßam.] 50 Bßaßn u
atzßam aas chiß. Pek oj sasotz vi-
chißlil, ¿kam tek sachißbßixsan?
Echixeßat bßantajex echaß u

atzßam. Utz atoj ok u bßaßnil
texoßl.— Texhtuß.����

U jatxißbß yitß xeß qßii xeß saj koj

10 1 Uncheeß kßastekßul u
Jesuus tu Capernauum,

ikßaj bßen tikuenta Judea vatz
bßen u Jordaan. Ech imol paj
tibß qßu tenam kßatza. Utz xeßt
paj ichuseß tan, ech chit nich-
ißaneß. 2 Ech xaan opon qßu
fariseo kßatza. Utz vet sikßußl
motx ichßoti te: —¿Bßaßn tzik
satojcha tixoj maßj vinaj?—
Texh te.

3 Ech tzaqßbßel tu u Jesuus ech
tzaß: —¿Kam mantaar taqßka u
Moisees?— Texh te.

4 Motx tal ech tzaß: —Aatz u
Moisees tan, taqß tzii aas saojchal
u ixoj. Sakoßnaqßax maßl tuß tetz
jatxbßalibß.— Texh te.�

5 Ech tzaqßbßel tu u Jesuus
ech tzaß: —Kßuxh itzßibßaka u
mantaar u Moisees ech tziß, tiß
atziß tan, taßxh okoj tetz qßul
ekßuy emam. 6 Pek yitßeßch koj
bßanel tu u Tioxh xeß qßii xeß saj
tiß tatin u vinaj tuchß u tixoj.�

7 Ech tokeß sataqßka itxutx
ibßaal u vinaj utz, saßtekatin
tuchß u tixoj. 8 Utz maßl tekoßn
saelkoßp vatz Tioxh. Ech yitß
kaßvaßl tereßn koj. Pek maßl
tekoßn saelka sikaßbßil.� 9 Ech
tokeß abßil vaßl titxumbßal Tioxh
nikßul tibß, yeßxhabßil koßxh maßj
aanima sajatxon.— Texhtuß.

10 Uncheeß aatz tek atich tu
atibßal, echat koßxh paj chßotil te
tu qßu chusulibß. 11 Ech tzaqßbßel
tu u Jesuus ech tzaß: —Abßil u
vinaj vaßl nikoßxhtaqßan tojchat
tixoj utz, nikßul tibß tuchß vaßte,
eesaibß tu bßey nißan tuchß u ixoj
vaßl yitß ikßulel koj tziß. 12 Utz oj
u ixoj, sataqßka vivinaj utz,
nikßul tibß tuchß vaßte, eesaibß paj
tu bßey nißan tuchß u vinaj yitß
ikßulel koj tziß.— Texhtuß.

U toksal qßu talaj nitxaß

vatz u Jesuus

13 Uncheeß nichenoksaloj
talaj nitxaß vatz u Jesuus. Aß isaß
qßul itxutx ibßaal aas sataqß jeß
iqßabß tibßa. Pek nichkoßniyaal tu
qßu chusulibß.

14 Ech taßxh til u kam u
Jesuus tziß, yitß bßaßn koj bßenku
te. Utz tal ech tzaß: —Aqßtaj tzii
sußul qßu talaj nitxaß sunkßatza
tziß. Yeß koßxh emaj iatz. Tan aatz
viQßesalail u Tioxh, tetz qßu
aanima ech itxumbßal qßu talaj
nitxaß. 15 Tan nißxhtekßval sete,
oj yitß ech koj ikßulax viQßesalail
u Tioxh sebßaneß echaß nißan maßl
tal nitxaß, saßkojokoßpßex tuul.—
Texhtuß. 16 Ech ijele qßu talaj
nitxaß. Utz taqß jeß iqßabß tibßa.
Tal bßaßnla yol tiß.

U okichßop tu viQßesalail u Tioxh

17 Uncheeß tuul okkßasußl u
Jesuus tiß ibßey, jutzin topon maßl

u vinaj kßatza utz, pecheß kuß
siatz. Ech ichßoti te ech tzaß:
—Bßaßnla chusul ¿kam sunbßaneß
ech soßokoßpßin tu u bßenqßii
bßensaj?— Texh te.

18 Tal u Jesuus te ech tzaß:
—¿Kam tokeß aas bßaßn chaßaxh
viß? Tan yeßxhabßil koßxh maßj
bßaßn. Taßxh maßl bßaßn u Tioxh.
19 Utz ootzaj nal qßu mantaar
nital ech tzaß: «Yeß yatzßonaxh.
Eesach iibß tu bßey tuchß aanima
yitß akßulel koj. Elqßißchßaxh.
Aßanchil txubßaßlla texhtiigoil tiß
amol. Subßunichßaxh. Atoj tatin
atxutx abßaal saatz.» Chia.—
Texh te.�

20 Tal tek u xiak ech tzaß:
—Chusul, ninalunnima tunxiakil
kajay qßu kam naaleß tziß.— Texh
te.

21 Uncheeß aatz tek u Jesuus,
isaji utz, itxum iatz. Tal te ech
tzaß: —Atil vaßt kam yeß naßaneß.
Pek kuxh kßayi kajay qßul eetz.
Utz aqß vijaßmel tu qßu meßbßaß.
Ech saßatin txßiibßal aqßii tu
Amlika. Qßiß qßu paalchil tu tzaßl
viß. Utz nißaxh, xambßen viß.—
Texh te.

22 Ech aatz u vinaj tziß, qßeon
ikßußl tu u yol alax te. Utz
txumun iqßaaveß tan, mam txßii-
bßal qßii atich tzixeß.

23 Aatz u Jesuus tan, isaji qßul
ichusulibß utz, tal te ech tzaß:
—Tiira tzaßl soßok qßu txßiiol iqßii
tu viQßesalail u Tioxh.— Texh te.

24 Ech sotz ikßußl qßu chusulibß
tu qßul iyol tziß. Ech tal paj u

Jesuus ech tzaß: —Unkßaol, tiira
tzaßl soßokoßp tu viQßesalail u
Tioxh qßußl kßujlel ikßußl tiß txßii-
bßal qßii. 25 Aal yitß tzaßl koj
tokoßp u camello tixeß u tzßisbßal
bßaj vatz u tokoßp maßl txßiiol iqßii
tu viQßesalail u Tioxh.— Texhtuß.

26 Ech aatz qßu chusulibß tan,
tiira aal paj motx sotz ikßußl
taqßo. Nichtexhmotxtal sivatzaj
ech tzaß: —¿Abßil tek sachitpu tu
paav uncheeß?— Texhtuß.

27 Ech aatz u Jesuus tan, isaji
utz, tal te ech tzaß: —Yeß chit
saveet vatz qßu aanima, pek
saveet vatz u Tioxh. Tan kajay
niveet tu u Tioxh.— Texh u
Jesuus.

28 Uncheeß tal u Luß te ech
tzaß: —Aatz oß, vetqaqßluka kajay
qßu qetz utz, xameloß saiß.— Texh
te.

29,30 Tzaqßbßu u Jesuus utz,
tal ech tzaß: —Nißxhtekßval sete,
abßil qßußl sataqßka tetz viß, tuchß
tiß u bßaßnla chusbßal, mam
bßaßnil sikßuleß. Utz 100 tanul
sikßul vatz vaßl sataqßka tu u
vatz iqßii isaj. Utz saetzan tiß u
bßenqßii bßensaj. Echaß qßußl
sataqßka tatibßal. Sataqßka tatzik,
itzaßqß, tanabß, itat, inan, tixoj,
ikßaol imeßal, itxßavaß utz,
saojchal viß. 31 Pek sibßal koßxh
qßußl kßuxh sibß tatin vatz Tioxh
ninach cheel, aal bßiil koßn tatin
toj ißaneß. Pek sibßal qßußl kßuxh
aal bßiil koßn tatin vatz Tioxh
ninach cheel, sibß tatin toj
ißaneß.— Texh u Jesuus.

U taltu vikamebßal u Jesuus

32 Uncheeß aatz atich ok tiß u
bßey maßtjeß tu Jerusaleen,
bßaxaich u Jesuus siatz. Utz sotz-
najich ikßußl qßu chusulibß tiß qßu
yol. Utz vaßlich motx ixoßveß. Ech
aatz u Jesuus tan, ixaanseßl qßul
ichusulibß echil tziß. Utz xeßt tal
te kam qßußl sapaalka. 33 Tal te
ech tzaß: — Aatz cheel, maßt-
tekßoß tu Jerusaleen. Utz soßoksal
u Kßaola vaßl bßennaj koßn
aanima tiqßabß qßu qßesal oksan
yol vatz Tioxh utz, tuchß tiqßabß
qßu aa txumbßal tetz u oßtla
mantaar. Ech tek satoksa tiqßabß
qßu puera aanima. Utz samotxtal
iyatzßleß. 34 Utz saeesal iqßii. Sa-
tzubßali. Satzßußmali. Utz sayatzß-
pi. Pek loqß titoxvaß qßii,
saqßaavitzßpi.— Texhtuß.

Yitß aß koj sachokax u qßesalail

35 Uncheeß aatz u Jacobo
tuchß u Xhan, qßul ikßaol u
Zebedeo, motx xaan opon kßatz u
Jesuus. Utz tal te ech tzaß:
—Chusul, aß kusaß aas saaqß qe
kam vaßl sakujaj see.— Texh te.

36 Alax te ech tzaß: —¿Kam
esaß sunbßaneß?— Texh te.

37 Motx tzaqßbßu ech tzaß:
—Aatz loßokßaxh tu u mam
iijleßm, aqß tzii aas maßl qe
sakßujeß tasebßal utz, vaßt
tamax.— Texh te.

38 Tzaqßbßu u Jesuus ech
tzaß: —Yeß etootzaj kam nejajeß.

¿Satz etxßakeß sapaalex tu u
mam il tzaßl vaßl sapaalkßin? Utz

¿satz etxßakeß aas ech ekameß
vunkameß?— Texh u Jesuus te.

39 Motx tal ech tzaß: —Eeß,
saßi.— Texhtuß.

Alax te ech tzaß: —Uncheeß
nojchit setxßakeß aas aß sapaal-
kßex tu u mam il tzaßl vaßl sa-
paalkßin. Utz setxßakeß aas ech
ekam sakamex vunkameß.�

40 Pek ech koj vekßujeß tunse-
bßal netaleß tziß tuchß tunmax
tan, yitß in koj aa yol tiß
taqßaxeß. Pek aß saetzan qßußl
kßajel nal tiß.— Texh te.

41 Uncheeß taßxh tabßi u kam
lavat qßu chusulibß tziß, motx xeßt
ilakp iviß tiß u Jacobo tuchß tiß u
Xhan.

42 Ech aatz u Jesuus tan,
isikßle ul siatz utz, tal te ech tzaß:
—Etootzajle, aatz qßu ijlenal tetz
qßu puera aanima, nißxhibßensa
tibß qßesala viß qßußl jaqß
imantaar. Utz aatz qßußl atil
tijleßm, vatz ikßußl ikßuchax u
tijleßm. 43 Pek aatz texoßl, yitß
ech koj sißaneß. Tan abßiste vaßl
qßesalail isaß, aal aß vaßl saelaß ok
texoßl. 44 Utz aatz vaßl aß isaß
paalchu tijleßm sevatz, aal aß vaßl
maas salochon texoßl. 45 Tan
echaß nißan u Kßaola vaßl bßennaj
koßn aanima, kßuxh vetßuli, aal
koj vetilbßeli. Pek aal vetßelaßok
tiß qßu aanima. Utz ul kamoj tiß
taqßax itiichajil mam tenam.—
Texh u Jesuus.

Visajinsal u moy bar Timeo

46 Uncheeß motx tek opon tu
Jericoo. Utz aatz kßasußl tziß,
molomich tibß tuchß qßul ichusul-
ibß utz, mam tenam xamich tiß.
Tuul kßujlich kuß maßl u moy tu
bßey. Nichijoyoneß. Bar Timeo
ibßii. Ikßaol maßl u vinaj Timeo
ibßii.�

47 Ech taßxh tabßi u moy aas u
Jesuus aa Nazareet vaßl nich-
toponeß, oora chit xeßt iqetun
taltu ech tzaß: —¡Jesuus, itußxh
ixalam Daviid, txum unvatz!—
Texhtuß.

48 Utz sibßal aanima nich-
majon iqßeqßuneß. Pek aal koßn
maas nichiqßeqßuneß: —¡Itußxh
ixalam Daviid, txum unvatz!—
Chia.

49 Aatz u Jesuus tan, txakeß
tekußen. Utz tala: —Sikßletaj
ul.— Texhtuß. Ech isikßlel opon u
moy. Utz alax te ech tzaß:
—Kßujeßoj akßußl tiß. Lakpen tan,
nisikßleßaxh.— Texh teßleß.

50 Ech aatz u moy, oora tek
ikßonka vikaapa. Yuqßpu jeß utz,
txakeßi. Ech tek opon kßatz u
Jesuus. 51 Aatz u Jesuus, ichßoti
te ech tzaß: —¿Kam asaß sunbßan
see?— Texh te.

Tzaqßbßu u moy ech tzaß:
—¡Chusul, aß unsaß sailon qßu
bßaqß unvatz tzaß!— Texh te.

52 Tal paj u Jesuus te ech
tzaß: —Aßtzii. Kuxh. Tan tu koßn
ikßujeß akßußl viß, bßaßntßaxh.—

Texh te. Ech tu koßxh unmußkßul
ißan bßaßn qßu bßaqß iatz u moy.
Utz xambßu tek bßen tiß u Jesuus.�����

U txuqßtxunchil tiß ikßulax topon

u Jesuus tu Jerusaleen

11 1 Uncheeß motx najabß
opon tu Jerusaleen tuchß

xeß u muunte vaßl Olivo. Utz aatz
sißchtexhopon tu Betaania tuchß
tu Betfagee, ichaj bßen kaßvaßl
qßul ichusulibß u Jesuus. 2 Utz tal
te ech tzaß: —Bßenojex tu u tal
tenam sukuvatz bßen tziß. Utz
aatz loßoponex, setil maßl u
chelem bßuuro qitzel. Yeßsaj tok
tijbßal. Chittaj, ech iqßotaj ul tzaß.
3 Untzßoj abßil laßalon sete:
«¿Kam tokeß aas nechiteß?» Chaj.

«U kuBßaal satxakunsan utz,
oora koßxh sußliqßaavixsaka.»
Chajex te.— Texh u Jesuus te.

4 Ech motx bßen qßul ichusul-
ibß utz, til u bßuuro qitzich tziß
bßey tu maßl u tziß peß tetz maßl u
otzotz. Ech motx ichita.

5 Anchituß. Atich unjolol qßu
aanima tziß, motx tal te ech tzaß:
—¿Kam nebßaneß atziß, ech nechit
u bßuuro tziß?— Texh te.

6 Ech motx tzaqßbßi. Aß motx
tal qßu yol alax bßen te tu u
Jesuus. Ech aqßax tzii te.

7 Uncheeß ech motx tiqßot ul
u bßuuro tu vaßl atichkuka u
Jesuus. Motx taqß jeß qßul ikaapa
tiß. Ech jeß u Jesuus tiß u bßuuro.
8 Ech sibßal aanima motx iliiu
kuß qßul ikaapa tu bßey. Utz atia

ichok xaj qßabßaj tzeß majte.
Taqß kuß tibßey u Jesuus. 9 Utz
motx qßeqßun qßu tenam, qßußl
bßaxaich siatz, tuchß qßußl
xamich tiß iqul. Utz motx tal
ech tzaß: —¡Bßan bßaßnil eesaßoß
tu tzaßl tzaß! ¡Techal axh! Tan
tibßii u kuBßaals Amlika vetßul-
kßaxh. 10 ¡Techal viQßesalail
vitußxh ixalam u kukßuy kumam
Daviid vaßl tuleß tziß! ¡Techal u
Tioxh tu Amlika, u kolol qetz!—
Texh qßu tenam.

11 Ech aatz tek opon u
Jesuus tu Jerusaleen, bßenoßk tu
viqßanalil u totztioxh. Utz isaji
kajay qßu kam atich tziß. Ech
kßasußl tuchß kabßlaal qßul
ichusulibß tan, maßtich tek ikuß
qßii. Motx tek qßaavbßen tu
Betaania.

Vitzßejtu yol u Jesuus tiß u viikuxh

12 Uncheeß ech tek qßejal
tuul, motx kßasußl tu Betaania.
Utz kam u Jesuus tu vaßy.
13 Utz til bßen maßl u tzeßil
viikuxh tzian aas jinlich ixaj.
Ech bßeni, ex tileß. Kamal sißch-
ichabßa maßj ivatz tala. Pek aatz
opon kßatz u viikuxh, yeßt
ichabßa maßj ivatz. Taßxh atich
ixaj tan, yitß itiempoich koj
viikuxh.

14 Ech tal tek u Jesuus tu u
viikuxh ech tzaß: —Vetaßanlaß,
yeßxhabßil koßxh vaßtoj saloßn
avatz.— Texhtuß. Utz aatz qßu
chusulibß, motx tabßi kam vaßl
tala.

U tojchal elußl qßu aa kßaßy

tu viqßanalil u totztioxh

15 Uncheeß ech motx opon tu
Jerusaleen. Utz bßenoßk u Jesuus
tu viqßanalil u totztioxh. Ech xeßt
tojchat elußl kajay qßul nich-
ikßayineß, tuchß qßußl nichiloqßon
tziß. Ixhutßpi qßul imeexha qßu
chßexun puaj utz, tuchß vikßujle-
bßal qßu aa kßaßy paroomaxh.
16 Utz nichtereßnkojtaqß tzii
sapaal aanima tuchß tiqßoßm tu
vikuentail u totztioxh.

17 Ech ichus tu qßu aanima
ech tzaß: —Tzßibßamalka tu u
Yolbßal Tioxh aas: «Qßilabß
sikßlebß vetz u votzotz tetz kajay
aanima sißaneß.» Chia. Pek aatz
ex, vetetaqßlu bßens tatibßal
elqßom.— Texhtuß.�

18 Ech taßxh tabßi u yol qßu
qßesal oksan yol vatz Tioxh, tuchß
qßu aa txumbßal tetz u oßtla
mantaar, xeßt motx titzßa kanißch
iyatzßax u Jesuus sißaneß. Tan
nichmotxixoßv taqßo tan, mam
tenam nichitzßejx ikßußl tiß vi-
chusbßal u Jesuus. 19 Pek aatz
tek sotzsaj, elkßasußl u Jesuus tu
u tenam.

Vitzaj u viikuxh

vaßl itzßej yol u Jesuus tiß

20 Uncheeß aatz tek ißan
qßalaßm tu tek vaßt qßii, motx
paal kßatz u viikuxh vaßl tzßejax
yol tiß tu u Jesuus. Utz motx
tila aas maßtich tek itzaj tuchß
taqßil.

21 Ech ul u yol sikßußl u Luß, tal
tu u Jesuus ech tzaß: —Chusul,
saji iileß. Tzajyu u viikuxh vaßl
atzßej yol tiß.— Texh te.

22 Ech tzaqßbßel tu u Jesuus,
ech tzaß: —Kßujloj ekßußl tiß Tioxh.
23 Tan nißxhtekßval sete, abßil
saßalon tu u muunte tziß:
«Elenbßen tziß, kßon bßen iibß tu
mar.» Chaj te, satzojpu vaßl
sataleß. Taßxhtzii oj yeßk sakaß-
tziiun tu taanima, pek nojchit
sinima aas sabßanlu vaßl nitaleß.
24 Ech tok nival sete, kajay vaßl
sejaj tu veqßilat esikßlet Tioxh,
nimataj aas sekßuleß utz, ministeer
ekßultaß. 25 Utz aatz neqßila
esikßle Tioxh, kuytaj u aanima oj
atoßk exoßl tuchß, ech sikuyex u
kuTat tu Amlika tiß qßul epaav
majte. 26 [Tan oj yeßk sakuyunex,
nikoßxh u kuTat tu Amlika saßkoj-
ikuyex majte.]— Texhtuß.

Vichßotil tu u Jesuus aas

abßil aqßon u tijleßm

27 Uncheeß ech motx qßaav-
opon tu Jerusaleen. Utz tuul
nichipaal u Jesuus tu viqßanalil
u totztioxh, opon qßu qßesal
oksan yol vatz Tioxh kßatza. Aß
imol qßu aa txumbßal tiß u oßtla
mantaar utz, tuchß qßu qßesal
qßatol tzii.

28 Utz motx tal tu u Jesuus
ech tzaß: —¿Kam iijleßm naßan
qßu kam tzaß? Utz ¿abßil vetaqßon
iijleßm tiß ibßanaxeß?— Texh te.

29 Tzaqßbßel tu u Jesuus ech
tzaß: —Atil maßl kam savabßi sete

majte. Tzaqßbßetajin, ech saval
sete kam vijleßm nunbßan qßu
kam tziß. 30 ¿U Tioxh tzik oksan
u Xhan tiß ibßanax vautiismo? ¿Oj
aanima koßn oksan? Tzaqßbßetaj-
in.— Texh te.

31 Ech motx tek tal sivatzaj
ech tzaß: — «Tioxh chajon.» oj
chajoß: «¿Kantuß yeßt enima?»
Chaj qe atziß. 32 Utz oj: «Aanima
koßn.» saqaleß; yeßk sißaneß.—
Texhtuß. Tan nichmotxixoßva qßu
tenam. Tan kajay nichniman aas
nojchit alol tetz yolbßal Tioxh u
Xhan. 33 Ech motx itzaqßbße u
Jesuus, ech tzaß: —Yeß qootzaj.—
Texh te.

Ech tzaqßbßel tu u Jesuus ech
tzaß: —Yitß saßkojval sete majte
kam vijleßm aas nunbßan qßu kam
tzaß.— Texh te.�����

Qßu yeßxtxojla chaj kßamol

12 1 Uncheeß ech xeßt tal u
Jesuus ech tzaß, ikßam tiß

kam: —Aatz maßl u vinaj, ichik
untanul iuuva. Utz ipeßi tiß. Ikßot
maßl pachßbßal tetz uuva tuul. Ech
inukß maßl tßankin xeebß tetz u
chikobßeßm. Ech tek taqßtuka kßam
tunjolol kßamol. Utz bßen tzian.�

2 Utz aatz opon u tiempo tetz
iqßanbßebßal u uuva, ichaj opon
maßl u taqßonom xeß qßu kßamol tiß
ul tiqßol untanul ivatz vichiko-
bßeßm, ayaß u kßambßal. 3 Pek aatz
qßu kßamol tziß, motx koßn itxay u
aqßonom vaßl chajaxi, iqßosa. Utz
nikoßxh bßioj kßasußl tiß. 4 Ech
ichaj paj chit bßen vaßt taqßonom

u bßaal txßavaß tziß. Utz paqßax
koßn sivan. Akßonsal iviß. Utz
motx koßn iyoqß kßasußl. 5 Ichaj
paj chit bßen vaßte. Utz aatz vaßt
vaßl tziß, yatzßax kußen. Ech sibß
tereßn koßxh ichaj oponi. Pek atia
qßosax kußen. Utz atia yatzßaxi.

6 Ech tiyaßtebßal tekußen, aß
tek ichaj vikßaol u bßaal txßavaß,
vaßl tiira tii tiß. Utz tal u bßaal
txßavaß ech tzaß: «Atil tek bßoj
tatin vunkßaol siatz sißaneß atziß.»
Texhtuß.

7 Pek aatz qßu kßamol tziß,
motx tal sivatzaj ech tzaß: «Aß
vaßl soßokka tu vimeßbßißl vitat
atziß. Pek ¡kuyatzßtaj, ech oß tek
soßokkaßoß tu qßu tetz!» Texhtuß.
8 Ech motx itxaya, iyatzßa utz;
ikßon elußl tiß elußl u chikobßeßm.

9 Ech ¿kam tek bßoj sißan u
bßaal txßavaß nenacheß? Aatz
sißaneß tan, sußuli utz, sisotzsa qßu
kßamol. Ech sataqß u chikobßeßm
tunjoltu aanima.

10 Pek ¿yetz sikßlemal u
Yolbßal Tioxh setaqßo vaßl tzßibßa-
malka nital ech tzaß?:

«Aatz u Sivan vaßl taqßka eloßp
qßu bßanol otzotz echil tziß,
aal aß u Sivan vaßl tiira
ibßoßqßol tetz xoobßal.

11 U kuBßaals Amlika vetbßanon
u kam tziß utz, techal
sukuvatz.» Chia.— �

Texh u Jesuus.

12 Uncheeß aatz tek qßu
qßesala, motx el itxumbßal tuul
aas tiß alaxku u yol tziß aas
kßamax tiß qßu kßamol. Sißchtek-
itxay u Jesuus motx tala, pek
ixoßva u mam tenam. Ech taqßka
u Jesuus utz, motx kßasußl.

Vichoktu txumbßal qßu fariseo

tiß itxaypu u Jesuus

13 Uncheeß aatz tek ißana,
motx opon unjolol fariseo kßatz u
Jesuus tuchß unjolol qßußl oknaj
tiß u Herodes. Aßich isaß sißchitxay
u Jesuus tiß maßj yol sataleß.
14 Ech motx tal te tzaß:
—Chusul, qootzajle aas axh maßl
vinaj inujul naaleß. Yitß aß koj
nibßenkßaxh tiß qßußl nital qßu
aanima. Tan yitß aß koj nasaji
kam tatin qßu aanima, pek tu chit
inujul nichusunkßaxh tiß u
bßenchil xeß u Tioxh. Pek al qe

¿bßaßn tzik aas nikuchoo jaßmel
alkavaar tu u Cesar, oj yeßka?—
Texh te.�

15 Ech aatz u Jesuus tan,
yakich til vikaßvatzil qßu vinaj

119 U Kuxh 12

� 12.10-11 Choktaj u Salmos 118.22-23.
� 12.14 Aatzich qßu kostuumbre, aßich vixeßal vimantaar qßu Israeel. Utz

nichtal maßl qßul imantaar tziß aas yeßxtxoj sachool alkavaar tu puera ijlenal.

Utz oj nichiqelax u mantaar tziß, nichixochax tiß. Ech aß u mantaar nichtitzßa

qßu qßesala tziß aas ichßoti tu u Jesuus, bßaßn tzik sachool u alkavaar tu u

puera ijlenal Cesar. Utz oj satal u Jesuus aas yeßxtxoj sachool u alkavaar,

saßpajxochax tan, yeßxtxoj vatz u mantaar tetz qßu aa Roma oj yeßk sachool

alkavaar.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



tziß utz, tal te ech tzaß: —¿Kam
tokeß aas vet sekßußl nechßoti ok
kam ve? Aqßtaj ul maßj puaj
qabßi, savileß.— Texh te. 16 Ech
aqßax maßl puaj te utz, tal ech
tzaß: —¿Abßil etz vatzibßal vaßl
atoßk vatz u puaj tzaß utz, abßil
etz u bßii tzßibßamal ok siatz
majte?— Texhtuß.

Utz motx tal ech tzaß: —Tetz u
Cesar atziß, u ijlenal.— Texhtuß.

17 Tzaqßbßel tu u Jesuus, tal
ech tzaß: —Aqßtaj tu u ijlenal
Cesar kam tiß vaßl nichoonkßex te.
Utz aqßtaj tu u Tioxh abßiste u tetz
Tioxh.— Texh te. Ech motx tzßejx
ikßußl tiß u yol vaßl tal u Jesuus.

Vichoktu txumbßal qßu saduceo

tiß iyolpixsal u Jesuus tu yol

18 Uncheeß opon qßu saduceo
kßatz u Jesuus qßußl yeßxhkam ni-
motxniman u qßaavtitzßpu qßu
kamnaj. Utz motx ichßoti te ech
tzaß: 19 —Chusul, aatz u Moisees,
itzßibßaka: «Oj sakam maßj vinaj
utz, sakaa tixoj yeßk initxaßa,
sikßulka tibß vitzaßqß u kamnaj
tuchß u tixoj. Ech sachee ichßexel.»
Chia.�

20 Pek atich jujvaßl qßu vinaj
itzaßqß tibß. Utz aatz ißan u bßaxa,
ikßul tibß tuchß ixoj. Pek kam
kußen, yeßk initxaßa kaai. 21 Ech
aatz vikaßbß, ikßul tibß tuchß u ixoj.
Pek kam koßn pajeß, yeßk paj
initxaßa kaai. Echat koßxh ißan u
toxvaß majte. 22 Opon koßxh
tijujvaß, yeßk initxaßa motx kaai.

Ech aatz maßtich ikam jujvaßl qßu
vinaj tziß, kam u ixoj majte.
23 Utz aatz tek tu u qßaavitzßpi-
chil, ¿abßil tek ivinaj u ixoj lißana
tziß? Tan vetikßul tibß tuchß jujvaßl
qßu vinaj.— Texh te.

24 Tzaqßbßu tek u Jesuus utz,
tala: —Junal yolpinajex. Tan yeß
etootzaj u Yolbßal Tioxh tuchß vi-
txumbßal. 25 Tan aatz lauch u
qßaavitzßpichil xoßl qßu kamnaj,
yeßkan kßulißbß sußuchi. Tan ela
tek qßu aanima tuchß qßul iaanjel
u Tioxh tu Amlika sißaneß.

26 Pek aatz tiß u qßaavtitzßpu
qßu kamnaj netaleß tziß, ¿yetz
sikßlemal setaqßo tu u uß vaßl
itzßibßa u Moisees aas kanißch
viqßilal bßanax tu u Tioxh kßatz u
chßißx? Tan tal te ech tzaß: «In
viTioxh u Abrahaam. In viTioxh
u Isaac. Utz in viTioxh u
Jacoob.» Texh te. � 27 Tan aatz u
Tioxh, yitß iTioxh koj kamnaj,
pek iTioxh itzßlich. Ech tiira sibß
yolpinajex.— Texh u Jesuus.

U mantaar vaßl tiira ibßoßqßol

28 Uncheeß xaan opon maßl
qßu aa txumbßal tetz u oßtla
mantaar kßatza. Tan tabßi tuch u
yol tziß utz, bßaßn itzaqßbßu u
Jesuus tabßi. Ech ichßoti te ech
tzaß: —¿Abßiste chit u qßesal
mantaar viß kajay qßu
mantaar?— Texh te.

29 Tzaqßbßel tu u Jesuus ech
tzaß: —Aatz u qßesal mantaar viß
kajay qßu mantaar, ayaß vaßl nital

ech tzaß: «Abßitaj ex Israeel, aatz
u Tioxh u kuBßaal, maßl kußen.
30 Utz tzßej avaanima tiß
vaTioxh, tuchß avaanxelal, tuchß
atxumbßal utz, tuchß ayakßil.»
Chia. Tan aß u qßesal mantaar. �

31 Aatz u kaßbß, ela koßn tuchß.
Nital ech tzaß: «Tiißaxh tiß kajay
aanima kßuxh kam koßxh
aanimail echat koßxhtuß aß naßan
saiß.» Chia. Ech yeßk vaßt mantaar
paalchu koj vatz qßußl tziß.—
Texh u Jesuus.�

32 Uncheeß tzaqßbßu tek u aa
txumbßal tetz u oßtla mantaar, tal
ech tzaß: —Bßaßn vaßl naaleß
chusul. Aß inujul vaßl naaleß tziß,
aas maßl koßn Tioxh. Utz yeßk vaßt
tiß. 33 Aß inujul majte vaßl naaleß
aas sakutzßej qaanima tiß u Tioxh
tuchß kutxumbßal, tuchß qaanxelal
tuchß kuyakßil. Utz aß inujul aas
sakubßan tiißoß tiß kajay aanima
echaß nikubßan qiß. Techal vatz
jankßal qßu txßoloßm tuchß qßu oya
nitok vatz Tioxh.— Texhtuß.

34 Uncheeß aatz u Jesuus, tila
aas tzakßumal itzaqßbßu u vinaj
tziß. Tal tek te ech tzaß: —Yitß
tzian koj axh kßatz viQßesalail u
Tioxh.— Texh te. Ech yeßxhabßil
koßxh vaßtoj txßakon ichßotil kam
te.

U tijleßm maßl vitußxh ixalam

u Daviid

35 Uncheeß aatz nichichusun u
Jesuus tu viqßanalil u totztioxh,

tal ech tzaß: —¿Kan chaj tok nital
qßu aa txumbßal tetz u oßtla
mantaar aas, itußxh ixalam
Daviid koßn viTxaaom u Tioxh
nitaleß? 36 Tan u Tioxhla
Espiiritu yolon titziß u Daviid aas
taltu ech tzaß:

«Aatz u Tioxh, tal tu vunBßaal
ech tzaß: Kßujach tunsebßal
tan, saßnalvaqßka qßul
akoontra satzeqßlebßal.
Chia.»

Texh u Daviid. �

37 Anat koßxh u Daviid alon
aas “unBßaal”, chu tiß viTxaaom u
Tioxh. Ech ¿kam tokeß oj itußxh
ixalam kußen?— Texhtuß.

Ech mam tenam ayaßl ikßußl
nichabßin.

Vitzßejtu yol u Jesuus tiß

qßu aa uqßaybßal

38 Nichpajtal u Jesuus tu
vichusun ech tzaß: —Bßantaj
kuenta etibß tiß qßu aa txumbßal
tetz u oßtla mantaar. Tan vatz
ikßußl paalchil tuchß chelkin
oksaßm. Utz aß chit isaß saßalax
ichajlichil tu kßayibßal. 39 Utz aß
chit nichok qßu bßaxa chaj kßujle-
bßal tu qßu atibßal chusbßal tetz u
oßtla mantaar. Utz aß chit nikußk
tu qßu bßaxa kßujlebßal til nißuchku
txßaßom tu nimla qßii. 40 Nimotx-
isubß tzaj txakay ixoj tiß qßu tetz.
Vet chit sikßußl nißaneß. Nimuj qßul

ibßanoneß nimotxtaleß. Tan sibß
chit tuul qßul iqßilat sikßlet Tioxh.
Pek sibß u choobßal paav saßalax
ikuß tiß tu qßul ipaav nißaneß.—
Texh u Jesuus. �

U taqßtu ikutxu maßl u txakay ixoj

41 Uncheeß ex kßujeßoj u
Jesuus kßatz u kaaxha, u
molbßal kutxu tu viqßanalil u
totztioxh. Utz nichisaji qßu
aanima qßußl nichentaqß koßp
puaj tu kaaxha. Utz sibß txßiiol
iqßii mam puaj nichentaqß koßp.
42 Utz opon maßl u txakay ixoj
tiira meßbßißlich tetz. Utz ex taqß
koßp kaßvaßl puaj tiira chßoo
tuul.

43 Ech aatz u Jesuus, isikßle
qßul ichusulibß utz, tal te ech tzaß:
—Nißxhtekßval sete, sibßal puaj
vettaqß koßp u txakay ixoj tziß,
kßuxh meßbßißl tetz viß tereßn qßußl
vetmotxtaqß koßp tetz tu u
kaaxha tziß. 44 Tan kajay qßußl
vetmotxtaqß ikutxu, taßxh vet-
motxtaqßa qßu chan ipuaj. Pek
ech koj u txakay ixoj tziß, kßuxh
meßbßißl tetz tan, nojchit aß vet-
imoxsaka jankßal vatz tetz
atile.— Texh u Jesuus.�����

U taltu u Jesuus aas

saßnalkuß u totztioxh

13 1 Uncheeß aatz elußl u
Jesuus tu viqßanalil u

totztioxh, alax te tu maßl qßul
ichusulibß ech tzaß: —Chusul, saji

ileß. ¡Aßxh bßoj qßu sivan oknaj
atziß! Utz ¡aßxh bßoj ichßii qßu
otzotz atziß!— Texh tiß u
totztioxh.

2 Alax te tu u Jesuus ech tzaß:
—¿Ni tzik etil qßu mamaj otzotz
tziß? Saßnalißaneß aas nikoßxh
vaßtoj sivan sakaa tibßa imol. Yeß
koj sabßajax el.— Texhtuß.

Qßu tzaßl sußuch

tu u vatz amlika txßavaß

3 Uncheeß motx tek bßen viß u
muunte vaßl Olivo, tinujul iatz u
totztioxh. Utz chßuxheß u Jesuus
tziß. Ech motx chßotil te tu u Luß,
u Jacobo, u Xhan, tuchß u Lixh
aas ijunalich tuchß. Tal te ech
tzaß: 4 —Al qe ¿jatu sußuch u
kam tiß u totztioxh naaleß tziß?
Utz ¿kam xheenya saßatini aas
laxeßti?— Texh te.

5 Tzaqßbßu u Jesuus utz, xeßt
tek tal te ech tzaß: —Letila tan,
abßilich koßxh subßunex. 6 Tan
sibßal koßxh sußuli, sikßam tiß
vunbßii. Utz satal ech tzaß: «In
viTxaaom u Tioxh.» Chaj. Utz
sibßal aanima sisubßeß. 7 Pek aatz
letabßi aas vaßl texh tuch chßaßo
utz, setabßi iyolax chßaßo, xoßvich-
koßxhex. Tan ministeer chit
sußuch qßu kam ech tziß. Loqß yitß
aß koj u motxebßal qßii saj. 8 Tan
saßnalmotxißan chßaßo qßu mamaj
tenam tibßilaj. Utz sißan chßaßo
qßu qßesal mamaj tenam tibßilaj.
Til chaj koßxh sapaalku mamaj

kabßnaano. Saßatin vaßy. Sauch
mamaj txabßkin. Loqß aatz kajay
qßu kam tziß, ixeßtebßal koßn u
motxebßal qßii saj. Echaß ixeßt
maßl mam kßaxkßo vaßl sißaneß.

9 Pek kuentaßex sejununil.
Tan saßnaliqßolbßenex vatz qßu
qßatbßal tzii. Utz saßnaltzßußmal-
ex tu qßu atibßal chusbßal tetz u
oßtla mantaar. Saiqßolbßenex
vatz gobernadoor, vatz ijlenal.
Loqß viß kußen. Ech setal u
yolbßal Tioxh te. 10 Tan
ministeer aas bßaxa sapaxsalka
el itziiul u bßaßnla chusbßal tiß u
chitpichil tu paav tu kajay qßu
tenam. 11 Aatz liqßolbßenex utz,
loßoksalex tiqßabß qßu qßatbßal
tzii, elaßokißch koßxh etaanima
tiß aas kanißch etzaqßbßeß. Etitzßa-
chi. Pek aß letala kam vaßl
loßoksal sekßußl tu u mußkßul tziß.
Tan ex koj vaßl sayolonex, pek
u Tioxhla Espiiritu sayolon
tetziß. 12 Toj nal ißaneß, sixoch
jeß tibß aanima. Kßuxh itzaßqß tibß
satal ikameß. Utz ech sißan u tat
majte, sixoch vikßaol. Utz aatz
qßu kßaol meßala, salakpu kßatz
qßul itxutx ibßaal utz, siyatzßeß.
13 Utz saßnalixvalex tu kajay
aanima, viß kußen. Pek abßiste
vaßl saßxhtxßakon qßu kam tziß
utz, tii atoßk viß, aß vaßl soßopon
tu bßenqßii bßensaj.

14 Utz aatz letila aas saßaqßlu
u txaaßla kam, u telabßal qßii, tu
u atibßal vaßl yitß aß koj saßatin-
ka, oojojbßenex tulaj muunte
abßil ex atilex tikuenta Judea.

Tan aß vaßl tal u Danieel, u alol
tetz u yolbßal Tioxh. Abßil ni-
sikßlen u kam tzaß, paaloj itxum-
bßal tuul.� 15 Utz abßil atil jeßop
viß atibßal, kußichtereßnop toß-
otzotz tiß paal tiqßol maßj kam.
16 Utz abßil ayeßn jaßjtzeß, qßaav-
ißchtereßnul tiß ul tiqßol ichakeßt.
17 Pek tiira tilayol sayaßk qßu
ixoj sißan tu qßu qßii tziß, qßußl
atil tu tiichajla yaabßil, tuchß
qßußl nichßußn titzßin. 18 Ech-
ixeßat qßilataj sikßletaj Tioxh ech
yitß titiempoil koj txuncheßv
lißan tu vetelabßal bßen. 19 Tan
aatz tu qßu qßii tziß, mam
kßaxkßo vaßl saßatini. Yeßsaj tuch
unpajoj, jatvaßx tiempo ichee u
vatz amlika txßavaß ulyu koßxh
tzaß tuul. Utz yitß saßkojuch
vaßte. 20 Utz oj yeßk sikßol u
tiempo u Tioxh tetz u kßaxkßo,
abßil koj vaßtoj sitxaaka tibß. Pek
iqßaqßal koßn qßu aanima qßußl
itxaaom Tioxh kßuxh sakßolax u
tiempo.

21 Ech tokeß oj abßil laßalon
sete ech tzaß: «Sajitaj etileß, atil
viTxaaom u Tioxh tzaß.» Chaj.
Enimachi. Utz oj: «Sajitaj, atil
tziß.» Chaj majte. Enimachi.
22 Tan saßnalmotxchee bßen-
sanibß itxaaom Tioxh tuchß bßen-
sanibß alol tetz u yolbßal Tioxh.
Utz sikßuch xheenya tuchß
txaichil. Subßußm sißan tuchß. Utz
bßaßn lißana, antu lisubß qßu nojla
itxaaom u Tioxh. 23 Pek kuentaß-
ex tan, vetvalluka el sete bßaxa
kajayil.

123 U Kuxh 13

� 13.14 Choktaj u Danieel 9.27; 11.31; 12.11.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



U qßaavtulebßal u Jesuus

24 Pek aatz lißan tu qßu qßii tziß
aas maßt ipaal u mam kßaxkßo,
saok aqßbßal vatz u qßii. Utz
yeßkan satxijtxun u ichß.
25 Sachajpu qßu txßumißl tu
amlika. Utz sayikun kajay qßu
kam atil tu amlika. 26 Ech sailax
tul tu sutzß u Kßaola vaßl bßennaj
koßn aanima. Toxhqßebßal tul tu u
mam tijleßm tuchß tu vipaqßun
sißaneß. 27 Ech sichaj kßasußl qßul
iaanjel utz, simol qßul itxaaom u
Tioxh tu kaa tanul vikuentail u
vatz amlika txßavaß. Kßuxh til
chaj koßxh atilku tijußaj. �

28 Pek atoj bßenku sete u
kßamich yol tiß u viikuxh tzaß.
Tan aatz nichaßxbßu viqßabß u
viikuxh, nitelußl talaj ixaj utz,
etootzaj tekußen aas ninajabß u
saqßi.� 29 Echat koßxh ex majte,
aatz letil kajay qßu kam tziß,
etootzajitaj aas tiira najabßyu ul
u tulebßal viTxaaom u Tioxh vaßl
bßennaj koßn aanima. 30 Tan
nißxhtekßval sete, yeßsajen koßxh
isotz qßu aanima itzßlel tu tiempo
tziß, tuul sußuch kajay qßu kam
tziß. 31 Sakoßnpaal u vatz amlika
txßavaß tzaß, pek aatz vunyolbßal
tan, jatu koj sapaali.

32 Pek ech koj u qßii tuchß u
oora tan, abßil koj ootzajin tetz.
Nikoßxh qßu aanjel ootzajin tetz
qßußl atil tu Amlika. Utz nikoßxh

viKßaol u Tioxh. Pek taßxh
ootzajin tetz vunTat. 33 Pek
iltaj, nachnoj etatineß. Utz
qßilataj sikßletaj Tioxh tan, yeß
etootzaj kam tuul sußuli.

34 Tan ech sißaneß vaßl nißan
maßl u vinaj aas bßen tzian.
Taqßka qßu tetz tiqßabß qßu
taqßonom utz, taqßka tijleßm qßu
taqßonom. Talka taqßon sijununil.
Utz tii talka tu u xeen okebßalop
aas liistaoj koßxhtuß. 35 Ech tokeß
tiira liistaojkoßxhex tan, yeß
etootzaj jatu sußul u bßaal otzotz.
Matz sotzsaj, oj nikßa aqßbßal.
Matz tu toqß tßel, oj kßasußl saj.
36 Tan bßaßn lißana yeßk talcheß
lußuli. Ech yitß vatchelkojex
lußuli. 37 Utz kam vaßl nival sete
tzaß, sekajayil nivalva aas
nachnoj etatineß.— Texhtuß.�����

U titzßat qßu aa uqßaybßal

kanißch itxaypu u Jesuus sißaneß

14 1 Uncheeß kaßvaßtich
koßn qßii topon qßu nimla

qßii, tiß u Elchil Vatz Kamchil Tu
Egipto tuchß u Txßaßbßal Kaxhlaan
Txßix Yeßk Itxßamil, nichmotx-
ichok onkonla txumbßal qßu
qßesal uqßaybßal, tiß kanißch
itxaytu u Jesuus, ech siyatzßeß. Aß
nichbßanon u kam, qßu oksan yol
vatz Tioxh, tuchß qßu aa txumbßal
tetz u oßtla mantaar. 2 Loqß nich-
motxtal ech tzaß: —Yitß tu koj u
nimla qßii sakubßan te, ech yeßk

txabßkin lißan qßu tenam.—
Texhtuß.

U toksal txßumqßixsabßal

tiß u Jesuus

3 Uncheeß atich u Jesuus tu
Betaania tu otzotz xeß u Xhim,
vaßl chßaßkßißich. Atich ok vatz
meexha, tuul opon maßl u ixoj
iqßomich maßl tal bßaßnla tzßaj
taqßo, atich txßumqßixsabßal tuul.
Tiira bßaßnla nardo, sibß ijaßmel.
Ech iqßipeßl itziß u tal tzßaj utz,
taqß jeß u txßumqßixsabßal tiviß u
Jesuus.

4 Ech motx lakp iviß unjolol tiß
utz, tal tu taanima ech tzaß:
—¿Kantuß atziß aas maßkoßxh-
ibßuchleßl u txßumqßixsabßal tziß?
5 Aal bßaßn vetkojikßayi. Utz
saßaqßax vijaßmel tu qßu meßbßaß.
Tan maas 300 jaßmel qßii aqßon
seßenku koj atziß.— Texhtuß. Ech
vaßlich motx teesat iqßii u ixoj tiß
vaßl ißana.

6 Pek tal u Jesuus ech tzaß:
—Kam esaß te. Kantuß nikoßxh-
ekalabßtziiu tan, maßl bßaßnil
vetißanlu ve atziß. 7 Aatz qßu
meßbßaß netaleß tziß, bßenamen
koßxh atil texoßl atziß. Utz lebßan
u bßaßnil te jatu. Pek aatz in
tan, bßenamen koj saßatinin
texoßl. 8 Tan aatz u ixoj tziß,
vetißanlaß jankßal vatz ipuunto.
Vetibßaxabßsa el itxßumqßixsal
vunchißl tzaß tiß u mujbßal vetz
aas lakamin. 9 Utz nißxhtekßval
sete, til chit sapaxsalik itziiul u
bßaßnla chusbßal tu u vatz
amlika txßavaß tzaß, sayolax
kßasußl vaßl vetißan u ixoj tziß;

nachbßal taanima.— Texh u
Jesuus.

U talaßtzißit tibß u Judas

tiß ikßuchax u Jesuus

tu qßu txayol tetz

10 Uncheeß aatz u Judas aa
Cariote vaßl atich ok xoßl kabßlaal
qßu chusulibß, bßen xeß qßu qßesal
oksan yol vatz Tioxh tiß toksal u
Jesuus tiqßabß. 11 Ech motx chit
txuqßtxun qßu qßesal oksan yol
vatz Tioxh aas tabßitaß. Utz ta-
laßtzißi tek ipuaj u Judas tiß vaßl
sißaneß. Ech aatz u Judas tan,
nichtekißan tiß kanißch toksal u
Jesuus tiqßabß sißchißaneß.

Vinimat u kostuumbre

u Jesuus tuchß qßul ichusulibß

tiß u nimla qßii

12 Uncheeß aatz ißan tu u
bßaxa qßii tetz u nimla qßii, ayaß u
Txßaßbßal Kaxhlaan Txßix Yeßk
Itxßamil, tal qßu chusulibß tu u
Jesuus ech tzaß: —¿Til asaß saku-
bßanvu tuch u echbßubßal tetz
kußebßal qßii? Ech saqechbßu vaßl
ninalchittechbßul tu u nimla
qßii.— Texh te. Tan aß u qßii vaßl
niyatzßvu qßu karneßl qßu Israeel
vaßl satechbßu kußqßii tiß u Elchil
Vatz Kamchil Tu Egipto.

13 Ech aatz u Jesuus, ichaj
bßen kaßvaßl qßul ichusulibß utz,
tal bßen te ech tzaß: —Bßenojex tu
tenam utz, letila tan, loßok maßl u
vinaj tebßey iqßomal maßl txeßn aß
taqßo. Utz laxambßubßenex tiß.
14 Utz til vaßl loßokku u vinaj
tziß, leqßila u bßaal otzotz. Letal te
ech tzaß: «Nital u chusul:

¿Keßch u atibßal vaßl savechbßuv
u echbßubßal tuchß qßul unchusul-
ibß vaßl nitechbßul tu u nimla
qßii? Chia.» Chajex te. 15 Ech
likßuch maßl u nimla tuul otzotz
sete tikaß chupul, bßanel tek
tucheß. Utz ech chßiansataj qech-
bßubßal tziß.— Texh te.

16 Ech bßen qßu chusulibß tu u
tenam. Utz til u atibßal ech chituß
vaßl tal u Jesuus te. Ech ibßantu
tuch u echbßubßal tziß vaßl ni-
techbßul tu u nimla qßii.

17 Aatz tek sotzsaj, opon u
Jesuus tuchß kabßlaal qßul
ichusulibß. 18 Utz tuul atich
vatz meexha, nichmotxitxßaßneß,
tal u Jesuus ech tzaß:
—Nißxhtekßval sete aas maßl sete
netxßaßn sunkßatza cheel tzaß,
soßoksanin tiqßabß qßu txayol
vetz.— Texhtuß.

19 Ech xeßt itxumun qßu
chusulibß. Utz junun ichßoti tu u
Jesuus ech tzaß: —¿Yitß tzik in?—
Chu te.

20 Ech tal u Jesuus ech tzaß:
—Maßl sete ex unchusulibß tziß,
ayaß vaßl ela nunchaaon tuchß tu
puraato.� 21 Tan aatz u Kßaola
vaßl bßennaj koßn aanima,
sakami. Utz nojchit aß nipaalku
tu qßu kam qßußl tzßibßamalka tiß
tu u Yolbßal Tioxh. Pek tilayol
sayaßk u vinaj, vaßl soßoksan
tiqßabß qßu txayol. Aal tek bßaßn
atziß yeßt koj itzßpi.— Texhtuß.

22 Ech tuul koßxh nichmotx-
techbßuneß, itxay u kaxhlaan txßix
u Jesuus utz, ijaj bßaßnil tiß. Ipixh
tuul utz, taqß tu qßu chusulibß.
Utz tal ech tzaß: —Tißextaj. Aß
vunchißl atziß.— Texhtuß.

23 Ech paj itxay u ukßabßal.
Utz taqß tu qßul ichusulibß aas
maßtich ikßamabßet Tioxh tiß. Ech
motx tukßa tetz tuul sikajayil.
24 Tal u Jesuus te ech tzaß: —Aß
vunkajal atziß vaßl nitel tiß u akß
nukßußm vaßl tetz kuybßal ipaav
sibßal aanima. 25 Utz nißxhtekß-
val sete aas yeßxhjatu veßt
savukßa u taßl ivatz uuva tzaß.
Pek analen savukßa u akß taßl
uuva tu maßl u qßii tu viQßesalail
u Tioxh.— Texhtuß.

U taltu u Jesuus aas

sakaßtziiun u Luß tiß

26 Ech taßxh veet ibßitzat u
bßitzal, motx bßen viß u muunte
vaßl Olivo.� 27 Utz tal u Jesuus
tu qßu chusulibß ech tzaß:
—Kajay ex samotxsotz ekßußl viß
tu aqßbßal cheel. Tan tzßibßamal-
ka ech tzaß:

«Sayatzßax u xeen karneßl utz,
saßtexhmotxpalun qßu
karneßl.» Chia. �

28 Pek loqß aatz maßt qßaav
vitzßpeß, sabßaxabßbßenin sevatz
tu Galilea.— Texh te.

29 Ech alax te tu u Luß ech
tzaß: —Kßuxh kajay samotxsotz
ikßußl saiß, aatz in tan, jatu koj
sasotz unkßußl saiß.— Texh te.

30 Tzaqßbßel tu u Jesuus ech
tzaß: —Nißxhtekßval see, aatz
yeßsaj toqß kaßpajul u bßaal tßel tu
u aqßbßal cheel, ox pajul maßt
aaltaß aas yootzajin.— Texh te.

31 Pek aatz u Luß, taßxh
txumel taqßo nichtal ech tzaß:
—¡Aßtzii sunqßißeß kßuxh sakamin
saiß! ¡Jatu koj savelabßekaßaxh!—
Texh te. Echat chit motx tal qßu
chusulibß sikajayil.

Viqßilat sikßlet Tioxh u Jesuus tiß

yeßk sapaal tu u il tzaßl

32 Uncheeß motx opon tu u
chikonbßal Getsemanii. Utz tal u
Jesuus tu qßul ichusulibß ech tzaß:
—Kßujeßojkaßex tzaß, taßn tuul
sunqßila sikßle Tioxh.— Texh te.
33 Ech tiqßot bßen u Luß tiß. Antu
u Jacobo tuchß u Xhan. Utz xeßt
tul maßl mam txumun tu
taanima. Tiira oks il. 34 Ech tal
tek u Jesuus te ech tzaß:
—¡Techal itxumun vaanxelal!

¡Saßtexhkamin taqßo nunnache!
Pek kaaojkaßex tzaß utz, itzßloj-
ex.— Texh te.

35 Ech xaan bßen bßiil. Pecheß
kuß vatz txßavaß. Utz iqßila sikßle
Tioxh. Utz ijaja aas yetz sißch-
veeti yeßk sapaal tu u mam il
tzaßl vaßl sapaalka. 36 Tal ech
tzaß: —Tateey, kajay kam niveet
saatz. Pek ¡eesaßin tu u mam il
tzaßl! Loqß aß saßan vatxumbßal;
yitß aß koj sapaal u vetz.—
Texhtuß.

37 Ech ul kßatz qßul ichusulibß.
Utz tila jolol koßn vatchiche. Utz
tal tu u Luß ech tzaß, vaßl Xhim
ibßii majte: —¿Xhim, vataßm koßn
naßan tzik? ¿Yeßxh aqßiß itzßeßchil
maßj oora tzik? 38 Itzßlojex. Utz
qßilataj sikßletaj Tioxh, ech yeßk
sakußex tu paav. Tan aatz u
aanxelal, nojchit vatz ikßußl
iqßilal sikßlel Tioxh; pek aatz u
chißl tan, yißsaß.— Texhtuß.

39 Ech bßen pajeß, ex iqßila
sikßle Tioxh. Ankoßxh tal qßu yol
qßußl tal bßaxa. 40 Ech qßaavußl
utz, tila vatchich koßn paj qßul
ichusulibß. Tan axhibßi tiira
techalich motx ikam tu vataßm.
Ech yeß nichmotxikan tel tuul.

41 Titoxpaj tek iqßaavußl u
Jesuus, tal tu qßul ichusulibß ech
tzaß: —¿Ankoßxh vatchelex utz,
ilannajkoßnex tzik? Vetißanlaß.
Oponyu u oora aas soßoksal u
Kßaola vaßl bßennaj koßn aanima
tiqßabß qßu aa paav. 42 Pek

¡lakpojex! Utz ¡koßtaj! Tan tul
vaßl saßaqßonin tu qßu txayol.—
Texhtuß.

Vitxaypu u Jesuus

43 Uncheeß ankoßxh nich-
iyolon u Jesuus, tuul opon u
Judas; ayaß maßl xoßl kabßlaal qßu
chusulibß. Sibßal aanima imol.
Jolol iqßomal ichßichß tuchß itzeß.
Ichaj qßu qßesal oksan yol vatz
Tioxh, tuchß qßu aa txumbßal tetz
u oßtla mantaar utz, tuchß qßu
qßesal qßatol tzii. 44 Ech aatz u
Judas, vaßl aqßon u Jesuus tu qßu
txayol tan, maßtich taltaß kam u
xheenya sißan tiß ikßuchleß. Tal

127 U Kuxh 14

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



ech tzaß: —Abßiste vaßl lun-
tzßutzßa, letxaya tan, aß i. Utz
letiqßo bßen. Bßoono ixeel
lebßana.— Texhtuß.

45 Ech opon u Judas kßatz u
Jesuus, tal te ech tzaß:
—Chusul.— Texh te. Ech
itzßutzßa. 46 Ech yakich opon qßu
aanima utz, itxay u Jesuus.

47 Pek aatz maßl tixoßl qßußl
atich tziß, ijuu ichßichß utz, ech
itzokßeßl ixichin maßl u taqßonom
qßu qßesal oksan yol vatz Tioxh.

48 Ech tzaqßbßu u Jesuus tala:
—Ayaßl aß itxayax maßj elqßom
nebßan ve, iqßomal echßichß tuchß
etzeß. 49 Jun qßii atichßin texoßl
tu viqßanalil u totztioxh. Nich-
unchusuneß utz, yeßt etxayin. Pek
loqß ech chit sißaneß. Tan aß
nitzojpu u Yolbßal Tioxh tzßibßa-
malka.— Texhtuß.

50 Ech kajay qßu chusulibß
motx elabßenka. Motx tek ooji.

Vitxaypu maßl u xiak

xamich tiß u Jesuus

51 Utz antu txaypu maßl u
xiak xamich tiß. Liikin bßußj koßn
atich ok tiß. 52 Pek aatz ißan u
xiak tziß, itxßol elchil. Ichajpuka
u liikin bßußj utz, tßußlich tekußen
aas bßeni.�

Vitxßolax inujul u Jesuus

53 Uncheeß ech iqßol bßen u
Jesuus xeß u qßesal oksan yol vatz
Tioxh. Utz imol tibß tereßn qßu
oksan yol vatz Tioxh majte qßußl
atil tijleßm. Antu qßu aa txumbßal

tetz u oßtla mantaar tuchß qßu
qßesal qßatol tzii. 54 Utz xamtich-
ka u Luß tiß u Jesuus tzian.
Yakich okoßp vatz qßanal xeß u
qßesal oksan yol vatz Tioxh. Utz
kßujeß xoßl qßu xeen tetz vikuenta-
il u totztioxh. Ilee tibß tziß xamal.
55 Ech aatz qßu qßesal oksan yol
vatz Tioxh, tuchß kajay qßu
qßesala, nichmotxichok ipaav aas
kam tiß satxaypik u Jesuus. Aß
isaß sayatzßaxi. Loqß yeß nich-
motxteloßp tuul. 56 Tan kßuxh
sibßal txakbßaßn txubßaßl jeß iyol tiß
u Jesuus, yeß nichikßul tibß qßul
iyol.

57 Pek chee unjolte, itxakbßaß
paj txubßaßl tiß u Jesuus ech tzaß:
58 —Aatz oß, vetmotxqabßi taltaß:
«Sunnil kuß vikuentail u totztioxh
vaßl bßanoßm koßn aanima tziß.
Utz tu koßn oxvaßl qßii sunbßanvu
vaßte, yitß ibßanoßm tereßn koj
aanima.» Chia.— Texh tiß. 59 Pek
nikoßxh tu vaßl tala tziß, nichkoj-
ikßul tibß qßul iyol.

60 Uncheeß aatz tek u qßesal
oksan yol vatz Tioxh, txakeß tu
xoßl utz, ichßoti tu u Jesuus ech
tzaß: —¿Yeßxh natzaqßbßu bßoj tiß
qßu kam nitalchu saiß tziß tzik?—
Texh te.

61 Aatz u Jesuus tan, tiira yeß
nichitzaqßbßeß.

Ech alax paj te tu u qßesal
oksan yol vatz Tioxh ech tzaß:
—¿Axh tzik viTxaaom u Techalla
Tioxh, ayaß vikßaol?— Texh te.

62 Tal tek u Jesuus ech tzaß:
—In chituß. Utz saßnaletil u

Kßaola vaßl bßennaj koßn aanima
kßujlel tisebßal u Tioxh tu u mam
tijleßm. Utz setil tul tu sutzß.—
Texhtuß. �

63 Aatz tek u qßesal oksan
yol vatz Tioxh, iqßix jeß toksaßm
kßatza tu kßaßnal utz, tala:
—¡Kam tereßn texhtiigo kusaß!
64 ¡Matz etabßi viyoqßtu u
Tioxh! Pek ¿kam setal tiß?—
Texhtuß.

Ech kajay qßu aanima alon
ikameß. Kamchil tetz motx tala.
65 Ech atia xeßt tzubßan u Jesuus.
Utz itxßut iatz tu bßußj. Ech nich-
iqßoseß. Utz nichichßoti te ech
tzaß: —¡Ala, abßil vetqßoson-
axh!— Chu te. Ech paqßax ok
ivatz tu qßu xeen tetz vikuentail
u totztioxh majte.

U teesat tibß u Luß tuul

aas tootzaj u Jesuus

66 Uncheeß aatz u Luß, atich
kußl tu qßanal, tuul opon maßl vi-
kßulanal u qßesal oksan yol vatz
Tioxh. 67 Utz nichilee tibß u Luß
tziß xamal. Tii chit isaji utz, tal te
ech tzaß: —Ant axh majte, atichß-
okßaxh tiß u Jesuus aa
Nazareet.— Texh te.

68 Pek aatz u Luß tan, teesa
koßn tibß tuul. Utz tala: —Yeß
vootzaj abßil naaleß. Kam nabß
koßxh naal bßa.— Texhtuß. Ech
elußl tziß u okebßalop vatz qßanal,
tuul oqß u bßaal tßel.

69 Aatz u kßulanal, taßxh paj
til u Luß, tal tu qßu aanima qßußl

atich tziß ech tzaß: —Aatz vaßl
tziß, imol atziß.— Texh tiß.

70 Pek aatz u Luß tan, teesa
koßn paj tibß tuul. Ech bßiil koßxh
tuul, aatz qßu aanima atich tziß,
tal tu u Luß ech tzaß: —Nojchit
axh imol atziß tan, axh aa
Galilea. [Utz ela vayolon
tuchß.]— Texh te.

71 Ech aatz u Luß, xeßt koßn tal
tzßejbßal yol. Vaßlich toksat Tioxh
tuul nichtal ech tzaß: —Yeß
vootzaj abßil u vinaj netaleß
tziß.— Texhtuß.

72 Ech tuul oqß u bßaal tßel
tikaßpaj. Utz ul tek qßul iyol u
Jesuus sikßußl u Luß vaßl alax te
ech tzaß: —Aatz yeßsajen toqß
kaßpajul u tßel, ox pajul maßt
aaltaß aas yootzajin.— Texhich
te. Ech ul qßu yol sikßußl u Luß tziß
utz, itzßejeßl oqßel.�����

U tiqßol opon u Jesuus

vatz u Pilato

15 1 Uncheeß tiira qßalaßm,
motx imol tibß qßu

qßesala xoßl qßu Israeel. Ayaß qßu
qßesal oksan yol vatz Tioxh, tuchß
qßu aa txumbßal tetz u oßtla
mantaar, tuchß qßu qßesal qßatol
tzii. Ech qitzel ibßen u Jesuus
ißana. Ex taqß tiqßabß u
gobernadoor aa Roma vaßl Pilato
ibßii.

2 Ech aatz u Pilato, ichßoti tu
u Jesuus ech tzaß: —¿Axh tzik u
tijlenal qßu Israeel tzaß?— Texh
te.

Tzaqßbßel tu u Jesuus ech tzaß:
—Ayaß vaßl naaleß tziß.— Texhtuß.
3 Vaßlich motx ixochtu u Jesuus
qßu qßesal oksan yol vatz Tioxh,
tiß sibßal kam vatz u Pilato.

4 Ech aatz u Pilato, ichßoti paj
tu u Jesuus ech tzaß: —¿Kantuß
yeß natzaqßbßeß? ¿Yetz niil tzik
kam koßn tiß nixochpikßaxh?—
Texh te.

5 Pek aatz u Jesuus, nikoßxh
tzaqßbßu koj pajeß. Ech nichtexh-
isotz ikßußl u Pilato taqßo.

U talax ikam u Jesuus

6 Pek aatz nichibßanax tu u
nimla qßii, jun yaßbß nichichajpul
maßl preexhu. Loqß qßu tenam
nichjajon abßiste visaß sachajpi.
7 Ech atich maßl u vinaj,
Barrabaas ibßii. Atich kuß tu
preexhuil tuchß unjot imol tan,
motx ißan maßl txabßkin utz, motx
yatzßoni. 8 Ech opon qßu tenam
vatz u Pilato. Utz xeßt motx ijajeß
aas sachajpul maßl preexhu echaß
ninalibßanaxeß.

9 Utz tzaqßbßel tu u Pilato ech
tzaß: —¿Aß tzik esaß aß sunchajpu
u tijlenal qßu Israeel tziß?— Texh
tiß u Jesuus. 10 Tan tootzajich u
Pilato, aas chißikßußl nichmotxißan
qßu qßesal oksan yol vatz Tioxh
tiß, kßuxh tiqßo opon siatz. 11 Pek
aatz qßu qßesal oksan yol vatz
Tioxh, motx ichajtzißi qßu tenam
aas aß sijaj ichajpu u Barrabaas.

12 Ech aatz u Pilato tan, tal
paj ech tzaß: —¿Kam sunbßan tu
vaßl tijlenal qßu Israeel cheßex tiß
tziß uncheeß?— Texhtuß.

13 Ech motx qetun taltu ech
tzaß: —¡Jeßoj vatz kurus!—
Texhtuß.

14 Tal paj u Pilato ech tzaß:
—¿Kam mam onkonil vetißana
uncheeß?— Texhtuß.

Pek aal koßn techal iqetun
motx ißana. Motx koßn paj tal ech
tzaß: —¡Jeßoj vatz kurus!—
Texhtuß.

15 Ech aatz u Pilato, ipaasa
chit ikßußl qßu tenam. Ichajpu u
Barrabaas. Utz tal tek itzßußmal u
Jesuus. Ech taqßtu tzii sajeß vatz
kurus.

16 Ech aatz qßu sol tan, tiqßo
bßen u Jesuus tu u vatz iqßanalil
u qßesal qßatbßal tzii. Utz ech
imol tibß kajay qßu sol atich tziß.
17 Utz motx toksa maßl u bßaßnla
liikin kaj oksaßm kßatza. Utz
motx taqß jeß maßl chßißx koroona
tiviß. � 18 Ech xeßt motx taqß
ichajlichil u Jesuus; loqß telabßal
iqßii nichißaneß. Tal te ech tzaß:
—¡Techal axh, axh tijlenal qßu
Israeel!— Texh te. 19 Utz motx
ipaqß tzeß iviß. Itzubßa ivatz. Utz
pecheß siatz. Atil tatin siatz tilon
tu qßul nichmotxißaneß. �

20 Uncheeß aatz tek veet teesat
iqßii u Jesuus, motx teesa u kaj
oksaßm kßatza utz, iqßaavixsaßok

u toksaßm. Ech tiqßo elußl tiß u
tenam. Taqß jeß vatz kurus.

U taqßax jeß u Jesuus vatz kurus

21 Utz ikßul maßl u vinaj,
Xhim ibßii aa Cirene; aalich tul
jaßjtzeß. Itat u Alejandro tuchß u
Rufo. Utz taßxh iyaßlu tiß tiqßol
vikurus u Jesuus.

22 Ech iqßol bßen u Jesuus tu u
txßavaß Goolgota. Tatibßal bßajil
iviß kamnaj, chu u tokebßal.
23 Utz aqßax taßl uuva te yuuel
tuchß u kßayla taßl tzeß mirra. Pek
yeßt koßn isaß tukßaleß.� 24 Ech
taqß jeß u Jesuus vatz kurus. Utz
ißan maßl saach qßu sol tiß qßu
toksaßm aas abßil lasuertiin tala;
kam satiqßo sijununil.

25 Aß chit a las 9 tetz qßalaßm
aas motx taqß jeß u Jesuus vatz
kurus. 26 Ech motx itzßibßa jeß
tiviß u kurus vipaav u Jesuus aas
nichmotxtaleß. “�������� �	


�������.” Chia. 27 Utz taqß jeß
kaßvaßt elqßom vatz kurus kßatza
majte. Maßl tisebßal utz, vaßt
timax. 28 [Ech itzojpu u yol vaßl
tzßibßamalka nital ech tzaß: —Aß
okku xoßl qßu aa paav.— Chia.]�

29 Ech nichipaal aanima vatz
u Jesuus. Utz nichiyiku iviß;
nichiyoqßeß. Nichtal ech tzaß:
—Eeß, ¿axh tzik vaßl sanilon kuß
vikuentail u totztioxh utz, tu
koßn oxvaßl qßii soßolekßaxh tiß

qßaav inukßaxeß naaleß? Qileß
qabßi. 30 Ech ¡eesa iibß tu u tzaßl
sajunal tziß! Kußenul vatz u kurus
tziß.— Chu te.

31 Echat koßxh ißan qßu qßesal
oksan yol vatz Tioxh tu u Jesuus
majte. Nichteesa iqßii. Utz nichtal
sivatzaj tuchß qßu aa txumbßal
tetz u oßtla mantaar ech tzaß:
—Teesa unjot aanima tu tzaßl,
pek yeß nitxßol teesat tibß.
32 Kußojul viTxaaom u Tioxh
vatz kurus tziß qabßi, u tijlenal
qßu Israeel. ¡Ech saqileß utz,
sakunima!— Texhtuß. Utz nich-
motxiyoqßon qßußl atich jeß kßatz
u Jesuus vatz kurus majte.

33 Ech aatz ißan chaqßaal qßii,
ok aqßbßal tu u vatz amlika
txßavaß kajayil. Anal eli ißan alas
3 kußqßii. 34 Utz aatz ißan tu alas
3 tziß, jankßal iyakßil u Jesuus
qetun tal tu ech tzaß: —Eloi, Eloi,

¿lama savaktani?— Texhtuß. Aatz
u tokebßal utz: —¡UnTioxh
chißin! ¡UnTioxh chißin! ¿kantuß
vetaaqßlukaßin sunjunal?—
Chia.�

35 Ech aatz unjolol tu qßußl
atich najaßch, taßxh tabßi u yol,
motx tal ech tzaß: —Matz etabßi;
u Elias nisikßle.— Texh tiß.

36 Ech aatz ißan maßl qßu
aanima tziß, jutzini; ex ijilu maßl
esponja tu minaagre. Iqitzoßk tiß
maßl tzeß. Ech taqß jißop titziß u

Jesuus. Sitzßutzßeßl u minaagre tiß
tala. Tuul nichtal ech tzaß:
—¡Kam esaß te! Saqileß qabßi satz-
uleesaloj tu u Elias.— Texhtuß.

37 Pek aatz u Jesuus tan,
jankßal iyakßil qetuni utz, kami.
38 Ech aatz u mam liikin bßußj
vaßl jatxonnaj tetz tuul u totz-
tioxh, tzilmi. Kaßvaßl el tuul. Aal
ikußl itzilmeß ißana. 39 Ech aatz
u qßesal sol, txaklich vatz u
Jesuus, tila aas ech iqetun u
Jesuus tziß el ikßußl. Tal tek ech
tzaß: —Aatz u vinaj tziß, ¡nojchit
aß viKßaol u Tioxh atziß!—
Texhtuß.

40 Atich unjolol ixoj tixoßl
majte: u Liß aa Magdala, tuchß u
Liß vinan u Jacobo u chßooala,
tuchß vinan u Xhep utz, tuchß u
Salomee. Nichkoßxhmotxisajin
kßasußl tzian. 41 Aß qßu ixoj
nichiloch u Jesuus aas atich tu
Galilea. Utz sibßal tereßn ixoj
atich majte qßußl xamich tiß u
Jesuus, opon tiß tu Jerusaleen.

Vimujax u Jesuus

42 Uncheeß sißchtekxeßt u
ilanbßal qßii. Nichxeßtisotz saj. Aß
chit nichibßankeßl tuch qßu
aanima. 43 Aatz maßl u jikomla
vinaj, Xhep ibßii aa Arimatea,
bßenoßk xeß u Pilato. Utz yeßk
ixoßval ijaj vichißl u Jesuus te.
Atich ok u Xhep xoßl qßu qßesal
tenam. Antu nichchßian u
tulebßal viQßesalail u Tioxh
majte. 44 Sotzel ikßußl u Pilato
aas tabßi maßtich tel ikßußl u
Jesuus. Ech isikßle ul u qßesal
sol, tabßi te nojchixh kamya.

Utz jankßalich ikameß. 45 Utz
ech tal u qßesal sol tu u Pilato
aas nojchit maßtich ikam u
Jesuus. Ech taqß tek vichißl tu u
Xhep. 46 Iloqß tek maßl bßaßnla
bßußj u Xhep. Utz ex tiqßo kußl
vichißl u Jesuus vatz kurus.
Ibßach ok tu u bßußj. Utz ex
toksa tu maßl u mujbßal tu sivan
vatz peepu bßanichnale. Utz
toksaka vaßt sivan, jupibß itziß u
jul. 47 Aatz u Liß aa Magdala,
tuchß u Liß vinan u Xhep, nich-
isaji bßaßnil til vaßl aqßlikka
vichißl u Jesuus.�����

U qßaavtitzßpu u Jesuus

16 1 Uncheeß taßxh paal u
ilanbßal qßii, aatz u Liß

aa Magdala, tuchß u Salomee,
tuchß u Liß vinan u Jacobo, motx
iloqß txßumqßixsabßal satoksa tiß
vichißl u Jesuus tuul tala. 2 Utz
tiira kußsaj, anal nichitoop qßii
tu u bßaxa qßii tetz u xhemaana,
motx bßen qßu ixoj tu u mujbßal
tetz u Jesuus. 3 Utz nichmotxtal
sivatzaj ech tzaß: —¿Abßil chaj
bßoj laeesan u sivan, jupibß itziß
u mujbßal atziß?— Texhtuß.

4 Pek taßxh motx oponi, aß
tek tila aas maßtich teesal u
mam sivan tziß u mujbßal.
5 Yakich motx okoßp tuul. Utz
aß tek til maßl u xiak kßujlich tu
sebßal. Chelkin saj oksaßm atich
ok taqßo. Utz yakich motx
xoßvoj. 6 Pek alax te tu u xiak
ech tzaß: —Yeß koßxh xoßvex. ¿Aß
tzik nechok u Jesuus aa
Nazareet vaßl aqßax jeß vatz
kurus? Yeßkan tzaß. ¡Qßaav itzßpi

tikaßpaj! Sajitaj vaßl aqßaxkuka
vichißl etileß.

7 Pek aatz cheel, bßenoj etal tu
u Luß tuchß tu qßul ichusulibß, aas
bßaxabßyu bßen sevatz tu Galilea.
Utz aß setilvu tziß, echaß vaßl alel-
nalka sete taqßo.— Texh te.

8 Ech atiyeßka chit kßasußl qßu
ixoj tziß u mujbßal tziß tan,
techalich motx itßuntßußlan tu
xoßval. Loqß yeßxhabßil maßj e
talva tan, techalich motx
ixoßveß.

Vichee u Jesuus

vatz u Liß aa Magdala

9 [Aatz qßaav itzßpu u Jesuus
qßalaßm, tu u bßaxa qßii tetz u
xhemaana, aß chit bßaxa ilon u Liß
aa Magdala, vaßl eesal jujvaßl
tioxhil txßißlißinaj kßatza tu u
Jesuus. 10 Ech aatz u Liß, ex tal u
yol tu qßußl xambßu tiß u Jesuus.
Tan vaßlich motx itxumuneß utz,
nichmotxtoqßeß. 11 Ech kßuxh
motx tabßi aas itzßlel u Jesuus
utz, maßt tilax tu u Liß, yeßt koßn
motx inima.

Vichee u Jesuus

vatz kaßvaßl qßul ichusulibß

12 Pek xamtich paj tuul ilax u
Jesuus tu kaßvaßl qßu chusulibß. Aß
chit atich ok tiß maßl u bßey maßt
jaßjtzeß. Loqß ijal tiloneß aas chee
siatz. 13 Ech motx paj qßaav qßu
vinaj tziß; ex tal tu tereßn qßul
imol. Pek yeßt koßn paj nimal
majte.

U taqßax ichaj qßu chusulibß

tu u Jesuus

14 Uncheeß tiyaßtebßal tekußen,
aß tek cheek vatz junlaal qßu
chusulibß. Aß chit kßujlich ok vatz
meexha. Utz yaal tu u Jesuus
tan, yeßt koßn motx inima qßußl
ilon aas maßt qßaav titzßpeß.

15 Ech aatz u Jesuus tan, tal
te ech tzaß: —Bßenojex tu u vatz
amlika txßavaß kajayil. Utz
paxsataj itziiul u bßaßnla chusbßal
tu kajay aanima. 16 Ech abßil
lanimani utz, libßan ivautiismo tu
aß, sachitpu tu vipaav. Pek abßil
yeß laniman tan, saßalax ikuß u
choobßal paav tiß. 17 Utz aß qßu
xheenya sißan qßußl saniman u
Tioxh tzaß: satojcha el tioxhil
txßißlißinaj tu vunbßii utz, sayolon
tunjot akß yolbßal. 18 Kßuxh sa-
motxitxay txßißla txokop tiqßabß
utz, kßuxh satukßa veneno,
yeßxhkam sißan taqßo. Sataqß jeß
iqßabß tibßa yaßv utz, sißan bßaßn u
yaßv taqßo.— Texhtuß.

Vibßenjeß u Jesuus tu Amlika

19 Uncheeß taßxh veet yolon u
kuBßaal Jesuus, iqßol jeß tu
Amlika. Utz chßuxheß tisebßal u
Tioxh. 20 Ech bßen qßu chusulibß.
Til chaj koßxh motx ex ipaxsav
paal u yolbßal Tioxh. Utz aß chit
imol u kuBßaal tan, kaana
txaichil nichißaneß. Ech nich-
ikßucheß aas aß vinujul vaßl nich-
motxtaleß. Aßi.]

QßU BßAßNLA CHAJ CHUSBßAL

TETZ U JESUUS ITZßIBßA U LUCAS

Yol tiß u uß tzaß

Aatz u uß tzaß, aß tzßibßan maßl u vinaj Lucas ibßii. Aa tzßakich u taqßon u

vinaj tziß. Ech nital Qßu Niman Tetz U Jesuus Tu Colosa 4.14. Aßich imol u

Pablo paal tiß ipaxsal itziiul u yolbßal Tioxh. Tiira kßujlebßalich kßußl ilochon

u Lucas ißan kßatz u Pablo. Antu itzßibßa u uß vaßl Qßu Bßaßnla Chaj Kam

Bßanel (Hechos) ibßii. Nimnaßl tu viyoloneß aas tekß tootzaj u yolbßal griego.

Pek yeß ootzajibße til tenam jejlichku u Lucas tziß.

Nitalcheß aas kamal tixoßl u yaßbß 58 — 63 m.t.J. itzßibßava. Kamal tu

Greecia.

Taßntioxh tu u Lucas aas itzßibßa u Yolbßal Tioxh tzaß. Utz loqß koßnkoxh

itzßibßa. Pek itxakunsa vitxumbßal tiß itzßibßataß. Tan bßaxal nal ichok inujul

bßaßnil vixeßal qßu kam itzßibßa tziß. Ikßuti jeß ikßuti kuß vinujul, kßuxh yeßt tila

tabßi. Aß tokeß niyolonka aas nojchit aß isaß aß satal qßu bßaßnla chusbßal ichus

u Jesuus tu qßu aanima. Yitß taßxh koj titzßa itzßibßaleß kam bßanel tu u vatz

iqßii isaj u Jesuus ißana, pek nojchit aß titzßa qßu chusbßal vaßl satxakun tu qßu

aanima kajayil. Atil kam nital u Lucas tzaß aas yeßxhkaßt tu U Tio nikoßxh tu

U Kuxh. Aß u uß vaßl nim vatz oxvaßt qßu uß tetz bßaßnla chusbßal tzßibßali.

Aatz qßu yol itzßibßa u Lucas tzaß, tetz maßl u tamiigo Teoofilo ibßii.

Nimanich tetz u Jesuus u Lucas tziß, pek kamal yitß oknajich koj tiß u tuqßay-

bßal qßu Israeel. Ech tiira aß ibßoßqßol siatz u Lucas vipaxsal u yolbßal Tioxh

xoßl qßu puera aanima. Utz ibßoßqßol majte, kam qßu kam ißan u Tioxhla

Espiiritu.

Aß u jatxbßal tibß qßu yol tu u uß tzaß.

1) 1.5—2.52 Niyolon tiß u titzßpebßal u Xhan, bßanol vautiismo, tuchß

u titzßpebßal u Jesuus. Niyolon tiß u aanjel vaßl Kap ibßii, aas yolon

tuchß u Zacarias utz, tuchß u Liß. Niyolon tiß vibßitzat Tioxh u Liß

utz, vibßitzat Tioxh u Zacarias. Utz niyolon tiß qßu kostuumbre

bßanax tu u tal Jesuus tuchß u tal Xhan aas analich koßxh titzßpeß.

2) 3.1—4.13 Niyolon tiß vaßl ißan u Xhan, bßanol vautiismo, tiß u

Jesuus utz, tiß u tok u Xhan tu tzeß. Nital tiß vibßant ivautiismo u

Jesuus, tiß vibßanax provaal isubßax tu u txßißlißinaj utz, tiß qßul ikßuy

imam u Liß, vinan u Jesuus.

3) 4.14—9.50 Aß tek niyolonku tiß qßu kam ißan u Jesuus tu Galilea.

Nitaleß til chusunka; til imolvu tibß tuchß qßul ichusulibß; til ibßanvu

txaichil. Nitaleß aas paal u Jesuus tu tzaßl; kami utz; qßaavitzßpi.

Nital tiß u qßaavtitzpixsat unjolol kamnaj; tiß vijalpixsat tibß u

Jesuus utz; tiß vibßen u Jesuus tu atibßal xeß u Xhim, u fariseo.

4) 9.51—19.27 Aß nital tiß qßu kam qßußl ikßam tiß u Jesuus tu vichus-

uneß: tiß u vinaj aa Samaaria vaßl itxum iatz u kßaxbßinaj; tiß u

viikuxh vaßl yeß nichichee ivatz; tiß u mam echbßubßal vaßl ißan maßl

u vinaj; tiß u kßaola vaßl itzßejxixsa tibß, loqß qßaavußl xeß vitat; tiß u

txßiiol iqßii tuchß u Laazaro; tiß u txakay ixoj tuchß u aa paavla

juees; tiß u fariseo tuchß u kßulul jaßmel alkavaar utz; tuchß tiß

itxakunsal u puaj.

5) 19.28—24.53 Tiyaßtebßal tanul, aß tek niyolonku tiß qßu yaßtebßal

kam ißan u Jesuus tu u vatz iqßii isaj tu Jerusaleen. Echaß u toksal

iqßii tu u tenam aas opon tu Jerusaleen. Niyolon tiß teesal iqßii tu

qßu qßesala; tiß vitxaypu u Jesuus, vixochpeß, vijeß vatz kurus, vi-

yatzßpeß, vimujleß, u qßaavtitzßpeß utz, vibßenjeß tu Amlika.

QßU BßAßNLA CHAJ CHUSBßAL

TETZ U JESUUS ITZßIBßA U LUCAS��

Viqßilal u Teoofilo

1 1 Sibßax koßxh aanima motx
tzßibßan qßu kam qßußl nojchit

uchnaj tu kuxoßl. Tzißtzoch talax
nißaneß, 2 kam chit echaß talax qe
ißan qßußl ilon tixeßtebßal. Tan antu
motx alon paal u yolbßal Tioxh.
3 Pek aatz cheel bßaßnla vinaj
Teoofilo, vetvitzßa majte aas bßaßn
tzißtzoch itzßibßal talax qßu kam
sunbßan see tziß. Tan maßxh
unchokl inujul bßaßnil. Kuenta-
chitßin tiß ichßotileß aas kam qßu
kam qßußl uch tixeßtebßal. 4 Ech
sootzaji vinujul qßu kam bßaßnil
qßußl chusel see.

Viqßilal u Zacarias tu u aanjel

5 Uncheeß aatz ißana, aas atich
ok u Herodes tu ijlenalil tikuenta
Judea, atich maßl u oksan yol
vatz Tioxh, Zacarias ibßii. Aß
atichk ok xoßl untanul qßu oksan
yol vatz Tioxh qßußl “Abias” chu
teßleß. Atich tixoj u Zacarias tziß;
Xheßp ibßii, itußxh ixalam u
Aroon.� 6 Utz tiira jikomich tatin

vatz Tioxh sikaßbßil. Yeßxhkam
nichiyolpu tiß inimal qßul
imantaar u kuBßaals Amlika.
7 Pek jolol yeßkich initxaßa. Tan
yeß nichtitzßnan u Xheßp. Utz
sibßich tek iyaßbß sikaßbßil.

8 Uncheeß aatz atich ok u
Zacarias titurno tiß toksal yol vatz
Tioxh tuchß qßul imol, 9 kavaal
kuß tiß u Zacarias tziß aas aß sabßen-
oßk tu tuul u totztioxh vatz u
kuBßaals Amlika tiß en ikßachax u
kaxhlaan pom. Tan ech u
kostuumbre nichibßanaxeß.�

10 Ech tuul nichitzßeß u kaxhlaan
pom, nichiqßila sikßle Tioxh qßu
mam tenam qßanal. Tan echich u
oora nitzßeßsal u kaxhlaan pom
vatz Tioxh jun qßii. �

11 Utz chee maßl viaanjel u
kuBßaals Amlika vatz u Zacarias.
Txakeß tisebßal u nachbßal Tioxh
tu vaßl nikßachlik u kaxhlaan
pom. 12 Ech taßxh til u aanjel u
Zacarias, yakich sotzoj ikßußl. Utz
techalich tek ixoßveß.

13 Pek aatz u aanjel, tal te ech
tzaß: —Zacarias, yeß koßxh

� 1.5 Choktaj u Croonicas I 24.10; u Eexodo 28.1.
� 1.9 Choktaj u Eexodo 25.6; 30.1, 7-9; Qßu Kam Ibßaxabßsa Ikßuchax U

Tioxh (Apocalipsis) 8.3-5.
� 1.10 Aatz u pom nital tzaß, aß nikßam tiß viqßilal sikßlel Tioxh. Nibßen jeß u

yol xeß Tioxh, echaß ibenjeß u sibßel kaxhlaan pom vaßl nital tu Qßu Kam

Ibßaxabßsa Ikßuchax U Tioxh (Apocalipsis) 8.3-4. Aß nichibßanax u kam tziß

aas nichikßachax u txßoloßm tetz qßalaßm alas 7.30.

xoßvaxh. Tan vettabßilaxh u
Tioxh tiß vaqßilat asikßletaß. Ech
aatz u Xheßp, val iixoj, sachee
maßl tal titzßin. Utz Xhan ibßii
looksa. 14 Ech sachißbßaxh, sa-
txuqßtxunaxh. Utz sibßal aanima
satxuqßtxun tiß u titzßpebßal
majte. 15 Tan sibß tatin vatz
Tioxh sißaneß. Yitß saßkojtukßa
txßamla taßl uuva tuchß qßabßansa-
bßal. Pek aß saok u Tioxhla
Espiiritu kßatza bßaßnil tuul
ankoßxh atil tu tuul vinan.�

16 Utz sibßal qßu Israeel saok
kßatz u kuBßaals Amlika taqßo.
Ayaß viTioxh. 17 Ech sabßaxabß
vatz u Tioxh. Utz ech tijleßm,
ech itxumbßal u Elias sißaneß, u
alol tetz u yolbßal Tioxh. Tan
saok ibßaßn qßu txutxa bßaala
tuchß qßul ikßaol imeßal taqßo.
Utz saok qßu qelol tu jik taqßo.
Sinima vitxumbßal qßußl jikom.
Ech sichßiansa maßl tenam aas
nojchit tiira ayaßl ikßußl tiß u
kuBßaals Amlika.— Texh u
aanjel. �

18 Ech tal tek u Zacarias tu u
aanjel ech tzaß: —¿Kam techlal
aas satiqßo tibß u kam naaleß tziß?
Tan in tek qßes utz, qßestu u vixoj
majte.— Texhtuß.

19 Tzaqßbßu u aanjel utz, tal te
ech tzaß: —In Kap. Bßenamen
atilin vatz u Tioxh. Utz vetichaj-
in tiß talax u bßaßnla yol see tziß. �

20 Pek yeßn koßn anima. Ech aatz
cheel, samemtßaxh. Utz yeßkan

satxßol yol. Analen sayolonaxh
aas latiqßo tibß u kam tziß tan,
yeßn koßn anima vunyol vaßl
nojchit satzojpu titiempoil.—
Texh u aanjel.

21 Tuul aatz qßu tenam tan,
nichmotxichßia telußl u Zacarias.
Utz nichtekmotxisotz ikßußl tan,
yeßxh nichtelußl tu u totztioxh.
22 Ech aatz elußl u Zacarias, yeß
nichitxßol veßt yol. Tu xheenya
texh nichiqßilav qßu aanima. Tan
memich tekußen. Ech motx el
itxumbßal qßu aanima tuul aas
visioon til tu u totztioxh. 23 Utz
taßxh tzojpu u taqßon vatz Tioxh,
bßen tek tu tatibßal.

24 Uncheeß xamtich tek tiß qßu
qßii tziß, ißan tek tiichajla yaabßil
u Xheßp, u tixoj u Zacarias. Utz
oßvaßl ichß atich koßxh tu atibßal.
Yeßxhat nichelka. 25 Utz tal ech
tzaß: —¡Ech vuntzaqßbßel vetißan
u kuBßaal atziß! Yaßy tek tel unqßii
xoßl qßu aanima. Tan saßtekatin
vitzßin.— Texhtuß.

Viqßilal u Liß tu maßl u aanjel

26 Uncheeß taßxh el vaajil ichß
tuul, chajax paj bßen u Kap
viaanjel u Tioxh, tu maßl u tenam
Nazareet tikuenta Galilea.
27 Opon xeß maßl u ixviak yeß
tootzaj vinaj, Liß ibßii. Oknajich
maßl u xiak tiß, Xhep ibßii, itußxh
ixalam u Daviid.

28 Ech taßxh okoßp u aanjel tu
vaßl atichku u Liß, tal te ech tzaß:

� 1.15 Choktaj u Nuumeros 6.1-4.
� 1.17 Choktaj u Malaquias 3.1; 4.5-6; u Isaias 40.3-5.
� 1.19 Choktaj u Danieel 8.16; 9.21.

—Cheentzikßaxh ixviak. Atil u
kuBßaal sakßatza. [Utz chißbßebßal
eetz vatz tereßn qßu ixoj.] Tan
vetitzßal maßl bßaßnil u Tioxh
saiß.— Texh te. �

29 Pek taßxh tabßi u yol u Liß
tziß, xaan taanima taqßo. Utz
nichtektitzßa aas kan chaj tokeß
ech alax te.

30 Ech aatz u aanjel, tal te
ech tzaß: —Liß yeß koßxh
xoßvaxh tan, vetitzßal maßl
bßaßnil u Tioxh saiß. 31 Ech
saßan tiichajla yaabßil. Sachee
maßl iitzßin, tal xiak. Utz
Jesuus ibßii looksa.

32 Tan techal talcheß sißaneß.
IKßaol u Tßankin Tioxh saßalchi.
Tan ijlenal saßaqßaxku bßen tu
u Tioxh u kuBßaals Amlika,
echaß u tijleßm u Daviid tan,
ikßuy imam. 33 Utz bßenamen
saßatin tu viQßesalail xoßl qßul
itußxh ixalam u Jacoob. Yeßk
iyaßebßal viQßesalail sißaneß.—
Texhtuß.�

34 Ech aatz u Liß tan, tal tek
tu u aanjel ech tzaß: —¿Kam
tokeß tan, aal yeß vootzaj
vinaj?— Texhtuß.

35 Tzaqßbßel tu u aanjel ech
tzaß: —U Tioxhla Espiiritu sußul
saiß utz, visulich u tijleßm u
Tßankin Tioxh sakuß saiß. Ech
tokeß xaannaj el kßatz paav u tal
nitxaß vaßl saitzßeßi. Utz iKßaol
Tioxh sißaneß.

36 Tan echaß val iitzßin aatzik
u Xheßp, vaßl yeß nititzßnaneß chu
teßleß, sachee maßl titzßin majte,
kßuxh qßeste. Vaajix ichß tatin tu
tiichajla yaabßil. 37 Tan kam koj
yeß saveet vatz u Tioxh.— Texh u
aanjel.

38 Ech tal tek u Liß ech tzaß:
—Aßtzii. Uchoj sunkßatza vaßl
naaleß tziß. Txßajaßm koßxh vetz
tan, atilin tiqßabß u kuBßaals
Amlika.— Texhtuß. Ech eltekbßen
u aanjel siatz.

Vibßen u Liß tiß en iqßilal u Xheßp

39 Uncheeß aatz ißan tu qßu qßii
tziß, oojeßl chit ibßen u Liß, bßen tu
maßl u tenam tikuenta Judea
xoßlaj muunte. 40 Utz opon tu
totzotz u Zacarias. Ech tal
ichajlichil u Xheßp.

41 Pek taßxh tabßi u Xheßp u
chajlichil, yakich yuqßußpanoj u
tal nitxaß vaßl atich kßatza. Ech ok
u Tioxhla Espiiritu kßatza bßaßnil.
42 Ech qetun taltu u Xheßp ech
tzaß:

—Chißbßebßal eetz vatz tereßn
qßu ixoj. Utz chißbßebßal tetz
val iitzßin vaßl saala.

43 ¿Kam vijleßm aas nußlaqßilaßin
tan, axh inan vunBßaal?

44 Tan taßxh vetvabßi vetaal un-
chajlichil, yakich
vetyuqßußpanoj u tal nitxaß
sunkßatza tu txuqßtxunchil.

� 1.28 Aatz qßu yol qßußl atoßk tu corchete [] tzaß, aß tokeß atil bßiil

kaßtziiunchil tiß. Tan bßenchimal atil tu unjolol qßu oßtla manuscrito utz, atil

unjote aas yeßk tuul. Jalel tibß tu qßu coopia tetz qßu manuscrito niyolonka.
� 1.32-33 Choktaj u Samueel II 7.12-13, 16; u Isaias 7.14; 9.6-7.

45 Ech techal axh tan, niman-
yaxh aas saßnaltzojpi kam vaßl
vettallu u kuBßaals Amlika
see.—

Texh te.

Vibßitzat u Tioxh u Liß

46 Aatz u Liß tan, tal tek ech
tzaß:

—Nuntßanbßaß vunBßaals Amlika
tu vaanxelal.

47 Utz nitxuqßtxun vaanima tiß
vunTioxh u Chitol vetz.

48 Tan vettillin u Tioxh aas in
niman tetz.

Ech chißbßebßal vetz
satal kajay qßu aanima qßußl

saßatin taabßaßbßen.

49 Tan sibß mamaj bßaßnil vet-
ißanlu u Mam Tioxh sunkßatza.

Techal vibßii tan, tzian kßatz
paav.

50 Tan ibßenaß ibßen koßxh
vitxumt iatz qßu aanima

qßußl atil tatin u Tioxh siatz.
51 Mamala chaj kam bßanel

taqßo.
Sotzsamal ikßußl qßu aanima

taqßo qßußl tßeßsunibß tiß qßu
kam nititzßa tu taanima.

52 Bßajel el taqßo qßu jeßsanibß
qßußl atil mamaj tijleßm.

Utz tßanbßaßmal taqßo qßußl yitß
jeßsanibß koj.

53 Tzßajel iatz tetz taqßo qßußl
nivaßyeß.

Utz maaließl tetz qßu txßiiol iqßii
taqßo.

54 Lochel vitenam taqßo, qßu
niman tetz, ayaß oß Israeel.

Aß nitzojpi vaßl tala aas saßchit-
itxum kuvatz.

55 Tan ech vaßl alel nal tu u
kukßuy kumam Abrahaam
taqßo,

tuchß tu qßul itußxh ixalam yeßk
iyaßebßal.— �

Texh u Liß.

56 Utz kamal oxvaßl ichß ißan u
Liß xeß u Xheßp. Ech qßaavtekbßen
tu tatibßal.

U titzßpu u Xhan

57 Uncheeß aatz tek tzßaj u
tiempo aas sachee u titzßin u
Xheßp, itzßpu maßl tal titzßin,
xiak. 58 Utz motx chit txuqßtxun
qßu titzßin tatzik tuchß qßu tetz
tzßalol aas tabßi u mam bßaßnil
ißan u Tioxh kßatza.

59 Utz aatz tek tzßaj vaaxajil
qßii titzßpeß, motx tiqßo bßen u tal
nitxaß tu viqßanalil u totztioxh, tiß
satzokßax el bßiil ichißl. Utz aß
sißchtaqßvu bßen sichßexel vitat.
Zacarias ibßii sißchißaneß. � 60 Pek

� 1.46-55 Choktaj u Samueel I 2.1-11; u Salmos 111.9; 48.3; 113.5-9; u

Isaias 61.10; u Geenesis 17.7; 30.13.
� 1.59 Aatz nitzokßax el bßiil ichißl qßu talaj xiak ißan qßu Israeel utz, aß

nitzokßeßl bßiil vijußtebßal u tzßußmal vichukßubßal. Ayaß vaßl “circuncisión”

chu tu kastiya. Choktaj u Geenesis 17.10-14; u Leviitico 12.3.

tal vinan u tal nitxaß ech tzaß:
—Yeßka, Xhan ibßii soßoki atziß.—
Texhtuß.

61 Utz ech alax te tzaß:
—¿Kam tokeß tan, keßch koj maßj
iitzßin aatzik aas ech ibßii tziß?—
Texh qßu aanima.

62 Uncheeß bßanax tek
xheenya tu vitat. Chßotil te aas
kam ibßii isaß satoksa. 63 Ech
ijajtu maßl tal aqßen u Zacarias.
Utz itzßibßa kuß siatz ech tzaß:
—Xhan ibßii atziß.— Texhtuß. Ech
kajay qßu aanima nichtexhisotz
ikßußl taqßo.

64 Utz tu koßxh u mußkßul
tziß, yakich tepaj itxßol yol u
Zacarias. Aß bßaxa toksa iqßii u
Tioxh. 65 Yakich xoßvoj qßu tetz
tzßalol. Utz pax chit itziiul qßu
kam vatz qßu aanima tziß qßußl
jejlel tulaj muunte tikuenta
Judea. 66 Aatz kajay qßu
aanima qßußl abßin, nichtek-
ipensaarin taqßo. Utz nichtal ech
tzaß: —¿Kam tek tijleßm u tal
xiak sißaneß nitaleß tziß?— Chia.
Tan Tioxh chit atil kßatz u tal
nitxaß tziß.

Vibßitzat u Tioxh u Zacarias

67 Aatz u Zacarias, vitat u tal
nitxaß, ok u Tioxhla Espiiritu
kßatza bßaßnil. Ech tal unjolol yol
taqßo ech tzaß:

68 —Techal u kuBßaals Amlika,
u kuTioxh oß Israeel.
Tan vetßuliqßilaloß, oß itenam;
vetßulteesaloß tu tzaßl.
69 Vettaqßlußl maßl Mam Chitol

qetz,

maßl itußxh ixalam u Daviid, u
niman tetz.

70 Kam chit echaß vaßl alel nal
taqßo titziß qßu alol tetz vi-
yolbßal koßxtene qßußl txaael el
taqßo.

71 Tala aas aß saeesanoß
vatz qßu kukoontra utz,

vatz qßußl nichißnaßn ikßußl qiß.
72 Tala aas saßchititxum kuvatz.
Ech sitzojpixsa viyol ißan tu u

tioxhla nukßußm
alel nal taqßo tu qßu kukßuy

kumam.

73 Tan aß vaßl talaßtzißi tu u
Abrahaam u kukßuy kumam.

74 Silochßoß tala.
Saeloß vatz qßu kukoontra taqßo.
Ech yeßk kuxoßval sakunima

saqoksa.
75 Sakubßan vijikomal siatz.
Utz xaannajeloß kßatz paav

sakubßaneß
jatvaßl vatz kuqßii kusaj

saßatini.

76 Pek aatz axh tal neß tan,
axh alol tetz viyol u Tßankin

Tioxh sißaneß.
Sabßaxabßaxh vatz u kuBßaal.
Seßnapaxsa itziiul u tulebßal.
77 Ech satabßi vitenam aas

saßatin chitpichil tu paav,
saßatin kuybßal.

78 Ech tu vimam bßaßnil nitxum
kuvatz u Tioxh,
kßuxh nitaqßußl maßl u txijtxu-

bßal quxeß
vaßl aß vetkßaskußl tu Amlika.

79 Ech sitxijtxu qßußl atil tu
elqßej
tuchß qßußl atil texh ok vatz

kamchil.
Ech sitxijtxu kubßey,

bßey tetz u paas
sukuvatzaj.—�

Texh u Zacarias.

80 Uncheeß aatz u tal xiak,
chßiichil chit nichißaneß. Yakßin-
chil chit nißan itxumbßal kßatz
Tioxh. Aatz chßii tekußen, aß
atinku tu u tzßinlich tzaji
txßavaß. Anal kßasußl tziß aas xeßt
ul tal u yolbßal Tioxh xoßl qßu
Israeel.���

U teesal tachul qßu aanima

2 1 Uncheeß aatz ißan tu qßu
qßii tziß, teesa maßl u

mantaar u ijlenal Augusto Cesar
aas kajay qßu aanima seßel
tachul. 2 Aß chit bßaxa tel u
tachul tziß, aas governadoorich u
Cireenio tikuenta Siiria. 3 Ech
kajay aanima nichentaqß tibß
tzßibßaloj tu qßul itenam
itzßpinajka.

4 Ech kßasußl u Xhep tu
Nazareet tikuenta Galilea. Utz
bßen tu vitenam Beleen tikuenta
Judea, vaßl itzßeßk u Daviid. Tan
axhibßi itußxh ixalamich. � 5 Ech
ex taqß tibß tzßibßaloj tziß. Aßich
imol u Liß, u tixoj. Utz atich tu
tiichajla yaabßil.

U titzßpebßal u Jesuus

6 Ech tuul atich tziß, opon u
qßii aas saßtekatin u titzßin. 7 Ech
itzßpu u bßaxa titzßin. Ibßach tu
bßußj utz, taqß kuß tu maßl u
jukubß. Tan yeßt motx chee veßt
tatibßal tu vatbßal.

U talax u titzßpebßal u Jesuus

tu qßu xeen karneßl

8 Uncheeß atich unjolol xeen
karneßl tu maßl u jaßjtzeß ankoßxh
tikuenta u txßavaß tziß. Nichixee
ikarneßl tu aqßbßal. 9 Utz chee
maßl viaanjel u kuBßaals Amlika
siatz. Utz yakich sutiloj tiß qßu
xeen karneßl tu vipaqßun vi-
techalil u kuBßaals Amlika. Ech
motx xoßvi.

10 Pek aatz u aanjel tan, tal te
ech tzaß: —Yeß koßxh xoßvex. Tan
bßaßnla yol saval sete. Sitxuqß-
txunsa tenam kajayil. 11 Tan
aatz cheel, itzßpi tu u Beleen
vitenam u Daviid, u Chitol etetz;
ayaß kuBßaal, viTxaaom u
Tioxh.� 12 Utz aß u xheenya tzaß
aas aß i. Sechabßa maßl u tal
nitxaß bßachel tu bßußj. Utz atil
kuß tu maßl jukubß.— Texh u
aanjel.

13 Utz yeßk talcheß chee
sibßat aanjel kßatz u aanjel tziß.
Aß kßaskußl tu Amlika. Utz nich-
toksa iqßii u Tioxh. 14 Nichtal
ech tzaß:

141 U Lucas 1, 2

� 1.79 Choktaj u Malaquias 3.1.
� 2.4 Choktaj u Samueel I 16.1, 13.
� 2.11 Aatz u yol “Chitol” ayaß u yol “Salvador” tu kastiya. Aatz u yol

“viTxaaom u Tioxh”, ayaß u yol “Cristo” oj “Mesías” chu u tokebßal.

—Techal u Tioxh tu Amlika.
Utz atoj paas tu taanima qßu
aanima vatz txßavaß qßußl sa-
txuqßtxun tu u tok ibßaßn tuchß
u Tioxh.—

Texhtuß.

15 Ech taßxh bßenjeß qßu aanjel
tu Amlika, tal tek qßu xeen
karneßl tibßilaj ech tzaß: —¡Koßtaj
tu Beleen! Utz saqileß kam vaßl
uchya vaßl vettallu u kuBßaal
qe.— Texhtuß.

16 Ech oojeßl chit motx
ibßenaß. Utz taßxh oponi, til u tal
neß atich kuß tu jukubß. Atich u
Liß kßatza tuchß u Xhep. 17 Ech
motx tek tala kam vaßl maßtich
talax te tu u aanjel tiß u tal neß
tziß. 18 Ech tzßejx ikßußl kajay qßu
aanima tiß vaßl tal qßu xeen
karneßl. 19 Pek aatz u Liß tan,
nichkoßntitzßa qßu kam tziß. Utz
nichkoßnikol tu taanima.

20 Ech qßaavkßasußl qßu xeen
karneßl tziß. Utz vaßlich motx
toksat iqßii u Tioxh tiß qßu kam
tila tabßi. Tan ech chit elka vaßl
alax te.

U kostuumbre bßanax tu u Jesuus

tiß itzokßax el bßiil chißl

21 Aatz tzßaj vaaxajil qßii
titzßpu u tal nitxaß, tzokßax el bßiil
ichißl. Ech oksal ibßii. Jesuus bßii
oki; kam chit echaß vaßl tal u
aanjel aas yeßsajenich ichee kßatz
vinan.�

22 Utz taßxh tzßaj qßu qßii tiß
ibßanax u kostuumbre tetz txßaa-
txßochil vaßl nital u oßtla
mantaar, motx bßen tu
Jerusaleen.� Ech toksa u tal
nitxaß vatz u kuBßaal. 23 Motx
ißana kam chit echaß vaßl tzßibßa-
malka tu u oßtla mantaar vaßl tal

u Tioxh ech tzaß: —Kajay bßaxa
nitxaß xiak sabßens tetz u
Tioxh.— Chia. 24 Ech motx
toksat u txßoloßm vaßl nital u oßtla
mantaar ech tzaß: —Untzumul
mußkuy oj kaßvaßl txul
paroomaxh.— Chia. �

U taltu bßaßnla yol u Xhim

tiß u Jesuus

25 Ech atich maßl u vinaj tu
Jerusaleen, Xhim ibßii. Jikomla
vinaj vatz Tioxh. Tiira nachol
Tioxh. Nojchit atich u Tioxhla
Espiiritu kßatza. Utz nichichßia u
tulebßal u lochol tetz qßu Israeel.
26 Tan maßtich nal itßoyax tu u
Tioxhla Espiiritu aas yitß saßkoj-
kami untzßoj yeßsajen tiltu
viTxaaom u kuBßaals Amlika.
27 Ech tßokax taanima u Xhim tu
u Tioxhla Espiiritu aas sabßen tu
viqßanalil u totztioxh. Utz tiempo
opon qßul itxutx ibßaal u Jesuus
tziß majte tiß toksal u kostuumbre
echaß vaßl nital u oßtla mantaar.
28 Ech aatz u Xhim, ijele u tal
nitxaß. Utz toksa iqßii u Tioxh ech
tzaß:

29 —Aatz cheel unBßaal, saßtek-
ißaneß sakamin saaqßo;

vaßl tachavan unkam sakamin.

143 U Lucas 2

� 2.21 Choktaj u Leviitico 12.3.
� 2.22 Aatz u txßaatxßochil nital tzaß, yitß taßn koj nital u nojla txßaao iß tu aß,

pek aß nital majte unjolol qßu kam nißaneß techlal ibßantu bßaßn tatin vatz

Tioxh. Taßxh u nan bßanon u kostuumbre tiß u txßaatxßochil tzaß. Aß ißantaß

aas tzßaj 40 qßii titzßpu u tal ineß. Choktaj u Leviitico 12.2-7. Ech aß vaßl

neßntiqßo qßu txutx neß cheel aas nißan u tzßajchil tiß qßul ineß majte; ayaß u

40 qßii.
� 2.23-24 Choktaj u Eexodo 13.2, 12; u Leviitico 12.1-8.

Tan nojpi vayol alel.
30 Tan vetvillu tuchß unvatz u

Chitol tu tzaßl,
31 vaßl vetaaqßußl vatz qßu

tenam kajayil.
32 Txijtxun ibßey qßu puera

aanima tiß tootzajitßaxh.
Ech soßok iqßii vatenam Israeel

taqßo.—�

Texhtuß.

33 Ech aatz u Xhep tuchß u Liß,
vinan u Jesuus, nichtexhitzßejx
ikßußl tiß qßu yol nichtal tiß u tal
nitxaß.

34 Ech tal bßaßnla yol u Xhim
tiß majte. Tal tu u Liß ech tzaß:

—Sibßal aanima sasotz ikßußl tu
u xheenya tiß u tal nitxaß tzaß.

Sibßal silak tibß taqßo tu u
Israeel tzaß majte.

Utz sibßal aanima sitxay tibß tu
yol tiß viTxaaom u Tioxh tzaß.

35 Ech saelußl vatzsaj kam
nititzßa taanima junun
aanima tiß.

Pek aatz axh, sakßaxbßu
avaanima tu vaßl sabßanax te.

Ayaßl chituß aß maßj chßichß
sapaal tavaanima
sanacheß.— �

Texh te.

U taltu bßaßnla yol u An

tiß u Jesuus

36 Utz atich paj vaßt u ixoj tziß
majte, An ibßii. Alolich yol tetz u

Tioxh. Imeßal u Fanueel, itußxh
ixalam u Aseer. Tiira qßestich
tekußen. Utz txakay ixojich.
Jujvaßl koßxh yaßbß ißan tuchß
vivinaj aas maßtich itzumeßaß.
37 Utz 84 iyaßbß. Ech bßenamen
nichtopon tu viqßanalil u totz-
tioxh. Aß chit nichikßula inachax
Tioxh qßiils aqßbßal. Nichikuy
ivaßy tiß iqßilal isikßlel Tioxh.
38 Ech tiempo chit opon u An tu
viqßanalil u totztioxh tuul atich u
tal nitxaß tziß. Vaßlich ikßamabßet
Tioxh u An tiß. Utz nichiyolon tiß
tu qßu aanima majte qßußl nich-
chßian u tulebßal u Chitol tetz qßu
aa Jerusaleen.

39 Uncheeß aatz tek maßtich
itzojpit u Xhep tuchß u Liß vi-
mantaar u kuBßaals Amlika,
motx tek qßaavbßen tu Nazareet
tikuenta Galilea. 40 Ech chßii-
chil techit nichißan u tal nitxaß.
Yakßinchil chit nichißaneß.
Cheechil chit nichißan itxumbßal.
Utz atich chit ibßaßnil u Tioxh
tiß.

Vikaa u tal Jesuus tu Jerusaleen

41 Utz aatz qßul itxutx ibßaal u
Jesuus, jun chit yaßbß nichibßenjeß
tu u nimla qßii tu Jerusaleen.
Ayaß vaßl nichipaasal tiß u Elchil
Vatz Kamchil Tu Egipto. � 42 Ech
aatz kabßlaalich tek iyaßbß u
Jesuus, motx paj bßen tu
Jerusaleen. Tan ech nal chit
nichmotxißaneß. 43 Aatz yaß u

� 2.32 Choktaj u Isaias 42.6; 49.6; 52.10.
� 2.35 Choktaj u Isaias 8.14-15.
� 2.41 Choktaj u Eexodo 12.1-27; u Deuteronoomio 16.1-8.

nimla qßii, motx tek kßasußl. Pek
kaaka u tal Jesuus tu Jerusaleen.
Loqß yeßich tootzaj u Xhep tuchß
u Liß. 44 Kamal atich xoßl qßu
aanima tala. Utz maßlich tek qßii
xaaom maßtich ißantaß, ech ichok
tek xoßl qßu titzßin tatzik tuchß
xoßl qßußl tootzaj tibß tuchß.
45 Pek yeßt ichabßa. Ech motx tek
qßaavbßen tu Jerusaleen tiß
ichokaxeß.

46 Aatz maßtich tek ipaal
oxvaßl qßii ichoktaß, ichabßa tek
tu viqßanalil u totztioxh.
Kßujlich ok xoßl qßu qßesal
ootzajin tetz u oßtla mantaar.
Nichtabßi qßul iyol utz, nichßoti
kam te majte. 47 Ech kajay
nichmotxitzßejx ikßußl tiß vitxum-
bßal u tal Jesuus tziß. Tan aqßel
iviß utz, telabßal tzaqßbßichil
majte. 48 Ech tzßejx ikßußl qßul
itxutx ibßaal aas tiltaß. Utz tal
vinan te ech tzaß: —¡Vitzßin,
kantuß aas ech naßan qe tziß!
Tiira il atoßkßoß tiß achokleß.—
Texh te.

49 Uncheeß tal u Jesuus ech
tzaß: —¿Kam tokeß nechokßin?

¿Yetz etootzaj tzik aas ministeer
aß saßatinkßin tu u taqßon
vunTat?— Texh te.

50 Pek yeßt motx el itxumbßal
tu u yol tal te tziß. 51 Ech bßen
tek tiß qßul itxutx ibßaal utz,
qßaavkuß tu Nazareet. Utz
nimamich chit qßul itxutx ibßaal
taqßo. Aatz vinan tan, nichkoßn-
ikol kajay qßu kam tu taanima
tziß.

52 Ech chßiichil chit nichißan u
Jesuus tu vichißl, tu vitxumbßal
tuchß tu u bßaßnil vatz Tioxh utz,
vatz aanima majte. ����

Vibßaxabßsat talax u tulebßal

u Jesuus ißan u Xhan

3 1,2 Uncheeß qßilal u Xhan
vikßaol u Zacarias tu u

Tioxh tu tzßinlich txßavaß. Aß chit
15 yaßbß tok tu tijlenalil u mam
ijlenal Tibeerio Cesar. Utz
governadoorich u Pooncio Pilato
tikuenta Judea. Governadoorich
u Herodes tikuenta Galilea
majte. Utz governadoorich u
Felipe vitzaßqß u Herodes
tikuenta Iturea tuchß tu
Traconite. Governadoorich u
Lisanias tikuenta Abiliinia. Utz aß
chit qßesal oksan yol vatz Tioxh
xoßl qßu Israeel u Anaas tuchß u
Caifaas.

3 Ech aatz u Xhan, xeßt
ipaxsa itziiul u yolbßal Tioxh
tikuenta kajay qßu txßavaß
najaßch u nimaß Jordaan.
Nichtal tu qßu aanima aas
sikßaxa qßul ipaav utz; ech
sakuyax ipaav. Sißan ivautiismo
majte, techlal ikßaxat qßul ipaav.
4 Kam chit echaß vaßl tzßibßamal-
ka tu u Isaias, u alol tetz u
yolbßal Tioxh, aas tal ech tzaß:

—Sajeß iviß tu yol tu tzßinlich
tzaji txßavaß.

Satal ech tzaß:
«Jikomtixsataj etxumbßal vatz u

kuBßaal,

145 U Lucas 2, 3

� 2.52 Choktaj u Proveerbios 3.4.

echaß ijikomtixsal bßey siatz
sebßaneß.

5 Echaß ibßuchßax tuul kajay
qßu xoßlißitz.

Ech sißan maßl iatz qßu muunte
tuchß qßu peepu.

Utz soßok tijikomal qßu koykin
bßey.

Utz sabßanax bßaßn tu u xopkin
bßey.

6 Ech kajay aanima sailon u
chitpichil tu paav

vaßl sißan u Tioxh.» Chaj.—
Texh u Isaias.�

7 Ech aatz qßu aanima nich-
topon kßatz u Xhan. Aß isaß
sabßanax vautisaar. Tal u Xhan te
ech tzaß:

—¡Tiil txßißla chaj aanima!

¡Abßil koj nichusunex te aas tu
koßxh vebßant evautiismo, setxßol
etel vatz vikßaßnal u Tioxh vaßl
tuleß! 8 Pek kßuchtaj tu vebßa-
noneß aas nojchit vetekßaxal qßul
epaav. Ech ex sebßaneß maßl u
tzeß vaßl txßanel ivatzineß. Utz yeß
koßxh etal tetaanima aas: «Aß
kutat u Abrahaam. Kam koj sa-
bßanonoß.» Chajkojex. Tan
nojchit nival sete, aas yeß koj
saveeti aas sabßen ikßaol
Abrahaam qßu sivan tu u Tioxh.
9 Tan chßiam texh nißan vikßaßnal
u Tioxh kßatz qßußl yeß nikßuch u
bßaßnil. Echaß ichßiansal u

kßoxbßal tiß itzokßpu u tzeß tu
taqßil. Tan abßiste u tzeß vaßl yitß
bßaßn koj ivatz sißaneß, satzokßpi.
Utz sakßachpu tu xamal.— Texh
u Xhan.

10 Ech nichichßotil te tu qßu
aanima ech tzaß: —¿Kam tek sa-
kubßaneß uncheeß?— Texhtuß.

11 Tzaqßbßel tu u Xhan ech
tzaß: —Abßil kaßvaßl toksaßm atile,
taqß tetz vaßl yeßk tetz. Utz abßil
atil techbßubßal, echat koßxh sißan
majte.— Texhtuß.

12 Utz antu opon unjolol qßu
jajol jaßmel alkavaar majte. Antu
sabßanax vautisaar tala. Utz
ichßoti tu u Xhan ech tzaß:
—Chusul aatz oß, ¿kam saku-
bßaneß?— Texh te.�

13 Tzaqßbßel tu u Xhan ech
tzaß: —Yitß saßkojetaqß jeßop u
jaßmel alkavaar. Taßxh sejajeß
jankßal vaßl alel sete aas
sejajeß.— Texh te.

14 Antu unjolol qßu sol
chßotin te ech tzaß majte: —Utz
aatz oß, ¿kam sakubßaneß?—
Texh te.

Utz alax te ech tzaß: —Yeß
koßxh epoyi aanima. Utz yeß
echuli ipaav aanima aas sakoßn-
koxhexochoßk tiß teesal puaj tiß.
Pek kußoj ekßußl tiß qßul ejaßmel.—
Texh te.

15 Ech nichmotxichßian qßu
aanima. Tan vaßl motx ichokon
taanima tiß. Tan kamal aß

� 3.4-6 Choktaj u Isaias 40.3-5.
� 3.12 Sibßal qßu jajol jaßmel alkavaar nichisubß qßu aanima tiß u puaj nichijaj

te. Maas nichijaj te vatz vaßl sataqßeß bßanel. Echaß vaßl nichißan u Zaqueo.

Choktaj U Lucas 19.8.

viTxaaom u Tioxh u Xhan nich-
taleß.�

16 Pek aatz u Xhan, tal te
ech tzaß: —Aatz in, nojchit tu
koßn aß nunbßanvu vautisaarex.
Pek ech koj vaßl tulka viß, tiira
paalchu tijleßm sunviß. Aal yeßk
sikßuloßk viß soßokßins chitol el
ixaabß. Utz aß vaßl saoksan u
Tioxhla Espiiritu sekßatza. Utz
satoksaßex tu jik tuchß vixamlil.
17 Utz echaß iqßomal chßilibß
itriigo tiqßabß. Ech satam u
paqßbßal el itriigo. Sichßili el
ichßimil vitriigo. Ech simol
okoßp u triigo tu u tatibßal. Pek
aatz vichßimil, sikßachoßk tu u
xamal vaßl yeßk iyaßeß.—
Texhtuß.

18 Ech sibß tereßn koßxh yol tal
tu qßu aanima tiß toksal tu jik. Aß
nichipaxsa itziiul u bßaßnla
chusbßal tu qßu tenam. 19,20 Pek
oksal u Xhan tu tzeß tu u
governadoor Herodes. Tan tiira
tal u Xhan te aas yeßxtxoj iqßomal
u Herodias taqßo, u tixoj u
Felipe, vitzaßqß u Herodes. Utz tal
te majte kam tereßn qßu kam
yeßxtxoj nichißaneß. Pek aal koßn

paj itzßajsa ok vipaav u Herodes
aas toksat u Xhan tu tzeß.

Vibßantu ivautiismo u Jesuus

21 Uncheeß sibßal aanima
bßanax vautisaar tu u Xhan. Utz
antu u Jesuus ißan ivautiismo
majte. Utz tuul nichiqßila isikßle
Tioxh u Jesuus tu u vautiismo,
jajpu u amlika. 22 Utz ok u
Tioxhla Espiiritu kßatza. Echaß
paroomaxh kuß tibßa. Utz uch
kßasußl maßl u yol tu Amlika tal
ech tzaß: —Axh vunKßaol vaßl
tiißin saiß. Utz axh u kßujlebßal
unkßußl.— Texhtuß.�

Vibßii qßul ikßuy imam u Xhep

tuchß u Jesuus

23 Aatz ixeßt u Jesuus tiß talax
u bßaßnla chusbßal, kamal 30
iyaßbß. Utz ikßaol u Xhep nich-
talaxeß, ayaß vikßaol u Elii.

Aatz u Xhep, Elii ibßii vitat.�

24 Aatz u Elii, Mataat ibßii vitat.
Aatz u Mataat, Levii ibßii vitat.
Aatz u Levii, Melqui ibßii vitat.
Aatz u Melqui, Jana ibßii vitat.
Aatz u Jana, Xhep ibßii vitat.
25 Aatz u Xhep,

147 U Lucas 3

� 3.15 Aatz u yol “iTxaaom u Tioxh vaßl sauli” chia. Ayaß u yol “Cristo” tu u

yolbßal griego.
� 3.22 Choktaj u Isaias 42.1.
� 3.23 Aatz u tokeß aas nital qßul ikßuy imam u Jesuus tzaß, tiß ikßuchtaß aas

nojchit iimama tetz u Daviid. Utz tiß ikßuchtu majte aas atil tatin taqßo. Ech

tokeß nikßuch vikßuy imam u Xhep, tu u Lucas tzaß. Tan tiira ibßoßqßol vatz

qßu Israeel aas nitiqßo tachul qßul ikßuy imam. Tan axhibßi vaßlich motx ipaal

tu mamaj tzaßl, til koßxh niiqßolik bßen tu preexhuil tu unjot qßu tenam. Utz

nipaxi tibß qßu Israeel niyolonka. Utz nisotz sikßußl abßil ikßuy imam, abßil

titzßin tatzik niyolonka. Pek nißan ech tziß tan, aß isaß yeß sasotz sikßußl. Ech

nitiqßo tachul.

Matatias ibßii vitat.
Aatz u Matatias,

Amoos ibßii vitat.
Aatz u Amoos,

Nahuum ibßii vitat.
Aatz u Nahuum, Esli ibßii vitat.
Aatz u Esli, Nagai ibßii vitat.
26 Aatz u Nagai,

Maat ibßii vitat.
Aatz u Maat,

Matatias ibßii vitat.
Aatz u Matatias,

Semei ibßii vitat.
Aatz u Semei, Xhep ibßii vitat.
Aatz u Xhep, Judaa ibßii vitat.
27 Aatz u Judaa,

Joana ibßii vitat.
Aatz u Joana,

Resa ibßii vitat.
Aatz u Resa,

Zorobabeel ibßii vitat.
Aatz u Zorobabeel,

Salatieel ibßii vitat.
Aatz u Salatieel, Neri ibßii vitat.
28 Aatz u Neri,

Melqui ibßii vitat.
Aatz u Melqui, Adi ibßii vitat.
Aatz u Adi, Cosaam ibßii vitat.
Aatz u Cosaam,

Elmodaam ibßii vitat.
Aatz u Elmodaam, Er ibßii vitat.
29 Aatz u Er,

Josuee ibßii vitat.
Aatz u Josuee,

Eliezeer ibßii vitat.
Aatz u Eliezeer,

Joriim ibßii vitat.
Aatz u Joriim,

Mataat ibßii vitat.
30 Aatz u Mataat,

Levii ibßii vitat.
Aatz u Levii, Xhim ibßii vitat.

Aatz u Xhim, Judaa ibßii vitat.
Aatz u Judaa, Xhep ibßii vitat.
Aatz u Xhep, Jonaan ibßii vitat.
Aatz u Jonaan,

Eliaquiim ibßii vitat.
31 Aatz u Eliaquiim,

Melea ibßii vitat.
Aatz u Melea,

Mainaan ibßii vitat.
Aatz u Mainaan,

Matata ibßii vitat.
Aatz u Matata,

Nataan ibßii vitat.
32 Aatz u Nataan,

Daviid ibßii vitat.
Aatz u Daviid, Isaii ibßii vitat.
Aatz u Isaii, Obeed ibßii vitat.
Aatz u Obeed, Booz ibßii vitat.
Aatz u Booz,

Salmoon ibßii vitat.
Aatz u Salmoon,

Nasoon ibßii vitat.
33 Aatz u Nasoon,

Aminadaab ibßii vitat.
Aatz u Aminadaab,

Araam ibßii vitat.
Aatz u Araam,

Esroom ibßii vitat.
Aatz u Esroom, Fares ibßii vitat.
Aatz u Fares, Judaa ibßii vitat.
34 Aatz u Judaa,

Jacoob ibßii vitat.
Aatz u Jacoob, Isaac ibßii vitat.
Aatz u Isaac,

Abrahaam ibßii vitat.
Aatz u Abrahaam,

Taree ibßii vitat.
Aatz u Taree, Nacoor ibßii vitat.
35 Aatz u Nacoor,

Seruug ibßii vitat.
Aatz u Seruug, Ragau ibßii vitat.
Aatz u Ragau, Peleeg ibßii vitat.

Aatz u Peleeg,
Hebeer ibßii vitat.

Aatz u Hebeer, Sala ibßii vitat.
36 Aatz u Sala,

Cainaan ibßii vitat.
Aatz u Cainaan,

Arfaxaad ibßii vitat.
Aatz u Arfaxaad, Sem ibßii vitat.
Aatz u Sem, Noee ibßii vitat.
Aatz u Noee, Lameec ibßii vitat.
37 Aatz u Lameec,

Matusaleen ibßii vitat.
Aatz u Matusaleen,

Enooc ibßii vitat.
Aatz u Enooc, Jareed ibßii vitat.
Aatz u Jareed,

Mahalaleel ibßii vitat.
Aatz u Mahalaleel,

Cainaan ibßii vitat.
38 Aatz u Cainaan,

Enoos ibßii vitat.
Aatz u Enoos, Set ibßii vitat.
Aatz u Set, Adaan ibßii vitat.
Aatz u Adaan, aß itat u Tioxh.���

Vibßanax provaal isubßax u Jesuus

tu u txßißlißinaj

4 1 Uncheeß atich ok u
Tioxhla Espiiritu kßatz u

Jesuus bßaßnil aas kßasußl tziß u
nimaß Jordaan. Utz iqßol bßen tu
tzßinlich tzaji txßavaß tu u Tioxhla
Espiiritu. 2 Utz 40 qßii ißan latziß.
Ech bßanax provaal isubßax tu u
txßißlißinaj. Utz yeßk echbßußm ißan
tu qßu qßii tziß. Ech aatz tzojpi,
vaßyi.

3 Ech aatz u txßißlißinaj, tal te
ech tzaß: —Oj nojchit axh iKßaol

Tioxh, bßensas kaxhlaan txßix u
sivan tziß qabßi.— Texh te.

4 Tzaqßbßel tu u Jesuus ech
tzaß: —Tzßibßamalka tu u Yolbßal
Tioxh aas: «Taßn koßnkoxh u
kaxhlaan txßix saitzßpixsan qßu
aanima, pek tu kajay qßu yol alel
tu u Tioxh majte.» Chia.— Texh
u Jesuus.�

5 Ech aatz ißan u txßißlißinaj,
tiqßo bßen u Jesuus viß maßl u
tßankin muunte. Utz tu koßxh un-
mußkßul ikßuch qßu mamaj tenam
te tu u vatz txßavaß tzaß. 6 Ech tal
tek u txßißlißinaj te ech tzaß:
—Savaqß kajay qßu tenam tu u
vatz txßavaß see tzaß tuchß qßu
mamaj txßiibßal qßii tuul. Tan vetz
aqßel. Utz savaqßeß abßil e
savaqßva. 7 Utz eetz kajayil oj sa-
pecheßaxh sunvatz utz, sooksa
unqßii.— Texh te.

8 Ech tzaqßbßu u Jesuus tal te
ech tzaß: —Elenbßen sunvatz,
txßißlißinaj. Tan tzßibßamalka tu u
Yolbßal Tioxh ech tzaß: «Taßxh u
Tioxh, u kuBßaals Amlika saoksa
iqßii. Utz taßxh maßl sanima.»
Chia.— Texh u Jesuus te.�

9 Ech iqßol paj bßen u Jesuus
tu u txßißlißinaj tu Jerusaleen. Utz
jeßop taqßo viß maßl u tßankin
ixoobßal iqßanalil u totztioxh. Utz
tal te ech tzaß: —Oj nojchit axh
iKßaol Tioxh, kßon koßp iibß tzaß
qabßi. 10 Tan tzßibßamalka majte
aas: «Atil qßu aanjel tetz u Tioxh
saiß. Sikolaxh, satilbßeßaxh.
11 Sußlikßulaxh tiqßabß, ech yeßk

sapaqßoßk iibß tiß sivan.» Chia.—
Texh te.�

12 Ech tzaqßbßel tu u Jesuus
ech tzaß: —Alelka tu u Yolbßal
Tioxh majte aas:
«Sakoßnkoxhayaßlu u Tioxh u
kuBßaals Amlika tiß ibßanax kam.»
Chia.— Texh te. �

13 Ech yaß texh u txßißlißinaj tiß
ibßanax provaal isubßax u Jesuus.
Xaan tek el kßatza maßl tiempo.

Vixeßt u Jesuus tiß ipaxsal itziiul

u bßaßnla chusbßal

14 Uncheeß qßaavopon u
Jesuus tu Galilea. Utz tiira atich
viyakßil u Tioxhla Espiiritu
kßatza. Utz pax chit itziiul u
talchu tikuenta kajay qßu txßavaß
tziß. 15 Ech nichichusun tu qßu
atibßal chusbßal tetz u oßtla
mantaar. Utz techalich toksal
iqßii tu qßu aanima kajayil.

16 Ech bßen tu Nazareet
majte, tu vaßl chßiika. Utz bßenoßk
tu u atibßal chusbßal tetz u oßtla
mantaar tu u ilanbßal qßii. Tan
ech nal chit nichißaneß. Ech
chßineßi, isikßle u Yolbßal Tioxh.
17 Tan aqßax u uß te tetz u Isaias,
u alol tetz u yolbßal Tioxh. Ijaj
tuul utz, ichabßa vaßl tzßibßamich-
ku qßu yol nital ech tzaß:

18 —Atil u Tioxhla Espiiritu
tetz u kuBßaals Amlika
sunkßatza.

Tan aß vetoksanin

tiß ipaxsal itziiul u bßaßnla
chusbßal tu qßu meßbßaß,

tiß tulsal ikßußl qßußl jochpinaj,
tiß talax ichajpu qßu aanima

qßußl echaß preexhu tatineß,
tiß isajinsal qßu moy,
tiß teesal qßußl atil tu kßaxkßo.

19 Utz vetichajußlin
tiß talax ixeßt u Bßaßnla Yaßbß
tetz chitpichil vaßl sißan u

kuBßaal.—�

Texhtuß.

20 Ech ibßolqßi u uß utz, taqß tu
u kolol tetz. Ech kßujeßi. Utz tii
chit nichisajil tu kajay qßu
aanima. 21 Utz xeßt tal u Jesuus
ech tzaß: —Cheel tzojpi u yol
sevatz vaßl tzßibßamal tu u Yolbßal
Tioxh tzaß.— Texhtuß.

22 Ech bßaßnich chit iyol kajay
aanima tiß. Utz nichmotxitzßejx
ikßußl tu qßu bßaßnla chaj yol qßußl
nichtaleß. Loqß nichmotxtal tiß
ech tzaß: —¿Yitß tzik aß vikßaol u
Xhep tziß?— Chia.

23 Uncheeß tal u Jesuus te ech
tzaß: —Sebßanbßeßin cheel atziß.
Toj nal etal maßl u yol ve vaßl
nitaleß: «Aa tzßak, tzßaka jeß iibß
majte.» Chia. «Tan niqabßi aas
sibßal kam vetaßan tu Caper-
nauum. Pek bßan tu vatenam tzaß
majte.» Chajex.

24 Tan nißxhtekßval sete aas
nikoßxh maßj alol tetz u yolbßal
Tioxh bßaßn koj ikßulchu titenam.
25,26 Echtzixeßt yitß aß koj

chajlik u Elias tu u Tioxh xeß
maßj qßu txakay ixoj tu Israeel,
tetz aa tenamil. Pek aß chajlik xeß
maßl u txakay ixoj puera aanima
tu Sarepta tikuenta Sidoon,
kßuxh sibß koßxh txakay ixoj atich
tikuenta Israeel titiempo u Elias.
Aß chituß aß vaßl paat yeßt kuß
jabßal tu oxvaßl yaßbß tuchß vaajit
ichß. Utz ul mam vaßy tikuenta
kajay u txßavaß tziß.�

27 Ech pajeß u Eliseo, u alol
tetz u yolbßal Tioxh. Taßxh ißan
bßaßn te u Namaan, maßl u puera
aanima tikuenta Siiria, kßuxh sibß
koßxh chßaßkßiß atich tu Israeel
majte. Pek nikoßxh maßj ißan
bßaßn te.— Texhtuß. �

28 Taßxh tabßi qßu kam qßu
aanima tziß, motx pultu taanima
tu kßaßnal. 29 Ech motx lakpi.
Motx ipaasa elußl u Jesuus tiß
elußl u tenam. Tiqßo bßen tziß u
peepu vaßl atichku jeß vitenam
tan, sißchmotxikßon kßasußl tziß
nichtaleß. 30 Pek paal koßn u
Jesuus tixoßl utz, bßeni.

Vikßuchtu u tijleßm u Jesuus

viß qßu tioxhil txßißlißinaj

31 Uncheeß opon u Jesuus tu
Capernauum tikuenta Galilea.
Utz nichichus qßu aanima tu qßu
ilanbßal qßii. 32 Ech nichmotx-
itzßejx ikßußl qßu aanima tiß vi-
chusbßal. Tan nojchit nikßucheß
aas atil tijleßm tu qßul iyol.

33 Utz atich opon maßl u vinaj
tu u atibßal chusbßal tetz u oßtla

mantaar tziß. Atich ok tioxhil
txßißlißinaj kßatza. Utz qßeqßuni, tal
ech tzaß: 34 —¡Aqßkaßoß Jesuus
aa Nazareet! ¿Kam asaß qe?
Kßuxh ulyaxh tan, aß ul ayoo
qatineß. Vootzajle abßil axh. Axh
viTxaaom u Tioxh yeßk paav
sakßatza.— Texhtuß.

35 Ech yaal tu u Jesuus tal te
ech tzaß: —¡Cha atziß! ¡Elen kßatz
u vinaj tziß!— Texh te.

Aatz u txßißlißinaj, ibßaj tek kuß
u vinaj tu xoßl. Utz el kßatza.
Yeßxhkam ikßaxbßixsa.

36 Utz kajay qßu aanima tzßej-
xinajich tek ikßußl taqßo. Nich-
motxtal tibßilaj ech tzaß: —¡Aßxh
bßoj qßul iyol atziß; tiira aqßel iviß!
Utz ¡tuchß tijleßm tuchß ixamlil
Tioxh nitojcheßl qßu tioxhil
txßißlißinaj tziß utz, yak eloj!—
Chia.

37 Ech tiira pax itziiul u
talchu u Jesuus tikuenta qßu
txßavaß tziß.

Vibßantu bßaßn u Jesuus

tu vijiß u Luß

38 Uncheeß kßasußl u Jesuus tu
u atibßal chusbßal tetz u oßtla
mantaar utz, bßen tu otzotz xeß u
Xhim. Pek yaßvich vi-ixoj jiß u
Xhim tu maßl mam xamal. Ech
jajax bßaßnil tu u Jesuus aas sißan
bßaßn te. 39 Ech kßoßeß kuß bßiil u
Jesuus kßatza utz, teesa u xamal
kßatza. Tu koßxh unmußkßul lakpi
utz, ißan tek techbßubßal qßußl
atiche.

Vibßantu bßaßn u Jesuus tu qßu yaßv

40 Aatz tek kußqßii, iqßol ul
kajay qßu yaßv vatz u Jesuus. Ech
nichtaqß jeß iqßabß u Jesuus tibßa
junun qßu yaßv. Utz nichißan bßaßn
kßuxh chukchaj yaabßil nichmotx-
bßanon. 41 Nichtel qßu tioxhil
txßißlißinaj kßatz sibßal qßu aanima
yaßv majte. Vaßl iqßeqßun telaß
nital ech tzaß: —¡Axh viKßaol u
Tioxh!— Chia.

Pek nichiyaal tu u Jesuus. Yeß
nichtaqß tzii te samotxyoloni.
Tan tootzajich qßu tioxhil txßißlißi-
naj aas aß viTxaaom u Tioxh.

42 Uncheeß aatz qßiilich
tekußen, kßasußl u Jesuus tziß. Utz
bßen tu maßl u txßavaß tzßin-
tzßochi. Loqß ex chokloj tu qßu
aanima. Ech imaj iatz u Jesuus
aas yeßk saelbßen tixoßl. 43 Pek
tal u Jesuus te ech tzaß:
—Ministeer sabßenin tu tereßn
qßu tenam. Seßnval u bßaßnla
chusbßal tetz viQßesalail u Tioxh.
Tan ech tiß vetchajlikßulin.—
Texhtuß.

44 Ech nichtal u bßaßnla
chusbßal tu qßu atibßal chusbßal
tetz u oßtla mantaar.���

U teesat sibßla txay u Luß

tu aß titxumbßal u Jesuus

5 1 Uncheeß aatz ißana, aas
atich u Jesuus tziß u choo

Genesareet, mam tenam ipochß
tibß kßatza tiß tabßil u yolbßal
Tioxh. 2 Utz til kaßvaßl jukubß u
Jesuus tziß u choo. Maßtich tel
qßu eesan txay tuul. Aß tek nich-
itxßaa qßul ikßach eesabß txay.

3 Ech ok u Jesuus tu maßl qßu
jukubß tziß; ayaß vaßl tetzich u
Xhim. Utz ijaj bßaßnil te aas
sixaansa okoßp bßitoj u jukubß viß
u choo. Ech kßujeß u Jesuus tu
jukubß utz, xeßt ichus elußl qßu
tenam.

4 Aatz tek yaß ichusun u
Jesuus, tal tu u Xhim ech tzaß:
—Iqßoßk u jukubß tinaabßil u choo
tziß. Utz kßontaj bßen qßul ekßach
tuul. Ech seteesa txay.— Texh te.

5 Tzaqßbßu u Xhim, tal te ech
tzaß: —¡Chusul, maßx aqßbßal
qaqßonineß utz, yeßxh maßj txay
vetqeesa! Pek tiß tan, axh nialon,
sunkßon koßp qßu kßach tziß.—
Texh te.

6 Ech taßxh veet taqß koßp
vikßach, sibßal txay imooi tuul.
Aal nichtekxeßtiqßixmeß. 7 Ech
motx tek ißan bßen xheenya tu
unjot qßul imol qßußl atich tu vaßt
u jukubß tiß aas sußlilocheß. Utz
oponi. Ech inoosa kaßvaßl qßu
jukubß tu txay. Utz nichtekxeßt-
ikoßp qßu jukubß jaqß aß tu u talal.

8 Uncheeß taßxh til u kam u
Xhim tziß, vaßl Luß ibßii majte,
pecheß vatz u Jesuus. Tal te ech
tzaß: —Xaaneßl sunkßatza unBßaal
tan, in aa paav.— Texh te.

9 Tzßejx ikßußl utz, xoßv tuchß
qßul imol tiß sibßal qßu txay motx
teesa. 10 Antich u Jacobo tuchß u
Xhan, qßul ikßaol u Zebedeo.

Pek aatz u Jesuus, tal tu u
Xhim ech tzaß: —Yeß koßxh
xoßvaxh. Tan yitß txay tereßn koj
sachok tu aß, pek aß tek sachok
aanima. Soßok tiß inimal u bßaßnla
chusbßal.— Texh te.

11 Ech tiqßo elußl qßu jukubß
vatz txßavaß qßu vinaj tziß. Utz
motx tek iyaßsa u eesa txay. Motx
tek xambßu tiß u Jesuus.

Vibßantu bßaßn u Jesuus

tu maßl u vinaj chßaßkßiß

12 Uncheeß atich u Jesuus tu
maßl qßu tenam tziß. Utz atich
maßl u vinaj tziß majte vaßlich
chßaßk tiß. Ech taßxh til u
Jesuus, pecheß kuß siatz. Taqß
kuß ivatz vatz txßavaß. Utz ijaj
bßaßnil te ech tzaß: —UnBßaal,

¿yetz asaß saßan bßaßn ve?—
Texh te.

13 Ech taqß opon viqßabß u
Jesuus, ikanoßk. Utz tal te ech
tzaß: —Eeß, sunsaßa. Bßan bßaßn.—
Texh te. Ech tu koßxh unmußkßul
ißan bßaßn; el u chßaßk kßatza.
14 Utz tiira tal bßen u Jesuus tu u
vinaj ißan bßaßn aas yeßxhabßil
koßxh e satalva. Tal te ech tzaß:
—Kuxh kßuch tu u oksan yol vatz
Tioxh aas bßaßntßaxh. Ech iqßo
bßen u txakunsaßm tzixeß vaßl sa-
kßachlu viß u nachbßal. Echaß vaßl
alelka tu u oßtla mantaar tu u
Moisees. Ech saootzajili aas
bßaßntßaxh.— Texh te. �

15 Kßuxh ech tal u Jesuus,
aal koßxh maas techalich ipax
itziiul. Utz mam tenam
nichimol tibß tiß tabßileß utz; tiß
sabßanax bßaßn te tu qßul iyaabßil
majte. 16 Pek aatz u Jesuus,
nichixaansa bßen tibß tu qßu
txßavaß tzßintzßochi tiß iqßilal
isikßlel Tioxh.

Vibßantu bßaßn u Jesuus tu maßl

u vinaj numtzßinaj ichißl

17 Uncheeß aatz ißan tu maßl u
qßii, nichichusun u Jesuus. Utz
tiira atich iyakßil vixamlil u
kuBßaal kßatza tiß ibßanax bßaßn tu
qßu yaßv. Kßujlich opon unjolol
qßu fariseo tuchß unjolol qßu aa
txumbßal tiß u oßtla mantaar. Aß
motx kßaskußl tu kajay qßu tenam
tikuenta Galilea, tikuenta Judea
utz, tuchß tu Jerusaleen.

18 Uncheeß aatz ißana, opon
unjolol qßu vinaj chelemich maßl
u vinaj taqßo viß chelebßal tetz.
Tan yaßv; numtzßinaj ichißl. Utz
nichmotxißan yaßl tiqßol okoßp
vatz u Jesuus. 19 Pek yeßt veet
tokoßp tu u mam tenam. Ech
motx bßenjeß viß u otzotz utz,
teesa bßiil viviß. Ech aß tek taqßvu
koßp u yaßv viß qaqßal tuchß u
chelebß tetz. Ech toksa tu xoßl
vatz u Jesuus.

20 Ech taßxh til u Jesuus aas
kßujlel ikßußl qßu chelenal tiß
ibßantu bßaßn u yaßv, tal u Jesuus
tu u yaßv ech tzaß: —Vinaj, kajay
qßul apaav kuyel.— Texh te.

21 Ech aatz qßu aa txumbßal tiß
u oßtla mantaar tuchß qßu fariseo,
xeßt motx tal tiß taanima ech tzaß:
—¡Abßil vaßl ninacheß tziß aas
nipaasa tibß viß Tioxh! Tan abßil
koj sakuyun paav, pek taßxh u
Tioxh.— Chia.

22 Aatz u Jesuus tan, paal
itxumbßal tu qßußl nichtal tiß
taanima. Utz ichßoti te ech tzaß:

—¿Kam netal tetaanima?
23 ¿Abßiste tek u kam yitß tzaßl
koj tel sevatz uncheeß? ¿Aß tzik aß
vaßl: «Kuyel tek qßul apaav
kajayil.» Chajin? ¿Oj ayaß vaßl:
«Lakpen utz, xaan.» Chajin te?
24 Pek sunkßuch sevatz cheel aas
nojchit atil tijleßm u Kßaola vaßl
bßennaj koßn aanima tiß ikuyax
paav tu u vatz amlika txßavaß
tzaß.— Texhtuß.�

Ech tal tu u numtzßinaj ech
tzaß: —Axh nival axh, lakpen.
Iqßo bßen u chelebß eetz tziß utz,
kuxh taatibßal.— Texh te.

25 Ech tu koßxh u mußkßul tziß,
lakpu u vinaj vatz qßu aanima.
Tiqßo kßasußl u chelebß tetz vaßl
tzanlichka. Ech bßen tu tatibßal.
Utz vaßlich toksat iqßii Tioxh.
26 Ech kajay aanima motx tzßejx
ikßußl tu xoßval. Utz vaßlich tek
motx toksat iqßii Tioxh ech tzaß:
—¡Mam txaichil vetqillu cheel!—
Texhtuß.

Vixambßu u Levii tiß u Jesuus

27 Xamtich tek tiß qßu kam
tzaß, kßasußl u Jesuus. Utz til maßl
u jajol jaßmel alkavaar, Levii
ibßii. Kßujlich tu vaßl nijajlik
jaßmel alkavaar. Utz tal te ech
tzaß: —Xambßen viß.— Texh te.

28 Ech lakpu u Levii tziß.
Taqßka kajay qßu kam utz,
xambßu tiß.

29 Ech ißan maßl mam txßix u
Levii tu totzotz tiß u Jesuus. Utz
sibßal tereßn jajol jaßmel alkavaar

atich opon majte tuchß sibßat
aanima. Kajay motx ok vatz
meexha kßatza.

30 Pek nichteesal iqßii tu qßu
fariseo tuchß qßu qßesal aa
txumbßal tiß u oßtla mantaar. Utz
tal tu qßu chusulibß ech tzaß:
—¿Kam tokeß aas netechbßun
tuchß qßu jajol jaßmel alkavaar
utz, tuchß qßu aa paavla chaj
aanima tziß?— Texh te.

31 Utz tzaqßbßel tu u Jesuus
ech tzaß: —Aatz qßu tiichajla
aanima, yeßxhkam nisavsa aa
tzßak. Pek aß nisavsan qßu yaßv.
32 Tan yitß aß koj ul unchok
jikomla aanima. Pek aß ul
unchok aa paav sikßaxa qßul
ipaav. Tan aß qßußl nisavsan
kuybßal.— Texhtuß.

U jalbßal tibß u oßtla mantaar

tuchß u bßaßnla chusbßal

33 Uncheeß tal qßu vinaj tu u
Jesuus ech tzaß: —¿Kam tokeß
aas tzukßel nikuy ivaßy qßul
ichusulibß u Xhan utz, tuchß qßu
fariseo tiß iqßilal isikßlel Tioxh?
Pek aatz qßul achusulibß tziß, yeß
nikuy ivaßy. Vaßl koßn motx
techbßuneß utz, vaßl koßn motx
tukßaßeß.— Texh te.

34 Aatz u Jesuus tan, tal te
ech tzaß: —Yeßkax ikuy ivaßy qßu
aanima qßußl nisavsal tiß tilax
tzumbßaßa tuul atil u xiak tixoßl
vaßl tzumeßya. 35 Pek toj nal uloj
u tiempo aas saeesal bßen u xiak
tixoßl. Ech analen tu u tiempo tziß

sikuy ivaßy tiß iqßilal sikßlel
Tioxh.— Texhtuß.

36 Ech ikßam tiß maßl kam u
Jesuus utz, tal te ech tzaß:
—Yeßxhabßil nibßanon aas
satoksa akß kßoo kßatz qßaßl
oksaßm. Tan oj ech sabßanax tziß,
sakoßnbßuchax u akß bßußj. Utz
saßkojikßuloßk tiß u qßaßl oksaßm.
37 Utz yeßxhabßil niaqßon kuß tu
qßaßl tzßußm u taßl uuva majte vaßl
anal telaß. Tan oj ech sabßanaxi,
saqßixmu u tzßußm tu visipkßu u
taßl uuva. Utz sapeqßxeßl.

38 Pek aß saßaqßaxku kuß u taßl
uuva vaßl anal telaß tu akß tzßußm.
Ech ela koßxh bßaßn saelka.
39 Utz yeßxhabßil atix bßanon
majte aas taßxh maßt veet tukßat u
txßamla taßl uuva, saßtepajtachva
u taßl uuva vaßl anal telaß. Tan
nitaleß: «Aß techal u txßamla taßl
uuva.» Chaj.— Texh u Jesuus. �

���

Vichoktu triigo qßu chusulibß

tu ilanbßal qßii

6 1 Aatz ißan u Jesuus tu maßl
u ilanbßal qßii, paal xoßl

unjolol qßu chikobßeßm. Utz motx
xeßt itxßup vatz itriigo qßu

chusulibß. Nichisoleßl tiß tiqßabß
utz, nichtechbßu. � 2 Pek alax te
tu unjolol qßu fariseo ech tzaß:
—¿Kam tokeß aas nebßan tu
ilanbßal qßii vaßl yitß bßaßn koj
vatz u kukostuumbre tzßibßa-
mal?— Texhtuß.�

3 Utz tzaqßbßel tu u Jesuus
ech tzaß: —¿Yetz sikßlemal tu u
Yolbßal Tioxh setaqßo kam vaßl
ißan u Daviid tuchß qßußl xamich
tiß aas motx kam tu vaßy? 4 Tan
okoßp tu u totztioxh utz, ex
tiqßo qßu txaaßla kaxhlaan txßix.
Itxßaß tetz utz, taqß tetz qßul
imol, kßuxh yitß aqßich koj tzii
aas abßil koßxh satxßaßon. Pek
taßxh qßu oksan yol vatz Tioxh
satxßaßon.— Texhtuß. �

5 Utz tal paj ech tzaß: —Aatz u
Kßaola vaßl bßennaj koßn aanima,
qßesala tatin vatz u ilanbßal qßii
majte.— Texhtuß.

Vibßantu bßaßn u Jesuus

tu maßl u vinaj tu ilanbßal qßii

6 Uncheeß aatz paj ißan tu vaßt
ilanbßal qßii, okoßp u Jesuus tu u
atibßal chusbßal tetz u oßtla
mantaar. Nichichusuneß. Utz

� 5.36-39 Atil tokeß kßuxh yolon u Jesuus tiß u tzßußm tuchß tiß u taßl uuva.

Echaß u txßamla taßl uuva, aß nikßam tiß taqßo u oßtla txumbßal, u oßtla

mantaar. Aatz u taßl uuva anal telaß, aß nikßam tiß u bßaßnla chusbßal vaßl anal

iqßomich tu u Jesuus. Aatz u qßaßl tzßußm, aß nikßam tiß qßu aanima niman

tetz u oßtla mantaar. Pek aatz u akß tzßußm, aß nikßam tiß qßu aanima qßußl

saniman u bßaßnla chusbßal.
� 6.1 Choktaj u Deuteronoomio 23.25.
� 6.2 Tiira sibßla txaaß vatz qßu qßesal uqßaybßal oj sauch aqßon tu ilanbßal

qßii. Aß nibßenku tiß vaßl nital u oßtla mantaar tuchß qßu tzßajsabß tetz, ayaß

Vikostuumbre Qßu Israeel Tzßibßamal.
� 6.4 Choktaj u Samueel I 21.1-6; u Leviitico 24.9.

atich maßl u vinaj tziß, yeß nich-
iyikun u sebßal iqßabß. 7 Ech aatz
qßu aa txumbßal tiß u oßtla
mantaar tuchß qßu fariseo, nich-
motxikßaabßa u Jesuus. Aß isaß sa-
motxtileß satzibßan bßaßn tu u
vinaj tu ilanbßal qßii tziß. Ech
sacheei kam tiß sißchmotxixochva
tala.

8 Pek aatz u Jesuus tan,
tootzajich kam vaßl nichtitzßa qßu
vinaj tziß. Utz tal tu u vinaj vaßl
yeß nichiyikun unpaqßil iqßabß ech
tzaß: —Lakpen utz, oken tu
kuxoßl.— Texh te. Ech ilakpu u
vinaj tziß, txakeßi.

9 Utz tal tek u Jesuus tu qßu
aanima ech tzaß: —Sunchßoti
maßl kam sete. ¿Abßiste vaßl bßaßn
vatz u mantaar tetz u ilanbßal
qßii? ¿Aß tzik aß vaßl sabßanax
maßj bßaßnil oj maßj maaloil? ¿Aß
tzik aß vaßl saßaqßax tiichajil, pek
oj aal saeesal tiichajil?—
Texhtuß.

10 Ech isaji kajay qßu
aanima qßußl atich tißaj chaj
utz, tal tu u vinaj ech tzaß:
—Yuj vaqßabß tziß.— Texh te.
Ech iyuj viqßabß u vinaj utz,
yakich ißan bßaßn. 11 Ech motx
pultu taanima qßu fariseo tu
kßaßnal, tuchß qßu aa txumbßal
tiß u oßtla mantaar. Utz nich-
tekmotxiyol tibßilaj aas kam
sißan tu u Jesuus.

Vitxaat kabßlaal qßul ichusulibß

u Jesuus

12 Uncheeß aatz ißan tu qßu qßii
tziß, bßenjeß u Jesuus viß maßl
muunte. Ex iqßila isikßle Tioxh.
Maßl aqßbßal ipaasa tiß iqßilal
isikßle Tioxh tziß. 13 Utz aatz
qßiilich tekußen, isikßle ul kajay
qßul ichusulibß kßatza. Ech itxaa
el kabßlaal tixoßl. “Chaj” ibßii
toksa.�

14 Itxaa u Xhim, vaßl Luß chu
teßl majte, tuchß u Lixh
vitzaßqß.

Ant aß u Jacobo, u Xhan, u
Felipe, u Bartolomee,

15 u Tio, u Maxh, u Jacobo,
vikßaol u Alfeo, u Xhim, vaßl
atich ok xoßl qßu cananista.�

16 Antu u Judas, vitzaßqß u
Jacobo utz, tuchß u Judas, u
aa Cariote vaßl kßayin u
Jesuus.

Vibßantu bßaßn u Jesuus

tu sibßal yaßv

17 Ech kßasußl tuchß qßußl itxaa
tziß. Utz motx ilan tu maßl u
chaqßaala. Aß imol sibßal qßu
niman tetz tuchß tereßn mam
tenam. Atia aa Judea. Atia aa
Jerusaleen. Antich aa Tiro tuchß
aa Sidoon tziß mar. Ayaß qßußl
maßtich tul tiß tabßil u Jesuus utz,
tiß sabßanax bßaßn te tu qßul

U Lucas 6 156

� 6.13 Aatz u yol “chaj”, ankoßxhtuß u yol “apóstol”. Pek ayeßn vixeß tu u

yolbßal griego. Aß nital unjolol qßu chusulibß itxaa u Jesuus xoßl qßu niman

tetz. Samotxßental paal u bßaßnla chusbßal.
� 6.15 Aatz u yol “cananista”, ibßiich qßu aanima qßußl nichxeßkßulan

viqßatbßal tzii qßu aa Roma. Ankoßxhtuß vaßl “Zelote” majte.

iyaabßil. 18 Antu opon qßußl nich-
tulebßel tu qßu tioxhil txßißlißinaj
majte. Utz motx bßanax bßaßn te
tu u Jesuus. 19 Ech kajay qßu
aanima nichbßanon yaßl itßokax
ok u Jesuus tan, nojchit atil
viyakßil vixamlil u Tioxh kßatza.
Utz nichibßan bßaßn kajay qßu
yaßv taqßo.

U nojla chißbßichil

20 Uncheeß isaji opon qßul
ichusulibß u Jesuus utz, tal ech
tzaß:

—Chißbßebßal etetz abßiste ex,
ex meßbßaß tan,

etetz viQßesalail u Tioxh.�

21 Chißbßebßal etetz abßiste ex
nevaßy cheel tan,

saßnalpaalex tu vetachaßv.
Chißbßebßal etetz abßiste ex

netoqßeß tan,
saßnaltzeßnex tu txuqßtxunchil.
22 Chißbßebßal etetz oj sakoßxh-

taqßan ichißnaßn ikßußl aanima
setiß utz;

satelabßekaßex;
yeßk etxaßk te sißaneß;
siyoqßex.
Utz tiira yeßxtxoj ex sataleß.
Loqß tiß koßn etatin kßatz u

Kßaola vaßl bßennaj koßn
aanima.

23 Pek txuqßtxunojex,
chißbßojex tu qßu qßii tziß.
Tan mam choobßal sekßul tu

Amlika.

Tan echat koßxh nichißan qßul
ikßuy imam tu qßu alol tetz u
yolbßal Tioxh oßtene atziß. �

24 Pek ech koj ex txßiiol iqßii,
tilayol sayaßkßex tan,

nekßul etetz cheel.
25 Tilayol sayaßkßex abßiste ex

nepaal tu vetachaßv cheel tan,
saßnalvaßyex.
Tilayol sayaßkßex abßiste ex ne-

txuqßtxun cheel tan,
saßnaletal txumlebßalla chaj yol

utz, soßoqßex.
26 Tilayol sayaßkßex untzßoj

nißxhtoksa eqßii u tenam
kajayil tan, echat chit
nichißan qßul ikßuy imam tu
qßu chulin alol tetz u yolbßal
Tioxh.

Vikßuchax u bßaßnil tu qßu koontra

27 Pek nival sete abßiste ex,
netabßißin cheel tzaß. Tiiojex tiß
qßul ekoontra sebßaneß. Bßantaj
bßaßnil tu qßußl nichißkßulanex.
28 Altaj bßaßnla yol tiß qßußl
nialon tzßejbßal tzii yol setiß. Utz
qßilataj sikßletaj Tioxh tiß qßußl
kam koßxh nichuli setiß. 29 Abßil
sapaqßon ok unpaqßil txala etziß,
pilqßutaj ok vaßt siatz. Utz abßil
lamaaon vechakeßt, aqßtajka ve-
kamiisa te majte. 30 Abßil sijaj
maßj kam sete, aqßtajka te. Utz
abßil kam maßj etetz simaaeß, yeß
koßxh etal te aas siqßaavixsa sete.
31 Tan kam kajay qßu bßaßnil esaß

� 6.20 Choktaj U Tio 10.1-4. Aatz u yol “viQßesalail u Tioxh” nital tzaß, ayaß

vaßl “reino de Dios” tu kastiya.
� 6.23 Choktaj u Croonicas II 36.16.

sißan qßu aanima sete, echat
sebßan te majte.

32 Tan oj taßxh tiißex tiß qßußl
tii setiß, techal koj chit vaßl
nebßaneß tziß. Tan echat koßxh
ibßanon qßu aa paavla chaj
aanima, nibßan tii tiß qßußl bßaßn
te majte. 33 Utz oj taßxh
nebßanvu bßaßnil tu qßußl nibßanon
bßaßnil sete, techal koj chit vaßl
nebßaneß. Tan echat koßxh
ibßanon qßu aa paavla chaj
aanima. Taßxh bßaßn tu qßußl bßaßn
te. 34 Utz oj taßxh netaqß ikßam
qßußl soßoleß tiß iqßaavixsaleß
netileß, techal koj chit vaßl
nebßaneß tziß. Tan echat koßxh
nißan qßu aa paavla chaj aanima
tibßilaj majte. Taßxh nitaqß ikßam
qßußl nitileß aas saveeti
siqßaavixsa.

35 Pek aatz ex, tiißex tiß qßußl
nikoontrainex. Bßantaj bßaßnil te.
Utz aqßtaj kßam majte. Loqß yitß aß
koj sechßia ekßultu maßj kam tiß.
Ech nim vejaßmel sißaneß. Utz
nojchit ex ikßaol imeßal u Tßankin
Tioxh sißaneß. Tan tiira jik u
Tioxh tu qßußl yeßxh bßoj nikßama-
bßen qßu kam. Utz bßaßn tu qßu
onkonla chaj aanima. 36 Bßantaj-
ex txumul vatz, echaß u kuTat.
Tan tiira txumul vatz.

Yeßxtxoj yolan aanima

tiß kam nißaneß

37 Yeß koßxh eyol aanima oj
niyolpu sevatz, ech yeßk sitxßol
enujul u Tioxh. Yeß koßxh etzßej
paav tiß emol, ech yeßk satzßejax
paav setiß majte. Kuyunojex,
ech sakuylex. 38 Utz noj

ichajpeßl etetz, ech saßaqßax
etetz majte. Bßaßnla paabßal
soßok setiß; bßoono inooeß; tiira
jeßnaj iviß. Tan kam chit vaßl
setaqßeß, echat saßaqßax sete.—
Texh u Jesuus.

39 Uncheeß tal maßl u
kßamich yol u Jesuus tu qßu
chusulibß majte. Tal te ech tzaß:
—¿Satz ißaneß saiqßol ibßey maßl
moy tu vaßt moy? Tan oj ech
sißaneß, ela sachajpu bßen tu jul
atziß. 40 Utz yitß paalnaj koj
tijleßm u chusulibß vatz u chusul
tetz. Pek anal sitxßak u chusul
tetz aas tiira maßt ichusax
bßaßnil.

41 Utz ¿kam tokeß aas aß chit
tii nasaji iyolpu amol saatz tiß
maßj tal kam? Utz yeßxhat
nißenku see aas paalchu qßu
kam niyolpikßaxh siatz. Echaß
maßl juy chßis niil tu bßaqß iatz
amol. Pek aal yeß niil u mam
tzeß atil tu val eetz. 42 Yeßk
sißaneß setal temol ech tzaß: «Aqß
tzii saveesa elußl maßl u juy
chßis taatz tziß.» Chajex. Tuul
aal maßl mam tzeß at okoßp
tevatz. Utz yeß niveet esajin
taqßo. ¡Kaßvatz! Eesataj elußl u
mam tzeß tevatz bßaxa, ech sißan
bßaßn esajineß. Ech nal saßtek-
veeti setal telußl u juy chßis
tivatz vemol.

U tootzajil qßu aanima

tu qßul ibßanoneß

43 Utz yeßxh bßoj sißaneß aas
yeßxtxoj ivatz u bßaßnla vatzomla
tzeß sataqßeß. Utz yeßk sißan majte
aas bßaßn ivatz u yeßxtxojla

vatzomla tzeß sataqßeß. 44 Tan aß
nißilchik u tzeß tu vivatz. Echaß u
viikuxh. Saßkojißaneß sachee tiß u
paal chßißx. Utz saßkojißaneß
sachee uuva tiß u vainißx.

45 Echat u bßaßnla aanima. Aß
nikßuchvu tu vibßanoneß aas atil u
bßaßnil xeß taanima. Pek aatz u
onkonla aanima, tu vibßanoneß
nikßuchvu majte aas u onkonil
atil xeß taanima. Tan kam vaßl
atil tu taanima u aanima, aß vaßl
nijeßul titziß.

Vikßamtu tiß kaßvaßl otzotz

u Jesuus

46 ¿Kam tokeß netal ve?:
«unBßaal, unBßaal» cheßex. Pek
yeß nebßan qßußl nival sete.
47 Tan aatz kajay qßußl nitul sun-
kßatza, nitabßi vunyol utz, nibßan
bßanol tetz. Utz ech bßanel taqßo
vaßl ißan maßl u vinaj atziß.
48 Ißan totzotz. Ikßot vikußebßal.
Sibß bßeni ißana. Utz aß taqßvu jeß
vitzßachil viß maßl mam sivan.
Ech kßuxh el nimaß, ipaqßoßk tibß
tiß u otzotz tziß, yeßt oleß tiß
iyikuneß. Tan axhibßi bßoono ijeß
viß u mam sivan.

49 Pek aatz qßußl yeß nißan
bßanol tetz qßul unyol, ela tuchß
vaßt u vinaj atziß vaßl viß txßavaß
koßn taqßvu jeß u totzotz. Yeßt taqß
bßen itzßachil tu txßavaß. Ech aatz
el u nimaß, ipaqßoßk tibß tiß utz,
kußi. Bßoono isotz sotzi.— Texh u
Jesuus.���

Vibßantu bßaßn u Jesuus

tu u taqßonom maßl u qßesal sol

7 1 Uncheeß aatz yaß iyolon u
Jesuus tu qßu aanima, bßen

tek tu Capernauum. 2 Utz atich
maßl u vinaj tziß sißchtexhel ikßußl
tu yaabßil. Taqßonomich maßl u
qßesal sol. Ayaß maßl u taqßonom
vaßl tiira tiich chit tiß.� 3 Ech
aatz tabßi itziiul u Jesuus u qßesal
sol, oora ichajußl unjolol qßul
iqßesal qßu Israeel tzixeß. Ul ijaj
bßaßnil te aas sußlibßan bßaßn tu u
taqßonom. 4,5 Ech motx ul qßul
iqßesal qßu Israeel xeß u Jesuus.
Utz tiira ijaj chit bßaßnil te ech
tzaß: —Tiira bßaßn ikßußl u
capitaan tiß u kutenam tzaß. Aal
aqßel jeß maßl atibßal taqßo,
chusbßal tetz u oßtla mantaar.
Ech nißxhikßuloßk tiß aas saaqß te
kam vaßl nijaj see.— Texh te.

6 Ech bßen u Jesuus tiß. Utz
aatz nichtekinajabß kßatz u
atibßal, ichajußl unjolol tamiigo u
qßesal sol xeß u Jesuus. Ul tal te
ech tzaß: —UnBßaal, yeß koßxh
chiinaxh tu ulchil. Tan yeß ni-
kßuloßk viß aas soßokoßpßaxh tu
votzotz. 7 Echtzixeßt yeßn oponin
tzaxeß tan, yeß nikßuloßk viß. Pek
al koßn vayol. Ech sißan bßaßn u
vaqßonom. 8 Tan echaß in. Atil-
koßnokßin jaqß imantaar unqßesal.
Utz atoßk sol jaqß unmantaar
majte. Utz aatz nival tu maßj:
«Kuxh tzaß.» Chißin te. Utz

159 U Lucas 6, 7

� 7.2 Aatz u qßesal sol nital tzaß, ela tuchß maßl capitaan. Tan atil maßl 100

sol jaqß imantaar; “centurión” ibßii tu kastiya tan, iqßesal 100 sol. Aatz u yol

“aqßonom” tzaß, ayaß u “esclavo” tu kastiya.

nibßenaß. «Nißaxh tzaß.» Chißin tu
vaßtioj utz, nituleß. Utz nival tu
vaßt vaqßonom: «Bßan vaßl tzaß.»
Chißin te. Utz nißaneß.— Texh te.

9 Ech techal chit u yol tabßi u
Jesuus tziß. Utz yakich tzßejxoj
ikßußl taqßo. Ech ipilqßu tibß, isaji
qßu aanima qßußl xamich tiß. Tal
te ech tzaß: —Nojchit nival sete
aas yeßsaj viltu maßj aanima
Israeel, aas tiira kßujlel ikßußl viß
echaß u puera vinaj tziß.—
Texhtuß.

10 Ech aatz tek qßaavopon qßu
chaj tu atibßal, bßaßnich tek u
aqßonom vaßl yaßvich.

U qßaavtitzßpixsal maßl u kamnaj

11 Xamtich tek tuul, bßen u
Jesuus tu u tenam Naiin. Aßich
imol qßu chusulibß. Utz mam
tenam xamtich tiß. 12 Aatz motx
opon najaßch u jubßal, u okebßal
tu u tenam, tuul nichtiqßol elußl
maßl u kamchil. Seßnmujaxoj.
Titzßinich maßl u txakay ixoj. Utz
taßxhich maßl vatz titzßin atiche.
Utz sibßal aanima xamich tiß,
qßußl tu u tenam tziß. 13 Ech
txumax iatz u txakay ixoj tu u
Jesuus aas tiltaß. Ech iqßila utz,
tal te ech tzaß: —Yeß koßxh
oqßaxh.— Texh te.

14 Ech ixaan opon u Jesuus
utz, itßok u chelebß tetz u
kamchil. Ech txakeß tek qßu
chelen tetz. Tal u Jesuus tu u
kamnaj ech tzaß: —Xiak, axh
nivalaxh, lakpen.— Texh te.

15 Ech qßaav itzßpu u xiak vaßl
maßtich ikameß. Xeßt tek iyoloneß.
Ech aqßax tek tu vinan. 16 Ech

motx xoßv aanima kajayil. Utz
xeßt motx toksa iqßii Tioxh.
Nichtal ech tzaß: —¡Nojchit maßl
techalla alol tetz u yolbßal Tioxh
cheey tu kuxoßl! ¡Ulyu quxeß tu u
Tioxh oß itenam!— Texhtuß.

17 Ech pax chit paal itziiul u
Jesuus tikuenta kajay u Judea
tuchß qßu tenam sinajaßch.

U taltu u Jesuus aas

aß viTxaaom u Tioxh

18 Uncheeß alax tek kajay qßu
kam tu u Xhan tzaß. Qßul ichusul-
ibß alon te. Ech isikßle kaßvaßl
ichusulibß u Xhan. 19 Utz ichaj
bßen xeß u Jesuus tiß ichßotil te
ech tzaß: — «¿Axh tzik viTxaaom
u Tioxh vaßl saßchitßuli? Pek oj
yitß axh koj utz, sakuchßia vaßte.»
Chia.— Texh te.

20 Ech aatz motx opon xeß u
Jesuus, tal te ech tzaß:
—Vetichajußloß u Xhan tzaxeß, u
bßanol vautiismo. Ul kuchßoti see
taqßo: «¿Axh tzik viTxaaom u
Tioxh vaßl saßchitßuli? Pek ¿oj yitß
axh koj? Utz sakuchßia vaßte.»
Chia.— Texh te.

21 Uncheeß aatz u Jesuus,
sibßal yaßv ißan bßaßn te tu u
mußkßul tziß. Ißan bßaßn tu qßußl
atich ok tioxhil txßißlißinaj kßatza.
Utz sibßla moy isajinsa. 22 Ech
tzaqßbßel tu u Jesuus ech tzaß:
—Bßenoj etal tu u Xhan kam qßu
kam netileß etabßi tzaß: «Tan ni-
tekisajin qßu moy. Nitekixaan qßu
koßx. Nitekißan bßaßn qßu chßaßkßiß.
Nitektabßin qßu chakan. Niqßaav-
titzßpixsal kamnaj. Utz nitektabßi
u bßaßnla chusbßal qßu meßbßaß.

23 Utz chißbßebßal tetz vaßl yeß
nikaßtziiun viß.» Chajex te.—
Texh u Jesuus. �

24 Uncheeß aatz tek kßasußl
qßul ichaj u Xhan, xeßt iyolon u
Jesuus tiß u Xhan tu qßu tenam
ech tzaß: —¿Kam bßanel titxum-
bßal u vinaj vaßl ex etil tu tzßin-
lich tzaji txßavaß bßatzßi? ¿Ech
tzik aß maßj aa aas vaßl koßxh
ibßen sunchaj jalil tu kajiqß?
Yeßka. 25 Pek ¿kam chit ex
etileß? ¿Aß tzik ex etil maßj vinaj
aas toksaßm ijlenal atoßk taqßo?
Yeßka. Tan aatz qßußl bßaßnla chaj
oksaßm atoßk taqßo, techal tatineß.
Ayeßn tu qßu tatibßal ijlenal.
26 Loqß ¿kam chit ex etileß?

¿Maßj tzik alol tetz u yolbßal
Tioxh? Bßaßntan aß i. Utz nival
sete aas aal nim tatin vatz tereßn
qßu alol tetz u yolbßal Tioxh.
27 Tan aß vaßl tzßibßamalka u yol
tiß ech tzaß:

«Sunbßaxabßsa bßen vunchaj
saatz. Aß sapaxsan itziiul val
ooponbßal. Echaß ibßanax
tuch bßey saatz sißaneß.»
Chia. �

28 Tan nival sete aas yeßxh-
abßil koßxh vaßtoj paalchu tijleßm
viß u Xhan, u bßanol vautiismo
xoßl kajay qßu aanima alamal.
Pek loqß kßuxh echi, aatz qßußl
chßoo koßn u tijleßm tu viQßesalail
u Tioxh, paalchu tijleßm viß u
Xhan tziß.— Texhtuß.

29 Ech taßxh tabßi u kam qßu
tenam tzaß, tuchß qßu jajol jaßmel
alkavaar, motx txuqßtxuni tan,
motx inima vinujul tal u Tioxh.
Tan maßt motx ißan ivautiismo
echaß vaßl tal u Xhan.

30 Pek aatz qßu fariseo tuchß
qßu aa txumbßal tiß u oßtla
mantaar, motx koßn teesa iqßii vi-
txumbßal u Tioxh tziß. Yeßt motx
inima kam vaßl titzßa u Tioxh tiß.
Tan yeßt koßn motx ißan
ivautiismo, echaß vaßl tal u Xhan.

31 Tal tek u Jesuus ech tzaß:
—¿Kam bßoj sunkßam tiß aas ela
tuchß qßu aanima tu u tiempo
tzaß? 32 Ela tuchß qßu talaj nitxaß
atziß aas chßuxhlel tu kßayibßal.
Utz niqetunsa bßen talax timol
ech tzaß: «Vetkuxuli aa, pek yeßn
bßixex. Txumumbßal kubßitz vet-
bßitzßoß, pek yeßn oqßex tu
txumußm.» Chia.

33 Tan ul u Xhan, u bßanol
vautiismo, yeßt itxßaß kaxhlaan
txßix utz, yeßt tukßa taßl uuva. Utz
netal tiß: «Atil tioxhil txßißlißinaj
kßatza.» Cheßex.

34 Utz aatz cheel, ulyu u
Kßaola vaßl bßennaj koßn aanima
utz, nitechbßuneß, nitukßa taßl
uuva. Utz netal tiß: «Ulyu maßl u
vinaj yeßk chit iyaßebßal tu
echbßußm utz, tiß tukßal taßl uuva.
Nimolo tibß tuchß aa paav utz,
tuchß jajol jaßmel alkavaar.»
Cheßex. 35 Pek aatz vitxumbßal u
Tioxh, aß nißilchik tu vibßanon
qßul ikßaol imeßal.— Texhtuß.

Vikuyax ipaav maßl u ixoj

tu u Jesuus

36 Uncheeß aatz ißana, savsal
u Jesuus tu maßl u fariseo. Tal te
seßntxßaßn tzixeß. Ech bßen u
Jesuus otzotz tzixeß utz, ok vatz
meexha. 37 Ech opon maßl u ixoj
kßatz u Jesuus, maßl aa paavla
ixoj tu u tenam tziß. Iqßomich
maßl tal bßaßnla tzßaj taqßo.
Txßumqßixsabßal atil tuul. Tan
tabßi aas nichitxßaßn u Jesuus xeß
u fariseo. � 38 Utz atin tiß iqul u
Jesuus xeßaj tajan. Ech xeßt
toqßeß. Takßsa qßu tajan u Jesuus
tu qßu taßl bßaqß iatz. Utz nichisuu
tu xißl iviß. Nichitzßutzß qßu tajan.
Utz iqook u txßumqßixsabßal tiß.
39 Ech taßxh til u kam u fariseo
tziß, tal tu taanima ech tzaß: —Oj
nojchit alol yolbßal Tioxh vaßl
tziß, satootzaji koj atziß aas aa
paav u ixoj vaßl nikanon ok
tziß.— Texhtuß.

40 Ech tal tek u Jesuus tu u
fariseo ech tzaß: —Xhim, atil
maßl kam saval see.— Texhtuß.

Tal u Xhim ech tzaß: —Ala
chusul.— Texh te.

41 Tal u Jesuus te: —Atich
maßl u vinaj atich itxßoj kaßvaßl
aanima tzixeß. Maßl, ijaßmel 500
aqßonibßal qßii itxßoj atiche. Aatz
vaßt, ijaßmel 50 aqßonibßal qßii

itxßoj. 42 Aatz kaßvaßl qßu vinaj
tziß tan, yeßt motx oleß tiß icheeaß
kanißch ichool qßußl itxßoj sißaneß.
Utz kuyax qßul itxßoj sikaßbßil.
Pek ala, ¿abßiste maßl tu kaßvaßl
qßu vinaj tziß saßxhikßama tu u
bßaal itxßoj?— Texh te.

43 Tzaqßbßu u Xhim, tal ech
tzaß: —Aß chit maas sakßamabßeni
vaßl sibßal itxßoj vetkuyli.—
Texhtuß.

Utz tal tek u Jesuus te ech
tzaß: —Eeß, echi. Ayaß vaßl naaleß
tziß.— Texh te.

44 Tuul ipilqßu bßen tibß
tinujul u ixoj utz, tal tu u Xhim
ech tzaß: —¿Matz iillu vaßl
vetißan u ixoj tziß? Tan kßuxh
taatibßal vetßulkßin utz, aal yeßn
aaqß vaaß txßaabßal vajan. Pek
aatz u ixoj tziß, vettakßsal vajan
tu u taßl bßaqß iatz utz, nisuu tu
u xißl iviß tziß. 45 Yeßxhkam vet-
atzßutzßin. Pek aatz u ixoj tziß,
yeßsaj iyaß tiß itzßutzßax vajan
jankßax vukußl tzaß.
46 Yeßxhkam vetaqoo jeß aseite
tunviß. Pek aatz u ixoj tziß, vet-
toksal txßumqßixsabßal tiß vajan.�

47 Ech tokeß nival see aas kuyel
kajay qßul ipaav kßuxh sibßal.
Ech sibßal nikßamabßeneß. Pek
ech koj vaßl bßiil koßn ipaav ni-
kuyaxeß, bßiil koßn nikßama-
bßeneß.— Texhtuß.

48 Utz tal tek tu u ixoj ech
tzaß: —Kajay qßul apaav kuyel.—
Texh te.

49 Ech aatz tereßn qßu aanima
qßußl oknajich tuchß vatz meexha,
xeßt motx tal tibßilaj ech tzaß:
—¿Kam tek tijleßm vaßl tziß
nitaleß aas nikuy paav majte?—
Texhtuß.

50 Pek tal paj u Jesuus tu u
ixoj ech tzaß: —Tiß vikßujeß
akßußl viß vetchitpßaxh tu qßul
apaav. Kuxh, txßanel abßenaß.—
Texh te.���

Vichusun u Jesuus tuchß

qßul ichusulibß tulaj tenam

8 1 Uncheeß xamtich tek tuul,
nichipaal u Jesuus tu qßu

tenam tuchß tu qßu talaj tenam tiß
ipaxsal paal u bßaßnla chusbßal
tetz viQßesalail u Tioxh. Aß imol
kabßlaal qßul ichusulibß. 2 Utz
antu kaßxvaßl ixoj xamich tiß
majte. Ayaß qßußl maßtich ißantu
bßaßn tu yaabßil. Utz atia maßtich
tel tioxhil txßißlißinaj kßatza. Atich
u Liß tixoßl, u aa Magdala, vaßl
maßtich tel jujvaßl tioxhil txßißlißi-
naj kßatza. 3 Antu u Xhiv, u tixoj
u Chuza. Aatz u Chuza tziß, atich
tijleßm kßatz u ijlenal Herodes.
Antich u Xhuxh utz, tuchß unjot
ixoj, aqßolich tetz u Jesuus kam
nichisavsa tan, atich imeßbßißl.

Vikßamtu tiß maßl chikol u Jesuus

4 Uncheeß mam tenam imol
tibß tiß u Jesuus. Til chaj koßxh
tenam motx kßaskußl. Utz ikßam

tiß kam u Jesuus tu vichusun ech
tzaß:

5 —Aatz ißan maßl u chikol,
bßen tu chikoßm. Ex ichik u tia.
Utz tuul nichimakß paal u triigo
tu aqßonibßal, atia aß kußk tu bßey.
Ech tzeqßeßyulka. Utz motx koßn
ex tzotiloj tu qßu tzßichin tu
amlika. 6 At u ia aß kußk viß
sivan. Utz taßxh itzßpi, tzaji. Tan
yitß loßlochich koj tatineß. 7 Utz
at u ia, aß kußk xoßl chßißx. Ech
aatz qßu chßißx qßußl ela itzßpu
tuchß, isotzsa. 8 Pek aatz
untante, aß kußk tu bßaßnla
txßavaß. Utz itzßpi, ech vatzini.
100 ivatz taqßa.— Texh u Jesuus.

Ech taßxh tal qßu yol tziß,
qßeqßußm chit talax ißan ech tzaß:
—¡Abßiste ex niabßin qßu yol tzaß,
nimataj!— Texhtuß.

9 Ech chßotil te tu qßul ichusul-
ibß ech tzaß: —¿Kam u tokebßal
qßu kam vetakßam tiß tziß?— Texh
te.

10 Tzaqßbßel tu u Jesuus ech
tzaß: —Bßaßn ex tan, aqßel tzii sete
aas setootzaji u tokebßal qßu kam
qßußl yeß ootzajimal tiß viQßesalail
u Tioxh. Pek ech koj qßu aanima
tziß, yitß vatzsaj koj saßalax te.
Unjolol kam sakßamax tiß, tiß
talchu te. Ech kßuxh sasajini, saß-
kojikan tilaxeß kam nisaji. Utz
kßuxh satabßi, saßkojpaal itxum-
bßal tuul kam vaßl satabßi.�

11 Pek aß u tokebßal u yol
tzaß vaßl vetunkßam tiß talax u
chikol. Aatz u ia, aß nikßam tiß u
yolbßal Tioxh. 12 Ech aatz u ia

kuß tu bßey, aß nikßam tiß u
aanima vaßl nitabßi u yolbßal
Tioxh. Pek nikoßnulsotzsaloj
sikßußl tu u txßißlißinaj. Ech yeßk
sinima utz, yeßk sachitpi tu
paav. 13 Aatz u ia vaßl aß kußk
viß sivan, aß nikßam tiß u aanima
vaßl nitabßi u yolbßal Tioxh utz,
tuchß txuqßtxunchil nikßuleß. Pek
yeß bßennaj taqßil. Maßl koßxh
tiempo ninima u yolbßal Tioxh.
Utz aatz nitul maßj tzaßlla kam
tiß, nitelka. 14 Aatz u ia vaßl kuß
xoßl chßißx, aß nikßam tiß u
aanima vaßl niabßin u yolbßal
Tioxh. Pek nikoßnisotzsa bßen
sikßußl tiß qßu elaßokchil, tiß qßu
txßiibßal qßii, tiß qßu achva kam
tu u vatz txßavaß tzaß. Ech yeß
niqßanbßu tu u tatin kßatz u
Tioxh. 15 Pek ech koj vaßl kuß
tu bßaßnla txßavaß, aß nikßam tiß
qßu aanima qßußl bßaßn taanima.
Jikom nikßul u yolbßal Tioxh
vaßl nitabßi. Ech bßenamen ni-
kßucheß aas kolel taqßo. Echaß u
ia aas bßenamen nivatzin
vitzeßil.

Vikßamtu tiß maßl u txijtxubßal

u Jesuus

16 Yeßxhabßil nibßanon aas
nimatx txijtxubßal utz, sakoßn-
ijupi tu maßj kam. Yeßkax bßanli
aas saßaqßax okoßp u txijtxubßal
jaqß txßach. Pek aß niaqßaxku jeß
viß u tatibßal. Ech satil u tuul
otzotz qßu aanima qßußl nitokoßp,
txijtxumal. 17 Tan yeßk maßj
mujich kam aas yeß koj saßabßili.
Utz yeßk maßj kam sajutxil ibßan-
axeß aas yeß koj saelußl itziiul.

18 Ech tokeß at noj bßenku sete
kanißch tabßil u chusbßal nebßaneß
tzaß. Tan abßil atil nal tetz,
saßaqßax tereßn tetz. Pek abßiste
vaßl yeßk tetz, loqß atil bßiil tetz
aas nitaleß, sakoßnmaaleßl te.—
Texhtuß.

Vichokax u Jesuus tu vinan

tuchß tu qßu titzßin tatzik

19 Uncheeß opon vinan u
Jesuus tuchß qßul itzaßqß. Pek yeßt
veet ixaan opon kßatza tiß u mam
tenam atiche. 20 Ech alax opon
te ech tzaß: —Atil vanan tuchß
qßul atzaßqß qßanal. Nisaßa
satilaxh chi.— Texhtuß.

21 Tzaqßbßu tek u Jesuus ech
tzaß: —Nojla aß unnan utz, nojla
aß untzaßqß qßußl niabßin u yolbßal
Tioxh utz, nißan bßanol tetz.—
Texhtuß.

Viyaßsat u mam kajiqß jabßal

u Jesuus

22 Uncheeß aatz ißan tu maßl u
qßii, okbßen u Jesuus tu jukubß
tuchß qßul ichusulibß utz, tal te
ech tzaß: —Paalojbßenoß sala bßen
u choo tziß.— Texhtuß. Ech motx
bßeni.

23 Pek vat u Jesuus tuul nich-
ixaan viß u aß. Utz xeßt maßl mam
kajiqß jabßal viß u choo. Utz
vaßlich tek ikoßp aß tu jukubß.
Xoßvebßalich tekußen. 24 Ech
xaan opon qßu chusulibß kßatz u
Jesuus, ikßassa. Tal te ech tzaß:
—¡Chusul, chusul, toj bßenojoß tu
aß!— Texh te.

Ech kßas tek u Jesuus utz, iyaa
u mam kajiqß jabßal tuchß

vipilqßaßtxan u choo. Ech yaßi.
Vaßlich tek tachavan ikalkoch u
aß.

25 Utz tal tek u Jesuus tu qßu
chusulibß ech tzaß: —¿Kantuß yeß
kßujlel ekßußl?— Texh te.

Aatz qßu chusulibß, vaßlich tek
ixoßveß. Utz tzßejx ikßußl taqßo.
Nichtektal tibßilaj ech tzaß:
—¡Abßil techit u vinaj tziß nitaleß!

¡Tan nikoßniyaa u mam kajiqß
jabßal tuchß u choo tziß utz,
nimalia!— Texh tibßilaj.

Vibßantu bßaßn u Jesuus

tu maßl u vinaj aa Gaadara

26 Uncheeß opon tek tu vi-
txßavaß qßu aa Gaadara, tinujul
unpaqßit itzißaj u choo tu
Galilea. 27 Ech taßxh elußl u
Jesuus vatz txßavaß, ul kßulaxoj
tu maßl u vinaj tu u tenam tziß.
Atich ok tioxhil txßißlißinaj
kßatza. Utz sibßalich tek tiempo
tuul aas yeß nitoksa toksaßm.
Utz yitß aß koj nichatinku tu
otzotz, pek xoßl mujbßal kamnaj
atichka. 28 Utz ech taßxh til u
Jesuus qßeqßuni. Pecheß kuß
siatz. Utz qetun taltu ech tzaß:
—¿Kam asaß ve Jesuus iKßaol
Tßankin Tioxh? ¡Nunjaj bßaßnil
see, yeß koßxh uulevansaßin!—
Texhtuß.

29 Tan nichtojcheßl u tioxhil
txßißlißinaj u Jesuus kßatz u vinaj
tziß. Tan sibßich tek tiempo
maßtich tok kßatza. Utz kßuxh
nichiqitzax tu kadeena utz,
nixeeleß; nikoßniratß qßu qitzbßal
tziß. Utz nitiqßol bßen tu tzßinlich
txßavaß tu u txßißlißinaj.

30 Utz chßotil te tu u Jesuus
ech tzaß: —¿Kam abßii?— Texh
te.

Tal ech tzaß: —Yeß achebße
unbßii.— Texhtuß tan, sibßla
tioxhil txßißlißinaj atich ok kßatza.
31 Utz kaanaich motx ijajtu qßu
tioxhil txßißlißinaj tu u Jesuus aas
yeßk saßalax ibßen tu u mam
jolobßtxan. 32 Utz kavaal chit
nichichokobße tibß unjolol bßoch
viß maßl u muunte tziß. Tiira sibßal
ixaan nichixeel tziß. Ech ijajabße
u Jesuus qßu tioxhil txßißlißinaj
aas sataqß tzii te soßok kßatz qßu
bßoch. Utz aqßax tzii te. 33 Ech el
qßu tioxhil txßißlißinaj kßatz u
vinaj tziß utz, ok kßatz kajay qßu
bßoch. Utz yeßk chit talcheß, motx
ex ikßon bßen tibß qßu bßoch tziß
peepu taqßo, yakich tu choo. Ech
motx jiqßmu tu aß.

34 Ech taßxh til qßu xeen
bßoch, kam vaßl maßtich tucheß,
motx tßaspi kßasußl. Utz ex tal u
yol tu tenam tuchß tu qßu jaßjtzeß.
35 Ech ul til qßu aanima kam vaßl
maßtich tucheß. Ul kßatz u Jesuus.
Utz motx til u vinaj vaßl maßtich
tel qßu tioxhil txßißlißinaj kßatza.
Kßujlich txala tajan u Jesuus.
Tiira bßaßnich tekußen. Atich tek
ok toksaßm. Ech motx xoßvi.

36 Aatz qßu aanima qßußl ilon
qßu kam tziß, motx tek tal tunjot
qßu aanima qßußl anal toponeß,
kanißch vibßantu bßaßn u vinaj
vaßl atich ok tioxhil txßißlißinaj
kßatza. 37 Uncheeß aatz tek qßu
aanima qßußl tikuenta u txßavaß
Gaadara tziß, motx ijaj bßaßnil tu
u Jesuus aas saelkßasußl tikuenta

qßul itxßavaß. Tan techalich motx
ixoßveß. Ech ok u Jesuus tu
jukubß. Qßaavkßasußl tziß.

38 Pek aatz u vinaj vaßl
maßtich tel qßu tioxhil txßißlißinaj
kßatza, ijajabße u Jesuus aas
sataqß tzii te taßn saxambßu tiß.
Pek chajax koßn kßasußl tu u
Jesuus. Tal te ech tzaß:
39 —Kuxh taatibßal. Utz ala kam
u mam bßaßnil vetißanlu u Tioxh
see.— Texh te.

Ech bßeni utz, xeßt ipaxsa
itziiul tu kajay u tenam aas kam
u mam bßaßnil ißan u Jesuus te.

U qßaavtitzßpixsal vimeßal u Jairo

40 Uncheeß aatz tek qßaavußl u
Jesuus, mam tenam kßulun
toponeß. Vaßl motx itxuqßtxuneß
tan, kajay nichmotxchßian.
41 Ech ul maßl u vinaj kßatza,
Jairo ibßii. Qßesala tu u atibßal
chusbßal tetz u oßtla mantaar.
Pecheß kuß vatz u Jesuus. Ijaj
bßaßnil te aas seßen tiß tu totzotz.
42 Tan yaßvich vimeßal vaßl taßxh
maßl. Kamal kabßlaal iyaßbß
vimeßal tziß. Utz sißchtexhkami.
Ech bßen u Jesuus tiß. Utz vaßlich
ipitax tu u mam tenam.

43 Utz atich maßl u ixoj xoßl u
mam tenam tziß, yaßvich. Kaj
nichtel kßatza utz, yeß nichiyaß
veßteß. Kabßlaalich yaßbß ixeßteß.
[Utz maßtich isotzsat kajay qßu
tetz atiche tiß itzßakat tibß.] Pek
abßil koj nichtoleß tiß itzßakaleß.
44 Ech xaan opon tiß iqul u
Jesuus. Utz ikanoßk ijuß u
toksaßm. Ech yakich ibßan bßaßn;
yaß tel u kaj kßatza.

45 Uncheeß tal tek u Jesuus
ech tzaß: —¿Abßil vaßl vetkanon
ok u voksaßm?— Texhtuß. Loqß
yeßxhabßil maßj nichalon untzßoj
vetitßoka.

Ech tal tek u Luß te ech tzaß:
—Chusul, «¿Abßil vaßl vettßokon-
in?» Chaßaxh. Utz, u mam tenam
nipitonaxh tziß. Tan vaßl pochß-
ißbß.— Texh te.

46 Pek tal u Jesuus ech tzaß:
—Atil maßl vetkanonokßin. Tan
vetunnachlaß aas elyu xamlil sun-
kßatza; vetißanlu bßaßn tu maßl
aanima.— Texhtuß.

47 Ech taßxh til u ixoj, aas
elußl vatzsaj kam vaßl ißana, ul
tek vatz u Jesuus. Vaßl itßuntßuß-
lan tuleß. Pecheß kuß siatz. Utz
vatz tenam talva aas kam tokeß
ikanoßk u toksaßm. Utz tala aas tu
koßxh unmußkßul ißan bßaßn.

48 Ech tal tek u Jesuus te ech
tzaß: —Tiß koßn vikßujeß akßußl viß
vetaßanlu bßaßn txutx. Kuxh,
txßanel abßenaß.— Texh te.

49 Uncheeß tuul ankoßxh nich-
iyolon u Jesuus, ul maßl aanima.
Aß kßaskußl tu otzotz xeß u Jairo,
u qßesala tu u atibßal chusbßal
tetz u oßtla mantaar. Ul tal te ech
tzaß: —Kamyu vameßal. Yeß koßxh
akalabßtziiu veßt u chusul tziß.—
Texhtuß.

50 Tabßi u Jesuus utz, tal tu u
Jairo ech tzaß: —Yeß koßxh
qeonaxh. Kßujeßoj koßn akßußl viß
tan, sißan bßaßn vameßal.— Texh
te.

51 Ech aatz opon u Jesuus tu
atibßal, taßxh taqß tzii bßenoßk tiß
toßotzotz u Luß, u Jacobo, u

Xhan, vitat tuchß vinan u ixviak.
52 Tuul nichmotxtoqß kajay qßu
ilol tiß. Vaßl ijiqßjoßlan tiß. Tal u
Jesuus ech tzaß: —Yeß koßxh
oqßex. Tan yitß kamnaj koj.
Vatchel kußen atziß.— Texhtuß.

53 Utz nichkoßnteesal iqßii tiß
vaßl tala. Tan tootzaj qßu aanima
aas maßt ikameß. 54 Pek aatz u
Jesuus, itxay iqßabß u ixviak utz,
tal te ech tzaß: —Ixviak,
lakpen.— Texhtuß.

55 Ech qßaavußl taanxelal utz,
oora lakpi. Tal tek u Jesuus aas
saßaqßax techbßubßal. 56 Ech tiira
tzßejx ikßußl qßul itxutx ibßaal u
ixviak. Utz tal u Jesuus te aas
yeßxhabßil koßxh e satalvu u kam
tziß.���

Vichajtu bßen kabßlaal

qßul ichusulibß u Jesuus

9 1 Uncheeß isikßle opon
kabßlaal qßul ichusulibß u

Jesuus kßatza. Utz taqß tijleßm
tuchß iyakßil tiß tojchal el tioxhil
txßißlißinaj kßatz aanima utz, tiß
teesal yaabßil. 2 Utz ichaj bßen tiß
ipaxsal itziiul viQßesalail u Tioxh
utz, tiß ibßanax bßaßn tu qßu yaßv.
3 Tal bßen te ech tzaß:
—Yeßxhkam setiqßo bßen tetz
ebßey. Yeßk setiqßo ebßaara. Yeßk
setiqßo etxim. Nikoßxh etechbßu-
bßal. Nikoßxh epuaj. Utz yeßk
setiqßo untzumt etoksaßm. 4 Utz
til loßoponkßex tu maßj atibßal,
kaaojex tziß. Analen leßelkßasußlex
aas lakßasußlex. 5 Pek oj til maßj
tenam yeß lakßulaxkßex,

kßasojulex tziß. Pujitajkeßl u pojoj
tetajan. Techlal aas lakoßntila
kam layaßka.— Texh te.�

6 Ech motx kßasußl qßu chusul-
ibß. Utz motx paal tu kajay qßu
talaj tenam tiß ipaxsal itziiul u
bßaßnla chusbßal. Utz til koßxh
nichibßanvu bßaßn tu qßu yaßv.

7 Uncheeß aatz u Herodes, u
governadoor, nichtexhisotz ikßußl
aas tabßi qßu kam nichißan u
Jesuus. Tan atia nichalon: —U
Xhan qßaav itzßpi xoßl qßu
kamnaj.— Chia. 8 At nichalon:
—U Elias cheeya.— Chia. Utz at
nichalon: —Maßj tu qßu oßtla alol
tetz u yolbßal Tioxh aß qßaav
itzßpia tziß.— Chia.

9 Utz tal u Herodes ech tzaß:
—Kutil el iviß u Xhan vaqßo. Pek

¿abßil tek vaßl nivabßi qßu kam tiß
tziß?— Texhtuß. Ech nichißan yaßl
satileß.

U txaichil ißan u Jesuus

tiß itxßaßnsal 5,000 vinaj

10 Uncheeß aatz tek qßaavußl
qßu chusulibß tu qßul ichaj, motx
chit tal tu u Jesuus kajay qßu
kam qßußl ißana. Ech ixaanseßl tibß
u Jesuus tuchß. Motx bßen tu maßl
u tzßintzßochla txßavaß tikuenta
Betsaida. 11 Pek taßxh tabßi qßu
aanima aas til atilka, motx
xambßu bßen tiß. Ech kßulax tu u
Jesuus. Utz tal viQßesalail u
Tioxh te. Utz nichibßan bßaßn tu
qßu yaßv.

12 Uncheeß aatz tek kußqßii,
xaan opon qßu chusulibß kßatza

utz, tal te tzaß: —Chaj bßen qßu
aanima tziß. Bßenoj ichok tech-
bßubßal tuchß ivatbßal tu qßu talaj
tenam, tuchß tulaj jaßjtzeß tzian
chaj bßen tziß. Tan tu tzßinlich
txßavaß atilkßoß.— Texh te.

13 Loqß tal u Jesuus te ech
tzaß: —Aqßtaj techbßubßal
tzexeß.— Texhtuß.

Utz motx tal ech tzaß:
—Yeßxhjankßal echbßubßal atil
quxeß. Oßvaßl koßxh kaxhlaan txßix
tuchß kaßvaßt txay atile. Ech
taßxhtuß, oj yeßk seßenoß tiß iloqßax
echbßubßal tetz qßu tenam tziß.—
Texh te.

14 Tan kamal 5,000 ixaan qßu
vinaj tziß. Utz tal tek u Jesuus tu
qßul ichusulibß ech tzaß: —Altaj
ikßujeß qßu aanima tiß tanul tziß.
50 ixaan unchaj tanul sebßaneß.—
Texhtuß.

15 Ech chit motx ißana. Tal
ikßujeß qßu aanima kajayil.
16 Ech itxaytu oßvaßl qßu
kaxhlaan txßix u Jesuus tiqßabß
tuchß kaßvaßt qßu txay. Utz sajin
jeß tu amlika. Taqß taßntioxh tiß.
Ech ijatx qßu kaxhlaan txßix. Taqß
tu qßul ichusulibß. Utz aatz qßu
chusulibß, taqß tek tu qßu aanima.
17 Ech motx echbßuni sikajayil
utz, motx nooi. Ech molax qßußl
chanani. Kabßlaal txakatx elkoßp.

U taltu u Luß aas aß viTxaaom

u Tioxh u Jesuus

18 Uncheeß aatz ißana, nich-
iqßila sikßle Tioxh u Jesuus

xaannaj el. Utz atich qßul
ichusulibß kßatza. Ech ichßoti te
ech tzaß: —¿Abßil in nital qßu
aanima tziß?— Texh te.

19 Motx tzaqßbßu ech tzaß:
—At nialon aas axh u Xhan, u
bßanol vautiismo. At nialon aas
axh u Elias. Utz at nialon majte
aas aß qßaav itzßpi maßj qßu oßtla
alol tetz u yolbßal Tioxh
nitaleß.— Texh te.

20 Tal u Jesuus te ech tzaß:
—Pek aatz ex, ¿abßil in
netaleß?— Texh te.

Tzaqßbßu u Luß utz, tal ech
tzaß: —Axh viTxaaom u Tioxh
vaßl sußuli.— Texhtuß.

U taltu u Jesuus aas sakami

21 Ech tiira tal u Jesuus tu
qßu chusulibß aas yeßxhabßil
koßxh e satalvu u kam tziß.
22 Utz tal te ech tzaß:
—Ministeer sapaal u Kßaola
vaßl bßennaj koßn aanima tu
kßaxkßo. Saixval tu qßu qßesal
qßatol tzii tuchß tu qßu qßesal
oksan yol vatz Tioxh utz, tuchß
tu qßu aa txumbßal tiß u oßtla
mantaar. Ech sakam taqßo.
Loqß saqßaavitzßpu titoxvaß
qßii.— Texhtuß.�

23 Utz tal te sikajayil ech
tzaß: —Oj abßil sisaßa saok viß,
imaj tibß tiß toksal tetz vitxum-
bßal. Siqßiß paalchil tu mam il
tzaßl viß jun qßii. Utz xambßoj
viß. 24 Tan abßil qßußl taßxh
nititzßa u vatz iqßii saj tu u vatz

txßavaß tzaß, tiira aß sitzßej u
atinchil tu bßenqßii bßensaj. Pek
abßil qßußl kßuxh sitzßej u vatz
iqßii saj viß, aß vaßl saßatin vatz
iqßii saj tu bßenqßii bßensaj.
25 Tan kam koj sißan kanaal u
aanima kßuxh satetza u vatz
txßavaß kajayil tzaß, untzßoj aß
sitzßej u tatin tu u bßenqßii
bßensaj. 26 Tan abßil vaßl sa-
chßixveßl viß utz, sachßixveßl tiß
vunyolbßal, sakoßnchßixveßl u
Kßaola tiß majte, vaßl bßennaj
koßn aanima, aas lußul tu u
techalla tijleßm utz, tu u
techalla tijleßm viTat tuchß qßul
iaanjel. 27 Utz nißxhtekßvaßl
sete, atil kaßvoßj oxvoßj ex cheel
atziß, atilex tzaß, setil tul vi-
Qßesalail u Tioxh aas yeßsaj
ekameß.— Texhtuß.

Vichee u Moisees tuchß u Elias

kßatz u Jesuus

28 Uncheeß aatz maßtich ipaal
vaaxajil qßii taltu qßu kam u
Jesuus tziß, bßenjeß u Jesuus viß
muunte tiß iqßilal isikßlel Tioxh.
Tiqßo bßen u Luß tiß, u Xhan,
tuchß u Jacobo. 29 Utz tuul
nichiqßila isikßle Tioxh tziß, jalpu
tilon vivatz. Utz bßens ribßkin
saj qßu toksaßm. 30 Utz yeßk
talcheß chee kaßvaßl vinaj kßatza.
Ayaß u Moisees tuchß u Elias.
Utz nichiyolon tuchß.
31 Techalich ipaqßun tißaj tu vi-
techalil u Tioxh. Utz aß nichiyol
vikamebßal u Jesuus sißan tu
Jerusaleen. Utz kanißch vitzojpu

qßu kam sißaneß. 32 Utz
kaanaich ikam u Luß tu vataßm
tuchß qßul imol. Loqß motx til
vipaqßun vitechalil u Jesuus
tuchß kaßvaßl qßu vinaj qßußl
txaklel kßatza.

33 Ech tuul nichtelbßen
kaßvaßl qßu vinaj kßatz u Jesuus,
tal tek u Luß te ech tzaß:
—¡Chusul, aal bßaßn atiloß tzaß!
Ech sakubßan oxvaßl muuabßal
nachpixsabßal. Maßl eetz, vaßt
tetz u Moisees utz, vaßt tetz u
Elias.— Texh te. Loqß yeß
tootzaj kam nichtaleß.

34 Ech tuul ankoßxh nichtal u
kam tziß, kußl maßl u sutzß tu
amlika. Utz yakich motx okojka
timuual; isuti tißaj. Utz motx
xoßvi aas kaa tuul.

35 Ech abßil maßl u yol tu u
sutzß, tal ech tzaß: —Aß vunKßaol
tiißin tiß atziß. Aß vaßl setabßi.—
Texhtuß.�

36 Aatz tek yaß u yol tziß, aß
texh atinka u Jesuus sijunal. Pek
aatz qßu chusulibß, motx koßn ikol
qßu kam tziß. Yeßxhabßil koßxh
maßj e talva.

Vibßantu bßaßn u Jesuus tu maßl u

xiak atich tioxhil txßißlißinaj kßatza

37 Tu tek vaßt qßii tuul, aß chit
evtich ikßasußl viß u muunte,
mam tenam ul kßulun u Jesuus.
38 Utz yolon maßl u vinaj xoßl u
tenam, tal ech tzaß: —Chusul,
nunjaj bßaßnil see aas saßan bßaßn
tu vunkßaol tziß. Tan tiira taßxh
maßl. 39 Utz nikßuch tibß maßl u

tioxhil txßißlißinaj kßatza. Yeßk
talcheß niqßeqßun taqßo. Nibßaj kuß
vatz txßavaß, yak ikßaxbßixsa.
Nitel vutx itziß taqßo. Utz kaana
itßuntßußlan taqßo. Peena nitul
ikßußl. 40 Vetunjaj bßaßnil tu qßul
achusulibß tziß aas satojcheßl u
tioxhil txßißlißinaj kßatza, loqß yeßn
oleß tiß.— Texh te.

41 Utz tzaqßbßu u Jesuus, tal
ech tzaß: —¡Tiira ex kaßtziiunnajla
chaj aanima, ex aa paav itzßlelex
tu u tiempo tzaß! ¿Ech koßn chixh
vatin texoßl tzaß? Utz ¿ech koßn
chixh unqßißtßex tziß? Iqßo ul
vakßaol tzaß.— Texhtuß.

42 Ech aatz nichixaan opon u
xiak, bßajax kuß vatz txßavaß tu u
tioxhil txßißlißinaj. Vaßl itßuntßuß-
lan taqßo.

Pek aatz u Jesuus tan, tojcheßl
u tioxhil txßißlißinaj. Ech ißan
bßaßn u xiak. Utz taqß tu vitat.

U taltu vikamebßal u Jesuus

43 Ech kajay aanima motx
tzßejx ikßußl tiß vimam bßaßnil u
Tioxh. Utz kßuxh kaana tel
taanima qßu aanima tiß qßu kam
nichißan u Jesuus, tal tek tu qßul
ichusulibß ech tzaß:

44 —Tekß kaaoj u yol sekßußl
vaßl savaleß tzaß. Aatz u Kßaola
vaßl bßennaj koßn aanima, saoksal
tiqßabß qßu onkonla chaj
aanima.— Texhtuß.

45 Pek nichkojtel itxumbßal
qßu chusulibß tu qßu yol tziß.
Tan mujel siatz, ech yeßk sa-
tootzaji u tokebßal. Utz nich-
motxixoßva ichßotil u tokebßal
te.

U jeßsaibß

46 Uncheeß aatz ißana tan, xeßt
motx itxay tibß qßu chusulibß tu
yol tiß aas abßil vaßl maas tijleßm
tixoßl nichtaleß. 47 Pek aatz u
Jesuus tan, paal itxumbßal tu qßu
kam nichtitzßa tu taanima. Ech
isikßle maßl tal nitxaß utz, toksa
kßatza. 48 Utz tal tu qßul ichusul-
ibß ech tzaß: —Abßil aß sakßulun u
tal nitxaß tunbßii tzaß, in aß
nikßulin tziß. Utz abßil vaßl ni-
kßulunin, aß nikßul vaßl vetchaj-
onulin. Tan abßil vaßl sataqß bßens
tibß chßooala texoßl, aß vaßl maas
tijleßm sißaneß.— Texhtuß.

Qßu aanima bßaßn ikßußl tiß u Jesuus

49 Uncheeß tzaqßbßu u Xhan
utz, tal te ech tzaß: —Chusul,
vetqil maßl u vinaj aas nitojcheßl
txßißlißinaj tu vabßii. Utz vetkumaj
iatz tan, yitß xamel koj qiß.—
Texh te.

50 Tal u Jesuus te ech tzaß:
—Yeß koßxh emaj iatz tiß tan,
abßil qßußl yeß nichißkßulanoß,
kumol atziß.— Texhtuß.

Viyaal u Jacobo tu u Jesuus tiß

taltu isotz qßu aa Samaaria

51 Uncheeß aatz nichtek-
inajabß u tiempo aas saqßaavjeß u
Jesuus tu Amlika, taßn aß
itxakbßaß, yeßk ixoßval bßen tu
Jerusaleen. 52 Ech ibßaxabßsa
bßen qßul ichaj seßnichok ivatbßal
u Jesuus tala. Utz okoßp tu maßl u
tal tenam tikuenta Samaaria.
53 Loqß yeßt koßn kßulax tziß. Tan
tootzaji qßu aa Samaaria aas

aalich ibßen u Jesuus tu
Jerusaleen.� 54 Ech taßxh til u
kam u Jacobo tuchß u Xhan, tal
tek ech tzaß: —KuBßaal, ¿satz asaß
aas saqal ikußl xamal tu amlika?
Ech sisotzsa qßu aanima tziß,
echaß vaßl ißan u Elias.— Texh
te.�

55 Ech ipilqßu tibß u Jesuus
utz, iyaa. Tal te ech tzaß: —Aatz
ex, yeß etootzaj kam tioxhil ni-
pitonex tiß vaßl netaleß tziß.
56 Tan yitß aß koj ul isotzsa qßu
aanima u Kßaola vaßl bßennaj
koßn aanima, pek aß ul taqß vatz
iqßii isaj.— Texhtuß. Ech tek motx
ibßen tu vaßt tal tenam.

Nitachva xambßichil unjolol

aanima tiß u Jesuus

57 Uncheeß aatz atich ok u
Jesuus tiß bßey, alax te tu maßl u
vinaj ech tzaß: —Unbßaal, saxam-
bßin saiß kßuxh til koßxh ech
abßenaß.— Texh te.

58 Alax te tu u Jesuus ech
tzaß: —¿Satz atxßakeß? Tan aal
atil ijul qßu yak sunvatz. Utz atil
isok qßu tzßichin qßußl nipaal tu
amlika. Pek aatz u Kßaola vaßl
bßennaj koßn aanima, yeßk
tatibßal tinujul.— Texhtuß.

59 Aatz u Jesuus, tal tu vaßt u
aanima ech tzaß: —Xambßen viß
cheel.— Texh te.

Tzaqßbßel ech tzaß: —UnBßaal,
aqß tzii ve analen laxambßin saiß

kam nal vuntat. Laßnalunmujka
bßaxa.— Texh te.

60 Utz tal u Jesuus te:
—Nißaxh viß cheel. Tan aß
samujun qßu kamchil qßußl
kamnaj tatin vatz Tioxh. Pek
aatz axh, kuxh paxsa itziiul vi-
Qßesalail u Tioxh.— Texh te.

61 Atil paj vaßt alon tu u
Jesuus ech tzaß: —Saxambßin saiß
unBßaal. Pek aqß tzii seßnunqßila-
ka qßu vitzßin vatzik tu vatibßal
bßaxa.— Texh te.

62 Tal u Jesuus te: —Yitß bßaßn
koj tetz viQßesalail u Tioxh qßußl
aß nititzßa qßaavichil tiß, nisajinka
tiß iqul. Echaß u vinaj vaßl ni-
taqßonin tu arado. Oj nisajinka tiß
iqul, yitß bßaßnla aqßonom koj.—
Texh u Jesuus.����

Vichajtu maßl 70 ichusulibß

u Jesuus

10 1 Xamtich tek tiß qßu
kam tzaß, ichaj paj vaßt

70 chusulibß u kuBßaal Jesuus.
Kaßkaßbßil ixaan ichaj bßen.
Ibßaxabßsa bßen siatz tu kajay qßu
tenam tuchß tu kajay qßußl sißch-
paalka. 2 Utz tal te ech tzaß:
—Nojchit tiira sibßal qßu aanima
chßiam texh nißaneß soßok tiß vi-
Qßesalail u Tioxh. Pek bßiil koßxh
qßu paxsan tetz u yolbßal Tioxh
tixoßl. Ech tokeß jajtaj tu u Tioxh,
aas sichajußl tereßn paxsan itziiul
u bßaßnla chusbßal tixoßl. Echaß

vaßl nißan u bßaal chikobßeßm aas
nitoksa taqßonom chokol tetz
ivatz qßul ichikobßeßm. 3 Ech
bßenojex. Aß nunchajvubßenex
xoßl chißkßulan etetz, echaß
ichajax bßen karneßl xoßl lobo.�

4 Etiqßoch bßen kolbßal epuaj.
Nikoßxh etxim. Nikoßxh untzumt
epel xaabß. Utz bßatzißchkoßxhex
tu yol tu bßey.

5 Abßiste koßxh maßj atibßal laß-
okkoßpßex, aß bßaxal letala:
«Atinoj u paas xoßl qßu aanima tu
u atibßal tzaß.» Chajex. 6 Ech oj
atil maßj bßaßn ikßußl setiß, saßatin
u paas kßatza. Pek oj yeß ni-
kßulvißex, saqßaavkßasußl u bßaßnil
setiß. 7 Utz til vaßl lakßulaxkßex,
atinojex tuul. Junun koßnkoxh
atibßal ebßenaß. Utz kßultaj kam
etechbßubßal saßaqßaxi. Tan aatz u
aqßonom, aß satxßaßnku tiß u
taqßon.

8 Utz abßiste koßxh maßj tenam
loßoponkßex tu vaßl lakßulaxkßex,
echbßutaj kam latoksa sevatz.
9 Utz bßantaj bßaßn tu qßu yaßv
qßußl atil tu u tenam tziß. Altaj te
ech tzaß: «Najabßyu tul viQßesalail
u Tioxh tu Amlika texoßl.» Chajex
te. 10 Pek oj yeß lakßulaxex tu
maßj u tenam loßoponkßex,
elojulex tu qßul ibßeyil utz, altaj
ech tzaß: 11 «Nikupujika el u
pojoj vaßl vetkutzeqß tu vetenam
tzaß, techlal aas lakoßnetila kam

layaßkßex. Pek etootzajitaj tan,
najabßy ul viQßesalail u Tioxh tu
Amlika texoßl.» Chajex. 12 Tan
nival sete aas paalchu u choobßal
paav vaßl sakuß tiß qßu aanima tu
maßl u qßii tziß, viß vaßl kuß tiß u
tenam Sodoma oßtene.

13 ¡Tilayol! sayaßkßex aa
Coraziin tuchß ex aa Betsaida.
Tan yeß nenima qßu mamaj
txaichil uch texoßl. Pek xoßl koj
qßu puera aanima aa Tiro tuchß
qßu aa Sidoon vetuchka, koßxten
ikßaxa qßul ipaav koj atziß. Sa-
motxtoksa qßej oksaßm, techlal
txumußm. Simakß jeß tzaßa tiviß tiß
qßul ipaav. � 14 Ech tok nival sete
aatz lußul u qßii aas satxßolpu
inujul kajay qßu aanima, paalchu
u choobßal paav sakuß setiß vatz
qßu aa Sidoon tuchß qßu aa Tiiro.

15 Echat ex majte aa Caper-
nauum. Kamal netaleß aas tiira
saoksal eqßii. ¡Yeßxhjatu! Pek ¡aal
aß satzßejlikkoßpßex tu u choobßal
paav!�

16 Ech abßil qßußl laßabßinex, in
aß nitabßißin tziß. Abßil vaßl yeßk
etxaßk te, in aß yeßk untxaßk te
tziß. Utz abßil vaßl yeßk untxaßk te,
aß yeßk itxaßk te vaßl vetchajon-
kßasußlin.— Texh u Jesuus.

Viqßaavußl u 70 chusulibß chajaxi

17 Uncheeß aatz tek qßaavußl
qßu 70 chaj, techalich

� 10.3 Aatz u txokop vaßl “lobo” ibßii tu kastiya utz, nim vatz u xoß.

itxuqßtxuneß. Tal tu u Jesuus ech
tzaß: —¡KuBßaal, ninimaßoß qßu
tioxhil txßißlißinaj tu vabßii!—
Texh te.

18 Tal u Jesuus te ech tzaß:
—Vil ichajpu kußl u txßißlißinaj tu
amlika, echaß tel itzßnaßbß. 19 Pek
aatz cheel, vetvaqß etijleßm
paalchu viß u txßißlißinaj. Ech sa-
koßnetzeqßlebße txßißla txokop
tuchß chßit jee. Utz soßoleßex tiß
isubßax u txßißlißinaj, ayaß u
kukoontra. Ech yeßxhkam maßj
sißan sete. 20 Pek yeß koßxh txuqß-
txunex tiß aas ninimaßex qßu
tioxhil txßißlißinaj. Pek aß satxuqß-
txunkßex tiß aas tzßibßamal qßul
ebßii tu Amlika.— Texhtuß.

21 Uncheeß aatz ißan tu u oora
tziß, txuqßtxun u Jesuus tu u
Tioxhla Espiiritu. Utz tal ech
tzaß: —Nivaqß taßntioxh see Tat,
axh iBßaal u Amlika tuchß u
txßavaß tziß. Tan vetakßuch va-
txumbßal tu qßußl yeßk tootzaj-
ibßal, echaß talaj nitxaß. Utz
vetamuj vatz qßußl nitoksa jeß
iqßii tiß qßul itxumbßal itzakßkinil.
Aß i Tat tan, aß vasaß tu vabßaßnil.
22 Kajay qßu kam vettoksal
vunTat tunqßabß. Utz abßil koj
tekß ootzajin tetz vitxumbßal
viKßaol u Tioxh, pek taßxh
vunTat. Utz yeßxhabßil koßxh
ootzajin tetz vunTat, pek taßxh
viKßaol. Utz antu saootzajin
majte qßu aanima abßiste isaß
viKßaol u Tioxh sataqß elußl
vatzsaj te.— Texhtuß.

23 Ech ipilqßu tibß. Iqßila qßul
ichusulibß utz, tal te ech tzaß:
—Chißbßebßal tetz qßu aanima
qßußl nißilon vaßl netileß tzaß.
24 Nojchit nival sete aas sibßal
koßxh qßu alol tetz u yolbßal
Tioxh tuchß qßu ijlenal, motx
tachva tilaxeß tabßileß kam vaßl
netileß etabßi cheel tzaß. Pek yeßk
motx tabßi.— Texhtuß.

Vikßamtu tiß maßl aa Samaaria

u Jesuus

25 Uncheeß aatz ißan maßl u aa
txumbßal tiß u oßtla mantaar,
txakeßi. Utz vet sikßußl tal tu u
Jesuus ech tzaß: —Chusul ¿kam
sunbßaneß ech soßokßin tu u
atinchil tu bßenqßii bßensaj?—
Texhtuß.

26 Tal u Jesuus te ech tzaß:
—¿Kam nital vaßl tzßibßamalka tu
u oßtla mantaar nasikßle?—
Texhtuß.

27 Tzaqßbßu u vinaj tziß utz,
tala: —«Tzßejoj avaanima tiß u
kuBßaal Tioxh, tuchß avaanima,
tuchß avaanxelal, tuchß atxumbßal
utz, tuchß ayakßil. Utz tiißaxh tiß
vamol saßaneß echaß naßan saiß.»
Chia.— Texh te.�

28 Tal u Jesuus te ech tzaß:
—Bßaßn matzaqßbßeß vettzaqß-
bßaxh. Pek bßan axh bßanol tetz
u kam tziß, ech saßatin atiichaj-
il tu bßenqßii bßensaj.— Texh
te. �

29 Pek aatz u vinaj tziß tan, aß
chit isaß taqßtu bßen tibßs bßaßn.

Tal tu u Jesuus ech tzaß: —Utz

¿abßil vunmol?— Texhtuß.
30 Tzaqßbßel tu u Jesuus ech

tzaß: —Aatz ißan maßl u vinaj, aß
kßaskußl tu Jerusaleen aalich
ibßen tu Jericoo. Utz txaypu tu
elqßom. Maaleßl qßu tetz. Ech
akßonsalka. Bßiit koßxh kul
ikamsaka. Utz bßen qßu elqßom.

31 Utz aatz ißana, paal maßl u
oksan yol vatz Tioxh tiß u bßey
tziß. Til u vinaj kßaxbßinaj, loqß
ijalikoßnka tiß paal yakloj.
32 Echat paj vaßt u levita majte.
Opon najaßch vaßl atichka. Utz
tila, pek paal koßn paj yakloj.

33 Pek aatz maßl u aa
Samaaria, atich ok tiß u bßey.
Opon najaßch u vinaj. Utz taßxh
tila, itxum iatz. 34 Ech xaan
opon kßatza utz, itzßaka qßu
takßonbßeßm. Toksa aseite tiß
tuchß taßl uuva. Utz ibßach u
takßonbßeßm. Ech taqß jeß tiß
vibßuuro. Utz tiqßo bßen tu
vatbßal, ech tilbße. 35 Aatz tek
tu vaßt qßii, taqßka puaj u aa
Samaaria tu u xeen vatbßal,
ijaßmel kaßvaßl qßii aqßon. Utz tal
te ech tzaß: «Ilbße vetz. Utz
jankßit lasotzsa tiß lunchoo see
aas laqßaavußlin.» Texhtuß.

36 Ech ¿abßiste maßl tu oxvaßl
qßu vinaj tziß nanacheß, aas imol
tetz aanimail u vinaj vaßl kuß
tiqßabß elqßom?— Texh te.

37 Tal u aa txumbßal tiß u oßtla
mantaar ech tzaß: —Ayaß vaßl
txumun iatz atziß.— Texhtuß.

Aatz u Jesuus, tal te ech tzaß:
—Uncheeß kuxh utz, ech saßan
majte.— Texh te.

Vichusun u Jesuus tu otzotz

xeß u Taa tuchß u Liß

38 Uncheeß aatz atich ok u
Jesuus tiß bßey tuchß qßul ichusul-
ibß, okoßp tu maßl u tal tenam vaßl
atichku maßl u ixoj Taa ibßii. Utz
opon tu otzotz tziß xeß. 39 Atich
maßl itzaßqß u Taa tziß, Liß ibßii. Utz
kßujeß kuß u Liß xeß tajan u Jesuus
tiß tabßil qßul iyol. 40 Pek aatz u
Taa tan, aß vaßlich telaß tokku tiß
sibßal qßu taqßon. Utz ech xaan
opon, tala: —UnBßaal, ¿yetz
natxum unvatz aas unjunal koßxh
nivaqßonin tu vuntzaßqß tziß? Pek
al te aas silochßin.— Texhtuß.

41 Tzaqßbßu u Jesuus utz, tal te
ech tzaß: —Taa, Taa, tiira bßennaj
akßußl. Utz vaßl eelaß ook tiß sibßal
kam. 42 Pek maßl koßn u kam vaßl
tiira ministeer sabßanaxi. Utz ayaß
vaßl nißan u Liß tziß. Utz yeßk saveet
imaaleßl te.— Texhtuß.�����

Vichustu qßul ichusulibß u Jesuus

tiß iqßilal sikßlel Tioxh

11 1 Uncheeß aatz ißana,
nichiqßila sikßle Tioxh u

Jesuus tu maßl u tal txßavaß. Utz
aatz yaßi, alax te tu maßl qßul
ichusulibß ech tzaß: —KuBßaal,
chus qe kanißch iqßilal isikßlel
Tioxh sakubßaneß. Echaß ißan u
Xhan, ichus qßul ichusulibß.—
Texhtuß.

2 Alax te tu u Jesuus ech tzaß:
—Aatz seqßila esikßle Tioxh, ech
setal tzaß:

«KuBßaals Amlika tioxhla bßii
tatin vabßii.

Uloj abßan vaQßesalail.
Utz bßan vatxumbßal tu u vatz

txßavaß tzaß,
echaß naßan tu Amlika.

3 Aqß u qechbßubßal tetz jun
qßii. �

4 Utz kuy qßu kupaav,
echaß oß nikukuy qßu aanima

qßußl kam nißan qe.
Yaaqß tzii sakußoß tu qßu paav

qßußl nitok sukuvatz.
Pek eesaßoß vatz u txßißlißinaj.»

Chajex.—
Texhtuß.

5 Utz tal paj ech tzaß:
—Sakukßam tiß aas atil maßl sete
atil maßl tamiigo. Utz sabßen
tzixeß nikßa aqßbßal. Satal te ech
tzaß: «Vamiigo, unchßex oxvoßj
unkaxhlaan txßix see. 6 Tan ulyu
koßn maßl vamiigo tzunxeß. Tzian
vetkßaskußl utz, yeßxhkam bßoj
savaqß te.» Chaj.

7 Pek sakoßntzaqßbßu elußl u
vinaj toßotzotz ech tzaß: «Yeßxh
saveeti. Utz yeß koßxh akalabß-
tziiußin tan, vatchelin tuchß un-
nitxaßa. Katxßumal tek kujubßal.
Utz ech yeßk saveet unlakpu tiß
en taqßax see.» Chaj.

8 Ech kßuxh yeßk salakpi
sataleß, salakpi atziß. Utz sataqß te
kam nisavsa. Kamal yitß tiß koj
aas tamiigo; pek tiß tan, chßixve-
bßal oj yeßk sataqßeß tan,
niyaßluleß.

9 Ech tok nival sete aas jajtaj
tu u Tioxh kam nesavsa utz,
sataqß sete. Choktaj utz,
sechabßa. Sichßinojex vatz jubßal
utz, sajajaxex. 10 Tan abßil vaßl
kam nijajeß, nikßuleß. Abßil ni-
chokoneß, nichabßa kam
nichokeß. Utz abßil vaßl ni-
sichßineß, nijajax u jubßal siatz.

11 Echaß maßj tat. Jatu koj
sißaneß aas sivan koßn sataqß tu
vikßaol vaßl nijaj ikaxhlaan txßix
te. Utz oj chißo txay sijajeß, ¿tzßoj
tzik txßißla txokop sataqß te?
12 Oj maßj kßolobß sijajeß, ¿tzßoj
tzik chßit jee sataqß te? 13 Tan
kßuxh ex chit maalola chaj
aanima, etootzajle kam bßaßnla
chaj oya netaqß tu qßul enitxaßa
utz; ¿aß chixh u kuTat tu Amlika
nenacheß tziß aas yeß koj sataqß u
Tioxhla Espiiritu tu qßußl sajajon
te?— Texhtuß.

Visuyax txßißlißinajil tiß u Jesuus

14 Uncheeß tojcheßl maßl
tioxhil txßißlißinaj u Jesuus kßatz
maßl u vinaj, memtixsamich
taqßo. Utz taßxh el u tioxhil
txßißlißinaj tziß, yakich yolon u
vinaj. Utz motx chit tzßejx ikßußl
qßu tenam tiß.

15 Pek at unjolol qßu aanima
alon tiß ech tzaß: —U Belzebuu,
viqßesal qßu txßißlißinaj, nilochon
tiß tojchal el qßu tioxhil txßißlißinaj
atziß.—� Texhtuß. 16 Utz atia vet

� 11.3 Choktaj u Proveerbios 30.7-9.
� 11.15 Aatz u bßii Baal Zebuub, aßich vitioxh qßu aa Ecroon titiempo u

Elias. Pek bßens ibßii u qßesal txßißlißinaj tu qßu Israeel. Belzebuu bßenka.

Choktaj u Reyes II 1.1-17; U Tio 12.24.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



sikßußl nichißaneß nichijaj
xheenya te tu amlika. �

17 Pek paal itxumbßal u
Jesuus tu vaßl nichtitzßa qßu
aanima tziß. Tal tek ech tzaß:
—Kajay ijlenal, oj jatxel tibß
iatz tuchß qßul imol tu viqßesala-
il, sakoßnjinkßi. Echaß unjolol
itzßin atzik tu atibßal majte. Oj
jatxel tibß iatz, saßkojveet tatin
tinujul tibßilaj. 18 Nival u kam
sete tziß tan, netaleß aas aß ni-
lochonin u Belzebuu, u qßesal
txßißlißinaj. Tan oj atoßk ixoßl u
txßißlißinaj tibßilaj, saßkojveet
iqßesalain tinujul. 19 Ech oj u
Belzebuu qßesal txßißlißinaj, ni-
lochonin tiß tojchal el qßu
tioxhil txßißlißinaj netaleß, ¿aß paj
tzik nilochon qßu aanima tiß
tojchal el majte qßußl nechuseß?
Ech aß samotxalon atziß aß tzik
nilochonin. 20 Pek oj tu vitxum-
bßal u Tioxh nivojchav el qßu
tioxhil txßißlißinaj, aß u techlal
atziß aas nojchit ulyu viQßesalail
u Tioxh texoßl.

21 Echaß maßj xeen otzotz aa
yakßilla vinaj iqßomal bßanbßal
ichßaßo nixee tatibßal, bßaßn
koßxh tatin qßu tetz. 22 Pek aatz
niqßilal ok tu vaßte aas maas
aqßel iviß siiß utz, nisubßeß.
Nimaa qßu bßanbßal ichßaßo vaßl

kßujlelk ikßußl. Ech nitoleß tiß qßu
tetz. 23 Ech abßiste a yitß oknaj
koj viß, koontraimalin nißaneß.
Utz abßiste vaßl yitß antu koj
sunkßatza tiß vaßl nunbßaneß,
tzßejoßm nißaneß.

24 Aatz nitel u tioxhil txßißlißi-
naj kßatz maßl aanima, nichok
tilanbßal tu tzaji txßavaß. Utz
aatz yeß nichabßa, nital ech tzaß:
«Saqßaavbßenin tu u vatibßal vaßl
vetkßaskußlin.» Chia. �

25 Ech aatz nipajtoponeß,
nitileß echaß bßaßnla chßisel utz,
vijel tuul. 26 Ech nitiqßo opon
jujvaßt imol tiß aas aqßel iviß siiß.
Ech taßn oponya. Aß tek nimotx-
atinku tziß. Ech maas nitel u
aanima tu bßey taqßo vatz u
tatin bßaxa.— Texh u Jesuus.

U taltu bßaßnla yol maßl u ixoj

tiß Jesuus

27 Tuul koßxh nichtal qßu kam
tzaß, aatz maßl u ixoj xoßl u mam
tenam, qetun taltu ech tzaß:
—¡Chißbßebßal tetz u ixoj vaßl
alannaj eetz tuchß u chßuß vaßl
achßußa!— Texhtuß.

28 Tal u Jesuus ech tzaß:
—Aal aß chißbßebßal tetz qßußl
niabßin u yolbßal Tioxh utz,
nißaneß kam vaßl nitaleß.—
Texhtuß.

Viyaal qßu aanima ißan u Jesuus tiß

yeß ninima u yolbßal u Tioxh

29 Pochßißbßich chit tatin qßu
mam tenam. Xeßt tal u Jesuus
tixoßl ech tzaß: —Aatz ex, itzßlel-
ex tu u tiempo tzaß, ex aa paav.
Aß nimotxechok xheenya tu
amlika. Pek taßxh xheenya setileß
echaß vaßl tiß u Jonaas. 30 Tan
aßich xheenya vatz qßu aa Niinive
u Jonaas. Echat sißan u Kßaola
majte vaßl bßennaj koßn aanima.
Aß u xheenya tetz qßu aanima
itzßlel tu u tiempo tzaß.�

31 Aatz u ixoj ijlenal tikuenta
aal ikußeß, toj nal tal ebßen tu
choobßal paav, ex itzßlelex tu u
tiempo tzaß. Tan yaßviloßm
kßaskußl tiß ul tabßil vimam
txumbßal u Salomoon. Pek
paalchu vijleßm vatz u Salomoon
atilin tzaß utz, yeß nenimaßin. �

32 Echat qßu aa Niinive majte,
toj nal tal ebßen tu choobßal
paav, ex itzßlelex tu u tiempo tzaß
aas latxßolax inujul qßu aanima.
Tan motx ikßaxa qßul ipaav tu u
yolbßal Tioxh vaßl ex tal u Jonaas
tixoßl. Pek aatz ex, yeß nekßaxa
qßul epaav tiß qßu yol nival sete
tzaß. Utz paalchu vijleßm vatz u
Jonaas.

U txumbßal vaßl bßaßn

33 Yeßxhabßil nibßanon aas ni-
koßnkojimuj u txijtxubßal vaßl
nimatxeß. Utz saßkojijupi. Pek ni-
tßanbßaß jeß. Ech satil qßu aanima

qßußl nitokoßp toßotzotz. 34 Aatz
u bßaqß evatz, aß nikßuchun qßu
kam tu vechißl. Utz oj jikom isajil
qßu kam nebßan tuchß u bßaqß
evatz, yeßxhkam netitzßa onkonil
tiß. Echaß vatz maßj txijtxubßal
atilkßex.

Pek oj yitß jikom koj isajil qßu
kam nebßaneß, aß chit netitzßa
onkonil tiß. Echaß tu uken
atilkßex. 35 Ech kuentaßex tan,
bßaßn sißaneß aas yitß bßaßn koj
isajil qßu kam nebßaneß utz, tu
uken atilkßex. 36 Oj tiira jikom
etatineß, bßaßn isajil qßu kam
nebßaneß atziß. Echaß itxijtxutßex
maßj txijtxubßal. Yeßxh bßoj uken
sekßatza.— Texh u Jesuus.

Viyaal qßu fariseo ißan u Jesuus

37 Aatz tek yaß iyolon u
Jesuus, savsal tu maßl u fariseo
aas seßntxßaßn tzixeß. Ech bßen u
Jesuus tu totzotz utz, ok vatz
meexha. 38 Pek sotz ikßußl u
fariseo aas tila yeßt ißan u
kostuumbre u Jesuus tiß itxßaal
iqßabß aas yeßsajich itxßaßneß.

39 Ech aatz u kuBßaal Jesuus
tal te ech tzaß: —Aatz cheel, ex
fariseo, tiira bßaßn nebßensav etibß
setiß elußl, echaß u vaaso tuchß u
puraato aas taßxh txßaael u tiß.
Pek aatz tetaanima, taßxh elaqß
atile utz, yeßk eyaßebßal tiß
ibßanax qßu kam qßußl yitß inujul
koj.

40 ¡Ex txoxkin! ¡Yetz etootzaj
tzik aas taßn koßn koj u kuchißl

ißan u Tioxh, pek ißan u qaanima
majte! 41 Pek cheeoj qßu bßaßnil
te taanima, lochtaj meßbßaß. Aß u
oya setaqß tu u Tioxh. Ech txßaa-
txßoch etatin vatz u Tioxh.

42 ¡Tilayol sayaßkßex, ex
fariseo! Tan netaqß idiesmoil u
ruda, u meenta utz, tuchß kajay
qßu itza. Loqß aß netaqßka qßußl
tiira ibßoßqßol. Ayaß vijikomal
tuchß vetzßejtu etaanima tiß u
Tioxh. Aß vibßoßqßol sebßaneß tziß.
Loqß yitß tiß koj aas seyaßsa
ibßanax qßu kam qßußl
ninalebßaneß.

43 ¡Tilayol sayaßkßex, ex
fariseo! Tan aß chit nechok qßu
bßaxa chaj kßujlebßal tu u atibßal
chusbßal tetz u oßtla mantaar. Utz
vatz chit ekßußl saßxhkalaman
taqßax echajlichil tulaj kßayibßal.

44 ¡Tilayol sayaßkßex, ex
fariseo tuchß ex aa txumbßal tetz
u oßtla mantaar! Ex kaßvatz tan,
ech ex qßu mujbßal kamnaj aas
yeß naßl kam qßeßnaßj atil tuul.
Kßuxh nipaal aanima siiß, yeß
tootzaj aas yansaibß nißan
taqßo.— Texhtuß.

45 Ech tzaqßbßu tek maßl u aa
txumbßal tiß u oßtla mantaar ech
tzaß: —Chusul, aatz naal qßu kam
ech tziß, ant oß nayaaßoß majte.—
Texhtuß.

46 Ech tal u Jesuus te ech
tzaß: —¡Tilayol sayaßkßex majte,
ex aa txumbßal tiß u oßtla
mantaar! Tan kaana bßoj
mantaar netal tu aanima aas tiira
tii nimali. Taßxhtuß netaleß aas

sabßanli. Echaß iqitzax maßj mam
ijatz aas taßn aß netaqß jeß tiß iviß
aanima, pek jatu koj seloch bßoj
tiß tijaleß.

47 ¡Tilayol sayaßkßex! Tan vaßl
chit ebßantu pantioon tetz qßu
alol tetz u yolbßal Tioxh qßußl
kamnaj, qßul ekßuy emam
yatzßon. 48 Ech netxakbßaß utz,
nekßucheß aas ant ex tiß vibßanon
qßul ekßuy emam. Tan nojchit aß
motx yatzßon utz, aatz ex, nebßan
ipantioonil qßu mujbßal tetz
majte. 49 Ech tokeß tal u Tioxh
tu u mam itxumbßal: «Sunchaj
bßen alol tetz vunyolbßal tixoßl
tuchß unchaj. Atia satojcha utz,
atia sakoßnmotxiyatzßeß.» Chia.

50 Utz saßanaltxßolax inujul
qßu aanima qßußl itzßlel tu u
tiempo tzaß tan, ech itxumbßal
qßul ikßuy imam, tiß iyatzßax sibßal
qßu alol tetz vunyolbßal, jatvaßx
tiempo ichee u vatz amlika
txßavaß tzaß. 51 Aß saxeßtik u
choobßal paav tiß vikam u Abeel
utz, sayaß tu vikamebßal u
Zacarias, vaßl yatzßax tu qßul
ekßuy emam tixoßl u totztioxh
tuchß u nachbßal Tioxh qßanal.
Ech nojchit vaßl nivaleß tzaß. Aß
vaßl sichoo qßu aanima itzßlel tu
tiempo tzaß.�

52 ¡Tilayol sayaßkßex, ex aa
txumbßal tiß u oßtla mantaar! Tan
yeß netal vinujul u tokebßal u
yolbßal Tioxh tu qßu aanima. Ni-
koßnemujeß. Echaß imaal maßl
laave tetz okebßal nebßaneß. Pek
nikoßxh aß koj ex netokoßp. Utz

nemaj tok qßußl nichok tokoßp.—
Texhtuß.

53 Aatz tek yaß iyolon u
Jesuus tziß, motx ichok ixeßt qßu
aa txumbßal tiß u oßtla mantaar
kßatza tuchß qßu fariseo. Utz nich-
motxiyaßlu u Jesuus. Aß isaß aas
kam texh yolpichil sißan u Jesuus
tu yol. 54 Ech liistaich tiß oj
sayolpi, ech sixoch jeß tiß.�����

U yeßxtxojla txumbßal iqßomal

tu qßu fariseo

12 1 Uncheeß tuul atich u
Jesuus tziß, mam tenam

imol tibß tiß. Jatvaßl koßn mil
ixaaneß. Vaßlich motx ipittu tibß.

Utz xeßt iyolon u Jesuus bßaxa,
tu qßul ichusulibß ech tzaß:
—Kuentaßex tiß vichusbßal qßu
fariseo tziß. Tan tiira jolol
kaßvatz. Nibßoy aanima echaß
ibßoyon u txßamtixsabß kaxhlaan
txßix. 2 Tan kam vaßl sajutzil
ibßanaxeß saelußl vatzsaj. Utz
kajay vaßl mujich kam, saßabßili.
3 Echaß qßu kam qßußl tu mujich
netalva, vatzsaj tek tabßil saß-
abßili. Utz kam vaßl jas koßn talax
nebßan tu atibßal, qetumal tek
talax saßalax vatz tenam.�

4 Pek nival sete kajay ex
vamiigo, yeß koßxh exoßva qßu

yatzßol tetz u chißl. Tan kßuxh
maßt iyatzßoneß, kam tereßn koj
vaßt sißaneß. 5 Pek saval sete abßil
vaßl sexoßva. Aß sexoßva u Tioxh
vaßl yitß taßn koßn koj atil tijleßm
tiß teesal u vatz qßii saj, pek atil
tijleßm tiß taqßax bßen u taanxelal
u aanima tu xamal, ayaß u
choobßal paav. ¡Ech aß vaßl
sexoßva!

6 Echaß qßu talaj tzßichin.
Kßuxh tiira varaato ijaßmel, oßvaßl
tiß kaßl sentaavo, nikoßxh maßj
sotznaj tekoj sikßußl u Tioxh.
7 Aal tootzajle jatvaßl tachul u
xißl eviß. Ech tokeß yeß koßxh
xoßvex tan, paalchu ejaßmel vatz
sibßal talaj tzßichin.

8 Utz nival sete, abßil qßußl
saßalon tu qßu aanima aas niman
vetz, aß qßußl saßalax vatz qßul
iaanjel u Tioxh majte tu u Kßaola
vaßl bßennaj koßn aanima aas aß
qßu niman vetz. 9 Pek aatz qßußl
niteesa tibß tuul vatz aanima aas
tootzajin, saveesa vibß tuul vatz
qßul iaanjel u Tioxh majte aas
vootzajle.

10 Utz abßil vaßl sayoqßon u
Kßaola vaßl bßennaj koßn aanima,
sakuyli. Pek ech koj qßußl saqelon
sayoqßon u Tioxhla Espiiritu, yitß
saßkojkuyli.

11 Utz aatz latxaypßex viß, liß-
iqßoloponex tu qßu atibßal
chusbßal tetz u oßtla mantaar, elaß
okißch koßxh etaanima tiß aas
kam ech etzaqßbßeß utz, kam
setaleß. Echat koßxhtuß aas liß-
iqßoloponex vatz juees tuchß vatz
qßu qßatol tzii. 12 Tan u Tioxhla
Espiiritu sacheesan eyol tu u
mußkßul tziß aas kam setaleß.—
Texh u Jesuus.

Vichusun u Jesuus

tiß qßu txßiibßal qßii

13 Alax tu u Jesuus tu maßl u
aanima xoßl qßu tenam ech tzaß:
—Chusul, al tu vatzik sijatx u
meßbßißl vaßl aqßaxka qe. Sataqß u
vetz.— Texhtuß.

14 Tal u Jesuus te ech tzaß:
—Vinaj, abßil koj nioksanin
qßatol tziil texoßl utz, jatxol tetz
kam.— Texhtuß.

15 Tal paj u Jesuus ech tzaß:
—Kuentaßex, yeß koßxh ebßana
aas yeßk enooebßal tiß qßu kam.
Tan yitß aß koj niaqßon u vatz iqßii
saj u aanima qßu txßiibßal iqßii
atile.— Texhtuß.

16 Ech ikßam tiß maßl kam tal
ech tzaß: —Atich maßl u vinaj
txßiiol iqßii. Sibßal chit vatz
ichikobßeßm teesa tu vitxßavaß.
17 Ech nichtitzßa tiß taanima ech
tzaß: «¿Kam sunbßaneß? Tan yeß
nichee veßt kolbßal tetz vivatz
qßul unchikobßeßm tziß.» Texhtuß.
18 Itzaqßbße jeß tibß tal ech tzaß:
«Aatz sunbßaneß. Sunyoo qßu
kolbßal ivatz qßul unchikobßeßm
qßußl atilnale utz, paalchu tek
ichßii ichßexel siiß sunbßaneß. Ech

tuul sunkolvu kajay qßul ivatz
qßul unchikobßeßm utz, qßu vetz.
19 Utz laßtekval tu u vaanxelal
ech tzaß: Vaanxelal, sibßal txßii -
bßal aqßii kolel tetz sibßal yaßbß.
Ech ilan, echbßun, ukßaßen utz,
txuqßtxunen. Chajin.» Texhtuß.

20 Pek tal u Tioxh te ech tzaß:
«¡Txoxkin! Tu u aqßbßal cheel tzaß
sakamaxh. Utz ¿abßil tek etz qßu
kam sißaneß qßußl vetachokluka
tziß?» Texh te. 21 Ech sayaßk u
aanima tziß vaßl nikoßxhimolbßaß
txßiibßal iqßii, loqß yitß txßiiol iqßii
koj kßatz Tioxh.— Texhtuß.

U elaßokchil tiß qßu kam

22 Tal u Jesuus tu qßu chusul-
ibß ech tzaß: —Ech tokeß yeß koßxh
elaokßex tiß u vatz eqßii esaj.
Echaß tziß aas kam setechbßu. Utz
yitß sakoßnkoxhelaßokßex tiß ivijax
vechißl, tiß aas kam setoksa.
23 Tan aatz u vatz qßii saj,
paalchu vatz u echbßubßal. Utz
paalchu vechißl vatz u oksaßm.
24 Pek sajitaj qßu joo etileß. Tan
yeßkax chikoni. Yeßkax imol vatz
ichikobßeßm. Utz yeßk kolbßal
titzßlebßal. Pek u Tioxh nitzuj-
bßen. Utz ¿yitß tzik paalchßex vatz
qßu tzßichin tziß tzik? 25 Tan
kßuxh saßxhelaßok maßj aanima,
saßtekojveeti sataqß jeßop bßitoj u
tatin tu u vatz iqßii saj. 26 Tan oj
yeß netxßol qßu kam qßußl talaj
chßoo, ¿kam tokeß sakoßxhelaß-
okßex tiß tereßn qßu kam?

27 Sajitaj qßu xußm etileß,
kanißch ichßiieß. Tan yeßkax
aqßonini, yeßkax chemoni. Pek
nival sete aas nikoßxh u ijlenal

Salomoon ech koj ivijtu tibß u
tilon qßu xußm tziß, kßuxh mam
txßiiol iqßiich. 28 Echat koßxh paj
qßu xajtzeß jaßjtzeß. U Tioxh
nivijon kßuxh atil cheel utz, ech
tek qßejal nikßachpu tu xamal.
Ech ¿yitß tzik ech taqßax etoksaßm
sißan u Tioxh nenacheß? ¡kßuxh
bßioj koßxh kßujlel ekßul tiß!

29 Ech yeß koßxh elaßokßex tiß
qßu kam. Echaß tiß kam setechbßu
utz, kam setukßa. Yitß maas koj
saxaan etaanima tiß. 30 Tan
kajay qßu kam ech tziß, nitelaß tok
qßu aanima tiß qßußl yeßk Tioxh
kßußl tu u vatz txßavaß tzaß. Pek
ech koj ex tan, tootzajle u kuTat
tziß aas nesavsa kajay qßu kam
tziß. 31 Pek aß saelaßokkßex tiß vi-
Qßesalail u Tioxh, ech toj texh
taqß tul tereßn qßu kam nesavsa.

32 Yeß koßxh qeonex niman
vetz tan, kßuxh bßiil koßxh ex,
vettitzßal u kuTat aas saßxhekßul
viQßesalail. 33 Ech tokeß kßayitaj
kam etetz atile. Utz oyataj tetz
meßbßaß. Bßantaj kolbßal txßiibßal
eqßii aas yeßk saqßaßlbßi. Ayaß u
txßiibßal qßii tu Amlika vaßl yeßk
imotxeß. Tan yeß nitokoßp elqßom
tziß. Nikoßxh pokß sayansan.
34 Tan til vaßl atilku u txßiibßal
eqßii, ayeßn vetaanima tziß.

U tatin qßu niman tetz u Jesuus

sißaneß

35,36 Pek aatz ex utz, itzßoj
koßxh etatineß. Bßanoj koßxh
etucheß. Echaß bßanel koßxh tuch
etxijtxubßal. Bßantajex echaß qßu
aqßonom qßußl chßiam koßxh ni-
motxißaneß. Aß nichßia iqßaavußl u

bßaal taqßon tu maßj tzumbßaßa.
Utz taßxh lußuli, lasikßleni, yak
koßxh sajajaxoj. 37 Ech chißbßebßal
tetz qßu aqßonom qßußl chßiam chit
nißaneß aas lußul u bßaal taqßon.
Utz nißxhtekßval sete, aatz u bßaal
aqßon, satal ikßujeß qßu taqßonom
vatz meexha utz, ech aß saßaqßon
techbßubßal. 38 Tan kßuxh yeßsaj
inikßat aqßbßal utz, kßuxh paal
nikßat aqßbßal lußuli, taßxhtzii ni-
chßianeß. Chißbßebßal tetz u
aqßonom sißaneß tziß.

39 Pek abßitaj. Tootzajle koj u
bßaal atibßal aas kam chit oora
seßnelqßoj u elqßom tzixeß,
saxeeni atziß. Utz saßkojtaqß tzii
aas soßok toßotzotz. 40 Echat
koßxh ex majte. Chßianojex. Tan
yeßk u oora sekßußl, u tulebßal u
Kßaola vaßl bßennaj koßn
aanima.— Texhtuß.

41 Aatz u Luß, tal te ech tzaß:
—KuBßaal, ¿qe koßn chixh naalvu
qßu kam nakßam tiß tziß, pek oj tu
kajay qßu aanima majte?—
Texhtuß.

42,43 Tal u kuBßaal te ech
tzaß: —Chißbßebßal tetz u aqßonom
oj ech sißaneß kam vaßl alaxka te
tu u bßaal taqßon. Tzakßkin utz,
kßujlebßal kßußlla aqßonom atziß oj
tu chit oora sataqßvu techbßubßal
qßußl atil tu u atibßal. Jikom
nißaneß aas loßopon u bßaal
taqßon. 44 Tan nojchit nival sete,
aal saßtektoksa kajay vimeßbßißl
tikuenta atziß.

45 Pek yeßxtxoj koj itxumbßal
u aqßonom tziß, oj laßkoßntal tu
taanima ech tzaß: «Sabßatz tul u
bßaal vaqßon atziß.» Chaj. Utz

sakoßnxeßtiqßos qßu aqßonom,
vinajs ixoj. Sakoßnechbßuni
saukßai. Utz saqßabßani. 46 Tuul
yeßk talcheß sußul u bßaal taqßon u
aqßonom tziß, tu u qßii vaßl yeß
tootzaj utz, tu u oora vaßl
yeßxhkam nichßianeß. Techal
iveet sabßanax tu u bßaal taqßon.
Sataqß bßen xoßl qßu qelol, qßußl
yitß kßujlebßal kßußl.

47 Aatz u aqßonom, sibßal
tzßußm saßaqßax te. Tan tootzaj
nal itxumbßal u bßaal taqßon, loqß
yeß nichßianeß. Yeßt ißana kam vaßl
isaß u bßaal taqßon. 48 Pek ech
koj u aqßonom vaßl yeß tootzaj
itxumbßal u bßaal taqßon, bßiil
koßn tzßußm saßaqßax te tiß qßu
kam vetißana kßuxh sikßuloßk tiß
aas sibßla tzßußm saßaqßax te. Tan
abßil vaßl sibß aqßax te tu u Tioxh,
sibßal sijaj u Tioxh te majte.
Echat koßxhtuß, oj abßil sibßal kam
nitaqßaxka tikuenta, saßxhjajax te
majte kam tiß vettoksav vaßl
vetaqßax te.

Qßu tzaßlla tiempo sußuli

49 Xamal ul unmatx tu u vatz
amlika txßavaß tzaß. Utz aß unsaß
aß tekoj cheel vaßl toyveß.
50 Sapaalin tu maßl mam tzaßl.
Utz il atilin taqßo, tiqßo nal tibß.
51 Kamal aß netitzßa aas taßxh ul
voksa paas xoßl qßu aanima tu u
vatz txßavaß tzaß. Yeßka. Pek xoßl
ul voksa. 52 Tan aatz taabßabßen
tzaß, soßok ixoßl qßu aanima viß.
Oßvaßl aanima titzßin tatzik tibß
samotxok ixoßl; oxvaßl tok tiß
kaßvaßl utz, kaßvaßl tok tiß oxvaßl.
53 Soßok ixoßl u tata tuchß u

kßaola utz, u kßaola tuchß u tat
majte. Soßok ixoßl u nana tuchß u
titzßin ixviak utz, u ixviak tuchß
vinan majte. Soßok ixoßl u txutxa
tuchß u alibßa utz, u alibßa tuchß
vitxutx majte.— Texhtuß.

54 Uncheeß tal paj u Jesuus tu
qßu tenam ech tzaß: —Aatz netil
ichee u sutzß tikuenta aal tokeß,
yak netal ech tzaß: «Tul jabßal
atziß.» Cheßex. Utz ech chit
nißaneß. 55 Utz aatz nixumkabßin
ipaal u kajiqß tikuenta aal ikußeß,
netaleß: «Mam tzßaß sißaneß.»
Cheßex. Utz nojchit nißaneß.
56 ¡Kaßvatz! Etootzajlu tilax qßu
xheenya nichee vatz amlika tuchß
vatz txßavaß, pek yeß netxßol tilax
qßu xheenya tiß qßu kam nißan u
Tioxh tu u tiempo tzaß.

Vikuytu tibß qßu aanima tibßilaj

57 Pek ¿kantuß yitß jikom koj
itxßolax inujul qßu kam nebßan se-
tibßilaj, qßu kam bßaßn utz, qßu
jik? 58 Tan ech koßn tiß nebßen
vatz u juees tuchß vekoontra. Pek
aal bßaßn saßanyaßl abßantu bßaßn
axh tuchß. Tan bßaßn sißaneß,
liqiniokoßpßaxh vatz u juees utz,
satoksabßenaxh tiqßabß polesißy.
Ech sataqßkußaxh tu tzeß. 59 Utz
nival see aas taßn kußchil saßan tu
tzeß. Saßtereßnkojelußlaxh oj yeßk
sachoo kajay vatxßoj.— Texh u
Jesuus.�����

Vichusun u Jesuus

tiß vikßaxal u paav

13 1 Uncheeß aatz ißan tu u
tiempo tziß, opon unjolol

qßu aanima nichtal tu u Jesuus,

vaßl ißan u Pilato. Tan tal ikam
unjolol qßu aa Galilea tuul nich-
motxtoksa itxßoloßm tu viqßanalil
u totztioxh. 2 Pek tzaqßbßu u
Jesuus utz, tal te ech tzaß:
—¿Kamal netitzßa aas maas aa
paavich unjolol qßu aa Galilea
vatz tereßn qßu aa Galilea tan,
ech bßanax te tziß? 3 Nival sete
aas yitß aß koj. Pek oj yeß samotx-
ekßaxa qßul epaav, ela sasotzßex
sekajayil. 4 Utz ech pajeß u 18
aanima qßußl kuß u tßankin tzßach
tiß tu Siloee. ¿Kamal aß nimotx-
etitzßa aas maas aa paavich vatz
tereßn qßu aanima qßußl jejlich tu
Jerusaleen? 5 Nival sete aas yitß
aß koj. Pek oj yeßk samotxekßaxa
qßul epaav, ela sasotzßex sekaja-
yil.— Texhtuß.

6 Yolon u Jesuus; ikßam tiß
maßl kam. Tal ech tzaß: —Aatz
maßl u vinaj, atich maßl iviikuxh
chikich tu chikbßal iuuva. Utz ex
ichok ivatz tala. Pek yeßt chee
maßj. 7 Utz tal tek tu u ilol
ichikobßeßm ech tzaß: «Oxvaßx
yaßbß xeßt ul unchoktu maßj ivatz
u viikuxh tziß utz, yeßxhkam nun-
chabßa maßj. Pek tzokß el tan, aal
koßxh nibßuutixsa u txßavaß tziß.»
Chia.

8 Ech itzaqßbßu u ilol chiko-
bßeßm tal ech tzaß: «Unbßaal, aqß
tzii atojnu bßitoj tu u yaßbß tzaß.
Tan sunpilu ixeß ech savoksa
iqßaenal. 9 Utz kamal tu vaßt
yaßbß cheel laßtekvatzini. Pek oj
yeßxh lavatzini, laßtekatzokßa.»
Chia.— Texh u Jesuus.�

Vibßantu bßaßn u Jesuus tu maßl

u ixoj tu u ilanbßal qßii

10 Uncheeß nichichusun u
Jesuus tu atibßal chusbßal tetz u
oßtla mantaar tu maßl u ilanbßal
qßii. 11 Utz atich maßl u ixoj tziß
aas 18 yaßbß tok maßl yaabßil
kßatza tu tioxhil txßißlißinaj;
kßoßkinich tek taqßo. Utz yeßxh
koßxh kanißch aas nichkojijikom-
teß. 12 Ech taßxh ilax tu u Jesuus,
isikßle. Utz tal te ech tzaß: —Ixoj,
chitpißaxh, elyaxh tu vayaabßil
tziß.— Texh te. 13 Taqß jeß iqßabß
u Jesuus tibßa, ech oora jikomti.
Ech tek toksa iqßii Tioxh.

14 Pek aatz u qßesala tu u
atibßal chusbßal tetz u oßtla
mantaar tziß, lakp iviß tiß. Tan tu
u ilanbßal qßii ißan bßaßn u Jesuus
tu u yaßv. Utz tal tu qßu tenam
ech tzaß: —Vaajil aqßonibßal qßii
atile. Utz ulojex tu qßu qßii tziß
ech sabßanax bßaßn sete. Pek yitß
tu ilanbßal qßii koj.— Texh te.

15 Uncheeß tzaqßbßu tek u
kuBßaal Jesuus utz, tala:
—¡Kaßvatz! ¿tzßoj tzik yeß nechit
vevaakaxh utz, vebßuuro tu
ilanbßal qßii? Neteesa tu u tatibßal
tiß en taqßax taaß. 16 Pek aß tzik
vitußxh ixalam u Abrahaam tziß,

¿yeß sachitpul el tu u qitzbßal tetz
tu u txßißlißinaj, kßuxh tu ilanbßal
qßii? ¡Tan maßx 18 yaßbß
iqitztaß!— Texhtuß.

17 Ech taßxh tal qßu kam u
Jesuus tzaß, motx chßixvu kajay
qßu koontrain tetz. Pek aatz qßu

tenam tan, vaßlich motx itxuqß-
txun tiß qßu techalla chaj kam
nichißan u Jesuus.

Vikßamtu tiß u ia muxhtaansa

u Jesuus

18 Tal paj u Jesuus ech tzaß:
—¿Kam maßj kam aas ela vi-
Qßesalail u Tioxh tuchß? ¿Kam
maßj ela tuchß sunbßaneß? 19 Ela
tuchß maßl u bßaqß muxhtaansa
vaßl ichik maßl u vinaj tipeß. Ech
chßii utz, bßens mam tzeß. Ech
motx ißan isok qßu tzßichin siiß
qßul iqßabßaj.— Texhtuß.

Vikßamtu tiß u txßamtixsabß

kaxhlaan txßix u Jesuus

20 Tal paj u Jesuus ech tzaß:
—¿Kam ela viQßesalail u Tioxh
tuchß sunbßaneß? 21 Ela tuchß u
txßamtixsabß kaxhlaan txßix vaßl
taqß bßen maßl u ixoj xoßl oxvaßl
paabßal ariina. Ech itxßamtixsa
kajay viqßotail u kaxhlaan
txßix.— Texhtuß.

Vichusun u Jesuus

tiß kaßvaßl qßu bßey

22 Nichipaal u Jesuus tu qßu
tenam tuchß tu qßu talaj tenam.
Utz nichichusuneß, tuul aalich
ibßen tu Jerusaleen.

23 Ech tal maßl u aanima te
ech tzaß: —UnBßaal, ¿bßiil koßn
chixh qßußl soßok tu viQßesalail u
Tioxh?— Texhtuß.

Tal u Jesuus te ech tzaß:
24 —Bßantaj yaßl etokoßp tu u
okebßal vaßl chßoo ivatz. Tan
nival sete aas sibßal koßxh sichok
tokoßp, loqß yitß saßkojveeti.

25 Ech ißanchil u Tioxh sete,
echaß vaßl nißan u bßaal atibßal aas
nijup u jubßal. Utz xamtel soß-
oponex; sayolonokoßpßex qßanal.
Setal ech tzaß: «KuBßaal, kuBßaal,
jajoß.» Chajex. Pek sakoßntzaqßbßu
ech tzaß: «Yeß vootzaj til unkßas-
kußlex.» Chaj kußen.

26 Utz aatz ex, saxeßtetal te
ech tzaß: «Chuseloß saaqßo tu
kßayibßal. Utz txßaßnnajoß ukßaß-
najoß sakßatza.» Chajex.

27 Pek sakoßntal sete ech tzaß:
«Nival sete aas yeß vootzaj til
aanimailex. ¡Xaanojelex sun-
kßatza tan, ex bßanol paav!» Chaj.

28 Ech latziß saoqßkßex utz,
latziß sajarachßunku etee. Tan
setil u Abrahaam aas atil tu vi-
Qßesalail u Tioxh tuchß u Isaac, u
Jacoob, tuchß kajay qßu alol tetz
u yolbßal Tioxh. Pek aatz ex, yeßk
ex tixoßl. 29 Tan til koßn sakßas-
kußl aanima. Atia sakßasußl
tikuenta aal telaß, tikuenta aal
tokeß, tikuenta aal ijeßaß utz,
tuchß tikuenta aal ikußeß. Utz
sakßujeß vatz meexha tu vi-
Qßesalail u Tioxh. 30 Pek atil
qßußl yaßtebßal tatin cheel. Loqß
bßaxa tatin toj ißaneß. Utz atil
unjolte, bßaxa u tatin cheel, loqß
tu u yaßtebßal toj motx kaakka.—
Texh u Jesuus.

U toqß u Jesuus tiß u Jerusaleen

31 Uncheeß ankoßxh tu u qßii
tziß, opon unjolol qßußl fariseo
utz, tal tu u Jesuus ech tzaß:
—Oraßxh, elenbßen tzaß. Tan si-
yatzßaxh u Herodes nitxumeß.—
Texhtuß.

32 Pek tal u Jesuus te ech tzaß:
—Bßenoj etal tu u onkonla vinaj
tziß aas: «Cheel tuchß qßejal nivoj-
cheßl tioxhil txßißlißinaj. Nunbßan
bßaßn tu qßu yaßv. Utz titoxvaß
qßii, suntzojpixsa u vaqßon tzaß. �

33 Pek ministeer saßatinokßin tiß
vunbßey cheel, qßejal tuchß kabßi,
oponnalin tu Jerusaleen. Tan
yeßk sißaneß aas aß sakamku maßl
alol tetz u yolbßal Tioxh tu vaßt
tenam tiß elußl u Jerusaleen.»
Chajex te.

34 ¡Aa Jerusaleen, aa
Jerusaleen! ¡Nikoßneyatzß qßu alol
tetz u yolbßal Tioxh! Utz ¡nepaqß
sivan qßußl nichajax ul tzexeß!
Jatpax koßn unbßan yaßl emolax
sekajayil. Echaß nißan u txutx tßel
aas nimoloßk qßu tal jaqß ixichß.
Pek ¡yeß koßn esaß! 35 Ech aatz
cheel, setootzaji tan, saßnal-
tzßineßka vetotztioxh.� Utz nival
sete aas yeßxhjatu veßt setilin.
Pek analen paj letilin aas loßopon
u tiempo letal ech tzaß: «¡Techal
axh tan, tibßii u kuBßaals Amlika
vetßulkßaxh!» Chajex.— Texh u
Jesuus.�����

Vibßantu bßaßn u Jesuus tu maßl

u vinaj tu u ilanbßal qßii

14 1 Aatz ißan tu maßl u
ilanbßal qßii, ex txßaßn u

Jesuus otzotz xeß maßl u vinaj atil
tijleßm. Utz fariseoich majte. Utz
vaßlich chit motx ikßaabßat u

Jesuus. 2 Utz tiempo atich maßl u
vinaj tziß, ichißl sipkßinajich tu
yaabßil. 3 Ech yolon u Jesuus tu
qßu aa txumbßal tiß u oßtla
mantaar tuchß tu qßu fariseo, tal
te ech tzaß: —¿Bßaßn tzik
sabßanax bßaßn tu yaßv tu ilanbßal
qßii, oj yeßxtxoj?— Texhtuß.

4 Pek motx koßn jutzeßi, yeßt
tzaqßbßi.

Ech txayax iqßabß u yaßv tu u
Jesuus tziß. Ißan bßaßn te. Ech
ichaj kßasußl. 5 Ech iqßilat paj qßu
vinaj u Jesuus, tal te ech tzaß:
—Kßuxh tu ilanbßal qßii, yeß koj
seßnetiqßo jeßul vebßuuro oj ve-
vaakaxh, untzßoj sachajpu koßp
tu jul. ¡Abßil koj maßj sete aas
yeßk sabßanon!— Texhtuß.

6 Pek yeßt motx itxßol
itzaqßbßeleß.

Viyaal qßu fariseo tu u Jesuus

tiß qßul ijeß ivatz

7 Uncheeß nichisaji qßu
aanima u Jesuus, qßußl savsamich
tu txßaßom. Tan tila aß chit nich-
itxaa qßu bßaxa chaj kßujlebßal
vatz meexha. Ech ikßam tiß maßl
kam, tal ech tzaß: 8 —Untzßoj sa-
savsalex tu txßaßom tiß maßj
tzumbßaßa, yeß koßxh kußex tu qßu
bßaxa chaj kßujlebßal. Tan bßaßn
sißaneß savsamoj vaßt aanima aas
maas tijleßm sevatz. 9 Utz
loßopon sakßatza vaßl vetsavsan-
axh, aß tek imol vaßt vaßl

185 U Lucas 13, 14

vetsavsali. Utz latal see ech tzaß:
«Aqß u atibßal tu u vinaj tziß.»
Chaj. Utz aatz axh, tu texh
chßixaßv lenkußojaxh tu u yaß-
tebßal kßujlebßal. 10 Pek oj sasav-
salaxh, aß sakßujeßkßaxh tu u
yaßtebßal kßujlebßal. Ech loßopon
vaßl vetsavsanaxh latal see ech
tzaß: «Vamiigo, nißaxh. Xaan
ukußl.» Chaj. Ech soßok aqßii vatz
qßußl ela kßujlelaxh tuchß vatz
meexha.

11 Tan abßiste vaßl nitßanbßaß
tibß, sakoßnel iqßii. Pek abßil vaßl
yeß sitßanbßaß tibß, soßok iqßii.—
Texhtuß.

12 Tal paj u Jesuus tu u vinaj
ech tzaß majte vaßl savsan: —Aatz
sasavsa aanima tiß maßj txßaßom,
aal bßaßn yitß aß koj sasavsa qßul
avamiigo, nikoßxh qßul iitzßin
aatzik, nikoßxh qßul eetz tzßalol
txßiiol iqßiil. Tan bßaßn sißaneß aas
lakoßnpajisavsaßaxh. Ech sakoßn-
akßul ichßexel. 13 Pek oj saßan
nimla qßii, aß sasavsa qßu meßbßaß.
Aß sasavsa qßußl yeßk iqßabß, qßu
koßx tuchß qßu moy. 14 Ech
chißbßebßal eetz xeß Tioxh sißaneß.
Tan yitß saßkojmotxoleß tiß taqßax
ichßexel see. Pek loqß sakßul
achoobßal aas laqßaavitzßpu qßu
jikomla chaj aanima.— Texhtuß.

Vikßamtu tiß maßl mam txßaßom

u Jesuus tu vichusuneß

15 Uncheeß taßxh tabßi qßu yol
maßl u vinaj tziß, vaßl ela kßujlich
tuchß u Jesuus vatz meexha, tal
te ech tzaß: —Chißbßebßal tetz vaßl
saechbßun tu viQßesalail u
Tioxh.— Texhtuß.

16 Tal tek u Jesuus ech tzaß:
—Aatz maßl u vinaj, ißan maßl
mam echbßubßal utz, sibßal chit
aanima isavsa. 17 Ech aatz
opon u oora tetz u txßaßom,
ichaj maßl taqßonom tiß en
isikßlel qßußl savsamich taqßo.
Ech tal u chaj tzaß: «Nißextaj
tan, chßiam texh nißan qßu
echbßubßal.» Texhtuß.

18 Pek aatz kajay qßu aanima
tziß, maßl chit itzii xeßt koßn motx
toksa kam tuul. Aatz u bßaxa, tal
ech tzaß: «Vetunloqßlu untxßavaß
utz, saßxhenvileß. Pek kuyin, yeßk
saveet unbßenaß.» Chia.

19 Aatz vaßte tal ech tzaß:
«Vetunloqßlu oß tzumul un-
vaakaxh utz, seßnvileß. Pek kuyin,
yeßk saveet unbßenaß.» Chia.

20 Utz aatz vaßte tal koßn paj
ech tzaß: «Anal koßxh tzumeßyin.
Ech yeßxh saveeti soßoponin.»
Chia.

21 Ech qßaav u chaj utz, tal
qßu kam tu u bßaal taqßon. Ech
lakp iviß u bßaal aqßon. Utz tal tek
tu vichaj ech tzaß: «¡Oraßxh!
Kuxh tu kßayibßal utz, tulaj bßey
tu u tenam tzaß. Ech iqßo ul qßu
meßbßaß, qßu kut qßabß, qßu koßx
utz, kßuxh moy.» Chu te.

22 Ech xamtel tekußen, tal u
chaj ech tzaß: «Unbßaal, vetun-
bßanlu vaßl naaleß. Utz taßxh
bßanel atil tereßn atibßal.» Chia.

23 Tal u bßaal taqßon te ech
tzaß: «Kuxh tu tereßn qßu bßey utz,
tu qßu xoßlißitz, ech yaßlu tukußl
tereßn aanima. Ech sanoo u
votzotz tzaß. 24 Tan nival see,
nikoßxh maßj qßu aanima

savsamal vaqßo bßaxa satxßaßn
tzunxeß.» Chia.— Texh u Jesuus.

U tiqßol u bßey maßt xeß Tioxh

25 Ech mam tenam xamich tiß
u Jesuus. Utz ipilqßu tibß, tal te
ech tzaß: 26 —Abßil vaßl nitok
sunkßatza utz, sabßens unchusul-
ibß. Siqßißeß sataqßka itat, inan,
tixoj, ikßaol imeßal, itzaßqß, tatzik,
tanabß. Utz aal siqßiß taqßax u vatz
iqßii isaj. Oj yeßk siqßißeß, un-
chusulibß. 27 Utz abßil vaßl sisaßa
saxambßu viß, ministeer siqßiß
paalchil tu il tzaßl viß. Utz siqßiß
paalchil tu vunpaalebßal. Oj yeßk
siqßißeß, yeßk sißaneß sabßens
unchusulibß.

28 Tan echaß tziß abßil koj maßj
sabßanon sete aas silak maßj
tßankin atibßal oj yitß bßaxal koj
satitzßa bßaßnil. Utz sißan tiß
jankßal puaj soßok tuul. Ech
satileß satz oleß tiß itzojpeß.
29 Tan oj yeßk sißan tiß, sakaa
tinikßa. Yeßk loßoleß tiß itzoj-
pixsaleß. Bßaßn sißaneß aas taßxh
soßoleß tiß ikuß u tzßach tixeß. Ech
saxeßtibßanbßel tu qßu aanima.
30 Satal tiß ech tzaß:
«Vetxeßtibßan totzotz u vinaj tziß
utz, yeßn oleß tiß itzojpeß.» Chaj.

31 Ech pajeß aß maßj ijlenal atil
10,000 sol tiqßabß utz, sißan
chßaßo tuchß vaßt ijlenal aas
20,000 isol atile. Bßaxal nal
satitzßa bßaßnil atziß, satz oleß tiß
sißan chßaßo tuchß. 32 Tan oj yeßk
soßoleßi sinacheß, seßntal tok
ibßaßn tuchß. Sichaj bßen ichaj
atziß aas atil tereßn tul vikoontra
siatz utz, seßntal tok ibßaßn tuchß.

33 Echat koßxh ex majte. Nachtaj
bßaßnil tan, oj yeßk setaqßka kajay
qßul etetz viß, yeßk sißanel
sabßenex unchusulibß.

34 Bßaßn u atzßam aas chiß. Pek
oj sasotz vichißlil, kanißch koj paj
ichee vichißlil tikaßpaj.
35 Nikoßxh saßkojtxakun tetz
qßaen. Pek saßtexhkßonax el.

Abßiste ex niabßin qßu yol tzaß,
nimataj.— Texh u Jesuus.�����

Vikßamtu tiß maßl tzßejxinaj karneßl

u Jesuus

15 1 Uncheeß nichixaan
opon sibßal qßu jajol

jaßmel alkavaar tuchß qßu aa paav
kßatz u Jesuus tiß tabßileß. 2 Pek
aatz qßu fariseo tuchß qßu aa
txumbßal tiß u oßtla mantaar tan,
teesa koßn iqßii u Jesuus sivatzaj.
Motx tal ech tzaß: —Nikßul aa
paav vaßl tziß utz, nitxßaßn
tuchß.— Texhtuß.

3 Ech aatz u Jesuus tan, ikßam
tiß maßl kam tiß talax maßl u yol
ech tzaß: 4 —Yeß koj sebßaneß
echaß maßl u vinaj atil maßl 100
ikarneßl. Pek satzßejxu maßl te.

¿Tzßoj tzik yeß sataqßka u 99
karneßl utz, seßnichok vaßl
tzßejxia, ichabßanale? 5 Utz taßxh
sichabßa, saßxhtxuqßtxun tiß.
Sataqß jeß viß ichelebß, satiqßo
kßasußl. 6 Utz aatz soßopon tu
tatibßal, simol qßu tamiigo tuchß
qßu tetz tzßalol. Satal te ech tzaß:
«Txuqßtxunojex sunkßatza tan,
vetunchabßal vunkarneßl vaßl
maßtich itzßejxeß.» Chaj.

7 Ech nival sete. Kaana chißbßi-
chil atil tu Amlika majte aas

nikßaxa vipaav maßl aa paav, vatz
99 aanima aas yeßxhkam nisavsa
sikßaxa ipaav tan, jikom
ninacheß.

Vikßamtu tiß u tzßejxinaj puaj

u Jesuus

8 Ech pajeß maßj ixoj aas atil
laval isaj chßichß puaj. Pek sitzßej
maßj. ¿Tzßoj tzik yeß sichokeß?
Sataqß jeß itxijtxubßal atziß utz,
sateesa chßis tiß. Bßoono ichokax
sißaneß, ichabßanale. 9 Utz aatz
sichabßa, simol kajay qßu tamiigo
utz, tuchß qßu tetz tzßalol. Satal te
ech tzaß: «¡Txuqßtxunojex sun-
kßatza! tan, vetunchabßal vunpuaj
vaßl maßtich untzßejtaß.» Chaj.

10 Ech nival sete aas echat
qßul iaanjel u Tioxh tu Amlika
majte, saßxhmotxtxuqßtxun tiß aas
sikßaxa ipaav maßl aa paav.—
Texh u Jesuus.

Vikßamtu u Jesuus tiß

u qelolla xiak

11 Tal paj u Jesuus ech tzaß:
—Aatz maßl u vinaj, atich kaßvaßl
ikßaol. 12 Utz aatz u chßooala, tal
tu vitat ech tzaß: «Tat, aqß tek
vunmeßbßißl vaßl saaqßeß.» Texhtuß.

Ech aatz vitat, ijatx vimeßbßißl.
Taqß u tetz.

13 Utz yeßxh koßxh jatvaßl qßii
tuul, imol kajay qßu tetz u
chßooal kßaol utz, bßen tzian tu
vaßt tenam xaannaj el. Ech latziß
ibßuchvu vipuaj. Tiira teesa jeß
tatin tu bßey. 14 Utz aatz tek
maßtich imotx vipuaj kajayil,
tiempo ul maßl mam vaßy tu u
tenam vaßl atichka. Ech xeßt tek

iyaßta tetz. 15 Ech tek ex okoj
kßatz maßl u vinaj aa tenam nal
tziß. Utz ichaj bßen titxßavaß tiß en
ixeel bßoch. 16 Ech tu tek u vaßy,
nichtachva satechbßu tetz qßu
vatz tzeß qßußl nichtechbßu qßu
bßoch. Pek abßil koj nichaqßon
tetz.

17 Ech tek itxakbßaßt itxumbßal
utz, tal ech tzaß: «Jatvaßl koßn
aqßonom atil tu atibßal xeß vuntat.
Utz tzßanlel koßxh techbßubßal.
Aal nichanan tereßn. Pek aatz in
utz, toj tek kamojin tu vaßy.
18 Pek sabßenin; saqßaavoponin
xeß vuntat. Utz saval te: Tat
paavinyin vatz u Tioxh tu
Amlika tziß utz, saatz majte.
19 Yeßkan sikßuloßk viß aas in
tereßn akßaol saßalchi. Pek aqß-
texhbßenins echaß maßj qßul
aaqßonom tziß. Chajin te.»
Texhtuß.

20 Ech ikßasußl. Bßen xeß vitat.
Pek aatz atileßnich tuleß, ilax bßen
tu vitat. Ech itxumt iatz. Tßaspu
ibßenaß. Ex iqßalu utz, itzßutzßa.
21 Utz tal vikßaol te ech tzaß:
«Tat, paavinyin vatz u Tioxh tu
Amlika tziß utz, saatz majte.
Yeßkan nikßuloßk viß aas in tereßn
akßaol saßalchi.» Texh te.

22 Pek aatz vitat, tal tu qßu
taqßonom ech tzaß: «¡Oora koßxh
ex! Iqßotaj elußl qßu techalla
oksaßm utz, oksataj kßatza. Aqßtaj
kuß tixkol qßabß. Utz oksataj ixaabß
tu tajan. 23 Utz bßenoj etiqßo u
tzaqßal vaakaxh utz, yatzßtaj. Tan
sakubßan maßl txßaßom. Ech sa-
chißbßoß satxuqßtxunoß. 24 Tan
aatz vunkßaol tziß, ¡kamnaj

tekußen nivaleß, pek qßaaviul!

¡Maßtich itzßejxeß, pek cheeya!»
Chia. Ech xeßt motx ichißbßeß.

25 Pek aatz u atzika, ayeßnich
jaßjtzeß. Utz taßxh uli, najabß opon
kßatz atibßal, tabßi u son tuchß
bßixal. 26 Ech isikßlet maßl qßu
taqßonom. Utz ichßoti te kam
nichtucheß.

27 Utz tal u aqßonom te ech
tzaß: «Vatzaßqß qßaaviul utz, tiira
tiichaj mutuleß. Ech tiß vetiyatzß u
tzaqßal vaakaxh vatat.» Texh te.

28 Ech lakp iviß u atzika. Utz
yeß nichikßul veßt okoßp toßotzotz.
Eltekßul vitat utz, iyaßlu ibßenoßk.

29 Pek tzaqßbßi utz, tal tu vitat
ech tzaß: «Jatvaßx koßn yaßbß
vaqßonin sakßatza, yeßxh bßoj ni-
kojunqelaxh. Utz yeßxhjatu maß-
kojaaqß maßj untentzun aas savaqß
kuß utz, sachißbßbßojin tuchß qßu
vamiigo. 30 Pek aatz vetßul
vakßaol tziß, vaßl ex ibßuchluka qßul
ameßbßißl tuchß cheela chaj ixoj,

¡yakich vetaaqß kuß u tzaqßal
vaakaxh tiß!» Chu te.

31 Tal tek vitat te ech tzaß:
«Unkßaol, bßenamen atilaxh sun-
kßatza. Utz eetz kajay qßul un-
meßbßißl. 32 Pek ministeer
vetchißbßoß vettxuqßtxunoß. Tan
aatz vatzaßqß tziß, ¡kamya nivaleß,
pek qßaaviul! ¡Maßtich itzßejxeß,
pek cheeya!» Chia.— Texh u
Jesuus.�����

Vichusun u Jesuus tiß vitxakunsal

u txßiibßal qßii

16 1 Tal paj u Jesuus tu qßul
ichusulibß ech tzaß:

—Atich maßl u vinaj txßiiol iqßii.

Utz atich maßl qßesal taqßonom,
ilol tetz imeßbßißl. Pek xochax u
qßesal taqßonom te. Tan nich-
ibßucheßl qßul imeßbßißl. 2 Ech aatz
u txßiiol iqßii, isikßle u qßesal
taqßonom siatz. Utz tal te ech
tzaß: «¿Kam tok vaßl nivabßi saiß
tziß? Pek motxoj aal ve til ni-
motxaaqßvu bßen qßu vetz. Tan
yeßkan sißaneß aas axh tereßn
sailon vunmeßbßißl.» Chu te.

3 Uncheeß aatz u ilol meßbßißl
tziß, tal tu taanima ech tzaß:
«¿Kam sunbßaneß? Tan saelin
tu u vijleßm. Utz yeßk unyakßil
oj aß tek sunkßot txßavaß. Utz
sachßixvin oj sunjoy vetz.
4 Pek ¡vetunnachlaß kam sun-
bßaneß! ech sikßulin qßu aanima
tu tatibßal aas leßelin tu u
vijleßm.» Chia.

5 Ech isikßle ul qßu aanima
qßußl atich itxßoj xeß u bßaal
taqßon. Utz tal tu vibßaxa ech
tzaß: «¿Jatvaßl atxßoj xeß u bßaal
vaqßon?» Chu te.

6 Tal u vinaj ech tzaß: «Maßl
440 galoon aseite.» Chia.

Alax te tu u ilol meßbßißl ech
tzaß: «¡Oraßxh bßan tiß utz, maßl
koßn 220 galoon satzßibßa!» Chu
te.

7 Xamtel pajeß, tal tu vaßt ech
tzaß: «¿Aatz axh, jatvaßl atxßoj?»
Chu te.

Tal u vinaj ech tzaß: «Maßl 100
quintaal triigo.» Chia.

Tal u ilol meßbßißl te ech tzaß:
«Bßan tiß utz, maßl koßn 80 sa-
tzßibßa.» Chu te.

8 Uncheeß aatz u bßaal aqßon
tan, til tekußen aas telabßal iveet

u kam ißan u subßulla ilol
imeßbßißl tziß.

Ech nißan qßu aa paav itzßlel tu
u tiempo tzaß, telabßal iveet qßu
kam nißan tibßilaj. Pek yitß
telabßal koj nißan qßu niman tetz
u Tioxh tibßilaj kßuxh aal atil tu u
txijtxubßal.

9 Echtzixeßt nival sete, txakun-
sataj qßu txßiibßal qßii qßußl tu u
vatz amlika txßavaß tzaß tiß qßu
kam tetz u Tioxh. Ech sataqß
etatibßal u Tioxh tu bßenqßii
bßensaj taqßo. Tan aatz lakamex,
kam tereßn koj satxakunku qßu
txßiibßal qßii.

10 Abßil vaßl inujul nißan qßu
kam, kßuxh bßiil koßxhtuß, inujul
sißan qßu kam majte qßußl sibßal.
Utz abßil vaßl yitß inujul koj
nißan qßu kam qßußl bßiil
koßxhtuß, yitß inujul koj sißan tiß
sibßal kam majte. 11 Echtzixeßt
oj yitß inujul koj ibßanbßel qßu
yeßxtxojla txßiibßal qßii nebßan tu
u vatz amlika txßavaß tzaß, ¿abßil
sakßujeß ikßußl setiß tiß qßu nojla
bßaßnla txßiibßal qßii tu Amlika?
12 Utz oj yitß jikom koj nebßan
tiß qßu kam aqßelka tzexeß, oj
tzik sataqß sete u Tioxh qßu kam
taabßaßbßen, ¿abßil tek saßaqßon
etetz?

13 Echaß maßj aqßonom, saß-
kojißaneß aas kaßvaßl bßaal taqßon
sißaneß. Tan maßl yeßk itxaßk te
sißaneß atziß. Utz vaßt tiira tii tiß
sißaneß. Satoksa iqßii maßl atziß.
Utz sateesa iqßii vaßte. Echat ex
majte. Saßkojißaneß senima kaßvaßl
etioxh. Ayaß u nojla Tioxh tuchß
u txßiibßal qßii.— Texh u Jesuus.

14 Utz nichtabßi kajay qßu
kam qßu fariseo tziß. Ech nich-
koßnibßanbße u Jesuus tan, yeßk
chit inooebßal tiß puaj.

15 Uncheeß tal u Jesuus te ech
tzaß: —Ex qßußl nikoßxhmotxetaqß
bßen etibßs bßaßn vatz aanima.
Pek u Tioxh ootzajin tetz qßul
etaanima. Tan aatz qßu kam qßußl
techal chit tilon vatz aanima,
tzußkin vatz u Tioxh.

16 Aatz u oßtla mantaar tuchß
qßu yol tzßibßamalka tu qßu alol
tetz u yolbßal Tioxh, taßn yaßkka
tikuenta u Xhan. Utz ayaßxchen
xeßt talax u bßaßnla chusbßal tetz
viQßesalail u Tioxh tikuenta u
Xhan. Utz sibßal aa paavla
aanima nißan yaßl okchil tiß.
17 Aatz vimantaar u Tioxh,
kßuxh tiira chßoo texh tabßileß,
jatu koj sayaß itzojpeß. Aal sapaal
u vatz amlika txßavaß tzaß.

18 Abßil vaßl sakoßxhtaqßan
tojchat tixoj utz, sichok vaßt
tixoj, eesaibß tu bßey nißan tuchß
vaßt u ixoj tziß. Utz abßil u vinaj
sißiqßon u ixoj vaßl jatxel tibß tziß,
eesaibß paj tu bßey nißan tuchß.—
Texh u Jesuus.

Vikßamtu tiß u Laazaro u Jesuus

tuchß tiß u txßiiol iqßii

19 Tal paj u Jesuus ech tzaß:
—Atich maßl u vinaj txßiiol iqßii,
bßaßnla chit kajko qßej oksaßm
nichtoksa, tuchß bßaßnla lino
bßußj. Utz jun chit qßii nichißan
techalla nimla qßii.

20 Atich vaßt u vinaj majte,
nichkoßxhijoy tetz. Laazaro ibßii.
Kaanaich bßoj toy tiß. Nichtatin

vatz jubßal xeß u txßiiol iqßii tziß.
21 Utz nichtachva techbßul qßu
juyaj echbßubßal qßußl nichichajpu
kußl viß vimeexha u txßiiol iqßii
tziß. Utz nichtopon qßu txßiß
majte, nichileqßu vitoy.

22 Pek aatz ißana, kam u
meßbßaß tziß. Utz iqßol bßen u taan-
xelal tu qßu aanjel. Utz ex taqß
kßatz u Abrahaam. Utz kam u
txßiiol iqßii majte tziß. Utz
mujaxi. � 23 Loqß tu choobßal
paav bßenka. Ech tuul txumbßal
tatin tu mam kßaxkßo, sajin
kßasußl. Utz til u Abrahaam tzian;
atoßk u Laazaro txala.

24 Qßeqßun kßasußl utz, tala:
«¡Tateey Abrahaam, bßan bßaßnil!

¡Txum unvatz! Chaj u Laazaro
tziß. Seßntakßsa u viß iqßabß tu
chißul aß, ech sußlilotzßixsa u viß
vaqß. ¡Tan techal bßoj vulebßel tu
u xamal tzaß!» Chia.

25 Pek tal u Abrahaam te ech
tzaß: «Kßaol, ulsa sakßußl aas tu
bßaßnil paalkßaxh, aß chit
atichßaxh tu u vatz aqßii asaj tu u
vatz amlika txßavaß. Pek aatz u
Laazaro, tu tzaßl paalka. Pek atil
tek tu bßaßnil cheel. Utz aatz axh,
atilaxh tu mam kßaxkßo. 26 Utz
kßuxh abßil koj satachva elchil
bßen tzaß, soßopon tzexeß, saßkoj-
veeti. Tan atil maßl u mam jankin
tu kuxoßl. Utz abßil koj saveeti
kßasußl tzexeß tziß utz, sußul tzaß
majte.» Chia.

27 Ech tal paj u txßiiol iqßii
ech tzaß: «Nunjaj see uncheeß,
tateey Abrahaam aas sachaj bßen
tu atibßal xeß qßul untxutx
unbßaal. 28 Tan atil oßvaßl
untzaßqß. Pek seßnalaxoj vinujul
te. Ech yeßk saul tu u choobßal
paav tzaß.» Chu te.

29 Tal u Abrahaam te ech
tzaß: «Tootzaj tek vaßl talka u
Moisees tuchß qßu alol tetz u
yolbßal Tioxh, aß samotxtabßi.»
Chia.

30 Tal paj chit u txßiiol iqßii
ech tzaß: «Yeßka tateey
Abrahaam, saßxhmotxikßaxa qßul
ipaav atziß oj aß seßen tzixeß maßj
qßu aanima kamnaj tekußen.»
Chu te.

31 Pek aatz u Abrahaam tan,
tal te ech tzaß: «Oj yitß saßkoj-
inima u Yolbßal Tioxh alel tu u
Moisees tuchß qßu alol tetz u
yolbßal Tioxh, ¿aß chixh sinima
maßj aanima salakpu xoßl qßu
kamnaj seßntal te?» Chu u
Abrahaam te.— Texh u Jesuus.�����

U kuyußm

17 1 Tal u Jesuus tu qßu
chusulibß ech tzaß:

—Yeßxh bßoj yeß koj soßok bßoyol
uchchil tu paav. Pek tilayol
sayaßk u aanima vaßl sataqß bßen
imol tu paav. 2 Aal tek bßaßn
sakami; saqitzax ok maßl mam
sivan siqul, cheßbßal triigo, ech

sakßonax bßen tu mar. Bßaßn tek
vatz vaßl nißaneß aas nitaqß bßen
maßj qßu chßooal niman vetz tu
paav.

3 Pek bßantaj kuenta etibß.
Echaß tziß oj kam sißan maßj ve-
hermano sete, altaj te. Ech oj
likßaxa, kuytaj. 4 Utz oj jujpajul
kam sißan sete tu maßl qßii, loqß
jujpajul saqßaavußl tzexeß majte
tiß ijajax kuybßal, kuytaj.—
Texhtuß.

U kßujeßich kßußl tiß u Tioxh

5 Tal tek qßu chusulibß tu u
kuBßaal Jesuus ech tzaß:
—¡Lochßoß! Ech saßxhkßujeß
kukßußl tiß Tioxh.— Texh te.

6 Tal u kuBßaal Jesuus te ech
tzaß: —Kßuxh bßiil koßxh vikßujeß
ekßußl sebßaneß, ech koßxhtuß aß
ichßii maßl bßaqß iatz muxhtaansa,
mamaj kam sebßaneß. Echaß tziß,
saveeti setal tu u tzeß sicoomoro
ech tzaß: «Bßuqßxen bßen tzaß utz,
kuxh chik iibß tu mar.» Chajex te.
Sinimaßex atziß.

U oksaibß tu aqßon tiß u Tioxh

7 Abßil koj maßj bßaal aqßon
nibßanon texoßl aas satal tu
taqßonom ech tzaß: «Nißaxh
tekußen tan, satxßaßnaxh.» Chaj
koj te, kßuxh anal nitul u
aqßonom jaßjtzeß tziß, tiß ipilul
txßavaß, oj tu xee karneßl.

8 Pek aal nikoßnpajtaqß taqßon.
Nital te ech tzaß: «Oraßxh, bßan
vechbßubßal tetz kußqßii. Ech
laaqßußl vetz. Tan txßaßnnalin,

ukßaßnalin, ech nal tek latxßaßn-
axh, lußukßaßaxh.» Chu te. 9 Utz
oj tzik nißxhikßamabße tu u
aqßonom vaßl vettal te utz,
vetißana.

10 Utz echat koßxh ex majte.
Aatz maßt etzojpit qßu kam
qßußl alel sete tu u Tioxh, setal
ech tzaß: «Yeß nikßuloßk vibßaßn-
il u Tioxh qiß. Tan taßxh vetku-
bßana kam vaßl ministeer
sakubßaneß.» Chajex.— Texh u
Jesuus.

Vibßantu bßaßn u Jesuus tu laval

chßaßkßiß

11 Uncheeß aatz ißana, paal u
Jesuus tixoßl vikuentail u
Galilea tuchß u Samaaria. Aß
chit aalich ibßen tu Jerusaleen.
12 Utz aatz okoßp tu maßl u tal
tenam, ul kßulaxoj tu laval qßu
vinaj; jolol chßaßkßiß. Utz motx
txakeß kßasußl tzian. 13 Motx
qßeqßun kßasußl ech tzaß:
—¡Jesuus, chusul, txum
kuvatz!— Texhtuß.

14 Ech taßxh ilax tu u Jesuus,
tal tek te ech tzaß: —Bßenojex.
Kßuchtaj etibß tu u oksan yol vatz
Tioxh aas bßaßntßex.— Texh te. �

Utz tuul koßxh atich ok tiß bßey,
motx ißan bßaßn.

15 Ech aatz ißan maßl te, taßxh
tila aas maßtich ißantu bßaßn,
qßaavußl. Vaßlich iqßeqßun toksat
iqßii Tioxh. 16 Utz pecheßi. Taqß
kuß ivatz vatz txßavaß vatz u
Jesuus. Vaßlich ikßamabßetaß. Utz
aal aa Samaaria u vinaj tziß.

17 Yolon tek u Jesuus utz, tal
te ech tzaß: —¿Yitß tzik laval qßußl
vetißan bßaßn? Utz ¿keßch bßelu-
vate? 18 ¿Yeßn qßaav maßj qßu
Israeel tzik, sußltoksa iqßii Tioxh?
Pek taßxh u puera aanima tziß.—
Texhtuß. 19 Utz tal tu u vinaj ech
tzaß: —Tiß koßn ikßujeß akßußl viß
vetaßanlu bßaßn tu vayaabßil tziß.
Lakpen utz, kuxh.— Texh te.

U tulebßal viQßesalail u Tioxh

20 Chßotil itziß u Jesuus tu qßu
fariseo aas jatu sußul viQßesalail
u Tioxh.

Tzaqßbßu u Jesuus utz, tal te
ech tzaß: —Aatz viQßesalail u
Tioxh tan, at koj talchu tuleß.
21 Utz yitß saßkojalaxi aas: «Atil
tzuyta.» Chaj. Utz: «Atil tek tziß.»
Chaj koj teßleß. Tan aatz vi-
Qßesalail u Tioxh, atil nal
texoßl.— Texhtuß.

22 Ech tal tu qßul ichusulibß
ech tzaß: —Saßnalul maßl tiempo
aas saßteketachva tilax u Kßaola
vaßl bßennaj koßn aanima. Loqß
yitß saßkojetileß. 23 Pek atil
aanima saßalon sete ech tzaß:
«Atil tzaß.» Chaj. Utz: «Atil
tzuta.» Chaj eteßleß. Loqß txubßaßl.
Bßenißch etileß. Utz xambßißchßex
tiß qßußl nialon. 24 Tan echaß u
itzßnaßbß aas niripkabßin tikuenta
aal telaß utz, yak paqßunoj opon
tikuenta aal tokeß, ech u tulebßal
u Kßaola sißaneß tu viqßiilil vaßl
bßennaj koßn aanima. 25 Pek
ministeer saßxhpaal tu sibßla

kßaxkßo bßaxa. Utz saeesal iqßii tu
qßu aanima itzßlel tu tiempo tzaß.

26 Tan kam chit vaßl uch
tikuenta u Noee, echat sißan tu u
qßii tu u tulebßal u Kßaola vaßl
bßennaj koßn aanima. 27 Tan
taßxh nichtitzßa u tetz qßu aanima
qßußl ninalißaneß. Ayaß u
techbßuneß, u tukßaßeß, u okchil tiß
ixoj tuchß u tzumeßchil, tuul opon
u qßii aas ok tek u Noee tu u
arca. Ech ul u mam jabßal utz,
isotzsa kajay qßu aanima. �

28 Echat koßxh paj ißan
tikuenta u Lot majte. Taßxh paj
nichmotxtitzßa u tetz qßu aanima.
Ayaß u echbßußm, ukßaßa, loqßoßm,
kßaßy, chikoßm, tuchß bßano
otzotz. 29 Pek taßxh kßasußl u Lot
tu Sodoma, jabßal chit ikußl
xamal tu amlika ißana, tuchß qßol.
Utz isotzsa qßu aanima kajayil.�

30 Echat koßxh sißan tu u qßii
majte aas lußul u Kßaola vaßl
bßennaj koßn aanima.

31 Utz aatz lißan tu u qßii tziß,
abßil aß atil jeßop viß atibßal,
kußichul tiß tiqßol qßu tetz atil toß-
otzotz. Utz abßil ayeßn jaßjtzeß,
qßaavißchtereßnul. 32 Ulsataj
sekßußl kam vaßl ißan u tixoj u
Lot. 33 Tan abßil qßußl taßxh
nititzßa u vatz iqßii isaj tu u vatz
txßavaß tzaß, tzßejoßm sißaneß. Pek
abßil vaßl kßuxh sitzßej u vatz iqßii
saj, aß sichabßa u bßenqßii bßensaj.

34 Utz nival sete, aatz sißan tu
u aqßbßal tziß, kaßvaßl aanima atil
viß txßach. Maßl sißiqßol bßen utz,

vaßt, saßaqßaxka. 35 Kaßvaßl ixoj
ela nicheßneß sißaneß. Maßl sißiqßol
bßen utz, vaßt saßaqßaxka.
36 [Kaßvaßl aanima ela nitaqßonin
jaßjtzeß sißaneß. Maßl sißiqßol bßen
utz, vaßt saßaqßaxka.— Texhtuß.]

37 Ech tzaqßbßeli, alax te ech
tzaß: —¿Til sißanvu qßu kam tziß
kuBßaal?— Texh te.

Tal u Jesuus te ech tzaß:
—Nimnaßl sißaneß. Tan echaß tziß
til atik maßj kamnaj, nimol tibß
qßu qußs tziß.— Texhtuß.�����

Viqßilal sikßlel Tioxh bßenamen

18 1 Ikßam paj tiß vaßt kam
u Jesuus tiß talaxeß aas

tzukßel saqßilal isikßlel Tioxh.
Yeßk sußuch jochpichil. 2 Tal ech
tzaß: —Atich maßl u juees tu maßl
u tenam. Nichkojixoßva Tioxh.
Utz keßch koj tatin aanima siatz.
3 Utz atich maßl u txakay ixoj tu
u tenam majte. Tzukßel nich-
topon vatz u juees. Utz nichtal te
ech tzaß: «Txßol vetz inujul vaßl
nißan vunkoontra ve.» Chu te.

4 Loqß sibßal tiempo yeßt koßn
isaßa. Xamtich tek tuul tal tu
taanima ech tzaß: «Kßuxh
yeßxhkam nunnima Tioxh utz,
yeßk koßxh tatin aanima sunvatz,
5 suntxßol inujul vixochoßm u
ixoj tziß. Tan oj yeßka, bßaßn
sißaneß laßtekpaal unkßußl taqßo.
Tan tzukßel chit nituleß.» Chia.—
Texh u Jesuus.

6 Tal paj u kuBßaal ech tzaß:
—Itzßataj kam vaßl ißan u juees
vaßl yeß nixoßva Tioxh. 7 Ech ¿oj
chixh u Tioxh, yitß jikom koj
itxßolax inujul qßul ikßaol imeßal

sißaneß qßußl niqßilan sikßlen qßiils
aqßbßal? Oj tzik sabßatz tiß itzaqß-
bßeleß. 8 Nival sete aas oora
koßxh sitxßol inujul atziß kam
sajajax te. Pek aatz lußul u Kßaola
vaßl bßennaj koßn aanima, ¿matz
ankoßxh kßujlel ikßußl qßu aanima
tiß u Tioxh?— Texhtuß.

U jeßsaibß vatz Tioxh

9 Ikßam paj tiß vaßt kam u
Jesuus tiß talax tu qßu aanima
qßußl nikßujbßaß jeß ikßußl aas
jikomla chaj aanima nimotxtaleß
utz, nichteesa iqßii unjote. Tal
ech tzaß: 10 —Ißan unpajul, bßen
kaßvaßl vinaj tu viqßanalil u totz-
tioxh. Ex iqßila sikßle Tioxh. Maßl,
fariseoich. Utz vaßt, jajol jaßmel
alkavaar. 11 Ech aatz u fariseo
tan, txakliche iqßila sikßle jeß
Tioxh tiß. Tal ech tzaß: «Nivaqß
taßntioxh see unTioxh, qeßl tan,
yitßeßch koj in tereßn qßu aanima
qßußl nitelqßeß, qßußl yeß nißan
vinujul, qßu eesanibß tu bßey tuchß
aanima yitß ikßulel koj. Utz
yitßeßch koj in u subßulla jajol
jaßmel alkavaar tziß. 12 Pek aatz
in tan, kaßpajul nunkuy unvaßy tiß
aqßilal asikßlel tu maßl xhemaana.
Utz nivaqß undiesmo tiß kajay
vaßl nuntxßakeß.» Texhtuß.

13 Pek aatz u jajol jaßmel
alkavaar tan, txaklich tzian.
Nikoßxh nikojisajin jeß tu amlika.
Utz nichilaa taanima tu kßaxa
kßußlil. Nichtal ech tzaß: «UnTioxh
txum unvatz tan, in aa paav.»
Chia.

14 Ech nival sete aas aß aqßax
bßen bßaßn vatz u Tioxh u jajol

jaßmel alkavaar aas bßen tu u
totzotz, vatz u fariseo. Tan abßil
vaßl nitßanbßaß tibß, sakoßnel iqßii.
Pek abßil vaßl yeß sitßanbßaß tibß, aß
vaßl soßok iqßii.— Texhtuß.

Vikßulax qßu talaj nitxaß ißan

u Jesuus

15 Uncheeß nichenoksaloj
talaj nitxaß vatz u Jesuus. Aß isaß
qßul itxutx ibßaal aas sataqß jeß
iqßabß tiß. Pek taßxh til u kam qßu
chusulibß tziß, motx iyaa.

16 Ech aatz u Jesuus, isikßle ul
qßu talaj nitxaß utz, tal tu qßul
ichusulibß ech tzaß: —Aqßtaj tzii
sußul qßu talaj nitxaß sunkßatza
tziß. Utz yeß koßxh emaj iatz. Tan
aatz viQßesalail u Tioxh, tetz
qßußl echaß talaj nitxaß. 17 Tan
nißxhtekßval sete, oj yitß ech koj
ikßulax viQßesalail u Tioxh
sebßaneß, echaß nißan maßl tal
nitxaß, saßkojokoßpßex tuul.—
Texhtuß.

Viyolon maßl u txßiiol iqßii tuchß

u Jesuus

18 Aatz maßl u vinaj atil
tijleßm xoßl qßu Israeel, ichßoti tu
u Jesuus ech tzaß: —Bßaßnla
chusul, ¿kam sunbßaneß ech soß-
okoßpßin tu u bßenqßii bßensaj?—
Texhtuß.

19 Tal u Jesuus te ech tzaß:
—¿Kam tokeß aas: «Bßaßn.»
Chaßaxh ve? Tan yeßxhabßil koßxh
bßaßn. Taßxh maßl bßaßn u Tioxh.
20 Utz ootzaj nal qßu mantaar
tzaß: «Eesach iibß tu bßey tuchß

aanima yitß akßulel koj. Yatzßo-
nißchßaxh. Elqßißchßaxh.
Txubßaßlichßaxh tiß isuyax kam tiß
amol. Utz nima atxutx abßaal.»
Chia.— Texh te.�

21 Tal u vinaj ech tzaß:
—Ninalunnima tunxiakil kajay
qßu kam naaleß tziß.— Texhtuß.

22 Taßxh tabßi u kam u Jesuus
tziß, tal te ech tzaß: —Atil vaßt
kam yeß naßaneß. Pek kuxh kßayi
kajay qßul eetz atile utz, jatx vatz
qßu meßbßaß. Ech saßatin txßiibßal
aqßii tu Amlika. Utz nißaxh
xambßen viß.— Texhtuß.

23 Ech taßxh tabßi u kam u
vinaj tziß, tiira txumun tiß. Tan
nojchit mam txßiiol iqßiich.
24 Ech sajil u vinaj tu u Jesuus
utz, tal tek ech tzaß: —Tiira tzaßl
soßok tu viQßesalail u Tioxh qßußl
atil txßiibßal iqßii. 25 Aal yitß tzaßl
koj tokoßp u camello tixeß u bßaj,
vatz u tokoßp maßl txßiiol iqßii tu
viQßesalail u Tioxh.— Texhtuß.

26 Ech tal tek qßu aanima ech
tzaß qßußl abßin: —¿Abßil tek tech
tu chitpichil tu qßul ipaav
uncheeß?— Texhtuß.

27 Pek tal u Jesuus ech tzaß:
—Kam qßu kam yeßk saveet vatz
qßu aanima, saveet vatz u
Tioxh.— Texhtuß.

28 Uncheeß aatz u Luß, tal te
ech tzaß: —Aatz oß, vetqaqßluka
kajay qßu qetz utz, xameloß
saiß.— Texhtuß.

29,30 Tal u Jesuus te ech tzaß:
—Nißxhtekßval sete, abßil qßußl
nitaqßka qßu tetz tiß viQßesalail u

Tioxh, saßnaltil iqßaqßal. Ech oj
nitaqßka totzotz; nitaqßka tixoj,
itzaßqß, tatzik, itxutx ibßaal, tuchß
ikßaol imeßal, sikßul sibßal iqßaqßal
tu u tiempo tzaß. Utz satil iqßaqßal
tu u atinchil tu bßenqßii bßensaj
taabßaßbßen majte.— Texhtuß.

U taltu vikamebßal u Jesuus

31 Isikßle el kabßlaal qßul
ichusulibß u Jesuus utz, tal te ech
tzaß: —Aatz loßoponoß tu
Jerusaleen, satzojpu kajay qßu
kam tiß u Kßaola vaßl bßennaj koßn
aanima vaßl tzßibßamalka tu qßu
alol tetz u yolbßal Tioxh. 32 Tan
soßoksal tiqßabß qßu puera
aanima. Utz saßxhbßanbßeli.
Saeesal iqßii. Utz satzubßali.
33 Utz aatz maßt itzßußmaleß, sa-
yatzßaxi. Loqß sakoßnqßaavitzßpu
titoxvaß qßii.— Texhtuß.

34 Pek aatz qßu chusulibß tan,
nikoßxh bßoj el koj itxumbßal tu
qßu kam tziß. Yeß tootzaj u
tokebßal tan, mujel siatz.

Vibßantu bßaßn u Jesuus

tu maßl u moy tu Jericoo

35 Aatz ißana, aß chit nich-
inajabß opon u Jesuus tu Jericoo,
kßujlich maßl u moy tziß bßey.
Nichijoy tetz. 36 Utz taßxh tabßi
aas mam tenam nichipaaleß,
ichßoti tekußen aas kam nich-
tucheß. 37 Ech alax te aas nich-
ipaal u Jesuus aa Nazareet.

38 Ech qßeqßun taltu ech tzaß:
—¡Jesuus itußxh ixalam Daviid,
txum unvatz!— Chia.�

39 Pek aatz qßu aanima qßußl
bßaxaich, nichkoßnmotxiyaaeß. Aß
isaß sayaß iqßeqßuneß. Pek aal koßn
maas nichiqßeqßuneß: —¡Itußxh
ixalam Daviid, txum unvatz!—
Chia.

40 Ech txakeß tek u Jesuus.
Utz tal tiqßol ul siatz. Taßxh
oponi, ichßoti te ech tzaß:
41 —¿Kam asaß sunbßan see?—
Texh te.

Tal ech tzaß: —UnBßaal, aß
unsaß sailon qßu bßaqß unvatz
tzaß.— Texhtuß.

42 Tal u Jesuus te ech tzaß:
—Sajin. Tan tu koßn vikßujeß
akßußl viß, bßaßntßaxh.— Texh te.

43 Ech tu koßxh unmußkßul
ißan bßaßn qßu bßaqß iatz. Sajin
tekußen. Utz xambßu tek tiß u
Jesuus. Vaßl toksat iqßii u Tioxh.
Utz taßxh ilax u kam tu qßu mam
tenam tziß, toksa tek iqßii Tioxh
majte.�����

Vikßaxat qßul ipaav u Zaqueo

vatz u Jesuus

19 1 Uncheeß opon u Jesuus
tu Jericoo. Nichtekipaal

tuul. 2 Utz atich maßl u vinaj tziß
txßiiol iqßii, qßesal jajol jaßmel
alkavaar; Zaqueo ibßii. 3 Nichißan
yaßl tilaxeß abßil u Jesuus. Pek yeß
nichveet tiltu tu u mam tenam.

Tan chßooich koßn itxakeßaß.
4 Ech jutzin ibßaxabßeß. Ex jeßoj
viß maßl u tzeß sicoomoro tiß tilax
u Jesuus. Tan aalich ipaal tziß.

5 Utz taßxh opon u Jesuus tziß,
sajin jeß utz, tila. Ech tal te ech
tzaß: —Zaqueo, nal akußl. Tan
ministeer aß savatkßin tzaxeß
cheel.— Texh te.

6 Ech oojeßl chit kußl u
Zaqueo. Utz techalich itxuqß-
txuneß ikßul u Jesuus tu tatibßal.
7 Pek motx eesal iqßii u Jesuus tu
qßu aanima tiß vaßl ißana tziß.
Nichtal tiß ech tzaß: —Aß savatku
xeß maßl aa paavla vinaj.—
Texhtuß.

8 Pek aatz u Zaqueo tan,
txakeßi utz, tal tu u kuBßaal ech
tzaß: —Aatz cheel unBßaal,
nikßamil u txßiibßal unqßii savaqß
tu qßu meßbßaß. Utz oj abßil maßj
subßel vaqßo, kaa tanul tek iqßaav
ichßexel sunbßaneß.— Texhtuß.

9 Tal u Jesuus ech tzaß: —Aatz
cheel, ulyu u chitpichil tu paav
tu u atibßal tzaß. Tan nojla itußxh
ixalam Abrahaam u vinaj tziß.
10 Tan aatz u Kßaola vaßl bßennaj
koßn aanima, aß ul ichokeß utz, aß
ul ichit tu paav qßußl maßtich
itzßejxeß.— Texhtuß.

Vikßamtu tiß u talansal puaj

u Jesuus

11 Tuul nichtekinajabß opon
tu Jerusaleen utz, nichtabßi qßu
yol qßu aanima tziß. Loqß nich-
motxtitzßa aas kamal yak koßxh

satoksa viQßesalail u Tioxh nich-
taleß. Echtzixeßt ikßam tiß vaßt
kam u Jesuus tu viyol.

12 Tal ech tzaß: —Aatz ißan
maßl u vinaj qßesala, bßen tzian tu
vaßt tenam. Ex ikßul kßasußl
tijleßm. Utz qßaavußl. 13 Utz aatz
yeßsajich ibßenaß, isikßle laval qßu
taqßonom. Utz taqßka laval puaj
te sijununil, ijaßmel 1,000 qßii
aqßon. Utz tal te ech tzaß:
«Aqßoninojex tiß u puaj tzaß. Anal
layaßex aas laqßaavußlin.» Texh
te.�

14 Pek aatz qßu aanima, qßußl
saßatin jaqß imantaar, yeßt koßn
motx isaßa u qßesala. Utz ichaj
bßen ichaj xeß u qßesala vaßl sißch-
aqßon tijleßm. Ex tal te ech tzaß:
«¡Yeß kusaß sißan qßesalail u vinaj
tu kuxoßl tziß!» Texhtuß.

15 Pek kßuxh echi, ikßul u
tijleßm. Utz aatz qßaavußl, tal
isikßlel opon qßu taqßonom siatz
qßußl maßtich taqßtu puaj te. Ech
satileß jankßal vetißan kanaal tiß
sijununil.

16 Ech ul u bßaxa utz, tal te
ech tzaß: «Unbßaal, aatz u puaj
vetaaqßka ve, vettalal lavate.»
Texh te.

17 Tal tek u qßesala te ech
tzaß: «Aßtzii bßaßnla aqßonom.
Tiira jikom vetaßana kßuxh bßiil
koßxhtuß. Ech aatz cheel, saßatin
iijleßm viß laval tenam.» Texh te.

18 Ul vikaßbß. Tal te ech tzaß:
«Unbßaal, aatz u puaj vetaaqßka
ve, vettalal oßvaßte.» Chia.

19 Echat koßxh tal te ech tzaß:
«Ant axh majte, saßan qßesalail
viß oßvaßl tenam.» Texh te.

20 Pek ul vaßte utz, tal ech
tzaß: «Unbßaal, atil vapuaj tzuta
vaßl vetaaqßka ve. Kolel koßn
vaqßo tu maßl sußt. 21 Vetun-
xoßvaßaxh. Tan vootzajle aas axh
maßl vinaj yeß chit kam chajpeßl
saaqßo. Aal niiqßo qßu kam kßuxh
yitß eetz koj. Utz nachok iatz qßu
chikobßeßm kßuxh yitß axh koj
nichikon.» Texh te.

22 Uncheeß tal tek u qßesala te
ech tzaß: «¡Yeßxtxojla aqßonom!
Vatziß nixochonjeßaxh. Oj
ootzajle aas in maßl vinaj yeß chit
kam chajpeßl vaqßo. Aal niviqßo
vaßl yitß vetz koj. Utz nunchok
iatz u chikobßeßm vaßl yitß in koj
nichikon. 23 ¿Kantuß uncheeß,
yeßn aaqß vunpuaj tu kßam? Ech
aß tek imol tal sunkßul koj aas
sußulin.» Texh te.

24 Ech tal u qßesala tu qßu
aanima qßußl atich opon ech tzaß:
«Maataj el u puaj te tziß. Utz
aqßtaj tu vaßl laval ipuaj atile.»
Texhtuß.

25 Pek aatz qßu aanima tan,
motx tal te ech tzaß: «¡Kubßaal,
atil nal laval ipuaj atziß!»
Texhtuß.

26 Tal u qßesala ech tzaß:
«Nival sete aas kßuxh atil nal tetz
maßl u aanima, aal saßaqßax
tereßn tetz. Pek aatz vaßl yeßk
tetz, aal samaaleßl te jankßal vaßl
atil tzixeß. 27 Pek aatz qßul

unkoontra qßußl yeßt isaß vun-
qßesalail, iqßotaj ul sunvatz tzaß.
Utz sunvatz seyatzßeß.» Chia.—
Texh u Jesuus.

U topon u Jesuus tu u Jerusaleen

28 Aatz veet taltu u kam u
Jesuus tziß, bßaxabß vatz qßu
aanima aal ibßen tu Jerusaleen.
29 Utz aatz opon viß u muunte
Olivo kßatz qßu tenam Betfagee
tuchß Betaania, ichaj bßen kaßvaßl
qßul ichusulibß. 30 Tal te ech tzaß:
—Bßenojex tu u tal tenam
sukuvatz bßen tzuta. Utz taßxh
loßoponex tuul, setil maßl u
chelem bßuuro qitzel. Yeßsaj ijeß
maßj aanima tiß. Ech chittaj utz,
iqßotaj kßasußl. 31 Utz oj abßil
maßj laßalon: «¿Kantuß nechiteß?»
Chaj. Letal te ech tzaß: «Tan
nisavsa u kuBßaal.» Chajex.—
Texhtuß.

32 Ech bßen qßußl chajaxi utz,
til u bßuuro kam chit echaß vaßl
tal u Jesuus te. 33 Utz tuul nich-
motxichiteß, alax te tu qßul ibßaal
ech tzaß: —¿Kantuß nechit u
bßuuro tziß?— Texhtuß.

34 Motx tal ech tzaß: —Tan u
kuBßaal nisavsan.— Texhtuß.

35 Ech tiqßo ul vatz u Jesuus.
Taqß jeß qßul ikaapa tiß. Utz motx
taqß jeß u Jesuus tiß. 36 Tuul nich-
ixaan u Jesuus tiß u bßuuro, nich-
motxiliiu kuß qßul ikaapa qßu
aanima tibßey.� 37 Utz aatz nich-
inajabß opon tu u kußnaj, vatz u
muunte Olivo, kajay qßu niman

199 U Lucas 19

� 19.35-36 Aatz vaßl nichmotxißan qßu aanima tiß u Jesuus tzaß, aß u techlal

niyolonka aas nojchit nisaßal tu qßu aanima.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



tetz xamich tiß. Vaßl motx
iqßeqßuneß, techal motx itxuqß-
txuneß. Nichtoksa iqßii u Tioxh tiß
kajay qßu mamala chaj txaichil
qßußl maßt tiltaß. 38 Nichtal ech
tzaß: —¡Techal u ijlenal vaßl tibßii
u kuBßaals Amlika vetßulka! Tan

¡satoksa ibßaßn qßu aanima tuchß
u Tioxh tu Amlika! ¡Techal u
Tioxh tu Amlika!— Texhtuß.�

39 Ech aatz unjolol qßu fariseo
qßußl atich xoßl tenam, tal tu u
Jesuus ech tzaß: —Chusul, yaßsa
iqetun qßul achusulibß tziß.—
Texhtuß.

40 Tzaqßbßel tu u Jesuus ech
tzaß: —Nival sete, oj sayaß iqetun
qßu aanima tziß, aß tek saqetun
qßu sivan tziß.— Texhtuß.

41 Aatz tek opon najaßch u
Jerusaleen, isaji bßen utz; oqß tiß.
42 Tal ech tzaß: —Bßaßn atziß maß-
kojetootzaji kanißch tok ebßaßn
tuchß u Tioxh. Tan aß u tiempo
tzaß; pek mujel sevatz cheel.
43 Tan saßnalul tiempo aas sisuti
etiß qßul ekoontra. Sichok jeßa-
bßalop tiß vitzßachil u tenam.
Sipeßi etiß. Utz til chaj koßxh
sißanvu sete. 44 Sibßaj kuß
vetenam. Utz sanilpu vitzßachil.
Yeßk vaßtoj sivan saßkojkaa tibßa
imol. Ech siyatzßex tuchß enitxaßa
tan, yeßn paal etxumbßal tuul aas
ex vetßuliqßilaßex viTxaaom u
Tioxh.— Texhtuß.

U tojchat elußl qßu subßulla chaj aa

kßaßy u Jesuus

45 Ech opon u Jesuus tu vi-
qßanalil u totztioxh. Utz xeßt
tojcha elußl kajay qßußl nich-
ikßayin tziß.� 46 Tal ech tzaß:
—¡Tzßibßamalka tu u Yolbßal
Tioxh: «Qßilabß sikßlebß Tioxh vi-
qßanalil u totztioxh!» Chia. Pek
aatz ex, ¡vetetaqßlu bßen tatibßal
elqßom!— Texhtuß.�

47 Utz jun qßii nichichusun tu
viqßanalil u totztioxh. Pek aatz
qßu qßesal oksan yol vatz Tioxh,
nichikßaj tiß siyatzßeß. Antu qßu aa
txumbßal tiß u oßtla mantaar tuchß
qßu qßesal tenam. 48 Pek yeß
nichichee sikßußl kanißch iveet
sißaneß tan, kajay aanima bßen-
najich ikßußl tiß tabßil vichusbßal.�����

Vitzaqßbßel qßu fariseo ißan

u Jesuus tiß u tijleßm

20 1 Aatz ißan tu maßl u qßii,
nichichus qßu aanima u

Jesuus tu viqßanalil u totztioxh.
Nichipaxsa itziiul u bßaßnla
chusbßal. Tuul opon qßu qßesal
oksan yol vatz Tioxh, tuchß qßu
aa txumbßal tiß u oßtla mantaar
utz, tuchß qßu qßesal qßatol tzii.
2 Utz motx tal te ech tzaß: —Al
qe, ¿kam iijleßm aas naßan qßu
kam tziß? Utz ¿abßil vetaqßon val
iijleßm tiß ibßanaxeß?— Texh te.

3 Tzaqßbßu u Jesuus ech tzaß:
—Sunchßoti maßl kam sete majte.
Utz tzaqßbßetajin. 4 ¿U Tioxh tzik
chajon u Xhan aas ul ißan vauti-
saar aanima, oj itxumbßal koßn
aanima toksa?— Texhtuß.

5 Ech nichmotxtal sivatzaj ech
tzaß: —«Tioxh chajon.» Oj chajoß:
«¿Kantuß yeßt enima?» Chaj qe
atziß. 6 Utz oj: «Itxumbßal koßn
aanima.» Chajoß, kajay qßu
aanima sapaqßon sivan oß atziß.
Tan nimotxtaleß aas nojchit alol
yolbßal Tioxh u Xhan.— Chia.
7 Ech motx tzaqßbßi utz, tala:
—Yeß qootzaj abßil chajon.—
Texh kußen.

8 Ech tek tal u Jesuus te ech
tzaß: —Uncheeß yitß saßkojval sete
majte abßil aqßon vijleßm tiß qßu
kam nunbßaneß tzaß.— Texhtuß.

Vikßamtu tiß unjolol onkonla

kßamol txßavaß u Jesuus

9 Ech ikßam tiß maßl kam u
Jesuus, xeßt tal tu qßu aanima ech
tzaß: —Aatz ißan maßl u vinaj,
ichik untanul iuuva. Utz taqßka
kßam tunjolol aqßonom. Ech bßeni.
Sibßal tiempo ulka. 10 Utz aatz
opon u tiempo qßanbßebßal uuva,
ichaj opon maßl taqßonom xeß qßu
kßamol, tiß ul tiqßol u kßambßal.
Ayaß untanul vivatz u chikobßeßm.

Pek aatz qßu kßamol tziß, motx
iqßosa. Utz ichaj kßasußl. Nikoßxh
bßoj taqß kßasußl tiß.

11 Ichaj paj chit bßen vaßt
taqßonom u bßaal chikobßeßm

tziß. Utz motx koßn paj iqßosa.
Iyoqßa. Ech iqßaavixsa kußen.
Yeßxhkam maßj taqß kßasußl tiß.
12 Ichaj paj chit vaßte, u toxvaß
tekußen. Pek motx koßn ipaas-
eßlußl vaßt vaßl tziß. Takßonsa
kßasußl.

13 Uncheeß aatz u bßaal chiko-
bßeßm, tal tek ech tzaß: «¿Kam
sunbßaneß? Aß tek sunchaj bßen
vunkßaol vaßl tiira tiißin tiß. Kamal
atil tek bßoj tatin siatz lißana.»
Texhtuß.

14 Pek taßxh motx til qßu
kßamol, xeßt motx iyol sivatzaj
ech tzaß: «Aß vaßl saokka tu vi-
meßbßißl vitat atziß. Pek nißextaj,
kuyatzßtaj. Ech oß tek saokkaßoß
tu u tetz.» Texhtuß. 15 Ech motx
ipaasat elußl tiß u chikobßeßm tziß
utz, iyatzßa.

Ech ¿kam tek bßoj sißan u bßaal
txßavaß nenacheß? 16 Aatz sißaneß
tan, sußlisotzsa qßu kßamol. Ech
sataqß u chikobßeßm tunjot
aanima.— Texh u Jesuus.

Ech taßxh tabßi u yol qßu
aanima tziß, paal itxumbßal tuul.
Utz motx tal ech tzaß: —¡Yeß koj
jatu ißan u kam tziß!— Texhtuß. �

17 Pek sajil tu u Jesuus utz,
tal te ech tzaß: —¿Kam tok u yol
nenacheß vaßl tzßibßamalka nital
ech tzaß?:

«Aatz u Sivan vaßl taqßka eloßp
qßu bßanol otzotz echil tziß,
aal aß u Sivan tiira ibßoßqßol
tetz xoobßal.» Chia.�

18 Ech abßil qßußl sakuß viß u
Sivan tziß, sakßaxbßi. Pek abßil
qßußl lakuß u Sivan tiß tziß,
bßaßntan sajuyajti.—Texhtuß.�

Vitzaqßbßel qßu fariseo ißan

u Jesuus tiß u choo alkavaar

19 Ech aatz qßu qßesal oksan
yol vatz Tioxh tuchß qßu aa
txumbßal tiß u oßtla mantaar,
sißchtekitxay u Jesuus tu u
mußkßul tziß. Tan el itxumbßal
tuul aas aß qßußl nichtalax tu u
kam ikßam tiß. Pek motx ixoßva
qßu tenam.

20 Ech motx ichajtu bßen
unjolol eesan yol qßu fariseo aas
vet sikßußl taqß bßen tibß jikomla
aanima. Aß isaß tabßit iyolpu u
Jesuus tiß maßj yol. Ech samotx-
ixoch tu u governadoor. Utz
satoksa tiqßabß. 21 Ech vet sikßußl
motx ichßoti te ech tzaß:
—Chusul, qootzale aas tinujul
nachusuneß, nayoloneß. Yeßk tel
aanima saatz. Pek tuchß chit
inujul nichusunkßaxh tiß u
bßenchil xeß Tioxh. 22 Pek al qe

¿bßaßn tzik aas nikuchoo jaßmel
alkavaar tu u ijlenal Cesar, pek
oj yeßka?— Texhtuß. �

23 Aatz u Jesuus, paal itxum-
bßal tuul aas eesa yol nißan qßu

vinaj tziß; jolol subßul. Utz tal te
ech tzaß: —¿Kam tokeß aas vet
sekßußl nechßoti kam ve?
24 Kßuchtaj u puaj ve. ¿Abßil etz
u vatzibßal atoßk siatz tziß utz,
abßil etz u bßii tzßibßamal ok siatz
majte tziß?— Texhtuß.

Motx tzaqßbßu ech tzaß: —Tetz
u Cesar.— Texhtuß.

25 Tal u Jesuus te ech tzaß:
—Aqßtaj tu u Cesar kam tiß vaßl
nichoonkßex te. Utz aqßtaj tu u
Tioxh abßiste u tetz u Tioxh.—
Texhtuß.

26 Ech yeßt yolpu u Jesuus tiß
maßj yol vatz qßu tenam kam tiß
sitxayva. Pek aal motx texh sotz
ikßußl tu vitzaqßbßu u Jesuus. Utz
motx texh jutzeßi.

Vitzaqßbßel qßu saduceo ißan

u Jesuus tiß u qßaavitzßpichil

27 Uncheeß aß tek opon
unjolol qßu saduceo. Ayaß qßußl
yeßxhkam nimotxinima u qßaav-
titzßpu qßu kamnaj. 28 Utz ichßoti
te ech tzaß: —Chusul, aatz u
Moisees, itzßibßaka aas: «Oj
sakam maßj vinaj utz, sakaa
tixoj, loqß yeßk initxaßa sakaai,
sikßulka tibß u tzaßqßa tuchß u
tixoj tziß. Ech sachee ichßexel u
tatzik tziß.» Texh u Moisees.

� 20.18 Choktaj u Isaias 8.14-15; u Danieel 2.34, 44.
� 20.22 Tiira mam onkonil vaßl ißan qßu vinaj tziß aas nichichßoti tu u Jesuus

29 Pek atich jujvaßl qßu vinaj
itzaßqß tibß. Aatz ißan u bßaxa,
tzumeßi. Pek kam kußen, yeßk
initxaßa kaai. 30 Ech iqßol u ixoj
tu u kaßbß vinaj tziß. Utz kam
koßn pajeß, yeßk initxaßa kaai.
31 Ech iqßol u ixoj tu u toxvaß
vinaj tziß. Pek kam koßn pajeß.
Utz ech koßxh ißan jujvaßl. Yeßk
initxaßa kaai. 32 Utz tiyaßtebßal,
aß tek kam u ixoj. 33 Pek aatz tu
u qßaavitzßpichil, ¿abßil tek etz
ixoj u ixoj lißana tziß? Tan
tixojich jujvaßl qßu vinaj.—
Texhtuß.

34 Ech tek itzaqßbßu u Jesuus
utz, tal te ech tzaß: —Aatz qßu
aanima tu u tiempo tzaß tan, ni-
motxtok tiß ixoj utz, nitzumeßaß.
35 Pek aatz sißan tu u bßenqßii
bßensaj, yeßkan satzumeß qßu
aanima qßußl likßuloßk tiß soßok tu
vaßt u atinchil tziß, aas laqßaav-
itzßpu xoßl qßu kamnaj. 36 Saß-
tereßnkojveeti sakami. Tan ech
tekußen aß qßu aanjel sißaneß aas
maßt iqßaavtitzßpeß tan, ikßaol
imeßal Tioxh.

37 Pek aatz tiß u qßaavtitzßpu
qßu kamnaj netaleß tziß, chusun u
Moisees tu u yol tiß u chßißx aas
tal tu u kuBßaal ech tzaß: «ITioxh
u Abrahaam, iTioxh u Isaac utz,
iTioxh u Jacob.» Texhtuß. �

38 Tan aatz u Tioxh, yitß iTioxh
koj kamnaj, pek iTioxh itzßlich.
Utz yeßxhkam nisotz qßu aanima
siatz qßußl nikameß.— Texh u
Jesuus.

39 Ech tzaqßbßel tu unjolol qßu
aa txumbßal tiß u oßtla mantaar
ech tzaß: —Chusul, bßaßn vaßl
naaleß tziß.— Texhtuß.

40 Ech yeßxhabßil veßt nich-
qßißon ichßotil kam tu u Jesuus.

Yitß loqß koßnkoxh itußxh ixalam

Daviid u Jesuus

41 Uncheeß tal u Jesuus te ech
tzaß: —¿Kan chaj tok netaleß aas
itußxh ixalam Daviid viTxaaom u
Tioxh? 42 Tan u Daviid atkoßxh
tzßibßanka tu u Salmos ech tzaß:

«Tal u Tioxh tu vunBßaal:
Kßujach tunsebßal.

43 Tan saßnalvoksa qßul
akoontra satzeqßlebßal.
Chia.»�

Texh te.

44 Ech oj “unBßaal” chu u
Daviid tiß, ¿kam tek tokeß untzßoj
itußxh ixalam kußen?— Texhtuß.

Viyeßxtxojla chusbßal

qßu aa txumbßal

45 Tuul nichtabßil tu kajay qßu
aanima, tal tu qßul ichusulibß ech
tzaß: 46 —Kuentaßex tiß qßu aa
txumbßal tiß u oßtla mantaar. Tan
vatz chit ikßußl paalchil tuchß
chelkin oksaßm. Utz aß chit isaß
vaßl kalaman taqßax ichajlichil tu
qßu kßayibßal. Utz vatz chit ikßußl
kußchil tu qßu bßaxa chaj kßujle-
bßal tu qßu atibßal chusbßal tetz u
oßtla mantaar, tuchß tu qßu bßaxa

chaj kßujlebßal til nißuchku
txßaßom. 47 Utz nimotxisubß tzaj
txakay ixoj. Nimotximaa tzaj
tetz. Ech vet chit sikßußl nißaneß,
sibß chit tuul qßul iqßilat isikßlet
Tioxh. Pek loqß sibß u choobßal
paav saßalax ikuß tiß tu qßußl
nißaneß.— Texhtuß.�����

Vichusun u Jesuus tiß u kutxu

tu u viqßanalail u totztioxh

21 1 Uncheeß sajin bßen u
Jesuus utz, til qßu txßiiol

iqßii aas nichmotxtaqß kuß ipuaj
tu u kaaxha molbßal kutxu. 2 Ech
til maßl u txakay ixoj majte, tiira
meßbßißl tetz. Taqß kuß kaßvaßl puaj
tiira chßoo tuul. 3 Ech tal tek u
Jesuus ech tzaß: —Nojchit nival
sete, sibßal puaj vettaqß koßp u
txakay ixoj tziß, kßuxh meßbßißl
tetz viß tereßn qßußl vettaqß koßp
tetz. 4 Tan kajay qßußl vettaqß
ikutxu, taßxh vettaqßa qßu chan
puaj. Pek ech koj u ixoj tziß,
kßuxh meßbßißl tetz, nojchit aß vet-
imoxsaka jankßal vantziß nitiloßk
tetz techbßubßal.— Texhtuß.

U sotzchil sußul tiß u Jerusaleen

5 Aatz ißan unjolol qßu
aanima, nichmotxiyolon tiß u
totztioxh, tiß vivijax viqßanalil tu
bßaßnla chaj sivan utz, tiß jankßal
kutxu puaj oknaj tiß iveeteß.

Tal tek u Jesuus te ech tzaß:
6 —Aatz qßu kam qßußl netileß tziß
tan, saßnalul tiempo aas sanilaxi.
Nikoßxh vaßtoj sivan sakaa tibßa
imol; kajay sakußi.— Texhtuß.

7 Ech chßotil te ech tzaß:
—Chusul, ¿jatu sußuch u kam

naaleß tziß? Utz ¿kam xheenya
saßatini aas saßtexhuch qßu kam
tziß?— Texh teßleß.

8 Tal u Jesuus ech tzaß:
—Kuentaßex, abßilich eesanex tu
bßey. Tan sibßal koßxh sauli
sikßam tiß vunbßii. Satal ech tzaß:
«In viTxaaom u Tioxh. Ulyu u
tiempo.» Chaj. Loqß xambßißchß-
okßex tiß.

9 Utz xoßvichkoßxhex tiß aas
letabßi vaßl texh tuch chßaßo. Utz
setabßi iyolax chßaßo. Tan
ministeer chit sußuch qßu kam
bßaxa tziß. Loqß yitß yak koj sußul
u motxebßal qßii saj tiß.—
Texhtuß.

10 Tal paj ech tzaß:
—Saßnalmotxißan chßaßo qßu
mamaj tenam tibßilaj. Utz sißan
chßaßo qßu ijlenal tibßilaj. 11 Til
chaj koßxh sapaalku mamaj kabß-
naano, mam vaßy, mam yaabßil.
Mamaj xoßvebßalla kam sauchi.
Utz mamaj xheenya sachee tu
amlika.

12 Pek aatz yeßsajen tuch
kajay qßu kam tziß, soßojchalex,
satxaypßex tiß inimal vunbßii. Siß-
iqßolbßenex tu qßu atibßal chusbßal
tetz u oßtla mantaar. Soßoksalex
tu tzeß. Saxochpßex vatz ijlenal
tuchß vatz governadoor. 13 Ech
tu qßu kam tziß, saveeti sepaxsa
itziiul u yolbßal Tioxh. 14 Pek
txakbßaßtaj tetaanima aas yeßk
setitzßa kanißch etzaqßbßu tiß qßu
xochbßal etetz. 15 Tan in
saßaqßon eyol. Utz in saoksan
etxumbßal aas yeßxhabßil koßxh
tech tiß. Utz saßkojoleß qßu xeß-
kßulan etetz tiß iqßatl evatz.

16 Tan antu qßul etxutx ebßaal,
saßaqßonex tu txaypichil; qßul
etatzik etzaßqß tuchß qßul etitzßin
etatzik utz, tuchß qßul etamiigo.
Utz sayatzßpu unjololex taqßo.
17 Utz kajay aanima sachiß-
kßulanex. Loqß viß kußen. 18 Pek
nikoßxh maßj xißl eviß satzßejxi.
19 Tan tu koßn vetxßaktu qßu kam
tziß, seßel qßul etaanxelal vatz
tzaßl.

20 Pek taßxh letila aas
sutimal tek tiß u Jerusaleen tu
sol, paaloj etxumbßal tuul aas u
sotzchil oponyu tiß. 21 Ech aatz
qßußl atil tikuenta Judea, oojoj
bßen tulaj muunte. Abßil qßußl
atil tu Jerusaleen, eloj bßen. Utz
ulißch tereßn tu tenam qßußl
ayeßn tulaj jaßjtzeß. 22 Tan
mamala choobßal paav sataqßußl
u Tioxh tu qßu qßii tziß. Ech
satzojpu kajay qßu kam qßußl
tzßibßamalka.

23 Pek tilayol sayaßk qßu ixoj
sißan tu qßu qßii tziß, qßußl atil tu
tiichajla yaabßil, tuchß qßußl
nichßußn titzßin. Tan mamala
kßaxkßo sußuch tu vatz txßavaß.
Sakuß vikßaßnal u Tioxh tiß u
tenam tzaß. 24 Atia tzokßel ikam
sakami. Atia preexhu ibßenaß. Til
koßn tenam samotxiqßolik bßen.
Utz saokebßel u Jerusaleen tu qßu
puera aanima, tzojpu nal chit u
tiempo jankßal sißan qßu puera
aanima. �

Vixeßt u motxebßal qßii saj

25 Utz saßatin xheenya tu u
qßii, tu u ichß utz, tuchß tu qßu
txßumißl. Sijal tiloneß. Utz
saßxhkßaybßu qßu aanima taqßo
tu vatz amlika txßavaß. Utz
saßxhmotxxoßvi, sakaa taanima
tu vijelun u mar tuchß tu vi-
pilqßaßtxaneß. � 26 Utz sanumtzßu
kuß aanima tu xoßval tu poyqßi-
chil tiß kajay qßu kam sußuch
tu u vatz amlika txßavaß. Tan
aal sayikun kajay qßu kam atil
tu amlika. 27 Ech sailax tul tu
sutzß u Kßaola vaßl bßennaj koßn
aanima tu u techalla tijleßm
tuchß vixamlil. 28 Pek taßxh la-
xeßttuch qßu kam tzaß, tii
ekßußl. Utz sajinojjeßex tu
amlika tan, aß najabßyu vetel
vatz qßu tzaßl.— Texhtuß.

29 Tal maßl u yol u Jesuus;
ikßam tiß kam tal ech tzaß:
—Etootzajnale kam vaßl nißan qßu
viikuxh tuchß tereßn qßu tzeß.
30 Tan taßxh nichee talaj ixaj,
yak at nißenku sete aas u saqßi ni-
najabßeß. 31 Echat koßxh majte,
aatz letil kajay qßu kam tziß,
ootzajitaj aas najabßyu tul vi-
Qßesalail u Tioxh.

32 Tan nißxhtekßval sete, aas
yeßsajen koßxh isotz untanul qßu
aanima itzßlel tu tiempo tzaß,
sußuch kajay qßu kam tziß. 33 Sa-
koßnpaal u vatz amlika txßavaß

kajayil; pek aatz vunyolbßal, jatu
koj sapaali.

34 Pek kuentaßex sejununil.
Eteesach koßxh etxumbßal tu bßey
tiß tachval qßu kam. Echaß tziß
yeßk enooebßal tiß tuchß tiß
qßabßaßm utz, tiß qßu elaßokchil tu
u atinchil tzaß. Tan yeßk talcheß
noj tul u qßii utz, paarten
netitzßa. 35 Noj ißaneß sakuß setiß
echaß ikuß kßaa. Tan maßl ikuß tiß
qßu aanima kajayil tu u vatz
amlika txßavaß tzaß. 36 Ech
nachnoj etatin bßenamen. Utz
qßilataj sikßletaj Tioxh. Ech
leßelex tu qßu tiila chaj kam qßußl
sußuchi tziß. Utz ech loßoponex
vatz u Kßaola vaßl bßennaj koßn
aanima.— Texh u Jesuus.

37 Nichichusun u Jesuus tu
viqßanalil u totztioxh qßiil. Pek
nichikßasußl sotzsaj. Aß nichkaak
viß u muunte Olivo. 38 Utz
sibßla aanima nichtopon tu vi-
qßanalil u totztioxh qßalaßm tiß
tabßileß.�����

Vichoktu txumbßal u Judas

tiß ikßayil u Jesuus

22 1 Uncheeß nichtekinajabß
u nimla qßii vaßl nich-

ipaasal tiß u Elchil Vatz Kamchil
Tu Egipto, vaßl nitxßaßl u
kaxhlaan txßix yeßk itxßamal.�

2 Utz aatz qßu qßesal oksan yol
vatz Tioxh tuchß qßu aa txumbßal
tiß u oßtla mantaar, nichmotx-
ichokeß aas kanißch iyatzßax u
Jesuus sißaneß. Loqß nichmotx-
ixoßva u mam tenam.

3 Pek ok u txßißlißinaj kßatz u
Judas aa Cariote vaßl atich ok
xoßl kabßlaal qßu chusulibß. 4 Ech
bßen xeß qßu qßesal oksan yol vatz
Tioxh tuchß qßu qßesal xeen tetz
vikuentail u totztioxh. Ex tal te
aas kanißch toksal u Jesuus
tiqßabß sißaneß. 5 Ech motx chit
txuqßtxuni. Utz motx ißan maßl
iatz aas sataqß ipuaj. 6 Ech taqßt
iqul u Judas tuul. Utz ichok tek
txumbßal kanißch toksal u Jesuus
tiqßabß sißaneß aas yeßk sißilax tu u
mam tenam.

U yaßtebßal echbßußm ißan u Jesuus

tuchß qßul ichusulibß

7 Uncheeß opon tek u nimla
qßii Txßaßbßal Kaxhlaan Txßix Yeßk
Itxßamil. Utz nichiyatzßax maßl
karneßl tu u qßii tziß majte, tiß u
Elchil Vatz Kamchil Tu Egipto.
8 Ech aatz u Jesuus tan, ichaj
bßen u Luß tuchß u Xhan. Tal te
ech tzaß: —Bßenoj ebßan tuch u
echbßubßal vaßl nitechbßul tu u
nimla qßii. Ech laqechbßu.—
Texhtuß.

9 Motx tzaqßbßu ech tzaß:
—¿Til asaß sakubßanvu tucheß?—
Texhtuß.

10 Tal u Jesuus te ech tzaß:
—Aatz cheel, taßxh soßokoßpßex tu
u tenam, soßok maßl u vinaj
tebßey. Iqßomal maßl txeßn aß
taqßo. Utz laxambßubßenex tiß til u
atibßal loßokka. 11 Utz letal tu u
bßaal atibßal ech tzaß aas loßopon-
ex: «Nital u Chusul aas: ¿Keßch
u atibßal vaßl savechbßuv u

echbßubßal tuchß qßul unchusulibß
tiß u nimla qßii? Chia.» Chajex
te.

12 Ech sikßuch maßl u nimla
tuul otzotz sete tikaß chupul.
Bßanel tek tucheß. Ech lechßiansa
qetz tziß.— Texhtuß.

13 Ech motx bßeni. Utz ichabßa
u atibßal kam chit echaß vaßl alax
te. Utz ech motx ißan tuch u
echbßubßal tziß.

14 Uncheeß opon tek u oora
tetz u txßaßnbßal, kßujeß u Jesuus
vatz meexha tuchß qßul ichusul-
ibß. 15 Utz tal te ech tzaß: —Tiira
nuntxuqßtxuneß aas saßtekvechbßu
u echbßubßal setuchß vaßl ni-
techbßul cheel aas yeßsaj unpaal
tu kßaxkßo. 16 Tan nival sete aas
yitß saßtereßnkojvechbßu u
echbßubßal nibßanaxeß tzaß, pek
analen aas latzojpu viQßesalail u
Tioxh.— Texhtuß.

17 Ech itxay u ukßabßal tuchß u
taßl uuva utz, taqß taßntioxh tiß.
Ech tal tzaß: —Ukßataj utz, jatxtaj
paal sevatz. 18 Tan nojchit nival
sete, yeßxhjatu veßt savukßa u taßl
uuva tzaß, pek analen lußul vi-
Qßesalail u Tioxh.— Texhtuß.

19 Ech itxay maßl kaxhlaan
txßix utz, taqß taßntioxh tiß. Ech
ijatxa. Taqß tetz qßul ichusulibß.
Tal te ech tzaß: —Aß vunchißl atziß
[vaßl aqßel setiß. Utz lebßan u kam
majte tziß, ech senachpixsa vaßl
sunbßan setiß.— Texhtuß.

20 Echat koßxh ißana aas veet
motx itxßaßneß, itxay u ukßabßal.

Tal ech tzaß: —Aatz u aß atil tu u
ukßabßal tzaß, aß vunkajal nikuß
setiß sekajayil atziß. Aß u akß
nukßußm nunbßan setuchß.] �

21 Pek aatz vaßl sakßayinin, atil
sunkßatza vatz meexha cheel.�

22 Tan aatz u Kßaola vaßl bßennaj
koßn aanima, nojchit aß nipaalku
tu qßu kam qßußl kßajel tiß tu u
Tioxh. Pek tilayol sayaßk u vinaj
vaßl saoksan tiqßabß qßu txayol.—
Texhtuß.

23 Ech xeßt motx iyol qßu
chusulibß sivatzaj aas abßiste chaj
sabßanon u kam tziß.

U toksal qßu chusulibß tu jik

ißan u Jesuus tiß u jeßsaibß

24 Ech xeßt motx itxay tibß tu
yol majte, tiß aas abßil chaj
saßatin tijleßm tixoßl nichmotx-
taleß. 25 Pek tal u Jesuus te ech
tzaß: —Aatz qßu ijlenal tetz qßu
puera aanima, nimotxibßensa tibß
qßesal viß qßu aanima. Utz aatz
qßußl atil tijleßm tziß “bßanol
bßaßnil” chu teßleß. 26 Pek yitßeßch
koj sebßaneß. Tan aal sataqß bßens
tibß chßooala abßiste vaßl qßesala
texoßl. Utz aatz vaßl qßesala tiß
tiqßol qßu kam, aal aß vaßl maas
salochon texoßl. 27 Tan ¿abßil
vaßl maas tijleßm nenacheß? ¿Aß
tzik aß vaßl nikßujeß vatz meexha,
oj ayaß vaßl nikßulaneß? Aß atil
tijleßm vaßl nikßujeß vatz meexha.
Pek aatz u vatin texoßl, echaß
kßulanal. 28 Pek jatvaßl ex atilex
sunkßatza, ela vetetxßak qßu tzaßl

viß. 29 Savaqß etijleßm, maßl
eqßesalail, echaß u vijleßm vettaqß
vunTat. 30 Ech seßechbßunex
sußukßaßex sunkßatza vatz meexha
tu vunQßesalail. Utz sakßujeßex tu
qßu kßujlebßal qßesala. Aß seqßat
tzii xoßl kabßlaa tanul qßu
Israeel.— Texhtuß.

Vibßaxabßsat talax u Jesuus aas

sateesa tibß u Luß tiß

31 Tal paj u kuBßaal ech tzaß:
—Xhim, Xhim nijajaxh u txßißlißi-
naj aas saßxhtulebßeßaxh, echaß
ichßilil triigo sißan see.� 32 Pek
vetunjajlu tu u Tioxh saiß aas tii
sakßujeß akßußl viß. Tan aatz maßt
aqßaavoßk sunkßatza, aal saaqß
nimal ikßußl qßul amol.— Texh te.

33 Tal u Luß ech tzaß:
—¡UnBßaal, kßajel vibß seßenin
saiß, kßuxh tu tzeß utz, kßuxh tu
kamchil!— Texhtuß.

34 Tal u Jesuus te ech tzaß:
—Luß, tuul yeßsaj toqß u bßaal tßel
cheel, ox pajul saaleß aas yootzaj-
in.— Texhtuß.

Vitzaqßtalka qßu chusulibß

tu u Jesuus

35 Tal paj u Jesuus tu qßu
chusulibß ech tzaß: —¿Kam maßj
eyaßta aas unchajtubßenex? Tan
yeßk etxim etiqßo bßen. Yeßk iqßobß

epuaj. Utz yitß kaß tzumul koj
epel xaabß etiqßo.— Texhtuß.

Motx tal ech tzaß: —Yeßxhkam
maßj kuyaßta.— Texhtuß.

36 Tal u Jesuus te ech tzaß:
—Pek aatz cheel, abßiste ex atil
etxim, iqßotaj. Iqßotaj tatibßal
epuaj. Utz oj yeßk echßichß,
kßayitaj vechakeßt utz, loqßtaj
maßl etetz. 37 Tan nival sete aas
ministeer itzojpu u kam viß vaßl
tzßibßamal nital ech tzaß: «Aß
vetkamku xoßl aa paav.» Chia.
Tan kajay qßu kam qßußl tzßibßa-
malka viß nitzojpeß.— Texhtuß.�

38 Motx tal qßu chusulibß te
ech tzaß: —KuBßaal, atil kaßvaßl
chßichß tzaß.— Texhtuß.

Tal u Jesuus te: —Aßtzii,
chuspia.— Texhtuß.

Viqßilat isikßlet Tioxh u Jesuus

tu u peß Getsemanii

39 Motx tek kßasußl. Bßen viß u
muunte vaßl Olivo, ech nal chituß
nichißaneß. Antu qßu chusulibß
xamich tiß. 40 Aatz opon tziß, tal
u Jesuus ech tzaß: —Qßilataj
sikßletaj Tioxh, ech yeßk laßokßex
vatz u paav.— Texhtuß.

41 Ech elbßen kßatz qßul
ichusulibß. Najaß koßn yaßka. Echil
el kßatza jankßal sayaßk maßl
sivan kßonel bßen tu qßabß. Ech

pecheßi. Utz iqßila isikßle Tioxh.
42 Tal ech tzaß: —Tateey, oj
sasaßa yeßk sapaalin tu u mam
tzaßl tzaß. Bßan vatxumbßal, yitß aß
koj sapaal u vetz.— Texhtuß.

43 [Ech ul maßl aanjel kßatza.
Aß kßaskußl tu Amlika utz, ul taqß
ixamlil. 44 Tan atich tu txumußm
tu peena u Jesuus. Utz tiira atich
chit ok yakßil taqßo tiß iqßilal
isikßlel Tioxh. Kaana ichßaap
itzßaß, echaß ichßaap kuß kaj vatz
txßavaß.] 45 Taßxh yaß iqßilat
isikßlet Tioxh, ul kßatz qßul
ichusulibß. Utz vatchich koßn tu
txumußm.

46 Tal tek te ech tzaß:
—¿Kantuß nevateß? ¡Lakpojex utz,
qßilataj sikßletaj Tioxh! Ech yeßk
laokßex vatz paav.— Texhtuß.

Vitxayax u Jesuus

bßanax tu qßu fariseo

47 Tuul ankoßxh nichiyoloneß,
opon unjolol tenam. Aß bßaxaich
siatz vaßl Judas ibßii, maßl tu
kabßlaal qßu chusulibß. Ech xaan
opon kßatz u Jesuus, itzßutzßa.
48 Utz tal u Jesuus te ech tzaß:
—Judas, ¿tu maßl tzßutzß nokksav
u Kßaola vaßl bßennaj koßn
aanima tiqßabß qßu txayol?—
Texhtuß.

49 Ech taßxh til qßu chusulibß
kam vaßl sißchbßanlu te, motx tal
te ech tzaß: —KuBßaal, ¿satz
kutzokß tu chßichß?— Texhtuß.

50 Ech aatz maßl te, itzokßeßl
sebßal ixichin maßl u taqßonom u
qßesal oksan yol vatz Tioxh.

51 Tal tek u Jesuus te ech
tzaß: —¡Aqßtajka, yeßxhkam

sebßan te!— Texh te. Ech
ikanoßk vixichin u aqßonom, ißan
bßaßn te.

52 Utz ech tal tek u Jesuus tu
qßußl opon tiß tiqßoleß, ayaß qßu
qßesal oksan yol vatz Tioxh, qßu
qßesal sol xeen tetz vikuentail u
totztioxh utz, tuchß tu qßu qßesal
qßatol tzii. Tal ech tzaß: —Ayaßl
kala itxayax maßj elqßom nebßan
ve. Tan iqßomal echßichß tuchß
etzeß. 53 Kßuxh jun qßii nichvatin
texoßl tu viqßanalil u totztioxh,
nichunchusex utz, yeßt ok eqßabß
viß tiß untxayleß. Pek anal cheel
tan, ech chit sebßaneß. Tan ulyu u
tiempo, tiß tiqßot tibß iyakßil u
tioxhil maalo.— Texhtuß.

U teesat tibß u Luß tuul

aas tootzaj u Jesuus

54 Ech motx itxaytaß. Tiqßo
kßasußl. Utz aß tiqßov bßen tu
atibßal xeß u qßesal oksan yol vatz
Tioxh.

Tuul aatz u Luß tan, xamich tiß
tzian. 55 Utz motx toksa xamal
vatz qßanal; kßujeß ok sitziß. Antu
u Luß kßujeß tixoßl majte. 56 Ech
ilax iatz u Luß tu maßl u kßulanal
aas kßujlich tziß xamal. Tii isaji
utz, tal tu xoßl ech tzaß: —Antu
atich ok kßatz u Jesuus vaßl
tziß.— Texhtuß.

57 Pek aatz u Luß tan, teesa
tibß tuul. Tal ech tzaß: —Ixoj, yeß
vootzaj abßil naaleß.— Texhtuß.

58 Bßiil koßxh paj tuul, ilax tu
vaßte. Utz tal ech tzaß: —Ant axh
imol majte.— Texhtuß.

Tal u Luß ech tzaß: —Vinaj, yitß
in koj.— Texhtuß.

59 Ech kamal maßl oora tuul,
vaßt paj aanima nichtxakbßaßn
talax ech tzaß: —Nojchit antu
vaßl atich ok kßatz u Jesuus atziß.
Tan aa Galilea.— Texhtuß.

60 Tal u Luß ech tzaß: —Vinaj,
yeß vootzaj kam naaleß.—
Texhtuß.

Ech tuul ankoßxh tereßn nich-
iyoloneß, oqß u bßaal tßel.

61 Uncheeß aatz u kuBßaal
Jesuus, ipilqßu tibß; isaji u Luß.
Utz aatz u Luß tan, ul viyol u
kuBßaal sikßußl vaßl tal te ech tzaß:
—Aatz yeßsaj toqß u bßaal tßel, ox
pajul maßt aaltaß aas yootzajin.—
Texhtuß.

62 Ech ipaal elußl u Luß tiß
elußl u qßanal utz, itzßejeßl maßl
mam oqßel.

U teesal iqßii u Jesuus

ißan qßu txayol tetz

63 Ech aatz qßu vinaj qßußl
nichxeen u Jesuus, xeßt motx
ißanbße. Utz nichiqßoseß. 64 Motx
itxßut iatz tu bßußj. Utz motx
ipaqßoßk ivatz. Ech nichichßoti te
ech tzaß: —¿Ala abßil vetpaqßon-
okßaxh?— Chu te. 65 Ech sibß
tereßn koßxh kam nichtal te.
Yoqßel nichißaneß.

Vichßotp itziß u Jesuus

66 Aatz qßiilich tekußen, motx
imol tibß qßu qßesal qßatbßal tzii
xoßl qßu Israeel, tuchß qßu qßesal
oksan yol vatz Tioxh utz, tuchß

qßu aa txumbßal tiß u oßtla
mantaar. Ech tiqßo ul u Jesuus tu
vaßl molichku tibß qßu qßesala. Tal
te ech tzaß: 67 —¿Axh tzik
viTxaaom u Tioxh? Al qe.— Texh
te.

Tal u Jesuus te ech tzaß:
—Kßuxh: «In chituß.» Chajin sete,
saßkojenima tziß. 68 Utz kßuxh
kam sunchßoti sete, saßkojetzaqß-
bßeßin tziß. Utz saßkojechajpußin
majte. 69 Pek aatz taabßaßbßen
tzaß, saßnalkßujeß u Kßaola vaßl
bßennaj koßn aanima, tisebßal u
Mam Tioxh tu u tijleßm.— Texh
u Jesuus.

70 Ech sikajayil motx tal ech
tzaß: —Loqß ¿axh chixh vikßaol u
Tioxh?— Texhtuß.

Tal u Jesuus te ech tzaß:
—Ayaß vaßl netaleß tziß.—
Texhtuß.

71 Motx tek tal ech tzaß si-
kajayil: —¡Kam tereßn yol ni-
kusavsa! Tan ¡vetqabßilaß! ¡Titziß
vetelka!— Texhtuß.�����

Vixochax u Jesuus vatz u Pilato

23 1 Uncheeß ech tek motx
ikßasußl qßu aanima si-

kajayil. Utz tiqßo bßen u Jesuus
vatz u Pilato. � 2 Ech xeßt motx
ixoch te ech tzaß: —Maßxh qillu u
vinaj tziß aas niteesa u kutenam
tu bßey. Utz nimaj ichool jaßmel
alkavaar tu u ijlenal Cesar.
ITxaaom u Tioxh aas nitaleß. Utz
ijlenal aas nital majte.— Texhtuß.

3 Aatz u Pilato tan, ichßoti tek
tu u Jesuus ech tzaß: —¿Axh tzik
vaßl soßokßaxh ijlenal xoßl qßu
Israeel tzaß?— Texh te.

Tzaqßbßu u Jesuus ech tzaß:
—Ayaß vaßl naaleß tziß.— Texhtuß.

4 Tal tek u Pilato tu qßu qßesal
oksan yol vatz Tioxh, tuchß tu
qßu tenam ech tzaß: —Yeßk maßj
paav nunchabßa kßatz u vinaj
tziß.— Texhtuß.

5 Pek taßxh txumich tu qßu
tenam tal ech tzaß: —Nißan
txabßkin qßu aanima taqßo. Aß
xeßtik kßasußl ichusun tikuenta
Galilea utz, ulyu ichusun tu
kajay ikuenta u Judea majte
tzaß.— Texhtuß.

6 Uncheeß taßxh tabßi u Pilato
aas ok u Galilea tuul, ichßoti
tekußen aas aa Galileaich tzik u
Jesuus. 7 Utz taßxh tabßit inujul
aas aa Galileaich, ech ichaj bßen
xeß u governadoor tu Galilea
vaßl Herodes. Tiempo chit atich
opon tu qßu qßii tu Jerusaleen
tziß.

Vixochax u Jesuus vatz

u governadoor Herodes

8 Ech txuqßtxun chit u
Herodes aas tiltu u Jesuus. Tan
ootich koßxh tuul aas nichtachva
tilaxeß. Tan maßtich tabßit sibßal
kam tiß u Jesuus. Ech nichisaßa
aas sißan maßj txaichil u Jesuus
siatz. 9 Ech sibß koßxh kam nich-
ichßoti u Herodes tu u Jesuus.
Loqß nichkojitzaqßbße. 10 Tuul
atich qßu qßesal oksan yol vatz
Tioxh, tuchß qßu aa txumbßal tiß u
oßtla mantaar. Techalich motx

ixochtaß. 11 Ech tek eesal iqßii u
Jesuus tu u Herodes. Aß imol qßul
isol. Utz xeßt motx ibßanbße. Motx
toksa maßl u techalla oksaßm
kßatza, tetz ijlenal. Utz qßaav
ichaj bßen vatz u Pilato.
12 Uncheeß ißan tek bßaßn u Pilato
tuchß u Herodes tu qßu qßii tziß.
Tan jolol atich ok ixoßl bßanel.

Vitzßejax yol tiß u Jesuus

aas sakami

13 Aatz tek u Pilato, motx
imol qßu qßesal oksan yol vatz
Tioxh. Ant imol qßu qßatol tzii
utz, tuchß qßu tenam majte.
14 Tal te ech tzaß: —Vetetiqßo ul
u vinaj sunvatz tziß. Bßanol
txabßkin aas netaleß. Pek vetun-
chßotil itziß sevatz utz, yeßk ipaav
nivil tiß vaßl vetexochva tziß.
15 Nikoßxh u Herodes maßkoj-
chabßan tu paav tan, vetiqßaavix-
salußl. Yeßxhkam maßj vetißanlaß
aas sikßuloßk tiß sakami. 16 Pek
sakoßnval itzßußmaleß, ech sun-
chajpu.— Texhtuß.

17 [Ech nichichajpu maßl
preexhu u Pilato tu qßu tenam
chajpaj nimla qßii.]

18 Ech aatz qßu mam tenam
tan, maßl chit motx ijeß iviß tal
ech tzaß: —¡Paaloj el u vinaj tziß!
Utz ¡aß sachajpu u Barrabaas!—
Texhtuß.

19 Aatzich u Barrabaas tziß,
atich kuß tu tzeß tiß ilakax
txabßkin tu tenam utz, tiß
yatzßoßm majte.

20 Ech qßilal paj unpat qßu
tenam tu u Pilato. Aßich isaß
sichajpu u Jesuus.

21 Pek motx koßn paj qßaav
qßeqßuni, tal ech tzaß: —¡Aqß jeß
vatz kurus! ¡Aqß jeß vatz kurus!—
Texhtuß.

22 Titoxpaj tekußen tal u
Pilato te ech tzaß: —¿Kantuß?

¿Kam paav vetißanlaß? Tan yeßk
maßj paav nivil kßatza aas sikßu-
loßk tiß sakami. Pek sakoßnval
itzßußmaleß, ech sunchajpu.—
Texhtuß.

23 Aatz qßu aanima tan, taßxh
txumel taqßo niqßeqßuneß. Aß imol
qßu qßesal oksan yol vatz Tioxh
nichijaj ijeß vatz kurus. Ech paal
chit tetz tu qßul iqßeqßuneß.
24 Ech taqß tek tzii u Pilato tiß u
Jesuus tan, aß vaßl nichijaj qßu
tenam. 25 Utz ichajpu u preexhu
vaßl atich kuß tu tzeß tiß ilakax
txabßkin utz, tiß yatzßoßm. Tan aß
vaßl alax ichajpul tu u tenam.
Pek taqßka u Jesuus tiqßabß.

Vijeß u Jesuus vatz kurus

26 Ech tiqßot bßen. Utz tiempo
chit ikßul maßl u vinaj tu bßey
aalich tul jaßjtzeß, Xhim ibßii, aa
Cirene. Ech tijat u kurus taqßo.
Xamich ok tiß u Jesuus. 27 Mam
tenam xamich tiß tuchß ixoj
majte. Vaßlich toqßeß utz, vaßl tal
tu txumumla chaj yol tiß u
Jesuus. 28 Pek aatz u Jesuus tan,
ipilqßu tibß utz, tal tu qßu ixoj ech
tzaß: —Ixoj aa Jerusaleen, yeß
koßxh oqßex viß. Pek aß setoqßle jeß
etibß. Utz aß setoqßle qßul etitzßin.
29 Tan saßnalul tiempo tzaßl. Utz

setal ech tzaß: «Chißbßebßal tetz
qßu ixoj qßußl yeßk titzßin nicheeaß,
qßußl yeßk nitxaß nichee kßatza
utz, yeßn chßußl ichßuß.» Chajex.
30 Utz tu tek u mam tzaßl saßtek-
etal tu qßu muunte ech tzaß:
«Kußojex qiß.» Chajex te. Utz setal
tu qßu peepu: «Mujtajoß.» Chajex
te.�

31 Tan oj ech iveet u jikomla
vinaj nißan qßu aanima tziß vaßl
echaß chaxa tzeß, aß chixh yitß
techal iveet qßu qelolla chaj
aanima saveeti, qßußl echaß tzaji
tzeß.— Texhtuß.

32 Antu iqßol bßen majte
kaßvaßl aa paav. Ela sayatzßpu
tuchß u Jesuus. 33 Ech aatz
motx opon tu u lugaar vaßl
Tatibßal Bßajil Viß, taqß jeß u
Jesuus vatz kurus. Aß imol qßu
aa paav. Maßl tisebßal utz, vaßt
timax.

34 Tal tek u Jesuus ech tzaß:
—Tateey, kuya tan, yeß tootzaj
kam nimotxißaneß.— Texhtuß.

Ech ißan maßl saach qßu sol tiß
u toksaßm aas abßil lasuertiin
tala. 35 Aatz qßu tenam nich-
motxisajineß. Utz antu qßu qßatol
tzii nicheesan iqßii, tal ech tzaß:
—¡Teesa unjot aanima tu tzaßl,
pek teesa tibß majte qabßi, oj
nojchit aß u Cristo, viTxaaom u
Tioxh!— Texhtuß.

36 Aatz qßu sol, taqß minaagre
te. Utz nichteesa iqßii majte.
37 Motx tal te ech tzaß: —¡Oj
nojchit axh u tijlenal qßu Israeel,

eesa jeß iibß sajunal qabßi!— Texh
te.

38 Utz tzßibßamich jeß maßl u
yol tibßa iviß tu yolbßal griego, tu
yolbßal latiin, tuchß tu yolbßal
hebreo. “�� � ������� 	
�� ���

������ ����.” Chia. �

39 Aatz maßl tu qßu aa paav,
qßußl atich jeß vatz kurus, nich-
teesa iqßiiß u Jesuus ech tzaß: —¡Oj
axh viTxaaom u Tioxh, eesa jeß
iibß vatz u kurus tziß qabßi! Utz

¡eesaßoß majte!— Texhtuß.
40 Tzaqßbßu vaßt u aa paav.

Iyaa bßen vimol. Tal ech tzaß:
—Yeßxh bßoj nikojaxoßva Tioxh
kßuxh ant axh atoßkßaxh tu u
choobßal paav tzaß. 41 Aatz oß,
nojchit tinujul nikuchooeß kam
vaßl bßanel qaqßo. Pek aatz aß tziß
tan, yeßk maßj paav vetißana.—
Texh tu vimol.

42 Ech ankoßxh u aa paav tziß
tal tu u Jesuus ech tzaß:
—Jesuus, luulsaßin sakßußl aas
loßokßaxh tu vaQßesalail.—
Texhtuß.

43 Tal u Jesuus te ech tzaß:
—Nißxhtekßval see, cheel saßatin-
axh sunkßatza tu u techalla
atinbßal.— Texhtuß.

Vikam u Jesuus vatz kurus

44 Ech aß chit chaqßaannajich
qßii, ok aqßbßal tu kajay u vatz

amlika txßavaß. Anal eli aas ißan
alas 3 kußqßii. 45 Yaß vitxijtxun u
qßii tziß. Utz tzilmu tuul u liikin
bßußj tinikßa vaßl liiumich paal tu
u totztioxh. � 46 Ech qßeqßun u
Jesuus, tal ech tzaß: —¡Tateey,
nivaqßka u vaanxelal taqßabß
tzaß!— Texhtuß. Ech taßxh veet
tala, kami. �

47 Taßxh tek til u qßesal sol
aas kam vaßl tal u Jesuus aas
ikameß, toksa tek iqßii Tioxh. Tal
ech tzaß: —¡Nojchit jikomla vinaj
u vinaj atziß; yeßk ipaav!—
Texhtuß.

48 Ech aatz u mam tenam
opon tiß isajil u kam uchi tziß,
motx ilaa taanima tu txumußm.
Ech motx qßaavkßasußl. 49 Pek
aatz kajay qßußl tootzajich tibß
tuchß u Jesuus, nichisaji kßasußl
qßu kam tzian qßußl uchi tziß.
Antu qßu ixoj qßußl aß xeßtik
ixambßu tiß tu Galilea.

Vimujax u Jesuus tu u Xhep

50 Uncheeß atich maßl u vinaj,
Xhep ibßii. Utz aa Arimateaich
tikuenta Judea. Jikom utz,
bßaßnla vinaj. Antu atich tijleßm
xoßl qßu qßesal qßatbßal tzii xoßl
qßu Israeel. 51 Nichichßia u
tulebßal viQßesalail u Tioxh. Utz
yitß antu koj tal iyol tiß inukßax
vikam u Jesuus. 52 Ech bßen xeß

213 U Lucas 23

� 23.38 Aatz nichißan u qßatbßal tzii tu Roma aas nichiyatzß maßj aa paav utz,

nichitzßibßal vipaav u aa paav tiß maßl u aqßen. Ech nichilaauxhil ok tiß u

kurus tibßa viviß u aa paav.
� 23.45 Choktaj u Eexodo 26.31-33; u Croonicas II 3.14; Qßu Hebreo 6.19.
� 23.46 Choktaj u Salmos 31.5. Aatz qßu aanima laauxhimal ok vatz kurus

utz, jiqßmichil ikameß tan, yeß nikan ijiqßax u kajiqß bßaßnil.

u Pilato, ex ijaj vichißl u Jesuus
te aas simujeß. 53 Ech ex tiqßo
kußl vichißl u Jesuus vatz kurus.
Ibßachoßk tu maßl u liikin bßußj.
Utz toksa tu maßl u jul vatz sivan
bßanichnale. Yeßsajich tok maßj
kamnaj tuul. 54 Aß chit ißan tu u
qßii aas nichißankeßl tuch qßu
aanima tan, ech tekoßn qßejal u
ilanbßal qßii.

55 Ech aatz qßu ixoj qßußl aß
xeßtik ixambßu kßasußl tiß u Jesuus
tu Galilea, xambßu bßen tiß u
Xhep majte. Utz tila kanißch
tatinka vichißl u Jesuus bßanax tu
u mujbßal.

56 Ech qßaavkßasußl qßu ixoj
tziß. Motx ex ißan tuch txßumqßix-
sabßal tuchß tzßakabßal. Utz motx
ilan tu ilanbßal qßii, kam echaß
nital u oßtla mantaar.������

U qßaavtitzßpu u Jesuus

24 1 Pek aatz ißan tu u
bßaxa qßii tetz u

xhemaana, tiira qßalaßm motx
bßen qßu ixoj tu u mujbßal tetz u
Jesuus. Iqßomich u txßumqßixsa-
bßal taqßo vaßl aß motx bßanon
tucheß. Utz bßen unjot ixoj tiß.
2 Utz aß tek motx tila aas maßt
iyikul u sivan, u jupbßal itziß u jul
vaßl mujichku u Jesuus. 3 Ech
motx okoßp tu u mujbßal, pek yeß-
kanich vichißl u kuBßaal Jesuus.

4 Tuul sotznajich ikßußl tu u kam
tziß, yeßk talcheß chee kaßvaßl
vinaj siatz txakliche. Ribßkin saj
oksaßm. 5 Ech xoßv qßu ixoj taqßo.
Motx tek taqß kuß ivatz vatz
txßavaß.

Alax te ech tzaß: —¿Kam tokeß
nechok xoßl kamnaj u Jesuus vaßl
itzßlele? 6 Tan yeßxhkaßt tzaß.

¡Qßaav itzßpia! Ulsataj sekßußl vaßl
tal sete aas atich tu Galilea.
7 Tan tal ech tzaß: «Ministeer chit
saßaqßax kuß tiqßabß qßu aa paav u
Kßaola vaßl bßennaj koßn aanima.
Ech sataqß jeß vatz kurus. Loqß sa-
qßaavitzßpu titoxvaß qßii.» Chia.—
Texh qßu vinaj. 8 Ech ul viyol u
Jesuus sikßußl qßu ixoj tziß.

9 Utz motx kßasußl. Yakich ex
tal u bßaßnla yol tu junlaal qßu
chusulibß utz, tuchß tu tereßn qßu
aanima imol majte. 10 Aß qßu
ixoj tzaß qßußl ex alon qßu yol tu
qßul ichaj u Jesuus: u Liß aa
Magdala, u Xhiv, u Liß vinan u
Jacobo utz, tuchß tereßn ixoj.�

11 Pek yeßt koßn nimal viyol qßu
ixoj. Tan echaß iyol elnaj tu bßey
siatz.

12 [Pek aatz u Luß, jutzin
ibßen tu vaßl mujlik u Jesuus. Utz
sajin okoßp tuul. Aß texh til qßu
bßußj atichka. Ech tiira sotz ikßußl
tu vaßl maßtich tucheß. Qßaavbßen
otzotz.]

� 23.56 Choktaj u Eexodo 20.10.
� 24.10 Nichtalax “chusulibß” tiß kabßlaal qßu vinaj xamich tiß u Jesuus tu

bßiil u tiempo atich u Jesuus vatz txßavaß tzaß. Ayaß u yol “discípulo” tu

kastiya. Pek aatz tek maßtich iqßaavbßen u Jesuus tu Amlika, nichtalax

“apóstol” tiß qßul ichusulibß; “ichaj” chu u tokebßal tu u yolbßal griego. Ech

tokeß “ichaj u Jesuus” chu tu kuyolbßal.

Vichee u Jesuus vatz kaßvaßl

qßul ichusulibß tu bßey Emauus

13 Pek aatz ißan kaßvaßl qßu
niman tetz u Jesuus tu u qßii tziß,
aalich ibßen tu u tal tenam
Emauus, vaßl junlaal kiloometro
ixoßl tuchß u Jerusaleen. 14 Nich-
motxiyol kajay qßu kam tibßilaj
qßußl maßtich tuch tiß u Jesuus.
15 Ech tuul koßxh nichmotxitxay
tibß tu yol tiß qßu kam, xaan opon
u Jesuus kßatza. Utz elaich tek
ibßen tuchß. 16 Pek yeßt til iatz oj
aß u Jesuus. Mujax iatz tu u
Tioxh. Yeßt aqßax tzii te
satootzaji.

17 Tal u Jesuus te ech tzaß:
—¿Kam qßußl neyol setibßilaj,
tuul nexaaneß utz, kantuß ne-
txumuneß?— Texh te. 18 Utz
aatz maßl te, ayaß vaßl Cleofas
ibßii, tal tu u Jesuus ech tzaß:
—¿Kamal axh texh u puera
aanima tu u Jerusaleen tzaß aas
yootzaj kam vaßl uch tu u tenam
tu qßu qßii tzaß?— Texh te.

19 Tal tek u Jesuus te ech
tzaß: —¿Kam uchi?— Texhtuß.

Motx tal ech tzaß: —U kam
tiß u Jesuus aa Nazareet. Tan
maßl techalla vinaj alol tetz u
yolbßal Tioxh, aas aqßel iviß qßu
kam nißaneß. Utz aqßel iviß
itxumbßal tu u Tioxh tiyolon
vatz qßu aanima. 20 Pek alax
ikam tu qßu qßesal oksan yol
vatz Tioxh, tuchß qßu kuqßatbßal
tzii. Taqß jeß vatz kurus.
21 Oxvaßx qßii cheel tuch qßu
kam tzaß. Utz kßujlich kukßußl tiß
aas aß vaßl saßeesan qßu Israeel

tikuenta qßu puera aanima.
22 Utz aal vetpajisotzsal kukßußl
unjolol qßu ixoj tu kuxoßl. Tan
motx bßen tu u mujbßal tetz
maßit tiira qßalaßm. 23 Pek tila
yeßkanich vichißl, motx qßaavi.
Utz tala aas motx til unjolol
aanjel majte. Utz alax te tu qßu
aanjel aas itzßlel u Jesuus.
24 Ech bßen tek unjolol qßu
kumol tu u mujbßal tetz majte.
Utz echat koßxh motx tila kam
vaßl tal qßu ixoj tziß. Loqß yeßt
motx til u Jesuus.— Texh te.

25 Uncheeß tal tek u Jesuus
te ech tzaß: —¡Txoxkin! ¿Tiira
yeßxh nenima tzik jankßal qßu
kam alel tu qßu alol tetz u
yolbßal Tioxh? 26 Tan ministeer
chit sapaal viTxaaom u Tioxh tu
qßu kam bßaxa tziß. Ech nal
soßok tu u techalla tijleßm.—
Texhtuß.

27 Ech xeßt tal inujul te kam
vaßl nichtal u Yolbßal Tioxh tiß. Aß
xeßtik kßasußl tu vaßl alich tu u
Moisees. Utz tal kajay qßußl alich
tu qßu alol tetz u yolbßal Tioxh
majte.

28 Ech motx tek opon tu u tal
tenam. Utz ißan u Jesuus aas
sißchkoßnpaal yakloj tiloneß.

29 Pek motx ißan yaßl aas
sakaa tzixeß. Tal te ech tzaß:
—Kaaen quxeß. Tan kußy qßii,
sotzyu texh saj.— Texh te. Ech
atinka tzixeß.

30 Utz aatz atich tek vatz
meexha tuchß, itxay u kaxhlaan
txßix u Jesuus tiqßabß. Ijaj bßaßnil
tu u Tioxh tiß. Ijatxa utz, motx
taqß tetz. 31 Ech nal tek til iatz

aas aß u Jesuus. Pek isotzsa koßn
tibß u Jesuus siatz.

32 Nichtekmotxtal tibßilaj ech
tzaß: —¡Nojchit aß i atziß!

¡Nimnaßl tan, tiira itxay qaanima
qßul iyol nichtal qe tu bßey aas
nichtal u Yolbßal Tioxh vaßl
tzßibßamalka!— Texhtuß.

33 Ech ankoßxh tu u oora tziß,
motx qßaavbßen tu Jerusaleen.
Utz til junlaal qßu chusulibß
molich tibß tziß tuchß tereßn
aanima.

34 Nichmotxtal ech tzaß:
—¡Nojchit qßaav itzßpi u kuBßaal
atziß! Tan ¡ilaxyu tu u Xhim
tziß!— Texhtuß.

35 Ech aatz kaßvaßl qßu vinaj,
qßußl ilon u Jesuus tu bßey, motx
tala kanißch motx tiltaß aas aß i,
aß chituß aß ijatx u kaxhlaan
txßix.

Vichee u Jesuus

xoßl qßul ichusulibß

36 Tuul koßxh nichmotxiyolon
tiß qßu kam tzaß, yeßk talcheß
txakeß u Jesuus tixoßl. [Utz tal
ichajlichil ech tzaß: —At koj u
paas tetaanima.— Texhtuß.]

37 Ech motx kaa taanima utz,
xoßvi. Tan kamal tioxhil kam
nichtileß tala. 38 Pek tal u Jesuus
te ech tzaß: —¿Kam tokeß aas
nexoßveß? Utz ¿kantuß nekaßtziiun
tetaanima? 39 Pek sajitaj qßul
unqßabß tzaß etileß, tuchß qßu vajan
tziß. Tan in atkoßxhtuß. Kantaj-
okßin utz, sajitajin. Tan aatz maßl
tioxhil kam, yeßk ichißl utz, yeßk
ibßajil, echaß qßu vetz atile tzaß.—
Texhtuß.

40 [Ech tuul nichtal qßu kam
tzaß, ikßuch qßu takßonbßeßm te
qßul tiqßabß tuchß tu tajan.]
41 Pek yeß nichmotxinima tu
txuqßtxunchil; tzßejxinajich
ikßußl.

Ech tal tek u Jesuus ech tzaß:
—¿Atil tzik bßoj echbßubßal tzexeß
tzaß?— Texhtuß. 42 Ech aqßax
bßiil bßolich txay te tuchß unpeßlel
taßl kabß tu tiß. 43 Ikßula utz,
techbßu siatz.

44 Tal paj chit u Jesuus te
ech tzaß: —Aß qßu yol qßußl val
sete atziß aas yeßsajich unkameß.
Tan ministeer chit satzojpu qßu
kam tzßibßamal viß tu vimantaar
u Moisees, tuchß qßu kam
tzßibßamalka tu qßu alol tetz u
yolbßal Tioxh utz, tuchß qßußl
tzßibßamal tu u Salmos Tioxh.—
Texhtuß.

45 Ech paxsal tek itxumbßal
tu u Jesuus. Ech tootzaji vatzsaj
kam u tokebßal u Yolbßal Tioxh
tzßibßamalka. 46 Tal te ech tzaß:
—Ech chit vaßl tzßibßamalka tiß
viTxaaom u Tioxh aas saßchit-
kami. Loqß saqßaavitzßpu xoßl qßu
kamnaj titoxvaß qßii alel. 47 Utz
tu vibßii sapaxk itziiul aas sa-
motxikßaxa qßul ipaav kajay
tenam. Kajay aanima samotxa-
bßin u kuybßal paav. Aß saxeßtik
bßen tu Jerusaleen. 48 Ech se-
txakbßaß etibß tiß talax qßu kam
tziß tan, etila etabßi. 49 Utz
sunchaj kßasußl u Tioxhla
Espiiritu setiß vaßl alel sete tu
vunTat. Pek atojex tu
Jerusaleen tzaß. Analen labßenex
aas maßt ekßultu veyakßil

vetijleßm vaßl sakßasußl tu
Amlika.— Texhtuß.

Vibßenjeß u Jesuus tu Amlika

50 Ech tiqßot kßasußl qßu
chusulibß u Jesuus tu Jerusaleen.
Tiqßo bßen tu Betaania. Utz taqß
jeß qßul iqßabß tibßa, ijaj bßaßnil tiß.
51 Pek tuul koßxh nichtaqß kuß u

bßaßnil tiß, elbßen kßatza; iqßol jeß
tu Amlika.

52 Uncheeß motx toksa iqßii u
Jesuus. Ech motx tek qßaavußl tu
Jerusaleen. Techalich motx
itxuqßtxuneß. 53 Ech tzukßel
nichimol tibß tu viqßanalil u totz-
tioxh. Vaßlich toksat iqßii Tioxh.
Aßi.

QßU BßAßNLA CHAJ CHUSBßAL

TETZ U JESUUS ITZßIBßA U XHAN

Yol tiß u uß tzaß

Aatz u uß tzaß, aß tzßibßan u Xhan, vikßaol u Zebedeo. Ayaß maßl u vinaj

Israeel. Arameo viyolbßal utz, nitalcheß aas oksan yolich vatz Tioxh u Xhan

tziß. Utz aßich maßl tu qßu chusulibß xambßu tiß u Jesuus. Choktaj U Tio 10.2;

U Kuxh 10.25. Antich imol u tatzik, vaßl Jacobo utz, Santiago ibßii majte.

Oknajich u Zebedeo tuchß u tixoj Salome tiß inimal u Jesuus majte tziß.

Choktaj U Tio 27.56. Aatz u Xhan tziß, yeß nital jeß tibß oj aß tzßibßan u uß

tzaß, pek tiira nimnaßl aas aß tzßibßan. Nitalcheß aas aßich vichusulibß u Jesuus

vaßl tiira maas xiak. Utz aßich u chusulibß majte vaßl tiira tii u Jesuus tiß. Yeß

ootzajibße kam chit tuul itzßibßa utz, til itzßibßava. Loqß nitalcheß aas tixoßl

qßu yaßbß 90 — 95 m.t.J. Nitalcheß txaypinajich u Xhan tu u Isla Patmos aas

itzßibßat u uß tzaß.

Aatz u uß tzaß, kalabß jalbßal tibß tuchß tereßn qßu uß itzßibßa unjot qßu

chusulibß, echaß U Tio, U Kuxh tuchß U Lucas.

Aß ibßoßqßol nital u Xhan aas iTxaaom Tioxh u Jesuus, iKßaol Tioxh, taßxh

u Chitol tetz qßu aanima tu paav utz, Aqßol Tiichajil tu bßenqßii bßensaj.

Choktaj U Xhan 20.30-31.

Aß u jatxbßal tibß qßu yol tu u uß tzaß.

1) 1.1-18 Unjolol yol tiß u Jesuus.

2) 1.19—12.50 Niyolon tiß vichusun u Jesuus tuchß tiß u tijleßm aqßax

tu u Tioxh.

3) 13.1—21.23 Niyolon tiß vipaal u Jesuus tu tzaßl, vikameß utz, u

qßaavtitzßpeß.

QßU BßAßNLA CHAJ CHUSBßAL

TETZ U JESUUS ITZßIBßA U XHAN��

U tatin u Jesuus

tuchß u Tioxh tibßilaj

11,2 Atich nal u Aqßol Tiichajil
kßatz u Tioxh xeß qßii xeß saj.

Tioxh tatineß.�

3 Tiß kßuxh chee qßu kam kajayil
qßußl atile. Utz yeßt chee qßu kam
koj tziß aas yitß koj tiß.
4 Ayeßn u tiichajil tzixeß.
Utz aatz u tiichajil tziß, echaß

txijtxubßal.
Aß nikßuchun u bßey tu qßu

aanima.�

5 U txijtxubßal nitxijtxun xoßl
qßu aanima
qßußl atil tu uken vatz Tioxh
tu u vatz amlika txßavaß tzaß.

Utz yeßxhkam nitxßolax imajax
itxijtxun tu u uken.

6 Uncheeß atich maßl u vinaj
Xhan ibßii. Chajax tu u Tioxh.

7 Utz aß ul taleß aas aß u txij-
txubßal u Jesuus kßasußl xeß
Tioxh. Ech kajay saniman u
Jesuus tiß qßul iyol. 8 Utz aß koj u
txijtxubßal u Xhan; pek alol koßn
tetz itziiul u txijtxubßal.

9 Tan ul u Jesuus tu u vatz
amlika txßavaß tzaß.

Ayaß u nojla txijtxubßal tetz
kajay qßu aanima.

10 Utz atin tu u vatz amlika
txßavaß tzaß.

Utz tiß kußen kßuxh veet u vatz
amlika txßavaß.

Pek aatz qßu aanima tu u vatz
amlika txßavaß,

yeßt tootzaji aas aß vaßl uli.
11 Tiß qßu tetz ulka.
Pek yeßt koßn kßulax tu vitenam.
12 Pek taqß tijleßm kajay
qßußl kßulun,
qßußl motx niman vibßii.

219 U Xhan 1

� 1.1 Nitalax “Aqßol Tiichajil” tiß u Jesuus tzaß tan, aß vaßl cheesan qßu kam

kajayil. “Verbo” chu teßl tu kastiya tan, tiß viyol u Jesuus chee qßu kam. Aatz

u tokebßal tu u yolbßal hebreo utz, “yol” chu u tokebßal. Choktaj u Geenesis

1.1-26. Nipajikßam tiß viyol u Tioxh, kßuchbßal tetz vitxumbßal u Tioxh.

Choktaj u Salmos 33.4; 119.89. “Aqßol tiichajil” chu tiß u Jesuus majte tan,

eesanal tu paav; aqßol tiichajil vatz Tioxh. Aß aa yol abßil sakßulax okoßp tu

Amlika. Choktaj u Geenesis 1.1-3; u Salmos 33.6; 107.20; u Proveerbios

8.22-31.
� 1.4 Aatz qßu yol “txijtxubßal” tuchß “tiichajil” nital u Xhan tu u uß tzaß, aß

nital u tatin u aanima aas itzßlel kßatz u Tioxh. Aatz qßu yol “uken” tuchß

“kamchil”, aß nitaleß aas yeßk u aanima kßatz u Tioxh; tzßejxinaj siatz

niyolonka.

Bßens kßaol imeßal Tioxh taqßo.
13 Utz yitß tiqßaqßal koj kajal

aanima
vibßen qßu aanima kßaol imeßal

Tioxh tziß.
Yitß titxumbßal koj chißl kßuxh

itzßpi utz,
yitß titxumbßal koj aanima.
Pek itxumbßal Tioxh.
14 Bßen koßn aanima u aqßol

tiichajil.
Atin tu kuxoßl.
Utz qil u mam itechalil,
echaß tijleßm maßl kßaola aas

taßxh maßl kßatz itat.
Techal qßu mam bßaßnil tzixeß

tuchß vinujul.

15 Uncheeß yolon u Xhan tiß u
Jesuus ech tzaß: —Aß vaßl val sete
atziß aas val ech tzaß: «Aatz vaßl
tul viß, bßaxaich sunvatz. Atich-
nale aas cheeßin.» Texhin.—
Texh u Xhan.

16 Utz kajay oß niqetzan kßatza
tiß u mam bßaßnil
vaßl ech koßxh ibßenaß.

17 Tan aatz u Moisees,
aß taqß u oßtla mantaar qe.
Pek ech koj u bßaßnil tuchß vinujul,
aß vetiqßon ul quxeß u Jesucristo.
18 Paat yeßxhabßil ilonnaj tetz u

Tioxh.
Pek u Kßaola nialon
inujul kam bßanel tu u Tioxh.
Tan taßxh u Jesuus
vaßl meero atil kßatza.
Utz aß ootzajin tetz viTat.

U taltu u Xhan

aas paalchu u Jesuus siiß

19 Uncheeß aatz ißan qßu qßesal
uqßaybßal xoßl qßu Israeel, ichaj
unjolol oksan yol vatz Tioxh
tuchß unjolol qßu levita. Motx
kßasußl tu Jerusaleen tiß en
ichßotil tu u Xhan ech tzaß:
—¿Abßil axh?— Texh te. �

20 Utz tzaqßbßel tu u Xhan, jik
chit tala. Yeßt txubßaßli. Tal ech
tzaß: —Yitß in koj viTxaaom u
Tioxh.— Texhtuß.�

21 Utz abßil paj te ech tzaß:
—¿Abßil axh uncheeß? ¿Axh tzik
u Elias?— Texh teßleß.

� 1.19 Aatz qßu qßesal uqßaybßal xoßl qßu Israeel, tiira atich sikßußl utz,

tootzajle aas saßchitßul maßl viTxaaom u Tioxh. Ayaß u “Cristo” utz,

“Mesías”. Tan ech vaßl alich tu qßu alol tetz u yolbßal Tioxh. Ech

nichmotxichßia viTxaaom u Tioxh tziß. Utz aatz tabßi qßu kam nichißan u

Xhan, oora motx tal ichßotileß aas matz yitß aß viTxaaom u Tioxh sißan

ijlenalil tal u Tioxh. Nichtaleß: —¿Abßil axh? ¿Kam iijleßm? ¿Yitß tzik axh

viTxaaom u Tioxh?— Chu te niyolonka.
� 1.20 Aatz u yol “Cristo”, tu u yolbßal griego. Aß nital u tijleßm maßl vaßl

sichaj u Tioxh tiß ijikomtixsal qßu aanima vatz Tioxh. Yitß bßii koj u yol

“Cristo” titiempo u Jesuus tziß. Echat koßxh u tokebßal u yol “Mesías” tu u

yolbßal hebreo. Aß nital u tijleßm maßl vaßl sitxaa el u Tioxh utz, sichaj tu u

vatz amlika txßavaß. Loqß aanima koßn aas nichtal qßu aa uqßaybßal vatz qßu

Israeel; yitß nojla Tioxh koj tatineß nitaleß.

Tzaqßbßu u Xhan utz, tala:
—Yitß in koj.— Texhtuß.

Utz alax paj te: —¿Axh tzik u
alol tetz u yolbßal Tioxh vaßl saß-
chitßuli?— Texh teßleß.

—Yitß iß.— Texhtuß.�

22 Utz alax paj te ech tzaß:
—¿Abßil axh uncheeß? Ech
seßnqal tu qßußl vetchajonoß.

¿Abßil axh saaleß?— Texh te.
23 Utz tal u Xhan ech tzaß:

—In vaßl tal u Isaias, u alol tetz u
yolbßal Tioxh, aas tal ech tzaß:

«Sajeß iviß tiß talax u yolbßal
Tioxh tu u tzßinlich tzaji txßavaß.
Utz sataleß: Jikomtixsataj
etxumbßal vatz u kuBßaal Tioxh,
echaß ijikomtixsal bßey siatz
sebßaneß. Chaj.» Texhtuß.—
Texh u Xhan. �

24 Aatz qßu chaj oponi tziß,
ichaj qßußl fariseo u tuqßaybßal.

25 Utz ichßoti paj tu u Xhan
ech tzaß: —Untzßoj yitß axh koj
viTxaaom u Tioxh, ¿kam tokeß
naßan vautisaar aanima tu aß

uncheeß? Tan nikoßxh axh koj u
Elias utz; nikoßxh axh koj u alol
tetz u yolbßal Tioxh vaßl sauli.—
Texh te.

26 Tzaqßbßel tu u Xhan ech
tzaß: —Tu koßn aß nunbßanvu
vautisaar aanima. Pek atil maßl
texoßl aas yeß etootzaj. 27 Ayaß
vaßl tul viß. Loqß bßaxal sunvatz
tan, atilnale. Utz sibß tijleßm
sunvatz. Aal yeß nikßuloßk viß aas
in chitol el ixaabß tu tajan.—
Texhtuß.

28 Aatz qßu kam tziß aß uchku
tu Betaabara, sala bßen u nimaß
Jordaan tu vaßl nichißanvu vauti-
saar aanima u Xhan.

U taltu u Xhan

aas paav ul teesa u Jesuus

29 Uncheeß tu tek vaßt qßii tuul,
ilax u Jesuus tu u Xhan. Aalich tul
kßatza. Utz tal tiß ech tzaß: —¡Atil
viTxaaom u Tioxh tzuta! vaßl aß
nikßam tiß maßl chelem karneßl
tan, sakam tiß teesal vipaav qßu
aanima tu u vatz amlika txßavaß.
30 Aß vaßl val sete atziß aas val ech

221 U Xhan 1

� 1.21 Aatz qßu qßesal uqßaybßal xoßl qßu Israeel, nichnaltil tu u

Deuteronoomio 18.15, 18 tuchß tu u Malaquias 4.5-6 aas sißchbßaxabß maßl u

alol tetz u yolbßal Tioxh vatz u tulebßal u Cristo. Utz u Elias vaßl

sißchqßaavitzßpu tikaßpaj nichtaleß. Oj yitß iß utz, kamal maßj qßu alol tetz u

yolbßal Tioxh vaßl mam ijleßm iqßomal taqßo tu u Tioxh nichmotxtaleß.

Pek xamtel tal u Jesuus aas yitß meero u Elias koj vaßl sabßaxabß ul siatz, pek

ayaß u Xhan, u bßanol vaustiismo. Aß tul u Xhan tu u bßaxa tulebßal u Jesuus.

Choktaj U Tio 17.10-12. Pek nipajtal u Yolbßal Tioxh aas saul kaßvaßt alol

tetz u yolbßal Tioxh sabßaxabß ul vatz u kaßbß tulebßal u Jesuus. Aatz qßu

mamaj kam samotxißaneß, ela tuchß vaßl ißan u Moisees tuchß u Elias

koßxtene. Choktaj Qßu Kam Ibßaxabßsa Ikßuchax U Tioxh (Apocalipsis)

11.3-13.
� 1.23 Choktaj u Isaias 40.3.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



tzaß: «Tul vaßt u vinaj viß vaßl atil
nal sunvatz. Tan atichnale aas
cheeßin.» Texhin. 31 Utz yeßich
vootzaj iatz. Pek vetßulin tiß
ibßanax vautisaar aanima tu aß tiß.
Ech satootzaji qßu Israeel.—
Texhtuß.

32 Utz tal paj u Xhan tiß ech
tzaß: —Vil ikußl u Tioxhla
Espiiritu tu Amlika. Echaß
paroomaxh tiloneß. Utz atin tibßa
u Jesuus. 33 Utz yeßich vootzaj.
Pek aatz vaßl chajonkßasußlin tiß
ibßanax vautisaar aanima, tal ve:
«Abßil iß liilv ikuß vunTioxhla
Espiiritu utz, laßatin tibßa, aß vaßl
saoksan u Tioxhla Espiiritu kßatz
qßu aanima.» Texhtuß. 34 Ech
vila. Utz ech tok nivaleß aas aß
viKßaol u Tioxh.— Texhtuß.

Vixeßt qßu chusulibß kßatz u Jesuus

35 Uncheeß tu tek vaßt qßii
tuul, atich paj u Xhan tziß. Aßich
imol kaßvaßl qßul ichusulibß.
36 Utz isaji bßen u Jesuus nich-
ipaaleß. Utz tal ech tzaß: —¡Atil
viTxaaom u Tioxh tzuta, vaßl aß
nikßam tiß maßl chelem karneßl!—
Texhtuß. 37 Ech taßxh tabßi viyol
u Xhan kaßvaßl qßu chusulibß,
xambßu tek tiß u Jesuus.

38 Ech sajinka u Jesuus tiß
iqul utz, tila aas xamich tiß. Tal
tek te ech tzaß: —¿Kam
nechokeß?— Texh te.

Motx tal ech tzaß: —Rabii ¿til
atilkßaxh?— Texh te. Aatz u yol

“Rabii” tu u yolbßal hebreo,
“chusul” chu u tokebßal.

39 Utz tal u Jesuus ech tzaß:
—Nißextaj, uloj etileß.— Texh te.
Ech ibßen tiß utz, tila til atichka.
Utz motx atinka tzixeß tu u qßii
tziß. Tan maßtich tek ikuß qßii;
alas 4 ich tekußen.

40 Aatz maßl tu qßußl abßin
iyolon u Xhan, xambßu tiß u
Jesuus; aßich aß u Lixh. Ayaß
vitzaßqß u Xhim vaßl Luß ibßii
majte. 41 Ech aatz u Lixh, aß
bßaxal ex til u Xhim, u tatzik. Utz
tal te ech tzaß: —¡Atil tek
viTxaaom u Tioxh vaßl alaßtzißi-
mal kßasußl! ¡Vetqillaß! Ayaß u
Cristo.— Texh te.

42 Ech tiqßot ul u Xhim vatz u
Jesuus. Sajil tu u Jesuus utz, tal
te ech tzaß: —Aatz axh, axh
Xhim, ikßaol Jonaas. Cefas tek
abßii sißaneß. Ankoßxhtuß u bßii Luß
majte.— Texhtuß. �

43 Uncheeß aatz tu vaßt u qßii,
titzßa bßenchil u Jesuus tu
Galilea. Utz bßeni. Til u Felipe.
Utz tal te ech tzaß: —Xambßen
viß.— Texh te.

44 Aatz u Felipe tziß, aa
Betsaidaich, vitenam u Lixh tuchß
u Luß. 45 Ech aatz u Felipe, ex til
u Natanaeel utz, tal te ech tzaß:
—¡Ulyu vaßl yolon u Moisees tiß tu
u oßtla mantaar, vaßl yolon qßu
alol tetz u yolbßal Tioxh tiß majte!

¡Vetqillaß! Ayaß u Jesuus vikßaol u
Xhep tu Nazareet.— Texh te.

� 1.42 Aatz qßu bßii “Xhim” tuchß “Luß” bßii tu u yolbßal griego. Pek aatz u bßii

“Cefas”, tu u yolbßal arameo. “Sivan” chu u tokebßal. Ayaß u yolbßal vaßl

maas nichißanbße qßu Israeel tibßilaj.

46 Utz tal u Natanaeel tu u
Felipe ech tzaß: —Oj tzik salakpu
maßj mam vinaj tu Nazareet.—
Texh te.

Tzaqßbßu u Felipe utz, tal ech
tzaß: —¡Nißaxh tul ila iileß!—
Texhtuß.

47 Uncheeß aatz ilax topon u
Natanaeel tu u Jesuus, tal tiß ech
tzaß: —Aatz cheel, tul maßl u
Israeel tzuta aas nojchit yeßk
subßußm kßatza.— Texhtuß.

48 Utz tal u Natanaeel te ech
tzaß: — ¿Kam anachbßeßin; til
ootzajivin?— Texh te.

Utz tzaqßbßel tu u Jesuus ech
tzaß: —Vilaxh aas yeßsajich
isikßletßaxh u Felipe. Atichßaxh
jaqß u viikuxh.— Texh te.

49 Ech sotz ikßußl u Natanaeel
taqßo utz, tal ech tzaß: —Chusul,

¡noj peßxh axh viKßaol u Tioxh!
Axh u tijlenal qßu Israeel vaßl saß-
chitßuli.— Texh te.�

50 Tzaqßbßel paj tu u Jesuus
ech tzaß: —Nanima tan, vetval
see aas: «Vetvilaxh jaqß u
viikuxh.» Chißin. Utz mamaj kam
tereßn koßxh siil vatz vaßl tzaß.—
Texh te. 51 Utz tal pajeß:
—Nißxhtekßval sete, saßnaletil
ijajeß u amlika taabßaßbßen tzaß.
Utz setil qßul iaanjel u Tioxh

sakußl sabßenjeß kßatz u Kßaola
vaßl bßennaj koßn aanima.—
Texhtuß. �

���

U bßaxa txaichil ißan u Jesuus

2 1 Uncheeß tu tek itoxvaß qßii
tuul, bßanax maßl tzumbßaßa

tu u tenam Canaa tikuenta
Galilea. Utz antu atich opon tziß
vinan u Jesuus. 2 Utz antu
savsal u Jesuus tuchß qßul
ichusulibß majte. 3 Utz yeßt takßa
u taßl uuva vaßl nichtaqßaxeß.
Ech aatz vinan u Jesuus, tal te
ech tzaß: —Motxyu u taßl
uuva.— Texh te.

4 Tal u Jesuus te ech tzaß:
—Ixoj, ¿kam tokeß aas naal ve?
Tan yeßsaj topon u oora.—
Texhtuß. �

5 Pek aatz vinan, tal tu qßu
xekol ech tzaß: —Lenima tiß kajay
vaßl satal sete.— Texhtuß. 6 Utz
atich vaajil mamaj sivan txeßn
tziß. Kaßvaßl oj oxvaßl txeßn aß
nichaav tuul. Tan aß vaßl ni-
txakunsa qßu Israeel tiß u
kostuumbre tetz txßaatxßochil.

7 Anchituß. Tal u Jesuus tu qßu
xekol ech tzaß: —Noosataj qßu
txeßn tu aß tziß.— Texh te. Utz
bßoono inoosal motx ißana. 8 Tal
tepaj te ech tzaß: —Aatz cheel,

223 U Xhan 1, 2

� 1.49 Choktaj u Deuteronoomio 18.15; u Samueel II 7.12.
� 1.51 Choktaj u Geenesis 28.12.

Aatz u yol “u Kßaola vaßl bßennaj koßn aanima”, ayaß u yol “Hijo del

hombre” tu kastiya.
� 2.4 Aatz u yol tal u Jesuus tzaß: —Yeßsaj topon u oora.— Chia. Aß tokeß aas

yeßsaj topon u tiempo aas saxeßttaqßonin u Jesuus tinujul tiß qßu kam tetz u

Tioxh. Yeßsaj saxeßt viministeerio echaß maßj alol tetz u yolbßal Tioxh

niyolonka.

lektaj jeßul bßioj utz, iqßotaj bßen
xeß u qßesal ilol tetz u nimla
qßii.— Texhtuß.

Ech tiqßot bßen. 9 Utz inach u
aß u qßesal ilol tetz u nimla qßii.
Taßl uuvaich tekußen. Loqß yeß
tootzaj til cheek u tal uuva tziß.
Taßxh ootzajinich tetz qßu xekol
til cheeka.

Ech aatz u qßesal ilol tetz u
nimla qßii, isikßle tek u xiak vaßl
tzumeßi. 10 Tal te ech tzaß:
—Kajay aanima nibßanon aas aß
bßaxal nitaqß u bßaßnla taßl uuva.
Utz anal nitukßal vaßl bßiit nitaleß
aas maßt tukßal sibßal u bßaßn. Pek
aatz axh, vetatxaakeßl u bßaßnla
taßl uuva; anal naaqß cheel.—
Texh te.

11 Uncheeß aß u bßaxa txaichil
ißan u Jesuus tu Canaa tziß,
tikuenta Galilea. Utz ikßuch u

mam itechalil u Tioxh kßatza.
Ech nimal tu qßul ichusulibß.

12 Ech aatz maßtich ipaal u
kam tzaß, motx bßen tu u tenam
Capernauum. Bßen u Jesuus tuchß
vinan, qßul itzaßqß utz, tuchß qßul
ichusulibß. Utz ißan kaßxvaßl qßii
tziß.�

U tojchal elußl qßu aa kßaßy

tu viqßanalil u totztioxh

13 Uncheeß nichtekinajabß
vinimla qßii qßu Israeel, tiß u
Elchil Vatz Kamchil Tu Egipto.
Utz bßenjeß u Jesuus tu
Jerusaleen. 14 Utz aatz opon tu
viqßanalil u totztioxh, til qßu aa
kßaßy vaakaxh, qßu aa kßaßy
karneßl, tuchß qßu aa kßaßy
paroomaxh. Antu qßu chßexun
puaj. Jolol kßujlich tziß. � 15 Ech
ißan maßl itzßußm u Jesuus. Utz

� 2.12 Ex atinoj u Jesuus tu u tenam Capernauum tikuenta Galilea. Aßich u

txßavaß aqßax tu qßu Zabuloon tuchß tu qßu Neftalii tikuenta u Josuee.

Choktaj u Josuee 19.10-16, 32-39. Tu u tatin u Jesuus tziß, nitzojpu u yol

ibßaxabßsa talax u Isaias. Choktaj u Isaias 9.1-2.
� 2.14 Aatz tu u tiempo tziß, kajay qßu aanima qßußl nicheninach Tioxh tu

viqßanalil u totztioxh, nichtoksa txßoloßm. Avan nichikßacheß: vaakaxh,

karneßl, tuchß tentzun; seguun vitxßoloßm nitoksa. Ech aatz qßu puera qßußl

tzian nikßaskußl, nichiloqß maßj tavan tu viqßanalil u totztioxh tan, nichikßay

tziß. Utz nichichool u okebßalobß tu viqßanalil u totztioxh unpajul jun yaßbß

majte. Loqß kam koßnkoxh puaj nichibßanbßeleß tan, txaaß oj echi. Pek taßxh

nichibßanbßel tiß u choo okebßalobß tu viqßanalil u totztioxh maßl u puaj

“tiro” ibßii. Ech aatz kajay qßu aanima qßußl nichentaqß ikutxu tu viqßanalil u

totztioxh tziß, ministeer nichichßexu qßul ipuaj tuchß u puaj tiro tziß. Ech

tokeß nital tzaß aas atich aa kßaßy avan tuchß chßexun puaj chia. Utz jik

koßnkoxh kßaßy utz, chßexu puaj nimotxißaneß. Pek nojla tiira mam subßußm

nißan tiß u chßexu puaj. Utz aal aß nimotxißanvu okoßp tu viqßanalil u

totztioxh majte. Taßxh koj pek yaßvla chaj avan nikßayi majte aas tiira txaaß

tu u oßtla mantaar. Loqß aß imol qßu qßesala tu viqßanalil u totztioxh tiß

isubßax qßu aanima.

ipaasa elußl kajay qßu aa kßaßy
atich tu viqßanalil u totztioxh.
Maßl telußl tuchß qßu karneßl,
tuchß qßu vaakaxh. Imakßeßl
vipuaj qßu chßexun puaj utz,
ixhutßpika qßul imeexha. 16 Utz
tal tu qßu aa kßaßy paroomaxh
ech tzaß: —¡Eesataj qßu kam
tziß! Yeß koßxh etaqß bßens kßayi-
bßal u totzotz vunTat tzaß.—
Texh te.

17 Ech ul sikßußl qßu chusulibß
u yol vaßl tzßibßamichka ech tzaß:

—Yeß nunqßiß tiß val ootzotz
aas kam koßxh nibßanax tuul.—
Chia.�

18 Aatz tek qßu qßesal uqßay-
bßal tetz qßu Israeel, tal te ech
tzaß: —¿Kam xheenya sakßuch qe
aas atil iijleßm tiß qßu kam naßaneß
tziß?— Texh te.�

19 Utz tzaqßbßel tu u Jesuus
ech tzaß: —Aqßtaj kuß u totztioxh
tzaß utz, tu koßn oxvaßl qßii sa-
qßaavunlakvu jeß.— Texh te.

20 Tal tek qßu qßesala te ech
tzaß: —Maßl 46 yaßbß veetik vi-
kuentail u totztioxh tzaß. Utz aatz
axh, ¿tu koßn oxvaßl qßii saqßaav-
alakvu jeß?— Texhtuß.

21 Loqß aatz u Jesuus tan, aß
koj chit nichtal vikuentail u totz-
tioxh te. Pek aß nichtal vichißl.
22 Ech ul u yol sikßußl qßu chusul-
ibß tal u Jesuus tziß aas qßaav
itzßpu u Jesuus xoßl qßu kamnaj.

Ech inima u yol vaßl tzßibßamich-
ka tuchß qßu yol tal u Jesuus
majte.

Vikßuchtu u Jesuus aas tootzaj

u taanima junun aanima

23 Uncheeß atich u Jesuus tu
Jerusaleen tu u nimla qßii tiß u
Elchil Vatz Kamchil Tu Egipto,
sibßal aanima niman tan,
nichtil qßu txaichil nichißaneß.
24 Pek aatz u Jesuus tan, nich-
kojikßujeß ikßußl tiß qßu aanima.
Tan tootzajich kam bßanel
taqßo sikajayil. 25 Utz yeßk
ministeer aas abßil sayolon ok
qßu aanima te. Tan tootzajich
kam atil tu taanima qßu
aanima.���

U itzßpichil vatz Tioxh nital

u Jesuus tu u Nicodemo

3 1 Uncheeß atich maßl u
vinaj, Nicodemo ibßii. Imol

qßu fariseo. Utz atich tijleßm xoßl
qßu Israeel. 2 Ech opon xeß u
Jesuus tu maßl u aqßbßal. Utz tal
te ech tzaß: —Chusul, qootzajle
aß vetkßaskußlaxh xeß Tioxh tu
vachusuneß. Tan abßil koj
sabßanon qßu txaichil naßaneß
tziß, oj yeßk Tioxh kßatza.—
Texhtuß.

3 Utz tal u Jesuus te ech tzaß:
—Nißxhtekßval see aas abßil vaßl
yitß saßkojitzßpu tikaßpaj, saßkoj-
til viQßesalail u Tioxh.— Texh
te.

� 2.17 Choktaj u Salmos 69.9.
� 2.18 Aatz u yol “qßu qßesal uqßaybßal tetz qßu Israeel” chißoß, ayaß u yol “los

judios” tu kastiya.

4 Utz tal u Nicodemo te ech
tzaß: —¿Kanißch titzßpu maßl
vinaj aas qßestu tekußen? ¿Satz
veeti saqßaavokoßp tu tuul inan
tzik utz, sißitzßpi?— Texhtuß.

5 Tzaqßbßu u Jesuus ech tzaß:
—Nißxhtekßval see aas abßil vaßl
yeßk sißitzßpu tu aß utz, tu u
Tioxhla Espiiritu, saßkojok tu vi-
Qßesalail u Tioxh. 6 Tan aatz vaßl
nititzßpu tu u chißl, chißl kußen.
Pek aatz vaßl nititzßpu tu u
Tioxhla Espiiritu, tetz u Tioxh
atziß. 7 Utz yeß koßxh sotz akßußl
tiß vaßl nivaleß aas: «Ant ex,
ministeer sißitzßpßex kßatz Tioxh
majte.» Chißin.

8 Tan echaß u kajiqß tziß. Til
koßxh nixuminku ipaaleß. Naabßi
toqß tuul. Loqß yootzaj til ech
tuleß utz, til ech ibßenaß. Utz ech
bßanel tu qßußl nititzßpu tu u
Tioxhla Espiiritu.— Texh te.

9 Tzaqßbßu paj u Nicodemo
utz, tal ech tzaß: —¿Kanißch tek
iveet u kam tziß?— Texh te.

10 Utz tzaqßbßel tu u Jesuus
ech tzaß: —¿Yeß nitel atxumbßal
tuul tzik kßuxh axh chusul tetz
qßu Israeel? 11 Nißxhtekßval see
aas taßxh nivaleß kam vaßl vootzaj
utz, kam vaßl ilel vaqßo xeß Tioxh.
Pek yeß nenima kam vaßl nivaleß.
12 Utz yeß nenima qßu vatz
txßavaßil kam nival sete tziß, ¿aß
chixh senima oj Amlikail kam
saval sete?

13 Tan yeßxhabßil maßj jeßnajop
tu Amlika. Pek taßxh u Kßaola vaßl
bßennaj koßn aanima kußnajul tu

Amlika. 14 Utz kam ech itßanbßaßl
jeß u tzßajich vatzibßal txßißla
txokop ißan u Moisees tu tzßinlich
tzaji txßavaß, ministeer echat chit
itßanbßaßl jeß u Kßaola vaßl bßennaj
koßn aanima sabßanax majte.�

15 Ech yeßk satzßejxu kajay qßu
aanima saniman. Pek saßatin
itiichajil tu bßenqßii bßensaj.

Vibßantu tii u Tioxh

tiß qßu aanima kajayil

16 Tan aatz u Tioxh, tiira tii
tiß qßu aanima tu u vatz amlika
txßavaß. Aal vettaqß viKßaol tiß vaßl
taßxh maßl. Tan aß isaß yitß saßkoj-
tzßejxu kajay qßußl saniman. Pek
saßatin itiichajil tu bßenqßii
bßensaj. 17 Tan aatz u Tioxh,
maßkojichaj kßasußl viKßaol tiß ul
itzßejax yol tiß qßu aanima tu u
vatz amlika txßavaß. Pek vetichaj-
ußl, tiß ichitpul qßu aanima tu qßul
ipaav. 18 Utz abßil vaßl niniman
viKßaol u Tioxh, yeßk soßok tu u
choobßal paav. Ech koj vaßl yeß
niniman, tzßejel nal yol tiß aas tu
choobßal paav seßenka. Tan yeß
ninima viTxaaom u Tioxh vaßl
taßxh maßl. 19 Ech sußul choobßal
paav tiß qßu aanima. Tan yeß
ninima viTxaaom u Tioxh vaßl ul
tu u vatz amlika txßavaß tzaß; ayaß
u txijtxubßal. Pek aß koßn motx
bßenk ikßußl tiß u paav; ayaß u
uken. Ech motx ißan tziß tan,
yeßxtxoj qßul ibßanoneß. 20 Tan
aatz kajay qßußl yeßxtxoj nißaneß,
yeßk itxaßk u txijtxubßal te. Utz
yeßxhkam nitul kßatza. Yeßxhkam

nichokeß tan, yißsaß sachee elußl
tu qßul ibßanoneß. � 21 Pek ech
koj qßußl atoßk tiß ibßanax vinujul,
nitul kßatz u txijtxubßal tiß ikßuch-
taß aas titxumbßal Tioxh nißan qßu
kam.— Texh te.

Viyolon u Xhan tiß u Jesuus

22 Uncheeß xamtich tek tiß qßu
kam tziß, bßen u Jesuus tikuenta
Judea tuchß qßul ichusulibß. Utz
atin tziß. Nichibßan vautisaar
aanima tuchß qßul ichusulibß.
23 Echat u Xhan majte, nichibßan
vautisaar aanima tu Enoon,
najaßch u txßavaß Saliim. Tan
kaanaich aß tziß. Ech nichtopon
aanima utz, nichibßanax vauti-
saar. 24 Tan yeßsajich taqßax kuß
u Xhan tu tzeß.

25 Uncheeß atin yaayolißbß xoßl
qßul ichusulibß u Xhan tuchß
unjolol qßu qßesal uqßaybßal xoßl
qßu Israeel. Nichiyaayoli tibß tiß u
kostuumbre tiß u txßaatxßochil
vatz Tioxh. 26 Ech ul xeß u Xhan
utz, tal te ech tzaß: —Chusul, aatz
u vinaj vaßl atich sakßatza sala
bßen u Jordaan vaßl yolonaxh tiß,
nibßan vautisaar aanima. Utz vaßl
tok aanima tiß.— Texhtuß.

27 Utz tzaqßbßel tu u Xhan ech
tzaß: —Yeßxhabßil maßj saßatin
tijleßm oj yitß u Tioxh koj
saßaqßon te. 28 Utz ex texhtiigo
tiß vaßl val sete aas: «Yitß in koj
viTxaaom u Tioxh, in koßn chaj
bßaxabßsamal ulin siatz.» Texhin.

29 In koßn tamiigo atilin
kßatza. Tan echaß vaßl nituch tu

maßl tzumbßaßa aas ayeßn u ixviak
kßatz u xiak vivinaj. Pek atil u
tamiigo u xiak najaßch majte.
Nitabßi kam chaj sißaneß utz,
techal itxuqßtxun tiß. Utz echat u
vetzaneß; tiira techal unchißbßeß
aas nivabßi qßu kam tziß. 30 Tan
ministeer aas saßxhtßanbßaßli. Pek
aatz in, sakußl u vijleßm. 31 Tan
aß aa yol tiß qßu kam kajayil vaßl
aß vetkßaskußl tu Amlika. Pek aatz
vaßl atil tu u vatz txßavaß tzaß,
vatz txßavaß atilka. Utz aß niyol
qßu kam tu u vatz txßavaß.

32 Ech aatz vaßl kßasußl tu
Amlika, aß nitaleß kam vaßl tila
tabßi. Pek yeßxhabßil niniman qßul
iyol. 33 Pek abßil vaßl niniman
qßul iyol, nitxakbßaß aas aß inujul
vaßl nital u Tioxh. 34 Tan aatz
vaßl Tioxh vetchajon, yolbßal
Tioxh nitaleß. Utz aatz u Tioxh,
tzßajel taqßax u Tioxhla Espiiritu
nißaneß. 35 Aatz u Tata, tiira tii
tiß viKßaol. Ech kajay qßu kam
vettaqßluka tiqßabß.

36 Ech abßil vaßl niniman u
Kßaola, saßatin tu u tiichajil
kßatza bßenqßii bßensaj. Pek
abßiste vaßl yeß isaß inimal u
Kßaola, saßkojatin tu u tiichajil tu
u bßenqßii bßensaj. Pek sakuß vi-
kßaßnal u Tioxh tiß.— Texhtuß.���

U taltu u bßaßnla chusbßal u Jesuus

tu maßl u ixoj aa Samaaria

4 1 Uncheeß, nichtal qßu
fariseo tiß u Jesuus ech tzaß:

—Aatz u Jesuus, nitoksa tereßn
chusulibß tiß. Paalchu tek aanima

nibßan vautisaar vatz u Xhan.—
Chia. 2 Utz tabßi itziiul u Jesuus
vaßl nichtalaxeß tziß. Kßuxh aal
yitß u Jesuus koj nichbßanon
vautisaar aanima, pek qßul
ichusulibß nichbßanon. 3 Ech-
ixeßat eltekkßasußl tikuenta Judea
utz, bßen paj tikuenta Galilea.
4 Utz ministeer aalich ipaal
tikuenta Samaaria. 5 Ech opon tu
maßl u tenam tikuenta Samaaria,
Sicaar ibßii. Aß atichku tu u
txßavaß vaßl taqß u Jacoob tu u
Xhep koßxtene, vikßaol.� 6 Utz
atich maßl u julil aß tziß vaßl
kßotax tikuenta u Jacoob. Ech
kßujeß u Jesuus sitziß tan, maßtich
ikool tu xaaom. Utz sißchtexh-
chaqßaan qßii.

7 Uncheeß opon maßl u ixoj aa
Samaaria; ex tiqßo taaß. Utz tal u
Jesuus te ech tzaß: —Aqß bßioj
vaaß savukßa.— Texh te. 8 Tuul
aatz qßul ichusulibß, maßtich motx
ibßen tu tenam tiß en iloqßax
echbßubßal.

9 Ech aatz u ixoj aa Samaaria,
tal tu u Jesuus ech tzaß: —¿Kam
tokeß najaj avaaß ve suukßa? Tan
axh aa Judea. Utz in aa
Samaaria. Utz aatz qßu aa Judea,
yitßix iqßila tibß tuchß qßu aa
Samaaria.— Texh te. �

10 Ech tzaqßbßel tu u Jesuus
ech tzaß: —Nikojootzaji kam u
oya nitaqß u Tioxh utz, abßil vaßl

nialon see aas: «Aqß vaaß.» Chia.
Aal sajaj avaaß te atziß. Utz aal
vißal aß sataqß see.— Texh te.

11 Utz tal u ixoj te ech tzaß:
—UnBßaal ¿kam koj tuul siiqßov
jeßul u aß tan, sibß bßennaj u jul
tziß? Utz ¿til siiqßov u vißal aß
naal majte tziß? 12 Tan ¿tzßoj
tzik paalchßaxh vatz u kukßuy
kumam Jacoob vaßl aqßonka u
julil aß qe tzaß? Tan aß u julil aß
vaßl tiqßov taaß tukßa tuchß qßul
ikßaol imeßal utz, tuchß qßu
tavan.— Texhtuß.

13 Utz tzaqßbßel tu u Jesuus
ech tzaß: —Abßil qßußl sußukßan u
aß tzaß, sakoßnpajtzaj itziß. 14 Pek
abßil vaßl sußukßan u aß vaßl
savaqßeß, jatu tereßn koj satzaj
itziß. Tan echaß iyuqßpu vißal aß u
tatin kßatza sißaneß tan, tetz u
tiichajil tu bßenqßii bßensaj.—
Texh te. �

15 Utz tal u ixoj te ech tzaß:
—UnBßaal, aqß vetz u aß naaleß
tziß; ech yeßkan satzaj untziß. Utz
yeßkan sußlviqßo aß tzaß.— Texh
te.

16 Tal u Jesuus te ech tzaß:
—Kuxh sikßle vavinaj, ech
lußulaxh tzaß.—Texh te.

17 Tzaqßbßu u ixoj utz, tal te
ech tzaß: —Yeßk unvinaj.—
Texhtuß.

Tal u Jesuus te ech tzaß:
—Nojchit naaleß aas: «Yeßk

unvinaj.» Chaßaxh. 18 Tan oßvaßx
avinaj atini. Utz aatz vamol
cheel, yitß avinaj koj. Ech inujul
vaßl vetaallaß tziß.— Texh te.

19 Tal u ixoj te ech tzaß:
—UnBßaal, nojchit axh alol tetz u
yolbßal Tioxh. 20 Pek saabßi tan,
aatz qßu kukßuy kumam, motx
toksa iqßii Tioxh tu u muunte
tzaß. Utz aatz ex, ex aa Judea
taßxh soßokk iqßii u Tioxh tu
Jerusaleen netaleß.— Texh te.

21 Utz tal u Jesuus te ech tzaß:
—Ixoj, nima vaßl nivaleß tzaß. Tan
toj nal uloj tiempo aas nikoßxh tu
u muunte tzaß utz, nikoßxh tu
Jerusaleen soßokk iqßii u kuTat tu
Amlika. 22 Tan aatz ex cheel, yeß
etootzaj abßil netoksa iqßii. Pek
aatz oß, qootzajle abßil niqoksa
iqßii. Tan aß niulku u chitpichil tu
paav xeß qßu aa Judea. 23 Utz
ulyu texh u tiempo. Cheel tek
vaßl soßoksal iqßii u kuTat tu
Amlika tu qßu aanima qßußl
nojchit ayaßl ikßußl tiß. Utz saßxh-
toksa iqßii tu taanima majte. Tan
ech qßu aanima isaß u kuTat; aß
isaß siqßila isikßle tu taanima.
24 Tan tioxhla aanxel u Tioxh.
Utz ministeer tu taanxelal u
aanima satoksav iqßii majte;
tinujul chit sißaneß.— Texhtuß.

25 Tal u ixoj te ech tzaß:
—Vootzajle saßchitßul u Cristo,
viTxaaom u Tioxh. Ech aß toj
alon kajay qßu kam qe atziß aas
lußuli.— Texhtuß.

26 Tal u Jesuus te ech tzaß:
—In vaßl sußuli naaleß tziß, vaßl
niyolon sauchß cheel tzaß.— Texh
te.

27 Tuul opon qßul ichusulibß
u Jesuus. Utz motx sotz ikßußl
aas tila nichiyolon tuchß maßl
u ixoj. Loqß yeßxhabßil maßj
chßotin te aas: —¿Kam naabßi
te utz, kam nayol tuchß?—
Texh koj.

28 Ech aatz u ixoj, taqßka
vitxeßn. Bßen tu u tenam. Ex
tal tu qßu aanima ech tzaß:
29 —¡Nißextaj! Uloj etil maßl u
vinaj. Tan maßxh motx tallu ve
kam chit bßanel vaqßo. ¿Matz
yitß aß viTxaaom u Tioxh?—
Texhtuß. 30 Ech motx kßasußl
aanima tu u tenam utz, ul
kßatz u Jesuus. 31 Tuul aatz
qßu chusulibß, nichißan yaßl u
Jesuus ech tzaß: —Chusul,
txßaßn tekußen.— Texh te.
32 Pek tal koßn u Jesuus te
ech tzaß: —Atil maßl vechbßu-
bßal savechbßu aas yeß
etootzaj.— Texh te. 33 Utz
motx tek tal qßu chusulibß
tibßilaj ech tzaß: —¿Kamal
iqßoli ul techbßubßal?— Texhtuß.

34 Tal u Jesuus te: —Aatz u
vechbßubßal, ayaß vaßl sunbßan vi-
txumbßal vaßl vetchajonkßasußlin
utz, suntzojpi u taqßon majte.
35 Nimotxetaleß aas: «Kaavaßt
ichß topon u chokbßal triigo.»
Cheßex. Pek nival sete sajinoj-
bßenex viß qßu chikobßeßm triigo
etileß. Qßanqßo tek tiloneß tan,
tzajya. Oponyu u tiempo
chokbßal tetz.

36 Utz nikßul jaßmel iqßii u
chokol tetz. Tan aatz vaßl
nißaneß, tetz atinchil tu bßenqßii
bßensaj. Ech ela sachißbß u

chikol tuchß u chokol. 37 Utz
ech sanojpu u yol vaßl nital ech
tzaß: «Paarten vaßl nichikoneß
utz, paarten vaßl nichokoneß.»
Chia. 38 Utz nojchituß. Tan nun-
chajbßenex, echaß tiß en ichokax
vatz chikobßeßm aas yitß ex koj
aqßonin. Pek paarten aqßonin.
Saßtexhenechok vaßl paarten
vetok tu tzaßl tiß taqßonileß.—
Texhtuß.

39 Uncheeß sibßal qßu aa
Samaaria motx niman u Jesuus
tiß viyol u ixoj vaßl tal ech tzaß:
—Maßxh tallu ve kajay chit qßu
kam bßanel vaqßo.— Texhtuß.
40 Ech opon qßu aa Samaaria
kßatz u Jesuus. Utz motx ijaj
bßaßnil te aas sakaaka bßitoj
tzixeß. Ech kaa chit kaßvaßl qßii.
41 Utz sibßal paj aanima niman
u Jesuus tu viyol vaßl tala.
42 Utz nichtekmotxtal qßu
aanima tu u ixoj ech tzaß: —Yitß
taßn tekoßnkoxh sakunimav u
Jesuus tiß vayol aala. Tan vet-
qabßilaß utz, vetmotxqootzajilaß
aas nojchit aß u Chitol aanima
tipaav tu u vatz amlika txßavaß
tzaß. Aß viTxaaom u Tioxh.—
Texhtuß.

Vibßantu bßaßn u Jesuus

tu vikßaol maßl u qßesal sol

43 Uncheeß aatz paal kaßvaßl
qßii, elkßasußl u Jesuus tu
Samaaria utz, bßen tu Galilea.
44 Utz u Jesuus atkoßxh alon aas
yeßkax oksal iqßii maßl alol tetz u
yolbßal Tioxh titenam. 45 Pek
bßen tu Galilea. Utz bßaßn ikßulax
bßanaxi. Tan maßtich tiltu kajay

qßu kam qßu aa Galilea qßußl ißan
u Jesuus tu u nimla qßii tu
Jerusaleen. Tan antu atich opon
qßu aa Galilea tziß.

46 Uncheeß opon paj u
Jesuus tu Canaa tikuenta
Galilea tu vaßl taqßvu bßens taßl
uuva u aß. Utz atich maßl u
vinaj tziß, qßesal isol u ijlenal.
Yaßvich maßl ikßaol. 47 Ech tabßi
u vinaj tziß aas maßtich ikßasußl
u Jesuus tu Judea utz, atich tek
tu Galilea. Ech ex ikßuleß. Ijaj
bßaßnil te aas sabßen tiß; seßnißan
bßaßn tu vikßaol. Tan
sißchtexhkami.

48 Loqß tal u Jesuus ech tzaß:
—Saßkojnimanex aas yeß koj netil
qßu xheenya tuchß qßu txaichil
nunbßaneß tziß.— Texhtuß.

49 Utz aatz u qßesal sol tan,
tal ech tzaß: —UnBßaal, kuxh il
vunkßaol tan, noj ikameß.— Texh
te.

50 Utz tal u Jesuus te ech tzaß:
—Kuxh il vakßaol tan, bßaßnte.—
Texh te.

Aatz u vinaj, inima vaßl tal u
Jesuus te utz, bßeni. 51 Ech ul
kßulaxoj tu qßu taqßonom aas
aalich tek ibßen tu tatibßal. Utz
tal te ech tzaß: —¡Bßaßntu
vakßaol!— Texh te. 52 Uncheeß
ichßoti tek tu qßu taqßonom aas
kam oora xeßt ißan bßaßn.

Utz alax te ech tzaß: —Eeten
kußqßii ala 1 tzaa u xamal tiß.—
Texh te.

53 Utz el tek itxumbßal vitat u
xiak tuul aas aßich u oora tziß vaßl
tal u Jesuus te: —Bßaßntu
vakßaol.— Texh te. Ech inima u

Jesuus u qßesal sol tuchß ikßaol
imeßal kajayil.

54 Uncheeß aß u kaßbß txaichil
ißan u Jesuus tziß aas kßasußl tu
Judea utz, opon tikuenta
Galilea.���

Vibßanax bßaßn tu maßl u vinaj

numtzßinaj ichißl

5 1 Xamtich tek tiß qßu kam
tzaß, bßen u Jesuus tu

Jerusaleen tu maßl u nimla qßii
tetz qßu Israeel. 2 Utz atil maßl
u molbßal aß tu Jerusaleen,
Betesda ibßii tu yolbßal hebreo.
Najaßch u okebßalop tu u tenam
vaßl Tokebßalop Karneßl. Utz atil
oßvaßl piraal sitziß u molbßal aß.
3 Utz sibßal yaßv atich kßatza.
At moy. Utz at koßx. Utz atia
ichißl numtzßinaj. [Nichmotx-
ichßia iyikul u aß tu u Tioxh.
4 Tan atkoßxh tuul nichtul maßl
aanjel tziß u aß tziß. Utz nichßul-
iyiku u aß. Ech yak nichißanka
bßaßn u yaßv vaßl bßaxal nikoßp
tu u aß aas maßt iyikuleß, kßuxh
kam koßxh yaabßilil
nichbßanon.]

5 Utz atich maßl u vinaj tziß
aas maßtich tel 38 yaßbß tok
iyaabßil. 6 Ilax tu u Jesuus aas
xoklich tziß. Utz tabßi aas sibßich
tek tiempo tok viyaabßil. Ech
iqßila tal te ech tzaß: —¿Satz
asaßa saßan bßaßn?— Texh te.

7 Tzaqßbßu u yaßv ech tzaß:
—UnBßaal, yeßxhabßil nißaqßon-
koßpßin tu aß tziß, aas niyikun-
saleß. Anal koßxh nixeßtunbßenaß,
tuul vaßlen bßaxal nikoßp
sunvatz.— Texh te.

8 Tal u Jesuus te ech tzaß:
—Lakpen. Iqßo bßen u chelebß
eetz tziß utz, xaan.— Texh te.
9 Ech tu koßxh unmußkßul ißan
bßaßn u vinaj. ¡Tiqßo kßasußl u
chelebß tetz utz, xaan tekußen!
Utz tuich ilanbßal qßii ißana.

10 Ech aatz qßu qßesal uqßay-
bßal, tal tu u vinaj vaßl maßtich
ißantu bßaßn ech tzaß: —Ilanbßal
qßii atzaß. Yeßk sißaneß siiqßo
bßen u chelebß eetz tziß.— Texh
te.

11 Pek itzaqßbße koßn ech tzaß:
—Aatz vaßl vetbßanon bßaßn ve,
anat vetalon ve: «Iqßo bßen u
chelebß eetz tziß utz, xaan.»
Chia.— Texhtuß.

12 Utz chßotil te ech tzaß:
—¿Abßil vaßl vetßalon see aas:
«Iqßo u chelebß eetz tziß utz,
xaan.» Chia?— Texh te. 13 Loqß
yeßich tootzaj u vinaj ißan bßaßn
tziß abßil vaßl bßanon bßaßn te.
Tan aatz u Jesuus, maßtich
ikßasußl xoßl qßu aanima tziß u aß
tziß.

14 Uncheeß xamtel tek tuul ilax
u vinaj tu viqßanalil u totztioxh tu
u Jesuus. Utz tal te ech tzaß:
—Abßi iileß, vetaßanlu bßaßn. Pek
paavinichtereßnaxh tan, noj akßul
vaßt yaabßil paalchu viß vaßl vet-
bßanonaxh tziß.— Texh te. 15 Ech
kßasußl u vinaj, ex tal tu qßu qßesal
uqßaybßal aas u Jesuus vaßl bßanon
bßaßn te. 16 Ech tiß u kam tziß,
nichtekißan ikßußl qßu qßesal uqßay-
bßal tiß u Jesuus aas siyatzßeß tan,
tu ilanbßal qßii ißan u kam tziß.

17 Pek tal u Jesuus te ech tzaß:
—Ankoßxh nitaqßonin vunTat

cheel. Utz nivaqßonin majte.—
Texhtuß. �

18 Ech aatz qßu qßesal uqßaybßal
xoßl qßu Israeel, aal chit tiira titzßa
iyatzßaxeß. Yitß tiß koßnkoxhtuß aas
nichiqel u ilanbßal qßii siatz, pek
tiß majte aas Tioxh iTat nichtaleß.
Nitaqß bßens tibß echaß Tioxh.

U tijleßm u Jesuus aqßel tu u Tioxh

19 Uncheeß tzaqßbßu u Jesuus
utz, tal ech tzaß: —Nißxhtekßval
sete aas yeßxhkam maßj kam
nißan u Kßaola sijunal. Pek aß
nißaneß vaßl nitileßl kßatz viTat.
Tan kajay vaßl nißan u Tata, nißan
u Kßaola majte. 20 Tan tii u Tata
tiß u Kßaola. Utz nikßuch kajay
qßu kam te qßußl nißaneß. Utz
paalchu tereßn koßxh kam sikßuch
te vatz qßu kam tzaß. Ech satzßejx
ekßußl taqßo.

21 Tan aatz u Tata, niqßaav-
titzßpixsa qßu kamnaj utz, nitaqß
vatz iqßii isaj. Utz echat u Kßaola
majte. Utz sataqß vatz iqßii isaj
abßil sisaßa sataqß vatz iqßii isaj
sinacheß. 22 Utz aatz u Tata,
yeßxhabßil koßxh nitxßol inujul
ipaav. Pek vettaqßluka tiqßabß
viKßaol vitxßolax inujul qßu kam.
23 Ech soßok iqßii u Kßaola tu
kajay aanima, echaß tok iqßii u
Tata nißaneß. Utz abßil vaßl yeßk
soßoksan iqßii u Kßaola, aß yeß
nitoksa iqßii u Tata atziß vaßl vet-
chajon ul.

24 Nißxhtekßval sete aas
saßatin tu u bßenqßii bßensaj abßil
aß niabßin qßul unyol tzaß utz,
ninima vaßl vetchajonkßasußlin.
Utz yitß saßkojbßen tu u choobßal
paav. Pek elyu vatz u kamchil
utz, aqßaxyu itiichajil. 25 Nißxh-
tekßval sete, tul u tiempo utz,
cheel texhtuß aas saqßaavitzßpu
qßu kamnaj taßxh satabßi viviß
viKßaol u Tioxh. 26 Utz aatz u
Tata, nitaqß jeß itiichajil sijunal.
Echat u Kßaola majte, aqßel
tijleßm aas sataqß jeß itiichajil
sijunal. 27 Utz aqßel tijleßm tiß
itxßolax inujul kam majte. Tan
nojchit aß viKßaol u Tioxh vaßl
ulnaj xoßl qßu aanima. 28 Utz yeß
koßxh tzßejx ekßußl tu qßu kam
nivaleß tzaß. Tan toj nal uloj
tiempo aas kajay qßu kamnaj atil
tu jul satabßi viyol viKßaol u
Tioxh. 29 Utz aatz qßußl ijikomal
ißana aas itzßliche, saqßaavitzßpi.
Yak tu atinchil tu bßenqßii
bßensaj. Pek aatz qßußl yeßxtxoj
motx ißana, saqßaavitzßpi. Loqß
yak tu u choobßal paav.�

30 Yeßxhkam nunbßan qßu kam
sunjunal. Pek kam vaßl nital
vunTat, ech itxßolax inujul qßu
kam nunbßaneß. Utz jikom vi-
txßolax inujul nunbßaneß. Tan yitß
aß koj nivitzßa toksal untxumbßal.
Pek aß nivitzßa ibßanax vitxumbßal
vunTat vaßl vetchajonkßasußlin.
31 Utz yeßxhkam nivoksa jeß

unqßii tiß vaßl nunbßaneß. Tan oj
ech sunbßaneß, saßkojnimalin tziß.
32 Pek atil maßl nioksan unqßii.
Utz vootzajle aas inujul vaßl nital
viß. 33 Aatz ex, echaj bßen echaj
xeß u Xhan tiß ichßotil te aas abßil
in. Utz tal vinujul sete. 34 Loqß
yitß aß koj nivoksa tetz abßil in
nital qßu aanima. Pek aß unsaß sa-
chitpßex tu qßul epaav kßuxh nival
u kam tzaß.

35 Tan aatz u Xhan, echaß
maßl txijtxubßal nichtoyveß utz,
nichitxijtxuneß. Utz ebßan koßxh
ok aas txuqßtxun maßl tiempo ex
kßatza tu vitxijtxuneß. 36 Pek atil
kam nikßuch tinujul aas abßil in;
paalchu viß vaßl tal u Xhan. Utz
ayaß qßu txaichil qßußl taqß vunTat
ve aas sunbßaneß. Aß qßußl ni-
kßucheß aas nojchit vunTat
vetchajonkßasußlin.

37 Utz aatz vunTat majte vaßl
vetchajonkßasußlin, aß nialon abßil
in, kßuxh yeßxhkam netileß etabßi.
38 Yeßk viyolbßal vunTat sekßatza
tan, yeß nenima vaßl vetichajußl.
39 Nixhepichßu u Yolbßal Tioxh
vaßl tzßibßamalka. Tan aß netal
echabßat u tiichajil tetz bßenqßii
bßensaj tuul. Bßaßn. Loqß aß niyol-
onku u Yolbßal Tioxh viß majte.
Nitaleß abßil in. 40 Pek aatz ex,
yeßsaß okchil sunkßatza tiß etok tu
atinchil kßatz Tioxh utz, aal in
aqßol tetz u atinchil tu bßenqßii
bßensaj.

41 Aatz in, yeßxhkam nunkßul
qßu tokebßal qßii qßußl aanima
koßn saßalon viß. 42 Tan

vootzajlex aas yitß tzßejel koj
etaanima tiß Tioxh. 43 Yeß
nekßulin utz, aal tibßii vunTat
vetßulkßin. Pek sekßuleß atziß aas
nikojtul vaßte aas tibßii atkoßxh
sußulka. 44 Loqß yeßxhkanißch
enimataß tan, naqßbßinajex tiß
etoksat jeß eqßii sevatzaj. Pek aß
yeß nechok u tokebßal qßii vaßl ni-
kßasußl xeß u Tioxh vaßl taßxh
maßl. 45 Utz etitzßachi aas nun-
xochßex vatz vunTat. Tan atil nal
xochol etetz. Ayaß u Moisees vaßl
taßxh kßujlel ekßußl tiß.� 46 Tan
noj koj chit nenima u Moisees,
senimaßin majte koj atziß. Tan viß
itzßibßavka qßu kam. 47 Pek
untzßoj yeß nenima qßußl tzßibßa-
malka taqßo, ¿aß chixh senima
vunyolbßal?— Texhtuß.���

U txaichil ißan u Jesuus

tiß itxßaßnsal 5,000 aanima

6 1 Uncheeß aatz xamtich tek
tiß qßu kam tziß, bßen u

Jesuus sala bßen u choo tu
Galilea, vaßl Tibeerias. 2 Utz
mam tenam xamich tiß tan,
nichtil qßu txaichil tiß ibßaßnixsal
qßu yaßv. 3 Ech bßenjeß u Jesuus
viß maßl u muunte. Kßujeß tziß
tuchß qßul ichusulibß. 4 Utz nich-
tekinajabß vinimla qßii qßu
Israeel, tiß u Elchil Vatz Kamchil
Tu Egipto.

5 Ech sajin paal u Jesuus utz,
til u mam tenam xamich tiß. Tal
tek tu u Felipe ech tzaß: —¿Til
sakuloqßvu kaxhlaan txßix ech
seechbßun qßu aanima tziß?—

Texh te. 6 Loqß provaal koßn ißan
te kßuxh tal u kam ech tziß. Ech
satileß kam bßioj satal u Felipe tiß.
Tan atich tek kßußl kam vaßl
sißaneß.

7 Tzaqßbßel tu u Felipe ech
tzaß: —Saßkojtakßa 200 jaßmel
aqßonibßal qßii tziß aas sakuloqß
kaxhlaan txßix tiß. Saßkojtakßa
kßuxh bßioj koßxh tetz qßu aanima
satechbßu sijununil tziß.—
Texhtuß.

8 Ech aatz maßl tu qßu chusul-
ibß vaßl Lixh ibßii, vitzaßqß u Xhim,
vaßl Luß majte, tal tu u Jesuus
ech tzaß: 9 —Atil maßl u xiak tzaß
aas atil oßvaßl kaxhlaan txßix
sebada tzixeß, tuchß kaßvaßt txay.
Loqß kam koj sayolonku vantziß
tziß. Saßkojtakßa tetz sibßal
aanima.— Texhtuß.

10 Pek tal u Jesuus ech tzaß:
—Altaj ikßujeß qßu aanima vatz
txßavaß tziß.— Texhtuß. Tan
vaßlich chßim latziß. Ech motx
ikßujeß kuß qßu aanima. Utz
kamal 5,000 ixaaneß, taßxh qßu
vinaj. 11 Ech itxaytu qßu
kaxhlaan txßix u Jesuus.
Ikßamabße Tioxh tiß. Utz ijatx
paal vatz qßul ichusulibß. Aatz
qßu chusulibß, ijatx tek paal vatz
qßu aanima qßußl kßujliche. Echat
koßxh ißan u Jesuus tu qßu txay
majte. Ijatxa jankßal isaß qßu
aanima sijununil.

12 Uncheeß aatz maßtich tek
motx inoo qßu aanima, tal u
Jesuus tu qßul ichusulibß ech tzaß:
—Moltaj qßu echbßubßal
chananya tziß, ech yeßk sa-
bßuchli.— Texhtuß. 13 Ech motx
imol qßu chan utz, kabßlaat
txakatx inoosa. Aß vichan u oßvaßl
kaxhlaan txßix sebada vaßl motx
techbßu.

14 Aatz tek qßu aanima qßußl
ilon u txaichil ißan u Jesuus tziß,
motx tal ech tzaß: —¡Nojla aß u
alol tetz u yolbßal Tioxh atziß vaßl
saßnalchitßul tu u vatz amlika
txßavaß tzaß!— Texhtuß.�

15 Pek paal itxumbßal u
Jesuus tuul aas taßxh sißch-
uliqßoloj bßen tu qßu aanima. Utz
satoksas ijlenalil nichmotxtaleß.
Ech qßaavbßen viß u muunte
sijunal.�

Vixaan u Jesuus viß u aß

16 Uncheeß aatz tek nichisotz
saj, bßen qßul ichusulibß u Jesuus
tziß choo.� 17 Utz motx okbßen tu
maßl u jukubß. Paalbßen viß u
choo. Aalich ibßen tu Caper-
nauum, tuul ukenich tekußen.
Utz yeßsajich topon u Jesuus
tixoßl. 18 Ech vaßlich ipilqßaßtxan
u choo tu maßl u mam kajiqß
nichipaaleß. 19 Utz motx til u
Jesuus aas maßtich ixaan okoßp
viß u choo. Kamal maßt tel oßvaßl

oj vaajil kiloometro tokoßp. Nich-
ixaan u Jesuus viß u aß. Aalich
topon kßatz u jukubß. Ech motx
chit xoßvi.

20 Pek tal u Jesuus te ech tzaß:
—In atziß. Yeß koßxh xoßvex.—
Texh te. 21 Aatz tek qßu chusul-
ibß, ayaßl chit ikßußl ikßul u Jesuus
sikßatza tu u jukubß. Ech yakich
opon tu u txßavaß vaßl yakichka.

Vichokax u Jesuus tu qßu aanima

22 Uncheeß tu tek vaßt qßii
tuul, at bßenku tu qßu aanima
qßußl atichka tunpaqßit itzißaj u
choo, aas maßl koßn jukubß atich
tziß. Utz yeßt okbßen u Jesuus
tuul. Pek taßxh motx til tokbßen
qßu chusulibß. 23 Utz atich unjot
aanima opon tziß tuchß ijukubß;
tu Tibeerias kßaskußl. Opon tu
vaßl txßaßlik u kaxhlaan txßix, vaßl
ikßama Tioxh u kuBßaal Jesuus
tiß. 24 Pek til qßu aanima aas
yeßkich u Jesuus tziß; nikoßxh qßul
ichusulibß. Ech motx tek okbßen
tu qßu jukubß utz, bßen tu Caper-
nauum tiß en ichokax u Jesuus.

U taltu u Jesuus aas yeßxhkam

siyaßta qßu aanima nitok tiß

25 Aatz motx ichabßat sala
bßen u choo, motx tal te ech tzaß:
—Chusul, ¿jatut ulaxh tzaß?—
Texh te.

26 Tzaqßbßu u Jesuus utz, tal
te ech tzaß: —Nißxhtekßval sete,
kßuxh nechokßin, yitß tiß koj u
txaichil unbßana, pek tiß u
kaxhlaan txßix etxßaßa utz,

inoosaßex. 27 Ech aqßoninojex,
loqß yitß tiß koßnkoxh u echbßubßal
vaßl nikoßnipaaleß. Pek aqßoninoj-
ex tiß u echbßubßal vaßl bßenqßii
bßensaj tatineß. Ayaß vaßl sataqß
sete u Kßaola vaßl bßennaj koßn
aanima. Tan aß vaßl aqßel tijleßm
tu u Tioxh, u kuTat.— Texhtuß.

28 Motx tek tal qßu aanima te
ech tzaß: —¿Kam sakubßaneß
uncheeß, ech sakubßan oß bßanol
tetz qßu kam isaß u Tioxh?—
Texhtuß.

29 Tzaqßbßu u Jesuus, tal te
ech tzaß: —Aß u kam isaß u Tioxh
aas senima vaßl vetichajußl.—
Texh te.

30 Motx tal te ech tzaß: —¿Kam
maßj xheenya sakßuch sukuvatz
uncheeß, ech saqileß utz, saku-
nimaßaxh? Saqileß kam chit qßußl
naßaneß. 31 Tan aatz qßu kukßuy
kumam, motx techbßu u echbßubß-
al manaa tu u tzaji txßavaß. Echaß
u yol tzßibßamalka aas: «Kaxhlaan
txßix tu Amlika taqßs techbßubßal.»
Chia.— Texhtuß.�

32 Utz tal u Jesuus te ech tzaß:
—Nißxhtekßval sete aas aß koj u
nojla kaxhlaan txßix tu Amlika
vaßl taqß u Moisees sete. Tan
vunTat niaqßon u nojla kaxhlaan
txßix vaßl tu Amlika vetkußkußl.
33 Tan aatz u kaxhlaan txßix vaßl
nitaqß u Tioxh, ayaß vaßl kußl tu
Amlika. Nitaqß itiichajil qßu
aanima vatz Tioxh.— Texhtuß.

34 Alax te ech tzaß: —
KuBßaal, aqß u kaxhlaan txßix qe
bßenamen tziß.— Texh te.

35 Utz tal u Jesuus te ech tzaß:
—In u kaxhlaan txßix tetz tiichaj-
il vatz Tioxh. Ech abßil vaßl sußul
sunkßatza, jatu koj savaßyi. Utz
jatu koj satzaj itziß vaßl saniman-
in. 36 Pek vetvallu sete aas kßuxh
vetetillin, yeß nenimaneß. 37 Tan
jatvaßl qßu aanima nitaqß vunTat
ve, saul sunkßatza. Utz abßil vaßl
nitul sunkßatza saßkojvaqßka eloßp
echil tziß. 38 Tan yitß untxumbßal
koj ul unbßaneß kßuxh vetkußlin tu
Amlika. Pek aß ul unbßan vitxum-
bßal vaßl vetchajonin. 39 Utz aß
vitxumbßal vunTat vaßl vetchaj-
onin aas jatvaßl qßu niman vetz
sataqß ve, jatu koj suntzßej maßj
te. Pek saqßaavitzßpixsa xoßl qßu
kamnaj tu u motxebßal qßii saj.
40 Aß paj vitxumbßal u chajol
vetz aas saßatin itiichajil tu
bßenqßii bßensaj kajay qßu aanima
qßußl sailon u Kßaola utz, sinima.
Ech saitzßpixsal jeß xoßl qßu
kamnaj tu u motxebßal qßii saj.—
Texhtuß.

41 Ech chißon taanima qßu
qßesal uqßaybßal xoßl qßu Israeel,
tiß u Jesuus. Nichtekmotxiyol vaßl
tal u Jesuus aas: —In u echbßu-
bßal vaßl vetkußl tu Amlika.—
Texhtuß. 42 Utz nichtekmotxtal
qßu qßesala ech tzaß: —¿Yitß tzik
aß u Jesuus tziß vikßaol u Xhep?
Tan qootzajle vitat tuchß vinan
atziß. Pek kam tek tok nitaleß aas:
«Aß vetkußkußlin tu Amlika.»
Chia.— Texhtuß.

43 Utz tzaqßbßel tu u Jesuus
ech tzaß: —Yeß koßxh chißon

etaanima viß tuul neyolin
sevatzaj. 44 Tan yeßxhabßil koßxh
maßj sußul sunkßatza oj yitß aß koj
saiqßon ul vunTat vaßl vetchajon-
in. Ech saqßaavitzßpu vaqßo xoßl
qßu kamnaj tu u motxebßal qßii.
45 Tan tzßibßamalka tu qßu alol
tetz u Yolbßal Tioxh aas: «Kajay
aanima sachusax tu u Tioxh.»
Chia.� Ech tokeß kajay qßußl
niabßin vunTat utz, nichabßa el
tetz kßatza, nitul sunkßatza.
46 Loqß yitß tiß koj aas abßil maßj
ilonnaj tetz vunTat. Tan taßxh in
ilonnaj tetz; in vetkßasußlin
tzixeß. 47 Ech nißxhtekßval sete
aas abßil vaßl ninimanin, atil
itiichajil tu bßenqßii bßensaj.
48 Tan in u kaxhlaan txßix tetz
tiichajil vatz u Tioxh. 49 Aatz
qßul ekßuy emam, techbßu u
echbßubßal vaßl manaa tu u tzßin-
lich tzaji txßavaß utz, motx koßn
kami. 50 Pek in u nojla kaxhlaan
txßix vaßl nojchit vetkußlin tu
Amlika. Utz abßil vaßl satechbßu
tetz yitß saßkojkami. 51 In vaßl
vetkußlin tu Amlika. Utz nivaqß
tiichajil bßenamen. Utz abßil maßj
saechbßun u echbßubßal tzaß,
saßatin itiichajil bßenamen. Tan
aatz u echbßubßal savaqßeß, ayaß
vunchißl. Aß vaßl savaqß tiß vi-
tiichajil qßu aanima tu u vatz
amlika txßavaß.— Texhtuß.

52 Ech xeßt motx iyol qßu
qßesala sivatzaj ech tzaß:
—¿Kam tok nital vaßl tziß sataqß
vichißl qe, saqechbßu nital
tzik?— Texhtuß.

53 Utz tal u Jesuus te ech tzaß:
—Nißxhtekßval sete aas yeßk
etiichajil tu bßenqßii bßensaj oj
yeßk setechbßu vichißl u Kßaola
vaßl bßennaj koßn aanima utz, oj
yeßk setukßa vikajal. 54 Tan atil
itiichajil tu bßenqßii bßensaj vaßl
niechbßun vunchißl utz, niukßan
vunkajal. Utz saqßaavvitzßpixsa
xoßl qßu kamnaj tu u motxebßal
qßii. 55 Tan nojla echbßubßal
vunchißl utz, nojla ukßam aß
vunkajal. 56 Abßil vaßl niechbßun
vunchißl utz, niukßan vunkajal,
tiira atil sunkßatza atziß. Utz
atilin kßatza majte. 57 Aß vetchaj-
onin vunTat vaßl bßenqßii bßensaj
tatineß. Utz tiqßaqßal atilin. Echat
vaßl seechbßun vunchißl majte,
unqßaqßal kußen saitzßeß sun-
kßatza. 58 Aatz u nojla echbßubßal
vaßl vetkußl tu Amlika, yitß ela
koj tuchß u manaa vaßl techbßu
qßul ekßuy emam. Utz motx kußen
kami. Pek abßil seechbßun u
echbßubßal tzaß, saßatin itiichajil
bßenqßii bßensaj.— Texhtuß.

59 Aatz qßu kam tzaß, aß talvu
Jesuus tu u atibßal chusbßal tetz u
oßtla mantaar aas nichichusun tu
Capernauum.

Yol tetz tiichajil tu bßenqßii bßensaj

qßul iyol u Jesuus

60 Ech aatz tabßi u yol qßu
niman tetz tziß, sibßal motx alon
ech tzaß: —Tii tek qßu yol atziß.

¿Abßil sakanon tiqßoleß?—
Texhtuß.

61 Ech paal itxumbßal u
Jesuus tuul aas nichiyolaxeß. Ech
tal te tzaß: —¿Nisotz ekßul tu qßu

kam tziß tzik? 62 Pek ¿kam tek
setaleß aas setil ibßenjeß u Kßaola
vaßl bßennaj koßn aanima tu vaßl
atichnalku bßaxa? 63 Tan u qaan-
xelal vaßl niaqßon u tiichajil kßatz
u Tioxh. Aatz u chißl tan, sakoßn-
yaßi. Pek aatz qßu yol qßußl nival
sete tzaß tan, itzßlich yol tetz
aanxelal utz, tetz tiichajil tu
bßenqßii bßensaj. 64 Pek atil
unjolol sete aas yeß ninimaneß.—
Texhtuß. Tan tootzajich u Jesuus
tixeßtebßal abßil qßußl yeß nich-
motxniman. Utz tootzajle abßil
vaßl saoksan tiqßabß qßu txayol.

65 Utz tal u Jesuus ech tzaß:
—Echixeßat alel sete vaqßo aas
yeßxhabßil koßxh maßj sußul sun-
kßatza oj yitß vunTat saoksan
sikßußl.— Texhtuß.

66 Ech sibßal qßußl nichniman,
motx tek elka aas tabßi qßu kam
tziß. Yeßt xambßu veßt tiß. 67 Utz
tal tek u Jesuus tu kabßlaal qßu
chusulibß ech tzaß: —¿Satz esaßa
sabßenex majte?— Texh te.

68 Tzaqßbßel tu u Xhim, vaßl Luß
majte. Tal te ech tzaß: —KuBßaal,

¿abßil iß seßenkßoß? Tan taßxh maßl
axh aas tetz tiichajil tu bßenqßii
bßensaj qßul ayol. 69 Utz vetku-
nimalaß. Qootzajle aas axh
viTxaaom u Tioxh, viKßaol u
Tioxh vaßl bßenqßii bßensaj
tatineß.— Texh te.

70 Uncheeß tzaqßbßel tu u
Jesuus ech tzaß: —In vettxaaonex
kabßlaal ex tziß. Loqß atil maßl
sete atil u txßißlißinaj kßatza.—
Texhtuß. 71 Loqß aß nichtaleß u
Judas aa Cariote, vikßaol u Xhim.
Tan aß vaßl sißchoksan tiqßabß qßu

txayol kßuxh antich tixoßl
kabßlaal qßu chusulibß.���

Vibßen u Jesuus tu maßl

u nimla qßii tiß Qßu Pel Pach

7 1 Uncheeß xamtich tek tiß
qßu kam tzaß, taßxh nichpaal-

ku u Jesuus tikuenta Galilea. Yeß
nichisaßa bßenchil tu Judea tan,
nichißan ikßußl qßu qßesal uqßay-
bßal tu Israeel tiß. 2 Utz nichtek-
inajabß vinimla qßii qßu Israeel
tetz Qßu Pel Pach.� 3 Utz alax tu
u Jesuus tu qßul itzaßqß ech tzaß:
—Elenbßen tzaß. Kuxh tu Judea.
Ech satil qßu niman eetz qßu kam
naßaneß. 4 Tan yeßxhabßil maßj
nibßanon aas tu tzßitzßoßn koßn
sißanvu qßu mamaj kam oj aß isaß
sapax itziiul. Pek kßuch tu kajay
qßu aanima tu u vatz txßavaß tzaß
qßu kam naßaneß.— Texh te.
5 Tan nikoßxh qßul itzaßqß
nichkojniman.

6 Uncheeß tal tek u Jesuus te
ech tzaß: —Yeßsaj topon u
tiempo vaßl qßatel tiß aas ech
sunbßaneß. Pek aatz ex tan,
bßenamen koßxh atil etiempo
utz, saveeti kam sebßaneß. 7 Tan
yeßxhkam nichißkßulaßex qßu
aanima tu u vatz txßavaß tzaß.
Pek nichißkßulaßin. Tan nival te
aas yeßxtxoj qßul ibßanoneß.
8 Ech bßenojex tu u nimla qßii
tziß. Pek aatz in, yeßsaj sabßenin.
Tan yeßsaj topon u tiempo
qßatel tiß.— Texhtuß. 9 Utz ech

chit ißana vaßl tala, kaaka tu
Galilea.

10 Pek aatz maßtich ibßen qßul
itzaßqß tu u nimla qßii tu
Jerusaleen, bßen tek u Jesuus
majte. Loqß yeßt pax itziiul. Ijutzi
koßn bßenchil. 11 Utz nichichok-
ax tu qßu qßesal uqßaybßal tu u
nimla qßii. Nichmotxtal ech tzaß:
—¿Keßch vaßl atziß?— Chia.

12 Utz kaanaich iyolax xoßl u
mam tenam. Atia nichalon:
—Bßaßn.— Chu tiß. Utz at
nichalon majte: —Yeßka, yitß
bßaßn koj. Tan niteesa qßu aanima
tu bßey.— Chia. 13 Pek yeßxhabßil
maßj nichalon elußl inujul vatzsaj.
Tan nichixoßva qßu qßesal
uqßaybßal.

14 Pek opon u Jesuus tu vi-
qßanalil u totztioxh aß chit inikßat
u nimla qßii. Utz xeßt ichusuneß.
15 Utz motx tzßejx ikßußl qßu
qßesal uqßaybßal taqßo. Nichtal tiß
ech tzaß: —¿Kam tek ech tootzaj-
it sibßal kam vaßl tziß utz, yeßt
ichus uß?— Chia.

16 Utz tzaqßbßel tu u Jesuus
ech tzaß: —Aatz u chusbßal
nivaqßeß tzaß, yitß vetz koj. Pek
tetz vaßl vetchajonkßasußlin.
17 Ech oj abßil maßj nojchit
nitachva ibßanax vitxumbßal u
Tioxh, toj paaloj itxumbßal tuul
atziß tetz tzik Tioxh u chusbßal
nivaqßeß tzaß, oj vetz koßxh
sunjunal. 18 Tan abßil aß anat
koßxh niyolonku jeß tiß, aß isaß

soßok iqßii. Pek abßil vaßl aß
nioksan iqßii vaßl vetchajon ul, aß
vaßl inujul nitaleß atziß. Utz yeßk
subßußm kßatza. 19 Utz aqßel u
oßtla mantaar sete tu u Moisees.
Pek nikoßxh maßj sete niniman u
mantaar tziß tan, nebßan ekßußl tiß
unyatzßpeß.— Texhtuß.

20 Tzaqßbßu qßu mam tenam
ech tal tzaß: —Txßißlißinaj atil
sakßatza tan, yeßxhabßil niitzßan
ayatzßpeß.— Texhtuß.

21 Tzaqßbßu u Jesuus utz, tal
ech tzaß: —Maßl koßxh txaichil vet-
unbßan sevatz utz, nißxhitzßejx
ekßußl taqßo. � 22 Netzokßeßl bßiil
ichißl qßu talaj xiak kßuxh tu
ilanbßal qßii tan, u Moisees aqßon u
mantaar sete tiß itzokßax el bßiil
chißl. Pek yitß tiß koj aas chee koßn
kßußl u Moisees, pek ikßul koßn tetz
kßatz qßul ekßuy emam.� 23 Echaß
nebßaneß, kßuxh tu ilanbßal qßii,
netzokßeßl bßiil chißl. Tan aß
nexoßva iqelax vimantaar u
Moisees tiß itzokßax el bßiil chißl.
Nebßaneß kßuxh tu ilanbßal qßii.
Pek ¿kantuß uncheeß nilakp eviß
viß tan, unbßaßnixsa maßl u vinaj tu
u ilanbßal qßii? 24 Yeß koßxh etal
yeßxtxoj tiß qßu kam tu koßxh ve-
sajitaß. Pek tuchß chit ijikomal utz,
tinujul setil qßu kam.— Texhtuß.

U taltu u Jesuus aas chajel kußen

25 Ech nichtal unjolol qßu aa
Jerusaleen tiß ech tzaß: —¿Yitß
tzik aß vaßl nichokleß tziß,

sayatzßaxi? 26 Pek sajitaj etileß.
Vatz tenam niyoloneß utz,
yeßxhkam maßj nitalax te. ¿Matz
vetchittootzajil qßu qßesal uqßay-
bßal bßaßnil aas nojchit aß
viTxaaom u Tioxh? 27 Tan
qootzajle atziß til aanimail. Pek
aatz lußul u nojla iTxaaom u
Tioxh, yeßxhabßil koßxh soß-
ootzajin til sakßaskußl.—
Texhtuß.

28 Nichichusun u Jesuus tu vi-
qßanalil u totztioxh. Utz jeß iviß tu
yol tal ech tzaß: —Aatz ex,
etootzajin utz, etootzaj til
atilkßin. Utz maßkoßnkoxhtaqßen
vul sunjunal. Pek yeß etootzaj
vaßl vetchajonin. Ayaß vinujul.
29 Pek ech koj in tan, vootzajle.
Aß vetkßaskußlin tzixeß utz, aß vet-
chajonin.— Texhtuß.

30 Ech nichtekmotxißan ikßußl
tiß itxaypeß. Loqß yeßxhabßil maßj
ok iqßabß tiß tan, yeßsaj topon u
tiempo. 31 Utz sibßal aanima xoßl
u mam tenam, motx niman. Utz
nichtal ech tzaß: —Aatz lußul
viTxaaom u Tioxh, ¿paalchu paj
qßu xheenya sißan vatz u vinaj
tziß tzik?— Texhtuß.

Vibßantu ikßußl qßu fariseo

tiß itxayax u Jesuus

32 Uncheeß tabßi qßu fariseo
aas nichiyolon u mam tenam tiß
u Jesuus. Ech motx tek ichaj bßen
txayol tetz u Jesuus. Ant imol qßu
qßesal oksan yol vatz Tioxh ißana.

33 Utz tal u Jesuus ech tzaß:
—Saßatin bßiit tiempo in texoßl,
ech nal saqßaavbßenin xeß vaßl
vetchajonulin. 34 Utz saßnal-
echokßin. Loqß saßkojechabßaßin.
Tan saßkojveet etopon tu vaßl saß-
atinkßin.— Texhtuß.

35 Uncheeß tal tek qßu qßesal
uqßaybßal xoßl qßu Israeel tibßilaj
ech tzaß: —¿Til seßenku vaßl tziß
nitaleß aas yeßk sakuchabßa?
Kamal sabßen xoßl qßu Israeel
qßußl paximal bßen tibß xoßl
griego. Utz ¿kamal sichus qßu
griego? 36 ¿Kam tok vaßl vettala
tziß? aas: «Sechokßin utz, saßkoj-
echabßaßin. Saßkojveet etopon tu
vaßl saßatinkßin.» Chia.— Texhtuß.

U tul u Tioxhla Espiiritu

kßatz qßußl saniman u Jesuus

37 Uncheeß aatz ißan tu u yaß-
tebßal qßii tetz u nimla qßii, vaßl
tiira chißbßebßal siatz, txakeß u
Jesuus utz, qetun taltu ech tzaß:
—Abßil nitzaj itziß, ¡uloj sunkßatza
utz, ukßaßoj!� 38 Abßil ninimanin,
ech sißaneß vaßl nital u Yolbßal
Tioxh aas: «Itzßlich nimaß
sayuqßpu tu taanima.» Chia.—
Texhtuß. � 39 Utz aß tal u Tioxhla
Espiiritu vaßl sikßul qßußl saniman
aas tal ech tziß. Tan yeßsajich tul u
Tioxhla Espiiritu. Axhibßi yeß-
sajich titzßpixsal u Jesuus tikaßpaj
utz, yeßsaj ibßenjeß tu Amlika.

Visotz ikßußl qßu aanima tiß aas

til chaj vetkßaskußl u Jesuus

40 Uncheeß aatz tek unjolol
aanima xoßl u mam tenam,
taßxh tabßi qßu yol tziß, tal tek
ech tzaß: —Nojchit aß u alol tetz
u yolbßal Tioxh vaßl sauli
atziß.— Chia. 41 Utz at
nichalon: —Aß viTxaaom u
Tioxh atziß.— Chia. Pek at
nichalon majte: —¿Aß tzik sa-
kßaskußl viTxaaom u Tioxh tu
Galilea? 42 Tan nital u Yolbßal
Tioxh tzßibßamalka aas aß
sacheek vitußxh ixalam u Daviid
tu tenam Beleen vaßl atichku u
Daviid. Aß sakßaskußl viTxaaom
u Tioxh tziß.— Chia. �

43 Uncheeß ok tek ixoßl qßu
tenam tiß u Jesuus. 44 Utz atich
unjolol nichitzßan itxaypeß. Loqß
yeßxhabßil ok iqßabß tiß.

Vitzßejx ikßußl qßu txayol tetz

u Jesuus tu viyol

45 Uncheeß aatz qßußl chajax
tiß itxaypeß, qßaavopon xeß qßu
qßesal oksan yol vatz Tioxh tuchß
qßu fariseo. Utz abßil te ech tzaß:
—¿Kantuß yeßn etiqßo ul?— Texh
teßleß.

46 Tzaqßbßu qßußl sißchtxayon
ech tzaß: —¡Yeßk maßj vinaj aas
ech koj iyoloneß u vinaj tziß!—
Texhtuß.

47 Tzaqßbßu qßu fariseo ech
tzaß: —Utz ¿ant ex vetteesalex tu
bßey tzik? 48 Tan ¿tzßoj tzik
abßiste maßj qßu qßesal uqßaybßal
niniman, nikoßxh qßu fariseo?
49 Pek kam itxaßk qßu aanima
qßußl yeß ootzajin tetz u mantaar.
Kam tootzaj. ¡Kußnaj tzßejbßal yol
tiß!— Texhtuß.

50 Uncheeß aatz maßl tu qßul
imol, ayaß u Nicodemo vaßl opon
xeß u Jesuus tu aqßbßal, tal ech
tzaß: 51 —Yeßxhkam nital u
mantaar aas sakoßxhtxayax maßj
aanima oj yeßsajen ichßotil itziß
utz, satootzaji kam maßt
ißantaß.— Texhtuß.

52 Tzaqßbßeli. Alax te ech tzaß:
—¿Kamal axh aa Galilea? Pek

¡chok inujul iileß utz, siileß aas
yeßk maßj alol tetz u yolbßal
Tioxh cheenaj koj tziß!— Texhtuß.

Vichoktu txumbßal qßu qßesal

uqßaybßal tiß isubßax u Jesuus

53 [Ech junun texh kßasußl.
Motx bßen tu tatibßal.���

8 1 Pek aatz u Jesuus, bßen viß
u muunte Olivo. 2 Utz tu

tek vaßt qßii, qßaavußl tu viqßanalil
u totztioxh qßalaßm. Utz mam
tenam ul kßatza. Ech kßujeß u
Jesuus; xeßt ichusuneß.

3 Ech aatz qßu aa txumbßal tiß
u oßtla mantaar tuchß qßu fariseo,
motx tiqßo ul maßl u ixoj siatz. Aß
motx ichabßav tiß teesat tibß tu
bßey tuchß vinaj yitß ikßulel koj.
Utz ech toksa tu xoßl. 4 Motx tal
te ech tzaß: —Chusul, aatz u ixoj

tziß, niteesa tibß tu bßey tuchß
vinaj yitß ikßulel koj tuul vet-
chabßali. 5 Utz aatz tu u oßtla
mantaar alelka tu u Moisees tan,
sapaqßax sivan qßu ixoj qßußl ech
nißan tziß. Pek ¿aatz axh, kam
saaleß?— Texh te.� 6 Loqß vet
sikßußl motx ißana. Kßuxh motx tal
ech tziß, aß isaß sacheei kanißch
ixochax u Jesuus sißaneß.

Pek aatz u Jesuus tan, taqß
koßn kuß ivatz, tzßibßan kuß vatz
txßavaß tu viß iqßabß. 7 Pek yeßxh
nichmotxiyaß tiß ichßotil te. Ech
ißan jikom tatin u Jesuus utz, tal
te ech tzaß: —Abßiste sete tiira
yeßk ipaav, aß bßaxal seßel isivan,
sipaqß bßen tiß u ixoj tziß.—
Texhtuß. 8 Ech qßaavkoßnpajkßoßeß
kuß, tzßibßan kuß vatz txßavaß.

9 Uncheeß taßxh motx tabßi u
kam qßu vinaj tziß, junun texh
motx xeßt itxakpu kßasußl. Tan
motx inach bßen aas jolol aa
paav. Aß bßaxal motx txakpu
kßasußl qßu qßes, ech tek qßu
chßooaj. Ech aß texh kaaka u
Jesuus sijunal tuchß u ixoj vaßl
iqßol opon.

10 Ech ißan jikom tatin u
Jesuus. Utz yeßxhabßil vaßtoj
tila. Pek aß texh atich u ixoj.
Utz tal te ech tzaß: —Ixoj,

¿keßch qßußl nixochonaxh ve?

¿Yeßxhabßil tzik vetpaqßon sivan
axh?— Texh te.

11 Tzaqßbßu u ixoj ech tzaß:
—Yeßxhabßil unBßaal.— Texh te.

Tal tek u Jesuus te ech tzaß:
—Nikoßxh in saßkojxochonaxh.

Pek kuxh utz, yeß koßxh paavin-
veßtßaxh.— Texh te.] �

U Jesuus u txijtxun tetz

qßu aa paav

12 Uncheeß yolon paj u Jesuus
tu qßu tenam ech tzaß: —In u txij-
txubßal tetz qßu aanima tu u vatz
amlika txßavaß tzaß. Abßil vaßl
xamel viß, yitß saßkojpaal tu uken.
Pek saßatin u txijtxubßal kßatza
vaßl tetz tiichajil tu bßenqßii
bßensaj.— Texhtuß.

13 Ech alax tek te tu qßu
fariseo ech tzaß: —Yitß inujul koj
qßul ayol atziß. Tan axh atkoßxh
naal jeß iibß.— Texh te.

14 Utz tzaqßbßu u Jesuus ech
tzaß: —Kßuxh in atkoßxh nival jeß
vibß tan, inujul qßul unyol. Utz
vootzajle til unkßaskußlin utz,
tißch voponeß. Pek aatz ex tan,
yeß etootzaj til unkßaskußlin utz,
til soßoponkßin. 15 Utz netxßol
inujul qßu kam kam echaß nißan
qßu aanima. Pek aatz in, yeßxh-
abßil nuntxßol inujul. 16 Utz
inujul nunbßaneß oj nuntxßol
inujul maßj aanima. Tan yitß
unjunal koßn koj, pek aß unmol
vaßl vetchajonkßasußlin. Ayaß
vunTat. 17 Utz tzßibßamalka tu
vemantaar aas satxßolax inujul u
aanima nixochleß oj kaßvaßl ni-
txakbßaßn inujul yol tiß. � 18 Utz
aatz in, nunyolon jeß viß. Utz

niyolon vunTat viß, vaßl vetchaj-
onkßasußlin.— Texhtuß.

19 Ech motx tzaqßbßu qßu vinaj
ech tzaß: —Utz ¿keßch vatat?—
Texh te.

Tzaqßbßu Jesuus utz, tala:
—Yitß etootzajkojin utz, yitß
etootzaj koj vunTat. Tan
etootzajkojin, setootzaji vunTat
majte atziß.— Texhtuß.

20 Aatz qßu yol tzaß, aß talvu u
Jesuus kßatz u kaaxha, tatibßal
kutxu, aas nichichusun tu vi-
qßanalil u totztioxh. Utz yeßxh-
abßil maßj txayon tan, yeßsajich
topon u tiempo.

U taltu u Jesuus aas Amlikail

txumbßal iqßomal taqßo

21 Uncheeß tal paj unpat u
Jesuus ech tzaß: —Sabßenin utz,
sechokßin. Loqß saßkojechabßaßin
tan, aß sakamkßex tu qßul epaav.
Utz saßkojveet etopon tu vaßl seß-
enkßin.— Texh te.

22 Utz nichtektal qßu qßesal
uqßaybßal xoßl qßu Israeel tiß ech
tzaß: —Tzßoj tzik saßtekiyatzß jeß
tibß sijunal aas nitaleß: «Yitß saß-
kojveet etopon tu vaßl seßenkßin.»
Chia.— Texhtuß.

23 Utz tal u Jesuus te ech tzaß:
—Aatz ex, ayeßnex aal ikußl tu u
vatz txßavaß tzaß. Pek aatz in,
ayeßnin aal ijeßaß. Yitß ayeßnkojin
tu u vatz txßavaß tzaß.

24 Echixeßat vetvallu sete aas aß
sakamkßex tu qßul epaav. Tan oj
yeß senima aas abßil in, aß sa-
motxkamkßex tu qßul epaav.—
Texh te.

25 Utz alax tek te ech tzaß:
—¿Abßil axh uncheeß?— Texh
teßleß.

Tal u Jesuus ech tzaß: —In vaßl
val sete bßaxa. 26 Sibßal koßxh
kam saval sete. Utz sibßal koßxh
kam suntxßolv enujul. Pek loqß aß
nivaleß kam vaßl vetvabßi kßatz
vaßl vetchajonin. Tan aß vinujul.
Ech aß vaßl nival tu qßu aanima tu
u vatz amlika txßavaß tzaß.—
Texhtuß.

27 Pek yeßt motx el itxumbßal
tuul aas aß nichyolonku tiß viTat.

28 Utz tal paj chit u Jesuus te
ech tzaß: —Aatz maßt ilakax jeß u
Kßaola vaßl bßennaj koßn aanima,
anal setootzaji abßil in. Anal
sapaal etxumbßal tuul aas
yeßxhkam nunbßan sunjunal. Pek
aß nunbßaneß kam vaßl vetichus-
vin vunTat. Aß vaßl nivaleß.
29 Tan atil vunTat sunkßatza vaßl
vetchajonkßasußlin. Yeßxhkam ni-
taqßkaßin sunjunal. Tan aß chit
nunbßan vaßl bßaßn nißenku te.—
Texhtuß. 30 Sibßal aanima niman
tiß qßu kam tala tzaß.

Viqßesalain u paav

kßatz qßu aa paav

31 Uncheeß tal tek u Jesuus tu
qßu qßesal uqßaybßal xoßl qßu
Israeel qßußl maßtich niman ech
tzaß: —Nojchit ex unchusulibß
sißaneß untzßoj sebßan ex niman
tetz vunyolbßal bßenamen. 32 Ech

setootzaji vinujul. Utz vinujul sa-
chitpunex tu qßu epaav.—
Texhtuß.

33 Motx tzaqßbßu ech tzaß:
—Oß itußxh ixalam u Abrahaam.
Utz abßil koj kßayimal ok qibß jaqß
imantaar. Pek ¿kam tokeß naaleß?
aas: «Sachitpßex.» Chaßaxh.—
Texh te.

34 Utz alax te tu u Jesuus ech
tzaß: —Nißxhtekßval sete aas
kajay qßußl nißan paav, jaqß iyakßil
u paav nikßayiv ok tibß. 35 Utz
aatz vaßl kßayimal tibß jaqß
mantaar sakoßnkoxhatinka tu
atibßal bßenamen. Ech koj vikßaol
u bßaal atibßal, bßaßntan atil tu
atibßal bßenamen. 36 Ech tokeß oj
aß sachitpunex tu paav viKßaol u
Tioxh, nojchit qßalpißex atziß.
37 Vootzajle aas ex itußxh ixalam
Abrahaam. Pek loqß nebßan ekßußl
tiß unyatzßpeß. Tan yeßxhat
niokku vunyolbßal sete. 38 Tan aß
nivaleß kam ilel kßatz vunTat
vaqßo. Pek aatz ex, aß nebßan
vibßanon vetat.— Texhtuß.

39 Motx tzaqßbßi utz, tal te ech
tzaß: —Aß kukßuy kumam u
Abrahaam.— Texhtuß.

Tal u Jesuus te ech tzaß:
—Untzßoj ex itußxh ixalam
Abrahaam, aß nebßan qßußl
nichißan u Abrahaam koj atziß.
40 Tan yeßxhkam yatzßon u
Abrahaam. Pek aatz ex, nebßan
ekßußl tiß unyatzßpu tiß vinujul
nival sete. Ayaß vaßl abßimal xeß
Tioxh vaqßo. 41 Aß neßnetiqßo vi-
txßißla txumbßal vetat.— Texh te.

Motx tal ech tzaß: —¡Maßl koßn
kuTat atile, ayaß u Tioxh! Utz

¡yitß sikßelkoßnkojoß ißan
kunan!— Texhtuß.

42 Tal paj u Jesuus te: —Bßaßn
ex ve koj atziß aas noj koj aß etat
u Tioxh. Tan xeß Tioxh vetkßas-
kußlin. Utz maßkoßnkojel tunviß
aas vetßulin, pek aß vetchajonul-
in. 43 Utz ¿kam tokeß yeß nitel
etxumbßal tu vaßl nivaleß?

¿Kantuß yeß nekan tabßil qßul
unyol? 44 Tiß tan, aß etat u
txßißlißinaj. Utz aß esaß ibßanax u
tachaßv. Tan yatzßol nal tixeßte-
bßal. Utz yitß atil koj tu vinujul.
Keßch koj vinujul tzixeß. Aatz
nital txubßaßl, taßxh nital elußl
tibß. Tan txubßaßlom utz, itat qßu
txubßaßlom. 45 Pek yeß nenimaßin
kßuxh aß nival vinujul. 46 ¿Kantuß
yeß nimotxenimaßin? Tan inujul
nival sete. Pek oj atil maßj texoßl
sataleß kam unpaav, taleß. 47 Tan
abßil vaßl tetz Tioxh, aß nitabßi u
yol tetz u Tioxh. Pek aatz ex, yeß
netabßi tan, yitß ex koj tetz
Tioxh.— Texhtuß.

U tatin u Jesuus aas yeßsajich

ichee u Abrahaam

48 Uncheeß tzaqßbßu qßu qßesal
uqßaybßal xoßl qßu Israeel ech tzaß:
—Nojchit inujul vaßl niqaleß. Atil
tioxhil txßißlißinaj sakßatza. Utz
axh aa Samaaria majte.— Texh
te.�

49 Utz tzaqßbßu u Jesuus ech
tzaß: —Yeßk tioxhil txßißlißinaj
sunkßatza. Tan aß nivoksa iqßii

vunTat. Pek aatz ex, neteesa
unqßii. 50 Loqß yitß aß koj nivoksa
jeß unqßii. Pek atil maßl vaßl aß isaß
soßok iqßii. Ayaß u txßolol tetz
inujul qßu kam. 51 Nißxhtekßval
sete aas jatu koj sakami abßil vaßl
saniman qßul unyol.— Texhtuß.

52,53 Utz tzaqßbßel tu qßu
qßesal uqßaybßal xoßl qßu Israeel
ech tzaß: —Vetqootzajil cheel aas
atoßk tioxhil txßißlißinaj sakßatza.
Tan naaleß aas: «Abßil saniman
vunyolbßal jatu koj sakami.»
Chaßaxh. Utz kamnaj u
Abrahaam. Kamnaj tek qßu oßtla
alol tetz u yolbßal Tioxh majte.

¿Tzßoj tzik paalchßaxh vatz u
kukßuy kumam Abrahaam vaßl
kamnaj tekußen? Pek ¿abßil axh
nanache?— Texh te.

54 Tzaqßbßu u Jesuus tal ech
tzaß: —Oj nivoksa jeß unqßii
sunjunal, yeßk itxaßk u tokebßal
unqßii atziß. Pek aß nioksan unqßii
vunTat vaßl eTioxh netaleß.
55 Loqß yeß etootzaj. Pek vootzaj-
le. Utz in tek txubßaßlom atziß
echaß ex tziß aas oj: «Yeß vootzaj.»
Chikojin. Pek vootzajle tan,
nunnima qßul iyol. 56 Aatz
vekßuy emam u Abrahaam, txuqß-
txun tiß ichßial u vul tu u vatz
unqßii unsaj. Utz aal chit txuqß-
txuni aas tila.— Texhtuß.

57 Tal paj qßu qßesal uqßaybßal
tu u Jesuus ech tzaß: —¿Kanißch
iiltu u Abrahaam? Tan aal yeßsaj
tel 50 ayaßbß.— Texhtuß.

58 Utz tal u Jesuus te ech tzaß:
—Nißxhtekßval sete, atichnalin
aas yeßsajich titzßpu u
Abrahaam.— Texhtuß. �

59 Ech motx itxaytu sivan qßu
vinaj tziß. Sißchmotxipaqß bßen tiß.
Pek aatz u Jesuus, isotzsa tibß
tixoßl. Elkßasußl tu viqßanalil u
totztioxh. Taßn aß paalelußl tixoßl.���

Visajinsat maßl u moy u Jesuus

9 1 Uncheeß aatz nichipaal u
Jesuus, til maßl u vinaj moy

tu titzßebßal. 2 Ech chßotil tek tu
u Jesuus tu qßul ichusulibß ech
tzaß: —Chusul, ¿abßil etz paav
aas moy u vinaj tziß; qßul itxutx
ibßaal tzik, pek oj ipaav atkoßxh-
tuß?— Texhtuß.

3 Tzaqßbßu u Jesuus utz, tala:
—Yitß tiß koj ipaav u vinaj tziß,
kßuxh moy. Nikoßxh ipaav koj
qßul itxutx ibßaal. Pek tiß sailax u
tokebßal iqßii u Tioxh kßatza.
4 Ech ministeer sunbßan u taqßon
vunTat vaßl vetchajonulin tuul
atil qßii saj. Tan tul u aqßbßal utz,
yeßxhabßil veßt saveet taqßonineß.
5 Utz in u txijtxubßal tetz qßu
aanima tu u vatz amlika txßavaß
tzaß, tuul atilin tixoßl.— Texhtuß.

6 Ech taßxh tal u kam tzaß,
tzubßan kuß vatz txßavaß. Ißan tal
xoqßol tu vitzubß. Utz toksa tu
bßaqß iatz u moy. 7 Utz tal te ech
tzaß: —Kuxh txßaa vavatz tu u
molbßal aß Siloee.— Texh te.

Aatz u Siloee, aß tokeß “chaj
el”. Ech ibßenaß. Ex itxßaa vivatz.
Utz nichtektiloneß aas qßaavi.

8 Ech aatz qßu tetz tzßalol u vinaj
tuchß qßußl nichilon aas nojchit
moyich, nichmotxtal ech tzaß:
—¿Yitß tzik aß u vinaj tziß vaßl
nichikßujeß tiß ijoyax tetz?—
Chia. 9 At unjote nichalon: —Aß i
atziß.— Chia. Utz at nichalon:
—Ech aß i tiloneß.— Chia. Pek
nichtal u vinaj ech tzaß: —¡In
chituß!— Chia.

10 Utz chßotil tek te ech tzaß:
—¿Kanißch misajin qßu bßaqß aatz
tziß?— Texh teßleß.

11 Tzaqßbßu u vinaj utz, tala:
—Nitekviloneß tan, aatz u vinaj
vaßl Jesuus ibßii, vetißan xoqßol.
Vettoksa tu bßaqß unvatz. Utz
vettal ve ech tzaß: «Kuxh tu u
molbßal aß Siloee. Utz txßaa avatz
tziß.» Texh ve. Ech bßenin.
Untxßaa. Utz anchituß, ¡ilon-
tekßin!— Texhtuß.

12 Utz alax te ech tzaß:
—Keßch u vinaj naaleß tziß.—
Texh teßleß.

Tal ech tzaß: —Yeß vootzaj.—
Texhtuß.

Vichßotil itziß u vinaj vaßl moyich

13 Ech iqßol bßen u vinaj vaßl
moyich vatz qßu fariseo. 14 Utz
tuich ilanbßal qßii ißan u xoqßol u
Jesuus tziß utz, isajinsa vivatz u
vinaj. 15 Ech chßotil paj te tu qßu
fariseo aas kanißch ißantu bßaßn
vivatz.

Utz tal u vinaj vaßl moyich ech
tzaß: —Toksa xoqßol tunvatz utz,
untxßaa el. Ech nitekvilon
cheel.— Texhtuß.

16 Uncheeß tal tek unjolol qßu
fariseo ech tzaß: —Yitß xeß Tioxh
koj vetkßaskußl u vinaj atziß tan,
niqel u ilanbßal qßii.— Chia. Utz
at nichalon majte: —Kanißch koj
ißantu txaichil maßj vinaj oj aa
paav.— Texhtuß. Ech ok ixoßl qßu
fariseo tibßilaj.

17 Utz qßaav paj chßotil tu u
vinaj vaßl moyich ech tzaß:
—¿Kam bßoj naal tiß vaßl vetjaj-
pixsan qßu bßaqß aatz tziß?— Texh
te.

Tal u vinaj ech tzaß: —Alol
tetz u yolbßal Tioxh atziß.—
Texhtuß.

18 Loqß yeßxhkam nichmotx-
inima qßu qßesal uqßaybßal aas oj
moyich. Utz yeßxhkam nichmotx-
inima oj sajinsal ivatz. Pek anal
inima aas isavsa qßul itxutx ibßaal
u vinaj vaßl maßtich ijajpixsal
iatz. 19 Tan ichßoti tu qßul itxutx
ibßaal ech tzaß: —¿Aß tzik vet-
itzßin tziß vaßl moyich aas itzßpi
netaleß? Utz ¿kam tokeß aas ni-
tektilon cheel?— Texh te.

20 Tzaqßbßu qßul itxutx ibßaal,
tal ech tzaß: —Qootzajle aas aß u
qitzßin tziß utz, moyich aas
titzßpeß. 21 Pek yeß qootzaj kam
tokeß nitektilon cheel. Utz yeß
qootzaj majte abßil vetsajinsan
vivatz tziß. Chßotitaj te tan, atil
tek iyaßbß atziß; sayolon sijunal.—
Texhtuß. 22 Ech koßn motx tal
qßul itxutx ibßaal tziß tan, aß nich-
motxixoßva qßu qßesal uqßaybßal.
Tan maßtich motx taqßtu kuß
tibßeyil qßu qßesala tziß aas abßil
saßalon aas aß viTxaaom u Tioxh
u Jesuus, tiira sayaßsal topon tu

atibßal chusbßal tetz u oßtla
mantaar. 23 Echixeßat tal qßul
itxutx ibßaal aas: —Atil tek iyaßbß
atziß; chßotitaj te.— Texhtuß.

24 Uncheeß qßaav sikßlel opon
u vinaj vaßl moyich. Utz tal te
ech tzaß: —Vatz Tioxh saal
vinujul qe. Tan qootzajle aas aa
paav u vinaj tziß.— Texh teßleß.

25 Tzaqßbßu u vinaj utz, tala:
—Yeß vootzaj oj aa paav. Pek
taßxh maßl kam vootzaj. ¡Inich
moy, pek aatz cheel, nitek-
viloneß!— Texhtuß.

26 Utz qßaav paj alax te ech
tzaß: —¿Kam vetißan see?

¿Kanißch misajinsat vavatz?—
Texh teßleß.

27 Itzaqßbße ech tzaß:
—Vetvallu sete utz, yeß koßn esaß
tabßileß. Pek ¿kantuß aas nipaj-
echßoti unpate? ¿Oj sesaßa
sabßenex niman tetz majte?—
Texhtuß.

28 Ech motx koßn teesal iqßii.
Utz motx tal te ech tzaß: —Axh
niman tetz majte atziß. Pek aatz
oß, oß niman tetz u Moisees.
29 Tan qootzajle aas yolon u
Tioxh tiß u Moisees. Pek ech koj
u vinaj tziß tan, yeß qootzaj til
unkßaskußl.— Texhtuß.

30 Tzaqßbßu u vinaj utz, tala:
—Aß u kam tzßejxebßal kßußl tziß
yoßo, aas yeß etootzaj til unkßas-
kußl loqß vetijajpixsa vunvatz.
31 Utz qootzajle aas yitßix abßil
qßu aa paav tu u Tioxh. Pek
bßaßntan aß nitabßi abßil nixoßvan
utz, nißan vitxumbßal. 32 Yeßxh-
jatu abßimal talaxeß aas nijajpix-
sal ivatz maßj aanima aas moy

tu titzßpebßal. 33 Utz kam koj
sitxßol iveet u vinaj tziß, oj yitß
xeß Tioxh koj nikßaskußl.—
Texhtuß.

Qßu aanima moy vatz Tioxh

34 Ech tzaqßbßeli utz, alax te
ech tzaß: —Tiira aß itzßpinajkßaxh
tu paav utz, ¿sachusoß naal
tzik?— Texh te. Ech tojchal
kßasußl.

35 Uncheeß tabßi tek u Jesuus
aas maßtich tojchal kßasußl tziß.
Utz aatz tila, tal te ech tzaß:
—¿Ni tzik anima viKßaol u
Tioxh?— Texh te.

36 Tzaqßbßi utz, tal ech tzaß:
—¿Abßil viKßaol u Tioxh unBßaal?
ech sunnima.— Texh te.

37 Tal u Jesuus te: —Vetiillaß.
Ayaß vaßl niyolon sauchß tzaß.—
Texhtuß.

38 Tal u vinaj ech tzaß:
—Nunnima unBßaal.— Texhtuß.
Ech toksat iqßii u Jesuus.

39 Tal u Jesuus te ech tzaß:
—Kßuxh vetßulin tu u vatz amlika
txßavaß tzaß, aß ul untxßol inujul
qßu kam. Ech abßiste qßußl yeß ni-
tiloneß, sailoni. Utz aatz qßußl ni-
tiloneß, sabßens echaß moy.—
Texh te.

40 Ech aatz unjolol qßu
fariseo qßußl atich kßatza, taßxh
tabßi u kam tzaß, tal te ech tzaß:
—¿Tzßoj tzik oß moy majte?—
Texhtuß.

41 Tzaqßbßel tu u Jesuus ech
tzaß: —Ex koj moy, yeßk epaav
koj atziß. Pek aatz ex tan:
«Niqiloneß.» Cheßex. Echixeßat
atilex tu qßul epaav.— Texhtuß.����

Vikßamtu tiß xeen karneßl

u Jesuus tu vichusuneß

10 1 Uncheeß tal paj u
Jesuus ech tzaß:

—Nißxhtekßval sete, abßil aß yitß aß
koj niokkoßp tu u okebßalop tu u
tatibßal qßu karneßl, elqßom atziß.
Subßul atziß. Tan paarten
nichokvu tokoßp. 2 Tan aß u xeen
tetz qßu karneßl vaßl aß niokkoßp
tu u okebßalop. 3 Ech nijajax
okoßp tu u taqßonom. Utz ootzaj-
imal iviß u xeen karneßl tu qßul
ikarneßl majte. Tan nisikßle qßu
karneßl tibßii utz, nitiqßo elußl.
4 Utz aatz maßt tiqßot elußl kajay
qßu tetz, nibßaxabß siatz. Utz ni-
xambßoßk qßu karneßl tiß. Tan
tootzaj iviß. 5 Tan saßkojxambßoßk
qßu karneßl tiß vaßt aanima. Pek
aal satßaspu siatz. Tan yeß tootzaj
iviß paartenla aanima qßu
karneßl.— Texhtuß. 6 Aß qßu
kßamich yol tal u Jesuus tziß. Loqß
yeßt paal itxumbßal qßu aanima
tuul kam vaßl nichtal te.

U okebßalop xeß Tioxh

7 Uncheeß tal paj u Jesuus te:
—Nißxhtekßval sete aas in u toke-
bßalop qßu karneßl. 8 Utz jolol
elqßom qßußl bßaxal ul sunvatz;
subßul atziß. Utz yeßt motx nimal
tu qßu karneßl. 9 In u okebßalop.
Ech abßil vaßl sapaaloßk tuul,
sakolaxi. Echaß karneßl soßokoßp
saelußl utz, sichabßa titza taqßo.
10 Aatz nitul u elqßom, elaqß,
yatzßoßm utz, yuchßußm ul ißaneß.
Pek aatz in, vetßulin tiß taqßax
etiichajil. Ech tiira yeßk iyaßebßal

vetatin sißaneß. 11 In u bßaßnla
xeen karneßl. Tan aatz u bßaßnla
xeen karneßl, nitaqß tibß sakam tiß
qßul ikarneßl. 12 Pek aatz vaßl
aqßonom kußen taßxh nitiloßk
vijaßmel, nitßaspeß nitil tul u lobo.
Nitaqßka qßu karneßl tan, yitß
ibßaal koj. Ech aatz u lobo, niqini
elußl qßu karneßl. Utz nitilun ibßen
tereßn taqßo. 13 Nitooj u lochol
xeen karneßl. Tan axhibßi
vijaßmel koßn nitiloßk. Yeßxh
koßxh kam itxaßk qßu karneßl te.

14,15 In u bßaßnla xeen
karneßl. Utz kam echaß tootzaj-
itßin vunTat, echat vootzajit
vunTat majte. Utz kam echaß
vootzajit vunTat, echat vootzajit
qßul unkarneßl majte. Utz
tootzajin. Tan savaqß vibß tu
kamchil tiß qßu karneßl. 16 Utz
atil unjot unkarneßl aas paarten
atilka. Yitß atil koj xoßl qßu vetz
tzaß. Loqß saßnalimolo tibß sun-
kßatza. Satabßi vunviß atziß. Ech
untanul tekoßn karneßl saßatini.
Utz maßl koßn xeen tetz
saßatini.� 17 Ech tokeß tii
vunTat viß. Tan savaqß vibß tu
kamchil. Loqß saqßaavitzßpßin.
18 Jik chit in savaqß vibß tu
kamchil. Tan yeßxhabßil soßoleß
tiß tel u vatz unqßii unsaj. Pek
atil tunqßabß savaqß vibß tu
kamchil utz, atil tunqßabß sa-
qßaavitzßpßin. Aß u vijleßm unkßul
xeß vunTat tziß.— Texhtuß.

19 Ech qßaavpajok ixoßl qßu
qßesal uqßaybßal tu qßu yol tziß.
20 Tan sibßal nichalon tiß ech
tzaß: —Txßißlißinaj atoßk kßatza.
Elnaj tu bßey atziß. ¿Kantuß
netabßi ok?—Chia.

21 Utz at unjot nichalon ech
tzaß: —¿Abßil sayolon ech tziß oj
atoßk tioxhil txßißlißinaj kßatza?
Utz saßkojoleß tioxhil txßißlißinaj
sijajpixsa ivatz maßj moy.—
Chia.

U teesal iqßii u tijleßm Jesuus

tu qßu aa uqßaybßal

22 Uncheeß aatz titiempoich
cheßv, nichipaasal u nimla qßii tu
Jerusaleen tetz u totztioxh.�

23 Utz nichipaal u Jesuus tu vi-
qßanalil u totztioxh vatz u
okebßal vaßl Salomoon. 24 Ech
sutil tiß tu qßu qßesal uqßaybßal
utz, tal te ech tzaß: —¿Jatu tek
sayaß kukaßtziiun saaqßo? Untzßoj
axh viTxaaom u Tioxh, al inujul
qe; vatzsaj saaleß.— Texh te.

25 Tzaqßbßel tu u Jesuus ech
tzaß: —Vetvallu sete abßil in. Utz
yeß nenima. Tan aatz qßu kam
nunbßan tibßii vunTat, aß techlal
abßil in. 26 Pek yeß nenima.
Kßuxh alel nal sete vaqßo. Axhibßi
antu koj ex xoßl qßul unkarneßl.
27 Tan nitabßi unviß qßul un-
karneßl. Utz jolol vootzajle majte.
Ech nixambßu viß. 28 Utz savaqß
itiichajil tu bßenqßii bßensaj. Ech

� 10.1-16 Choktaj u Isaias 40.11; u Ezequieel 34.1-34; Qßu Hebreo 13.20.

jatu koj samotxsotzi. Utz abßil
koj saeesan tunqßabß majte.
29 Tan aatz vunTat vaßl vetaqßon
ve, paalchu vatz u koontra. Ech
yeßxhabßil koßxh samaaon el
tiqßabß vunTat. 30 Aatz in tuchß
vunTat, maßl koßn oß.— Texhtuß.

31 Uncheeß motx itxay isivan
qßu qßesal uqßaybßal; sißchipaqßoßk
tiß tala.

32 Loqß tal Jesuus te ech tzaß:
—Sibßal bßaßnla chaj kam tetz
vunTat vetunbßanlu sevatz. Pek

¿abßiste tiß sepaqßvu sivan in?—
Texhtuß.

33 Utz tzaqßbßu qßu qßesal
uqßaybßal ech tzaß:
—Saßkojkupaqß sivan axh tiß
bßaßnla kam, pek tiß vayoqßoneß.
Tan axh koßn vinaj utz, naaqß
bßen iibßs Tioxh.— Texh te.�

34 Tzaqßbßel tu u Jesuus ech
tzaß: —Tzßibßamalka tu ve-
mantaar ech tzaß: «Alel sete
vaqßo aas jolol tioxh etatin
vaqßo.» Chia. � 35,36 Utz oj:
«Tioxh tatineß.» Chu u Tioxh tiß
qßu aanima, tiß vitenam qßußl
kßulun viyolbßal, uncheeß ¿kam
tatin vatz u Tioxh u Vinaj
nenacheß vaßl iTxaaom u Tioxh,
ichajußl tu u vatz amlika txßavaß
tzaß? ¿Kantuß yeßk tatin sevatz?
Nikoßneteesa iqßii. Netal tiß aas:
«Niyoqß Tioxh.» Cheßex. Tiß tan,
nivaleß aas: «In viKßaol u Tioxh.»
Chißin. Utz aal ex qßußl niqelon u
Yolbßal Tioxh kßuxh nenima

netaleß. 37 Aal bßaßn yeß se-
nimaßin oj yeßxhkam nunbßan qßu
txaichil qßußl nital vunTat. 38 Pek
kßuxh yeß senimaßin, nimataj aas
atil vunTat sunkßatza utz, atilin
kßatz vunTat tiß qßu kam qßußl
nunbßaneß.— Texhtuß.

39 Ech sißchpajmotxitxayeß
tala, pek el u Jesuus siatz.
40 Ech bßen u Jesuus sala bßen u
Jordaan tu vaßl nichißanvu vauti-
saar aanima u Xhan bßaxa. Utz
atin tziß. 41 Utz sibßal aanima
nichtul tzixeß. Nichtal ech tzaß:
—Kßuxh yeßxh maßj txaichil ißan
u Xhan, nojchit inujul qßu kam
tal tiß u vinaj tziß.— Chia. 42 Ech
sibßal aanima niman u Jesuus
latziß.�����

Vikam u Laazaro

11 1 Uncheeß yaßvich maßl u
vinaj Laazaro ibßii. Aa

tenam tu Betaania, vitenam u Liß
tuchß u Taa u tatzik. 2 Aatz u
Laazaro tziß vaßl yaßvich, aß
vixibßen u Liß, vaßl oksan txßum-
qßixsabßal tiß tajan u kuBßaal
Jesuus utz, isuu tu xißl iviß.�

3 Ech ichaj bßen ichaj qßu tanabß
xeß u Jesuus tiß talax te ech tzaß:
—KuBßaal, yaßv vaßl tiichitßaxh
tiß.— Texh te.

4 Uncheeß taßxh tabßi u kam u
Jesuus tziß, tal ech tzaß: —Yitß
taßn koj sakam u Laazaro tu u
yaabßil tziß. Pek tokebßal iqßii u
Tioxh kßuxh nituch u kam tziß.

� 10.34 Choktaj u Salmos 82.6.
� 11.2 Choktaj U Xhan tzaß 12.3.

Utz soßok iqßii viKßaol u Tioxh tiß
majte.— Texhtuß. 5 Aatz u
Jesuus tan, tiich chit tiß u Taa
tuchß tiß vitzaßqß utz, tuchß tiß u
Laazaro majte. 6 Ech kßuxh tabßi
u Jesuus aas yaßvich, ißankoßnka
kaßvaßt qßii tu vaßl atichka.

7 Xamtich tek tiß u kam tzaß,
tal tu qßul ichusulibß ech tzaß:
—Koßtaj unpat tu Judea.— Texh
te.

8 Utz alax te tu qßul ichusulibß
ech tzaß: —Chusul, sißchipaqß
sivan axh qßu qßesal uqßaybßal tziß
cheenale utz, ¿maßtpajaxh tziß
tzik?— Texh te.

9 Tzaqßbßu u Jesuus ech tzaß:
—¿Yitß tzik kabßlaal koj oora tuul
maßl qßii? Tan abßil vaßl nipaal
qßiil, yeßxhkam tiß nipaqßvoßk tibß
tan, nitil u txijtxubßal atil tu u
vatz amlika txßavaß tzaß. 10 Pek
abßil vaßl tu aqßbßal nipaaleß, kam
koßn tiß nipaqßvoßk tibß tan, yeßk
txijtxubßal kßatza.— Texhtuß.
11 Aatz maßtich taltu qßu kam
tziß, tal paj ech tzaß: —Vatyu u
Laazaro, u qamiigo. Pek maßt
unkßassa.— Texhtuß.

12 Tal tek qßul ichusulibß ech
tzaß: —KuBßaal, untzßoj vatchel
koßn, sißan bßaßn atziß uncheeß.—

Texhtuß. 13 Loqß aß nichtal u
Jesuus te aas kamya. Pek aß titzßa
qßu chusulibß aas nojla vataßm
nichbßanon.

14 Uncheeß vatzsaj tek tal u
Jesuus te ech tzaß: —Kamyu u
Laazaro. 15 Utz nuntxuqßtxuneß
tan, qeßl yeßk oß tziß aas vetkami.
Pek koßtaj tzixeß. Ech senima
maas in.— Texhtuß. 16 Aatz u
Maxh, vaßl Diidimo ibßii majte,
tal tu qßu tetz chusulibßil ech tzaß:
—Koßtaj tiß kßuxh sakamoß kßatza
majte.— Texhtuß. �

U Jesuus u tiichajil

17 Ech opon u Jesuus aas
maßtich tek tel kaavaßl qßii tok u
Laazaro tu jul. 18 Aatz u
Betaania tan, najaß koßn kßatz u
Jerusaleen. Kamal oxvaßl koßn
kiloometro ixoßl tuchß. 19 Ech
sibßal qßesal uqßaybßal maßtich tul
xeß u Taa tuchß u Liß tiß iqeel tiß
vixibßen. 20 Utz aatz tabßi u Taa
aas topon u Jesuus, ech ul
ikßuleß. Pek aatz u Liß tan, kaaka
tu u atibßal.

21 Ech tal u Taa tu u Jesuus
ech tzaß: —UnBßaal, atichkojaxh
tzaß, yeßn kam vunxibßen koj
atziß. 22 Pek kßuxh anal ulyaxh
cheel, vootzajle aas kajay vaßl
sajaj tu u Tioxh, sataqß see.—
Texhtuß.

23 Tal u Jesuus te ech tzaß:
—Saqßaavitzßpu vaxibßen.— Texh
te.

24 Tal u Taa te ech tzaß:
—Vootzajle saqßaavitzßpu tu u
qßaavitzßpichil tu u motxebßal qßii
saj.— Texhtuß. �

25 Tal paj u Jesuus te ech
tzaß: —In u qßaavitzßpixsanal. Utz
in u aqßol tiichajil tu bßenqßii
bßensaj. Ech abßil vaßl ninimanin,
kßuxh sakami, saqßaavitzßpi.
26 Utz kajay qßußl itzßlele utz, ni-
nimaßin, yitß saßkojkam vatz
Tioxh bßenqßii bßensaj. ¿Ni tzik
anima vaßl nivaleß tzaß?— Texh
te.

27 Tal u Taa ech tzaß: —Eeß
unBßaal. Nimamal vaqßo aas axh
viTxaaom u Tioxh; axh viKßaol u
Tioxh ulyaxh tu u vatz amlika
txßavaß tzaß.— Texhtuß.

U toqß u Jesuus kßatz u mujbßal

tetz u Laazaro

28 Ech taßxh tal u kam tziß,
bßenoßk. Ex isikßle u Liß, vitzaßqß.
Ijutzi talax te ech tzaß: —Atil u
chusul tziß. Nisikßleßaxh.— Texh
te. 29 Ech taßxh tabßi u Liß, oojeßl
chit kßasußl utz, bßen tzixeß.
30 Tan yeßsajich tokoßp u Jesuus
tu u tal tenam. Pek aß atichku tu
vaßl ex kßulaxojku tu u Taa.
31 Utz til qßu qßesal uqßaybßal aas
oojeßl chit kßasußl u Liß. Ayaß qßu
qeeol tetz niyolonka, qßußl atich
tu u atibßal tzixeß. Ech motx
xambßu kßasußl tiß u Liß. Tan motx
tal ech tzaß: —Maßt oqßoj tu u
mujbßal kamnaj atziß.— Texhtuß.

� 11.16 Aatz u yol “Didimo” ankoßxhtuß u yol “gemelo” tu kastiya. Utz

“xußm” chu teßl sukuvatzaj. Ayaß qßu talaj nitxa ela titzßpeß niyolonka.
� 11.24 Choktaj u Danieel 12.1-3; u Isaias 26.19.

32 Uncheeß opon u Liß tu vaßl
atichku u Jesuus; pecheß kuß
siatz. Taßxh tila utz, tal te ech
tzaß: —UnBßaal, atichkojaxh tzaß,
yeßn kam vunxibßen koj atziß.—
Texh te.

33 Ech tiira ok txumußm tu
taanima u Jesuus aas tila
nichtoqß u Liß. Utz nichtoqß qßu
qeeol majte qßußl xamich tiß. Ech
yakßil chit xijxoßlan u Jesuus tiß.
34 Utz ichßoti ech tzaß: —¿Til ex
emujva?— Texhtuß.

Alax te ech tzaß: —KuBßaal,
nißaxh tul saji iileß.— Texh te.
35 Ech oqß u Jesuus. 36 Utz tal
tek qßu qßesal uqßaybßal ech tzaß:
—Sajitaj etileß, nitoqß tiß. Tiira
tiich peßxh tiß.— Chia.

37 Utz at nichalon majte:
—Nichijajpixsa iatz moy atziß.
Ech ¿kan chaj tokeß yeßxhkam
maßj vetißana? Yeßn koj taqß tzii
vetkam u Laazaro tziß.—
Texhtuß.

U qßaavtitzßpu u Laazaro

38 Ech tiira ok txumußm tu
taanima u Jesuus aas opon tu u
mujbßal kamnaj. Ayaß u mujbßal
vaßl tu maßl u joyom sivan
atichka. Utz sivan u jupibß itziß.
39 Tal u Jesuus ech tzaß:
—Eesataj u sivan tziß.—
Texhtuß.

Utz tal u Taa, u tanabß u
kamnaj, ech tzaß: —¡UnBßaal, vaßl
tek itzußl cheel atziß! Tan kaavaßx
qßii ikameß.— Texhtuß.

40 Tal u Jesuus te ech tzaß:
—¿Yeßn val see tzik aas siil vi-
techalil Tioxh oj sakoßnanima?—
Texh te. 41 Ech eesal u sivan tziß
u jul vaßl mujichku u kamnaj.
Utz sajin jeß u Jesuus tu amlika.
Tal ech tzaß: —Tateey, taßntioxh
see tan, naabßißin. 42 Vootzajle
aas ninalchitaabßißin. Pek tiß u
mam tenam seplel ok viß tzaß,
kßuxh nival ech tziß. Ech samotx-
inima aas axh vetchajonulin.—
Texhtuß. 43 Utz aatz veet tal ech
tziß, qßeqßußm chit taltu ech tzaß:
—¡Laazaro cheelußl!— Texhtuß.

44 ¡Ech elußl u Laazaro vaßl
maßtich ikameß! Qitzich iqßabß
tajan tu bßußj, bßachbßal tetz. Utz
kutxich ivatz tu maßl u liikin
bßußj.

Utz tal u Jesuus ech tzaß:
—Chittaj utz, chajputaj.—
Texhtuß.

Vinukßax itxaypu u Jesuus

45 Ech sibßal qßu qeeol qßußl
motx opon tiß u Liß, motx tek
inima u Jesuus. Ayaß qßu qßesal
uqßaybßal xoßl qßu Israeel. Tan tila
kam vaßl ißana. 46 Pek at unjolte,
motx bßen xeß qßu fariseo. Utz ex
tal u kam te vaßl ißan u Jesuus.

47 Uncheeß aatz tek qßu qßesal
oksan yol vatz Tioxh tuchß qßu
fariseo, motx imol u conciilio.
Utz tal ech tzaß: —¿Kam saku-
bßaneß? Tan sibßax xheenya ißan u
vinaj tziß. � 48 Utz mam tenam
saniman atziß oj sakoßxhqaqßka

253 U Xhan 11

ech tziß. Utz sußul qßu aa Roma.
Sußlisotzsa u kutioxhla totztioxh
tzaß. Utz sisotzsa u kutenam
majte tzaß.— Texhtuß.

49 Uncheeß aatz tek maßl te,
ayaß u Caifaas, vaßl qßesal oksan
yolich tu u yaßbß tziß, tal ech tzaß:
—Atileßn kam yeß etootzaj.
50 Yeßxhat nißenku sete aas
nojchit aal bßaßn sakam maßl
vinaj tiß qßu aanima kajayil. Ech
yitß kajay koj u tenam lasotz
tiß.— Texhtuß. 51 Loqß tiyakßil koj
chit itxumbßal tal u kam tziß. Pek
axhibßi qßesal oksan yolich vatz
Tioxh tu u yaßbß tziß. Ech aß
ibßaxabßsa el talaxeß aas aal bßaßn
sakam u Jesuus tiß kajay u
tenam. 52 Utz yitß tiß koßnkoxh u
tenam sakamka. Pek tiß imolax
qßu niman tetz u Tioxh majte.
Ech sißan maßl iatz tan, paximich
tibß. 53 Ech motx inukß qßu
qßesala tu u qßii tziß aas siyatzß u
Jesuus. 54 Ech nichtereßnkoj-
ipaal u Jesuus vatz qßu qßesal
uqßaybßal. Pek xaan bßen tu u
tenam Efraiin, kßatz u tzßinlich
tzaji txßavaß. Utz aß atinkuka tziß
tuchß qßul ichusulibß.

55 Uncheeß nichtekinajabß u
nimla qßii vaßl nipaasa qßu Israeel
tiß u Elchil Vatz Kamchil Tu
Egipto. Utz sibßal aanima
tikuenta u txßavaß tziß, motx bßen
tu Jerusaleen tiß ibßanax u
kostuumbre tetz txßaatxßochil. Aß
chit yeßsajich ixeßt u nimla qßii.�

56 Ech nichmotxichok u Jesuus.

Utz nichmotxichßoti sivatzaj tu
viqßanalil u totztioxh ech tzaß:
—¿Kantal nenacheß? ¿Matz saul
tu u nimla qßii?— Chia. 57 Aatz
qßu qßesal oksan yol tuchß qßu
fariseo tan, maßtich taltaß aas oj
abßil maßj soßootzajin til atilka,
sataleß. Ech satxaypi.�����

Viqooloßk txßumqßixsabßal

tiß tajan u Jesuus

12 1 Uncheeß vaajitich koßn
qßii topon u nimla qßii tiß

u Elchil Vatz Kamchil Tu Egipto,
bßen u Jesuus tu Betaania tu
tatibßal u Laazaro, vaßl kami.
Loqß qßaav itzßpixsal xoßl qßu
kamnaj. 2 Ech bßanax techbßubßal
u Jesuus tetz kußebßal qßii. U Taa
nichißkßulaneß. Utz kßujlich ok u
Laazaro vatz meexha kßatz u
Jesuus.

3 Ech aatz u Liß, ex tiqßo maßl
libra txßumqßixsabßal, nardo ibßii.
Sibß ijaßmel. Ech iqoo kuß tiß qßu
tajan u Jesuus. Utz itzajsa tu qßu
xißl iviß. Ech tiira pax paal
itxßumqßu u txßumqßixsabßal tu u
tuul otzotz bßaßnil.

4 Ech yolon maßl tu qßul
ichusulibß, ayaß u Judas aa
Cariote vaßl sißchßoksan u Jesuus
tiqßabß qßu txayol, vikßaol u Xhim.
Tal ech tzaß: 5 —¿Kantuß maßkoj-
kßayil u txßumqßixsabßal tu 300
jaßmel aqßonibßal qßii tziß? Utz
saßaqßax vijaßmel tu qßu
meßbßaß.— Texhtuß. 6 Kßuxh tal u
kam tziß, tiß koj aas nojchit

nitxum iatz qßu meßbßaß. Pek tiß
tan, elqßomich. Utz aß atichku u
txßußy tzixeß, kolbßal puaj. Utz
nichtelqßa el tetz u puaj nich-
ikoßp tuul.

7 Ech aatz u Jesuus tal ech
tzaß: —Kam esaß te. Tan tiß
itzßakal vunchißl tu mujbßal
vetz kßuxh vetikoleßl u txßum-
qßixsabßal tziß. � 8 Utz aatz qßu
meßbßaß, ech koßxh tatin texoßl
bßenamen atziß. Pek aatz in
tan, ech koßn koj vatin texoßl
tzaß.— Texhtuß.

Vikßajax tiß u Laazaro sayatzßpi

kßuxh anal qßaav titzßpeß

9 Uncheeß sibßal qßu qßesal
uqßaybßal abßin aas atich u
Jesuus tu Betaania. Ech motx
bßen tziß. Yitß tiß koßnkoxh en
tilax u Jesuus, pek tiß en tilax u
Laazaro majte vaßl qßaav itzßpu
xoßl qßu kamnaj. 10 Ech taqß kuß
tibßeyil qßu qßesal oksan yol vatz
Tioxh aas antu tek siyatzß u
Laazaro majte. 11 Tan tiß koßn u
qßaavtitzßpu u Laazaro nichtelka
qßu qßesal uqßaybßal tiß qßu
tuqßaybßal utz, nichinima u
Jesuus.

U tokoßp u Jesuus tu Jerusaleen

12 Uncheeß tu tek vaßt qßii
tuul, atich opon u mam tenam tu
u nimla qßii. Utz motx tabßi aas

sißchopon u Jesuus tu Jerusaleen.
13 Ech motx ichok qßabßaj
paalma utz, motx ul ikßuleß.
Nichmotxiqßeqßun taltu ech tzaß:
—¡Lochßoß! ¡Techal axh tan, tibßii
u kuBßaals Amlika niulkßaxh,
viQßesal qßu Israeel!— Texhtuß.�

14 Ech chee maßl u chelem
bßuuro utz, jeß u Jesuus tiß. Echaß
vaßl tzßibßamalka nital ech tzaß:

15 —Yeß koßxh xoßvex Israeel;
ex aa tu Sioon. Tan tul ve-
tijlenal; atil jeß tiß maßl
chelem bßuuro.— Chia.�

16 Utz yeßt paal itxumbßal qßu
chusulibß tu qßu kam tzaß. Pek
analen paal itxumbßal tuul aas
bßentekjeß u Jesuus tu Amlika.
Motx tek ul sikßußl aas tzßibßa-
michnalka qßu kam tiß qßußl uchi.
17 Ech antu xamich tiß u Jesuus
qßu aanima qßußl ilon aas isikßle
elußl u Laazaro tu jul utz, qßaav
titzßpixsa. Vaßlich motx taltu tu
tereßn qßu aanima. 18 Ech mam
tenam motx ul tiß ikßulaxeß. Tan
maßtich tabßitaß aas ißan u txaichil
tziß.

19 Pek aatz qßu fariseo tan,
nichmotxtal tibßilaj ech tzaß:
—¿Matz etillaß? ¡Kam koj ech
qoleß tiß! Tan mam tenam
niniman utz, nixambßu tiß.—
Texhtuß.

255 U Xhan 12

� 12.7 Aatz u txßumqßixsabßal nital tzaß, aß u txßumqßixsabßal nitxakun tiß

itzßakal ichißl qßu kamnaj, pek itzßlich u Jesuus aas oksal u txßumqßixsabßal

tiß tziß.
� 12.13 Choktaj u Salmos 118.25-26.
� 12.15 Choktaj u Zacarias 9.9; u Isaias 40.9; u Sofonias 3.16.

Vichokax u Jesuus tu unjolol

qßu griego

20 Uncheeß atich unjolol puera
aanima xoßl qßu nachol Tioxh qßußl
motx opon tu u nimla qßii, griego
viyolbßal. 21 Aatz qßu griego tziß,
motx xaan opon kßatz u Felipe, u
aa Betsaida tikuenta Galilea. Utz
ijaj bßaßnil te ech tzaß: —Bßaal
nitxaß, niqachva saqil u Jesuus.—
Texh te. 22 Ech ibßen u Felipe utz,
ex tal tu u Lixh. Ech kaßl tek
ixaaneß, motx ex tal tu u Jesuus.

23 Utz tzaqßbßel tu u Jesuus
ech tzaß: —Oponyu u tiempo aas
saßtekkam u Kßaola vaßl bßennaj
koßn aanima. Loqß saqßaavitzßpix-
sali. 24 Nißxhtekßval sete aas oj
yitß saßkojxalamtu u tiil triigo
nikuß tu txßavaß, kam koj saitzßpi.
Sakoßxhkaa u ia ech tziß. Pek oj sa-
xalamtu tu u txßavaß utz, saitzßpi.
Sibßal ivatz sataqßeß atziß. 25 Abßil
vaßl tii chit tiß u vatz iqßii isaj tzaß,
aal sitzßejeß. Pek abßiste vaßl yitß
taßxh koj nititzßa vitiichajil tu u
vatz amlika txßavaß tzaß, aal aß
nikol tiß vitiichajil tu bßenqßii
bßensaj. 26 Abßil qßußl ninimanin,
xambßoj viß. Utz til saßatinkßin, aß
saßatinku u niman vetz tziß majte.
Tan abßil vaßl sanimanin, saßatin
tatin vatz vunTat.

U taltu u Jesuus aas sakami

27 Aatz cheel, tiira kßaybßinaj
vaanima. Utz ¿kam chaj savaleß?

¿Satz unjaj tu vunTat aas

sateesaßin tu tzaßl tziß? Tan ech
chit u vetz ul unbßaneß.
28 ¡Tateey, taßxh saßan vatxum-
bßal! Ech oksa iqßii vabßii.—
Texhtuß.

Ech uch kßasußl maßl u yol tu
Amlika, tal ech tzaß: —Vetvoksal
iqßii vunbßii utz, saßpajvoksa
unpate.— Texhtuß.

29 Aatz u mam tenam atich
opon tziß, tabßi u viß tziß. Utz atia
nichmotxtaleß aas maßl tininun-
chil uchi. Utz at nichalon majte
aas: —Maßl aanjel qßilan.— Chia.

30 Pek tzaqßbßu u Jesuus utz,
tal ech tzaß: —Yitß viß koj vetßul u
yol tziß, pek setiß. 31 Tan oponyu
tek u tiempo tiß vitxßolax inujul u
vatz amlika txßavaß tzaß. Sabßaj-
leßl u qßesala tu u vatz amlika
txßavaß, ayaß u txßißlißinaj. 32 Aatz
latßanbßaßljeßin vatz kurus, sibßla
aanima sanimanin; soßok sun-
kßatza.— Texhtuß. 33 Loqß aß
nichtal inujul kanißch ikam
sakami aas nichtal qßu kam tziß.

34 Utz tzaqßbßu qßu aanima
ech tzaß: —Abßimal qaqßo tu u
oßtla mantaar aas taßn atinchil
sißan viTxaaom u Tioxh. Pek

¿kam tok naaleß aas ministeer
saelbßen u Kßaola vaßl bßennaj
koßn aanima tu u vatz amlika
txßavaß tzaß? Utz ¿abßil u Kßaola
vaßl bßennaj koßn aanima naaleß
uncheeß?— Texhtuß.�

35 Tzaqßbßu u Jesuus utz, tal
ech tzaß: —Bßiit koßxh tiempo saß-
atinin texoßl; echaß txijtxun etetz

u vatineß. Utz paalojex, tuul atil
u txijtxubßal tziß. Ech yeßk koj
enachloßm lußul u uken. Tan abßil
vaßl tu aqßbßal nipaaleß, yeß
tootzaj tißch ibßenaß. 36 Nimataj
u txijtxun etetz tuul atil texoßl.
Ech setiqßo tetz vitxumbßal tan,
ex ikßaol imeßal u txijtxubßal
tziß.— Texhtuß.

Yitß kajay koj saniman u Jesuus

Uncheeß taßxh tal qßu kam u
Jesuus tziß, bßeni; imuj tibß siatz.
37 Pek yeßt koßn nimal tu qßu
aanima, kßuxh maßtich ißantu
sibßla txaichil siatz. 38 Loqß
itzojpu chit u Yolbßal Tioxh vaßl
alelka tu u Isaias u alol tetz u
yolbßal Tioxh, aas tal ech tzaß:

—KuBßaal, yeßxhabßil niniman
qßu kam niqaleß. Utz ¿abßil
kßatza nikßuchvu tibß viyakßil
u kuBßaal?— Chia.�

39 Ech tokeß yeß nichmotx-
inimaneß. Utz tal paj u Isaias ech
tzaß:

40 —U Tioxh jupun iatz qßu
aanima.

Utz itiibßixsa qßu taanima.
Ech yeßk samotxilon tuchß bßaqß

iatz.
Utz yeßk sael bßoj itxumbßal tuul

tu taanima.
Ech yeßk soßok sunkßatza utz,
yeßk sunbßan bßaßn te.— Chu u

Isaias.�

41 Aß taltu u kam u Isaias tziß aas
tiltu vitechalil u Tioxh. Ech
yolon tiß.

42 Sibßal motx niman u
Jesuus. Antu qßu qßesala xoßl qßu
Israeel. Pek yeß nichmotxiyoleßl.
Aß nichmotxixoßva qßu fariseo.
Tan oj samotxtaleß, sayaßsal
topon tu qßu atibßal chusbßal tetz
u oßtla mantaar. 43 Tan aß bßen-
najku ikßußl tiß u toksal iqßii xoßl
qßu aanima, vatz u tok iqßii tu u
Tioxh.

Vitxßolax inujul qßu aa paav

tu viyol u Jesuus

44 Utz qetun taltu u Jesuus
ech tzaß: —Abßil ninimanin, yitß
in koj ninimaßin. Pek aß ninima
vaßl vetchajonulin. 45 Utz abßil
nißilonin, aß nitil vaßl vetchajon-
kßasußlin. 46 In u txijtxubßal ulyin
tu u vatz amlika txßavaß. Utz abßil
qßußl ninimaßin, yitß tu uken
tereßn koj saßatinka. 47 Utz yitß
in koj satxßolon inujul abßil aß
nißabßin qßul unyol tzaß utz, yeß
ninima. Tan yitß aß koj ul untxßol
inujul qßu aanima tu u vatz
amlika txßavaß tzaß. Pek aal ul
unchitpu. 48 Abßil yeß nikßulin
utz, yeß nikßul qßul unyol, atil vaßl
satxßolon inujul. Aß satxßolon
inujul tu u motxebßal qßii saj qßu
yol qßußl vetvallaß tzaß. 49 Tan
yitß unyol koj sunjunal qßu yol
vetvallaß. Pek aß vetaqßon u
mantaar ve vunTat vaßl vetchaj-
onkßasußlin. Aß aqßon unyol tiß

kam savaleß utz, kanißch talax
sunbßaneß. 50 Utz vootzajle aas
tetz tiichajil tu bßenqßii bßensaj
vimantaar. Ech tokeß kam chit
echaß talax ve vetißan vunTat,
echat chit talax kajay nun-
bßaneß.— Texhtuß.�����

Vitxßaat tajan qßul ichusulibß

u Jesuus

13 1 Uncheeß atich tek
sikßußl u Jesuus aas maßt

topon vitiempo, aß chit yeßsajich
ixeßt u nimla qßii tiß u Elchil Vatz
Kamchil Tu Egipto. Tootzaj
tekußen saelbßen vatz txßavaß utz,
seßen xeß viTat. Utz tiich u Jesuus
tiß qßul ichusulibß utz, ankoßxh
tiich tiß tiyaßtebßal.

2 Uncheeß ela nichmotx-
techbßu u echbßubßal tuchß tetz u
nimla qßii. Utz maßtich toksal tu
taanima u Judas tu u txßißlißinaj
aas aß vaßl saoksan u Jesuus
tiqßabß qßu txayol. Ayaß u Judas
aa Cariote, vikßaol u Xhim.
3 Utz tootzajleich u Jesuus aas
maßt toksal kajay qßu kam
tiqßabß tu viTat. Tan aß kßaskußl
xeß Tioxh utz, aß seßenku xeß
Tioxh. 4 Ech txakeß u Jesuus tu
vaßl atichku kßatz u meexha.
Teesa vichakeßt utz, itxay maßl
toalla. Iqitzoßk xeßaj tuul. 5 Ech
taqß kuß aß tu maßl u kambßal
utz, xeßt itxßaa tajan qßul
ichusulibß. Utz isuu tu u toalla
vaßl qitzich ok xeßaj tuul. 6 Pek
aatz opon kßatz u Xhim vaßl Luß
majte, tal te ech tzaß:
—UnBßaal, ¿nojchit satxßaa
vajan?— Texh te.

7 Tzaqßbßu u Jesuus tal te ech
tzaß: —Aatz cheel, saßkojel
atxumbßal tu vaßl nunbßaneß. Pek
xamtel sael atxumbßal tuul kam
tokeß.— Texh te.

8 Tal u Luß te ech tzaß:
—Yeßxhjatu satxßaa vajan.—
Texh te.

Tzaqßbßu u Jesuus ech tzaß:
—Yeßk ookebßal sunkßatza untzßoj
yeßk suntxßaa aajan.— Texh te.

9 Tal paj u Xhim te ech tzaß,
vaßl u Luß majte: —UnBßaal, yitß
taßn koßn koj satxßaa qßu vajan
tziß, pek antu satxßaa unqßabß
tuchß unviß.— Texhtuß.

10 Tal u Jesuus te ech tzaß:
—Abßil vaßl txßaatxßoch tatineß, aß
texh satxßaal qßu tajan. Ech txßaa-
txßoch tek kajayil sißaneß. Utz
aatz ex, txßaatxßochtekßex, kßuxh
yitß kajay koj ex.— Texhtuß.
11 Kßuxh tal ech tziß tan, tootzaj-
ich tekußen abßil vaßl soßoksan
tiqßabß qßu txayol. Echixeßat tala
aas: —Yitß kajay koj ex txßaa-
txßochßex.— Texhtuß.

12 Uncheeß toksa paj vichakeßt
aas veet itxßaat qßu tajan utz,
qßaavopon vatz meexha. Utz tal
tu qßu chusulibß ech tzaß: —¿Matz
paaly etxumbßal tu vaßl vetun-
bßanlu sete tziß? 13 Tan “Chusul”
utz, “Bßaal” cheßex viß. Utz
nojchit netaleß tan, in. 14 Utz
kßuxh in Bßaal utz, in Chusul, vet-
untxßaal etajan, echat sebßan
majte. Sitxßaa tibß etajan setibßil-
aj. 15 Maßl kßuchbßal vetunbßanlu
sevatz. Ech kam chit echaß vetun-
bßanlu sete, echat samotxebßan
majte. 16 Tan nißxhtekßval sete

aas yitß paalchu koj tijleßm u
aqßonom vatz u bßaal taqßon. Utz
yitß paalchu koj tijleßm u bßanol
chaj, vatz vaßl nichajon. 17 Utz
chißbßebßal etetz sißaneß untzßoj
etootzaj qßu kam tzaß utz, sebßan
ex bßanol tetz.

18 Loqß yitß kajay koj ex
nivalex. Tan vootzajle abßil
txaael vaqßo. Utz saßnaltzojpu u
Yolbßal Tioxh vaßl nital ech tzaß:
«Aatz vaßl ela nuntxßaß kaxhlaan
txßix tuchß, aß sabßanon jeß ve.»
Chia.� 19 Nival qßu kam sete tzaß
tuul yeßsaj tucheß. Ech aatz
lauchi, senima abßil in. 20 Tan
nißxhtekßval sete, abßil sakßulun
vaßl nunchajeß, in aß nikßulin tziß.
Utz abßil vaßl nikßulin, aß nikßul
vaßl vetchajonkßasußlin.—
Texhtuß.

U taltu u Jesuus aas maßl qßu

chusulibß sakßuchun tu qßu txayol

21 Uncheeß txumun u Jesuus
tu taanxelal aas maßtich taltu qßu
kam tziß. Tal ech tzaß:
—Nißxhtekßval sete aas maßl sete
soßoksanin tiqßabß qßu txayol.—
Texhtuß.

22 Ech xeßt motx isaji tibß qßu
chusulibß tibßilaj utz, nichmotx-
isotz ikßußl. Tan abßiste chaj te
nichtalaxeß. 23 Utz chßuxhlich
kßatz u Jesuus u chusulibß vaßl
tiira bßaßnich u Jesuus te. 24 Ech
bßanax bßen xheenya te tu u
Xhim, ayaß u Luß, aas sichßoti tu u
Jesuus abßil nichtaleß. 25 Aatz
tek u chusulibß tziß, aal chit

ijetzßoßk tibß kßatz u Jesuus. Utz
jutzuman tabßi te ech tzaß:
—UnBßaal, ¿abßil?— Texh te.

26 Tzaqßbßu u Jesuus ech tzaß:
—Ayaß vaßl savaqß u kaxhlaan
txßix te chaael tu chibß.—
Texhtuß. Ech ichaat u kaxhlaan
txßix tu u chibß. Taqß tu u Judas
aa Cariote, vikßaol u Xhim.
27 Ech ok u txßißlißinaj tu
taanima u Judas aas maßtich
taqßax bßiil u kaxhlaan txßix te.
Utz tal tek u Jesuus te ech tzaß:
—Nal koßxh aßaneß kam vaßl
saßaneß.— Texh te. 28 Pek yeßxh-
abßil koßxh maßj tu qßußl atich
vatz meexha, el itxumbßal tuul
kam tok vaßl tala. 29 Tan aatz
nichitzßan aas kamal siloqßeß kam
nisav tetz u nimla qßii nichtaleß.
Oj aß sataqß bßoj tetz qßu meßbßaß
nichtaleß. Tan axhibßi aßich kolol
puaj u Judas. 30 Ech taßxh
techbßu u kaxhlaan txßix u Judas
tziß, kßasußl. Utz tu aqßbßalich
tekußen.

U tii uchchil ibßilaj

31 Uncheeß aatz maßtich tek
ikßasußl, tal u Jesuus ech tzaß:
—Aatz cheel, oponyu u tiempo
aas saok iqßii u Kßaola vaßl
bßennaj koßn aanima. Utz soßok
iqßii u Tioxh tiß majte. 32 Tan oj
nitok iqßii u Tioxh tiß, saoksal
iqßii tu u Tioxh majte. Utz saß-
texhißaneß. 33 Unchusulibß tiißin
setiß, bßiit koßxh sunbßan texoßl.
Tan sabßenin. Utz sechokßin. Loqß
saßkojveet etopon tu vaßl

seßenkßin. Echat chit nival sete
kam vaßl vetval tu qßu qßesal
uqßaybßal xoßl qßu Israeel.
34 Nunchus vaßt u mantaar sete
jalel tekußen. Utz ayaß vaßl sebßan
tiißex setibßilaj sejununil. Kam
echaß munbßantu tiißin setiß,
echat koßxh ebßantu tiißex setibßil-
aj sebßan majte. 35 Tan untzßoj
sebßan tiißex setibßilaj, satootzaji
kajay qßu aanima aas ex niman
vetz.— Texhtuß.

36 Aatz u Xhim vaßl Luß, tal
tek te ech tzaß: —UnBßaal, ¿til
seßenkßaxh?— Texh te.

Ech tzaqßbßel tu u Jesuus ech
tzaß: —Saßkojveet abßen viß cheel
tu vaßl maßtkßin. Pek xamtel la-
bßenaxh viß.— Texh te.

37 Utz tal u Luß te ech tzaß:
—UnBßaal, ¿kantuß yeßk saveet
unbßen saiß cheel? ¡Tan aal
sunqßiß kamchil saiß!— Texh te.

38 Tzaqßbßel tu u Jesuus ech
tzaß: —¿Saqßiß kamchil viß naaleß?
Nißxhtekßval see aas yeßsajen toqß
u bßaal tßel tuul, ox pajul maßt
eesat iibß tuul aas ootzajin.�����

U Jesuus sißiqßon opon uchchil xeß

u kuBßaals Amlika

14 1 Yeß koßxh ilin
etaanima. Kßujlel nal

ekßußl tiß u Tioxh utz, kßujloj
ekßußl viß majte. 2 Tan aatz tu
vaßl atilku vunTat tu Amlika,
sibßal atibßal atile. Vetvallu sete
koj atziß aas yitß koj echi. Pek
maßt unbßan tuch etatibßal se-
kajayil. 3 Seßenin utz, maßt
unbßan tuch etatibßal. Loqß vul
unpate. In chit sußliqßonbßenex

viß. Ech til vaßl saßatinkßin saßatin-
ex tziß majte. 4 Etootzajle til
maßtkßin utz, etootzajle u bßey.—
Texhtuß.

5 Loqß alax te tu u Maxh ech
tzaß: —KuBßaal, yeß qootzaj til
maßtkßaxh. ¿Kanißch qootzajit u
bßey uncheeß?— Texhtuß.

6 Utz tal u Jesuus te ech tzaß:
—In u bßey xeß Tioxh. In vinujul.
Utz in u tiichajil tetz bßenqßii
bßensaj. Abßil koj soßopon xeß
vunTat untzßoj yitß viß koj. 7 Oj
nojchit etootzajin, etootzajle
vunTat majte atziß. Utz cheel ni-
xeßtetootzaji tan, ninaletileß.—
Texhtuß.

8 Uncheeß tal u Felipe te ech
tzaß: —KuBßaal, chuspi koßxhtuß
sakßuch u kuTat qe.— Texhtuß.

9 Tal u Jesuus te ech tzaß:
—¿Yootzajin tzik Felipe kßuxh
sibßax tiempo vatin texoßl? Tan
abßil vaßl vettillin, vettillu vunTat
majte atziß. Ech ¿kam tok naaleß?
aas: «Kßuch u kuTat qe.»
Chaßaxh. 10 ¿Yetz nanima tzik
aas maßl koßn in tuchß vunTat
utz; maßl koßn vunTat vuchß
majte? Aatz qßu yol qßußl nivaleß
tzaß, yitß vetz koj sunjunal. Pek
tetz vunTat vaßl atil sunkßatza.
Tan aß nibßanon qßu kam.
11 Nimataj aas maßl koßn in tuchß
vunTat utz; maßl koßn vunTat
vuchß. Aß u techlal u vatin tuchß
vunTat qßu txaichil nunbßaneß.
12 Nißxhtekßval sete aas abßil vaßl
ninimanin, sißan qßu kam majte
qßußl nunbßaneß tzaß. Utz paalchu
koßxh tereßn sißaneß tan, maßtßin
xeß vunTat. 13 Utz kajay qßu kam

qßußl sejaj tu vunTat tunbßii, sun-
bßaneß. Ech soßok iqßii u Tata
kßatz u Kßaola. 14 Kam sejaj
tunbßii, savaqßeß.

U taqßtußl u Tioxhla Espiiritu

u Jesuus sißaneß

15 Oj nojchit tzßejel etaanima
viß, nimataj qßul unmantaar.
16 Utz sunjaj tu vunTat, sataqß
vaßt moxbßen etetz aas tiira
saßatin texoßl bßenamen. 17 Ayaß
u Tioxhla Espiiritu, u iqßon tetz
vinujul, vaßl yeßk saveet ikßulax
tu qßu aanima qßußl ayeßn tu
paav. Tan nikojtileß utz, yeß
tootzaj. Pek ech koj ex tan,
etootzajle. Atil sekßatza utz,
saßatin sekßatza.

18 Yitß saßkojvaqßkaßex echaß
ikaa tal nitxaß yeßk itxutx ibßaal.
Pek saqßaavußlin tzexeß. 19 Bßiit
koßxh sißaneß utz, yeßkan satilin
qßu aanima qßußl ayeßn tu u paav.
Pek aatz ex, setilin. Tan itzßlelin
bßenqßii bßensaj. Utz saßatinex tu
bßenqßii bßensaj majte. 20 Aatz
sißan tu u qßii tziß, setootzaji aas
nojchit maßl koßn in tuchß
vunTat. Utz setootzaji aas atilin
sekßatza utz; atilex sunkßatza
majte. 21 Abßil vaßl atil qßul un-
mantaar sikßußl utz, ninima, aß
vaßl tzßejel taanima viß atziß. Utz
abßil vaßl tzßejel taanima viß, sißan
tii vunTat tiß. Sunbßan tiißin tiß
utz, saßatinin kßatza majte.—
Texhtuß.

22 Uncheeß alax te tu u Judas
ech tzaß, vaßl yitß aa Cariote koj:
—KuBßaal, ¿kam tokeß aas oß
koßxh sailonaxh utz, yitß

saßkojtilaxh unjot qßu aanima tu
u vatz txßavaß tzaß?— Texh te.

23 Tzaqßbßu u Jesuus ech tzaß:
—Abßil sitzßej taanima viß, sinima
vunyolbßal atziß. Utz sißan tii
vunTat tiß. Ech saßatinoß kßatza.
Taßn saßatinoß. 24 Pek abßil vaßl
yitß tzßejel koj taanima viß, yeß
niniman vunyolbßal atziß. Utz
aatz qßu yol vetetabßilaß tzaß, yitß
vetz koj, pek tetz vunTat vaßl
vetchajonkßasußlin.

25 Nival qßu kam sete tzaß,
tuul atilin texoßl. 26 Pek toj ichaj
kßasußl u moxbßen etetz vunTat
tunbßii. Ayaß u Tioxhla Espiiritu.
Aß vaßl sachusun kajay qßu kam
sete. Utz sinachpixsa kajay qßu
kam sete qßußl vetvallaß tzaß.

27 Savoksa u paas tetaanima.
Ayaß vaßl atil sunkßatza, vaßl yitß
ech koj aß vaßl atil tu u vatz
amlika txßavaß. Yeß koßxh ilin
etaanima utz, yeß koßxh xoßvex.
28 Vetetabßilaß, vetvallu sete aas
sabßenin. Loqß sußulin texoßl. Utz
oj nojchit tzßejel etaanima viß, sa-
txuqßtxunex koj atziß tiß aas
maßtßin xeß vunTat. Tan paalchu
vunTat sunviß. 29 Nivalka el qßu
kam sete cheel tzaß aas yeßsaj
unbßenaß. Ech lenima aas maßt
unbßenaß. 30 Uncheeß yitß jankßal
tereßn koj sayolonin setuchß. Tan
tul vaßl niqßesalain tu u vatz
amlika txßavaß tzaß. Utz yeßxh bßoj
tokebßal sunkßatza. 31 Pek
ministeer nunbßan qßu kam vettal
vunTat ve. Ech satootzaji qßu
aanima tu u vatz amlika txßavaß
aas nojchit kßonel vaanima tiß
vunTat.

Pek koßtaj, elojbßenoß tzaß.—
Texhtuß.�����

U tatin u Jesuus echaß tzeßil uuva

15 1 Uncheeß tal tepaj u
Jesuus tu qßul ichusulibß

ech tzaß: —Ech in u nojla
mukanil uuva. Utz aatz vunTat,
echaß aqßin tetz. � 2 Utz sateesa
kajay qßu qßabßaj nitel sunkßatza
qßußl yeß nivatzineß. Pek satilbße
abßiste vaßl nitaqß ivatz. Ech
saßxhtaqß tereßn ivatz. 3 Utz aatz
ex, txßaaeltekßex tu qßul unyol
vetvallu sete. 4 Tii atojex sun-
kßatza. Utz saßatinin sekßatza
majte. Echaß u qßabß uuva sakoßn-
koxhvatzin sijunal oj yitß atil koj
kßatz vimukanil. Utz echat koßxh
ex majte. Saßkojekßuch u bßaßnil
oj yitß atilkojokßex sunkßatza.

5 Aatz in, echaß in vimukanil
u uuva. Utz ech ex qßul iqßabßaj.
Tan abßil vaßl atoßk sunkßatza,
atilin kßatza. Utz sibßal ivatz
nitaqßeß. Pek kam koj setxßol
iveeteß oj xaannajelex sunkßatza.
6 Tan abßil vaßl yitß atil koj ok
sunkßatza, saeesal sunkßatza.
Echaß itzokßleßl qßu qßabß uuva.
Ech nitzajeß. Utz nimolaxeß
saßaqßax okoßp tu xamal tiß
itzßeßaß.

7 Pek oj tii etatin sunkßatza
utz, tii nenima vunyol, jajtaj
kam kajay vaßl esaß. Utz saßaqßax
sete. 8 Nitok iqßii vunTat setaqßo
oj nekßuch u bßaßnla txumbßal,
echaß bßaßnla vatz tzeß. Utz oj

nimnaßl aas ex unchusulibß.
9 Kam chit echaß ibßantu tii
vunTat viß, echat unbßantu tiißin
setiß. Ech tii atojex sunkßatza tu
vunbßantu tiißin setiß. 10 Saßatin-
ex sunkßatza oj senima qßul un-
mantaar. Tan tiißin setiß. Echaß
nunbßaneß aas nunnima qßul
imantaar vunTat utz, atilin
kßatza. Tan tii viß.

11 Kßuxh nival qßu kam sete
tziß tan, aß unsaß senach u txuqß-
txunchil vaßl nunnacheß. Ech
tzßajel u txuqßtxunchil sekßatza
sißaneß. 12 Utz aß vunmantaar
tzaß; ayaß vaßl sebßan tiißex se-
tibßilaj, echaß unbßantu tiißin
setiß. 13 Tan nojchit taßxh maßl
aanima sibß tii tiß imol vaßl
sataqß tibß tu kamchil tiß qßu
tamiigo. 14 Utz jolol ex vamiigo
sißaneß oj sebßan qßul vetvallu
sete. 15 Tan “aqßonom” chaj-
koßnkojin setiß. Tan aatz vaßl
aqßonom kußen, yeß tootzaj kam
nißan u bßaal taqßon. Pek
“vamiigo” chajin setiß tan,
vetvallu kajay qßu kam sete
qßußl vetvabßi xeß vunTat. 16 Utz
yitß ex koj vettxaaonin, pek in
vettxaaonex. Utz aß vetetz cheel
sekßuch vitxumbßal u Tioxh
sekßatza, echaß bßaßnla vatz tzeß.
Ech vaßl sebßan bßenamen. Ech
kajay qßu kam qßußl sejaj tu
vunTat tunbßii, sataqß sete.
17 Ech nunbßan mantaar talax
sete aas sebßan tiißex setibßilaj
sejununil.�

U teesal iqßii u Jesuus

tuchß qßu niman tetz

18 Oj nichißkßulaßex qßu
aanima tu u vatz amlika txßavaß
tzaß, aßtzii. Tan ootzajitaj, in aß
bßaxal nichißkßulaßin tziß. 19 Utz
sißan tii setiß koj aas ex koj
bßanol tetz qßu paav tu u vatz
amlika txßavaß tzaß. Pek yitß ex
koj bßanol tetz paav. Echixeßat
nichißkßulaßex tereßn qßu aanima.
Tan txaaeltekßelex xoßl qßu
aanima vaqßo tu u vatz a txßavaß
tzaß. 20 Ulsataj u yol sekßußl vaßl
alel sete vaqßo aas yitß paalchu
koj tijleßm u aqßonom vatz u
bßaal taqßon. Tan oj nivixvaleß,
saixvalex majte. Oj nimali
vunyol, sanimal veyol majte.
21 Loqß tiß koßn vunbßii kßuxh si-
chißkßulaßex qßu aanima. Tan
axhibßi yeß tootzaj abßil vaßl
vetchajonkßasußlin.

22 Yeßn koj ulin, yeßn koj ul
yolonin xoßl qßu aanima, yeß
tootzaj koj atziß aas atil ipaav.
Pek aatz cheel, saßtereßnkojchee
iyol tiß imujax qßul ipaav. 23 Tan
abßil vaßl nichißkßulaßin, antu ni-
chißkßula vunTat majte. 24 Yeß
tootzaj qßu aanima koj atziß aas
atil ipaav aas yeßn koj ul unbßan
qßu kam tixoßl qßußl yeßxhabßil
koßxh vaßt nibßanon. Pek nikoßn-
tixvaßin kßuxh vettillu qßu kam
nunbßaneß. Utz aß nitixva vunTat
majte. 25 Loqß itzojpu chit u yol
vaßl tzßibßamalka tu vimantaar
nital ech tzaß: «Yeßk koßxh

tokebßal nitixvaßin qßu aanima.»
Chia.�

26 Pek sußul u moxbßen etetz
vaßl sunchaj kßasußl xeß vunTat.
Ayaß u Tioxhla Espiiritu, u iqßon
tetz vinujul. Aß tek sayolon viß;
satal qßu kam sete. 27 Utz aatz
ex, setxakbßaß qßu kam viß majte.
Tan atilex sunkßatza tixeßtebßal.
Ilel qßu kam setaqßo.�����

16 1 Uncheeß vetvallu qßu
kam sete tzaß tan, aß

unsaß aas yeßxhkam saeesankaßex
viß. 2 Tan saßnalojchalkßasußlex tu
qßu atibßal chusbßal tetz u oßtla
mantaar. Utz saßnalopon maßl
tiempo aas abßil sayatzßonex, iqßii
u Tioxh nitoksa sataleß. 3 Utz ech
sißan tziß tan, yeß tootzaj abßil
vunTat utz, yeß tootzaj abßil in.
4 Vetvallu kaael qßu kam sete
tzaß. Ech aatz loßopon u tiempo,
letulsa sekßußl aas alel tek sete
vaqßo. Kßuxh yeßt val u kam sete
tixeßtebßal tzaß tan, atilin texoßl.

Vilochon u Tioxhla Espiiritu

sißaneß

5 Pek aatz cheel, seßenin xeß
vunTat vaßl vetchajonulin. Ech
yeßxhabßil sachßotin ve aas: «¿Til
maßtkßaxh?» Chaj koj. 6 Tan
txumußm okyu tetaanima cheel
atziß. Netxumun tu vaßl vetvallu-
ka el sete tzaß. 7 Pek vinujul
nival sete aas bßaßn sabßenin. Tan
oj yeßk sabßenin, yeßk sußul u
moxbßen etetz. Ech sabßenin tan,
seßnunchajußl tzexeß. 8 Utz aatz
lauli, sinach bßen vipaav qßu

aanima taqßo tu u vatz amlika
txßavaß. Ech satootzaji abßiste vi-
jikomal, abßiste yeßxtxoj utz,
abßiste vinujul. 9 Satabßi vipaav
qßu aanima tan, yeß nimotx-
inimaßin. 10 Utz satabßi vijikomal
tan, maßtßin xeß vunTat utz, saß-
tereßnkojetil unvatz. 11 Utz
satabßi vitxßolpu inujul qßu kam
tu u vatz amlika txßavaß tzaß tan,
tzßejaxyu yol tiß u qßesalain tetz.

12 Sibß tereßn koßxh kam
sißchval sete, pek saßtereßnkojetii
tiqßoleß. 13 Pek aatz lußul u
Tioxhla Espiiritu tetz vinujul, aß
saiqßon ebßey tiß kajay vinujul.
Tan yitß iyol koj sijunal sataleß.
Pek aß satal kajay vaßl satabßi
kßatz vunTat. Utz aß saßalon qßu
kam sete qßußl sußul taabßabßen.
14 Satoksa unqßii tan, vetz qßu
yol sataleß. Utz setootzaji taqßo.
15 Vetz qßu yol sataleß tan, vetz
kajay qßußl atil xeß vunTat. Ech
tok vetvala aas setootzaji taqßo.

U txumußm tuchß u chißbßichil

sapaalku qßu chusulibß

16 Utz bßiit koßxh sißaneß, ech
yeßkan setilin. Loqß bßiit koßxh paj
tuul saßpajetilin. Tan maßtßin xeß
vunTat.— Texhtuß.

17 Uncheeß motx tek tal
unjolol qßu chusulibß sivatzaj ech
tzaß: —¿Kam tok vaßl nital qe
tziß? aas: «Bßiit koßxh sißaneß, ech
yeßkan setilin. Loqß bßiit koßxh paj
tuul saßpajetilin. Tan maßtßin xeß
vunTat.» Chia.— Texhtuß.

18 Utz nichmotxtal ech tzaß:
—¿Kan chaj tok vaßl nitaleß tziß?

aas: «Bßiit koßxh setilin.» Chia.
Yeß tek qootzaj kam tok vaßl
nitaleß tziß.— Texhtuß.

19 Uncheeß tootzaji u Jesuus
aas nichmotxtachva ichßotil te.
Tal tek te ech tzaß: —¿Ni tzik
eyol sevatzaj vaßl vetval sete aas:
«Bßiit koßxh sißaneß, yeßkan
setilin. Utz bßiit koßxh paj tuul
saßpajetilin.» Chißin? 20 Nißxh-
tekßval sete aas saoqßex utz, sa-
txumunex. Tuul sakoßntxuqßtxun
qßu aanima tu u vatz amlika
txßavaß tzaß. Loqß aßtzii. Kßuxh sa-
txumunex tan, saßnalbßen ve-
txumußms txuqßtxunchil.
21 Echaß maßl ixoj aas saßtekatin
titzßin, atil tu chißom. Tan
oponyu vitiempo aas saitzßpu u
titzßin. Pek aatz maßt tatin u tal
titzßin, yeßkan nititzßa u chißom
tu txuqßtxunchil. Tan, itzßpi vaßt
aanima tu u vatz amlika txßavaß.
22 Echat koßxh ex cheel majte.
Atilex tu txumußm. Loqß saqßaav-
ulvilex. Ech satxuqßtxun
etaanima. Utz abßil koj sayaßsan
vetxuqßtxunchil tziß. 23 Utz aatz
sißan tu u qßii tziß, kam tereßn koj
sechßoti ve. Tan nißxhtekßval sete
aas sataqß vunTat sete kajay vaßl
sejaj te tunbßii. 24 Tan ulyu-
koßxhex tzaß tuul, yeßxhkam maßj
nejaj tunbßii. Pek jajtaj utz,
sekßuleß. Ech tiira
saßxhtxuqßtxunex.

U tijleßm u Jesuus

vatz qßu kam kajayil

25 Aatz cheel, kalabß kam
vetunkßam tiß, tiß talax qßu kam
sete tzaß. Pek saßnalul u tiempo

aas yeßkan sunkßam tiß kam tiß
talax qßu yol saval sete. Pek
vatzsaj saval qßu kam sete tiß
vunTat. 26 Aatz sißan tu u qßii
tziß, jik techit ex sajajon qßu
kam tu vunTat tu vunbßii. Yitß
in tereßn koj sajajon qßul ekam
tu vunTat. 27 Utz tii vunTat
setiß majte tan, tiißex viß. Utz
vetenimalaß aas aß vetkßaskußlin
xeß u Tioxh. 28 Xeß vunTat vet-
kßasußlin, vetßulin tu u vatz
amlika txßavaß tzaß. Pek saßtek-
vaqßka u vatz amlika txßavaß
tzaß. Utz maßttepajin xeß
vunTat.— Texhtuß.

29 Uncheeß alax te tu qßul
ichusulibß ech tzaß: —Aatz cheel
vatzsaj tek nayoloneß. Yeßkan
nakßam tiß kam tayoloneß.
30 Elyu kutxumbßal tuul cheel
aas nojchit ootzaj qßu kam
kajayil. Utz yitß ministeer koj sa-
chßotil u tokebßal see. Echixeßat
nikunima aas aß vetkßaskußlaxh
xeß u Tioxh.— Texh te.

31 Tzaqßbßel tu u Jesuus ech
tzaß: —¿Anal nenimaßin cheel?
32 Aatz cheel tan, tul u tiempo
utz, oponyu texhtuß aas sepaxi
etibß. Til chaj texh sekßaj sejun-
unil. Ech setaqßkaßin sunjunal.
Pek loqß yitß unjunal koj atilin.
Tan atil vunTat sunkßatza.
33 Vetvallu qßu kam sete tziß tan,
aß unsaß aas saßatin paas
tetaanima viß. Kßuxh sapaalex tu
kßaxkßo tu u vatz amlika txßavaß
tzaß, kßujeßoj ekßußl viß tan,
oleßyin tiß isubßax u maalo tu u
vatz amlika txßavaß tzaß.—
Texhtuß.�����

Viqßilat isikßlet Tioxh u Jesuus

tiß qßul ichusulibß

17 1 Uncheeß sajin jeß u
Jesuus tu amlika utz, tal

ech tzaß: —Tateey, oponyu u
tiempo, sooksa unqßii, in aKßaol.
Ech savoksa aqßii majte. 2 Tan
vetaaqßlu vijleßm tiß taqßax
itiichajil tu bßenqßii bßensaj qßu
aanima qßußl vettaqß ve sinimaßin.
3 Utz aß u tiichajil tu bßenqßii
bßensaj vaßl satootzajißaxh qßu
aanima. Tan taßxh maßl axh, axh
nojla Tioxh. Utz satootzaji aas in
u Jesucristo majte vaßl
vetachajußl.

4 Vetvoksal aqßii tu u vatz
amlika txßavaß tzaß. Utz vetun-
tzojpixsal u aqßon vaßl vetaal ve
sunbßaneß. 5 Pek aatz cheel
Tateey, oksa unqßii sakßatza,
echaß u tok unqßii sakßatza aas
yeßsajich iveet u vatz amlika
txßavaß.

6 Vetvallu vabßii tu qßu
aanima qßußl vetaaqß ve tu u
vatz amlika txßavaß tzaß. Tan
eetz nale utz, vetaaqß ve. Ech
vetmotxinimal vayolbßal. 7 Vet-
motxtootzajil cheel aas aß ni-
kßaskußl kajay qßu kam tzaxeß
qßußl vetaaqß ve. 8 Utz vetvallu
qßu yol te qßußl vetaal ve utz,
vetmotxikßula. Vetmotxtootzajil
bßaßnil aas aß vetkßaskußlin
tzaxeß. Utz vetinimalaß aas axh
vetchajonin. 9 Ech nunqßila
sikßleßaxh tiß qßußl vetaaqß ve.
Yitß tiß koj qßußl tu u vatz
amlika txßavaß tzaß, pek tiß qßußl
eetz. 10 Tan eetz kajay qßu

265 U Xhan 16, 17

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



vetz. Utz vetz kajay qßußl eetz.
Utz tiß vetok unqßii.

11 Yeßkan saßatinin tu u vatz
amlika txßavaß tzaß tan, maßttexh-
in tzaxeß. Pek saßatin qßu niman
vetz tu u vatz amlika txßavaß. Utz
kola Tateey; xaannajelaxh kßatz
paav. Kol tu vabßii jatvaßl qßußl
vetaaqß ve. Ech maßl koßn iatz sa-
motxißaneß, echaß oß. 12 Tan
nichunkol tu vabßii aas ela
atichßin tuchß tu u vatz amlika
txßavaß tzaß. Utz nikoßxh maßj tu
qßußl vetaaqß ve, maßkojtzßejxi.
Pek taßxh satzßejxi vaßl aß chit
tetz tzßejxichil. Loqß itzojpu chit
vayol tzßibßamalka. �

13 Pek aatz cheel tan, saßtek-
qßaavbßenin tzaxeß. Utz siiß nival
qßu kam tu u vatz amlika txßavaß
tzaß, ech tzßajel u txuqßtxunchil
kßatza sißaneß, echaß vuntxuqß-
txuneß. 14 Vetvallu vayolbßal te.
Pek nikoßnmotxteesal iqßii tiß tu
qßu aanima tu u vatz amlika
txßavaß tzaß. Axhibßi yitß tetz
tereßn koj u vatz amlika txßavaß
tzaß. Echaß in, yitß in koj tetz u
vatz txßavaß. 15 Loqß aß koj nunjaj
see aas seesa bßen tu u vatz
txßavaß tzaß. Pek aß nunjajeß aas
sakol vatz u txßißlißinaj. 16 Tan
yitß tetz koj u vatz amlika txßavaß
tzaß. Echaß in aas in koj tetz u
vatz amlika txßavaß. 17 Xaanseßl
kßatz paav tiß inimal vayolbßal.
Tan aß vinujul. 18 Kam echaß
machajtußlin tu u vatz txßavaß
tzaß, echat unchajtu bßen tu u
vatz txßavaß majte. 19 Utz tiß qßu

niman vetz tziß, savaqß vibß tu
kamchil. Ech saxaaneßl kßatz
paav taqßo.

20 Loqß yitß taßn koßnkoxh
nunqßila sikßleßaxh tiß qßu niman
vetz. Pek nunqßila sikßleßaxh tiß
tereßn qßußl saßnalnimanin tu qßul
iyol majte. 21 Ech maßl koßn iatz
sißaneß sikajayil. Echaß axh tuchß
in Tateey. Utz echaß in sauchß
majte. Maßl koßn saelku
sukukßatza. Ech sinima qßu
aanima tu u vatz amlika txßavaß
tzaß aas axh vetchajonkßasußlin.
22 Utz vetvaqßlu tetz u tokebßal
unqßii vetaaqßa. Ech maßl koßn
iatz samotxißaneß. Echaß in sauchß
aas maßl koßn oß. 23 In tiß utz,
axh viß. Ech tiira tzßajel tu
vibßantu maßl iatz sißaneß. Utz sa-
motxtootzaji qßu aanima tu u
vatz amlika txßavaß aas axh vet-
chajonin utz, tiißaxh tiß. Echaß
aßantu tii viß.

24 Tateey, aß unsaß aas aß sa-
motxatinku sunkßatza tu vaßl
saßatinkßin, jatvaßl qßußl vetaaqß
ve. Ech samotxtil u tokebßal
unqßii aqßel saaqßo. Tan kßonel
nal avaanima viß ayaßxchen yeß-
sajich ichee u vatz amlika
txßavaß tzaß. 25 Unjikomla Tat,
yeß tootzajaxh qßu aanima tu u
vatz amlika txßavaß tzaß. Pek
ootzajimalaxh vaqßo. Utz aatz
qßußl nimanyin tziß, vetmotx-
tootzajilaß aas axh vetchajon-
kßasußlin. 26 Vettootzajil vabßii
vaqßo. Utz saßtereßntootzaji
vaqßo majte. Ech kam ech

aßantu tiißaxh viß, echat koj
ißantu tii tibßilaj. Ech saßatinin
kßatza.— Texh u Jesuus.�����

Vitxaypu u Jesuus

18 1 Uncheeß kßasußl u
Jesuus aas maßtich taltu

qßu kam tziß. Motx bßen salabßen
u tal aß Cedroon, tu vaßl atichku
untanul chikobßeßm. Ech okoßp
tuul tuchß qßul ichusulibß. 2 Utz
tootzajich u chikobßeßm u Judas
vaßl sißchkßuchun u Jesuus tu qßu
txayol tetz. Tan jatpajul koßn
maßtich topon u Jesuus tziß tuchß
qßul ichusulibß.

3 Ech kßasußl untanul sol tiß u
Judas tuchß unjolol xeen tetz vi-
kuentail u totztioxh. Aß chajon
kßasußl tiß qßu qßesal oksan yol
vatz Tioxh tuchß qßu fariseo. Ech
jolol iqßomich itzaa txijtxubßal
aas opon tziß. Utz jolol iqßomich
ichßichß majte.

4 Aatz u Jesuus tan, tootzajich
tekußen kam vaßl sißchuchi. Ech
bßaxal ul ikßuleß. Tal te ech tzaß:
—¿Abßil nechokeß?— Texh te.

5 Utz tzaqßbßel ech tzaß: —Aß
nikuchok u Jesuus aa
Nazareet.— Texh teßleß.

Tal u Jesuus te: —In.—
Texhtuß.

Utz atich ok u Judas tixoßl vaßl
oksan tiqßabß qßu txayol tetz.
6 Ech taßxh veet taltu te aas:
—In.— Texh u Jesuus, motx bßij-
bßoch iqßaav tiß iqul. Utz motx
tßißp kuß vatz txßavaß. 7 Uncheeß
qßaav paj chßotil te tu u Jesuus

ech tzaß: —¿Abßil nechokeß?—
Texh te.

Motx tzaqßbßu ech tzaß: —Aß
nikuchok u Jesuus aa
Nazareet.— Texh te.

8 Utz tal u Jesuus te ech tzaß:
—Vetvallu sete aas in. Oj in
koßxh nechokßin, aqßtaj tzii aas
sabßen qßul unchusulibß tziß.—
Texhtuß. 9 Tal ech tziß tan,
itzojpu chit viyol vaßl tala aas:
—Yeßxhkam vetuntzßej maßj tu
qßußl vetaaqß ve.— Texhtuß.

10 Utz iqßomich maßl ichßichß
u Xhim, val Luß majte. Utz ijuu
jeßul tu u totzotz. Tzokßoni;
itzokßeßl sebßal ixichin u
taqßonom u qßesal oksan yol
vatz Tioxh. Malco ibßii u
aqßonom tziß.

11 Pek tal u Jesuus tu u Luß
ech tzaß: —Aqß koßp vachßichß tu
totzotz tziß. Tan ministeer unpaal
tu u il tzaßl vaßl vettaqßußl vunTat
viß.— Texhtuß.

U tiqßol opon u Jesuus

vatz u Caifaas

12 Uncheeß txayax u Jesuus tu
qßu qßesal sol tuchß qßul isol utz,
tuchß qßu xeen totztioxh qßußl
chajax tu qßesal uqßaybßal. Utz
iqitza. 13 Ech aß bßaxal motx
tiqßov bßen vatz u Anaas, vijiß u
Caifaas vaßl qßesal oksan yolich
vatz Tioxh tu u yaßbß tziß. 14 U
Caifaas vaßl maßtich alon tu qßu
qßesal uqßaybßal aas aal bßaßn
maßl koßn vinaj sakam tiß qßu
tenam kajayil. �

U teesat tibß u Luß tuul

aas tootzaj u Jesuus

15 Uncheeß aatz u Xhim, vaßl
Luß ibßii majte, xamich tiß u
Jesuus. Aßich imol vaßt u chusul-
ibß vaßl tootzajich tibß tuchß u
qßesal oksan yol vatz Tioxh. Ech
aqßax tzii okoßp tiß u Jesuus vatz
qßanal. 16 Pek aatz u Luß, atichka
tiß elußl u qßanal vatz jubßal. Ech
telußl u chusulibß vaßl tootzajich
tibß tuchß u qßesal oksan yol vatz
Tioxh. Utz iqßila u xeen tziß peß.
Tal te aas sichaj okoßp u Luß.
17 Utz aatz u ixoj kßulanal vaßl
nichxeen u tziß peß, tal tu u Luß
ech tzaß: —¿Yitß tzik ant axh, axh
ichusulibß u vinaj majte tziß?—
Texhtuß.

Utz tal u Luß ech tzaß: —¡Yitß
antu koj in!— Texhtuß. 18 Ech
jolol txaklich ok tziß xamal qßu
aqßonom tuchß qßu xeenal. Nich-
motxilee tibß. Maßtich motx
toksat maßl xamal tan, kaanaich
cheßv. Ech antu txaklich ok tixoßl
u Luß. Nichilee tibß majte.

Vichßotpu itziß u Jesuus tu u qßesal

oksan yol vatz Tioxh

19 Aatz u qßesal oksan yol
vatz Tioxh, ichßoti itziß u Jesuus
tiß qßul ichusulibß utz, tiß vichus-
bßal. 20 Loqß tzaqßbßu koßn u
Jesuus ech tzaß: —Vatzsaj
nunyolon vatz tenam kajayil.
Chajpaj nunchusuneß, aß nun-
bßanvu tu viqßanalil u totztioxh
tuchß tu qßu atibßal chusbßal tetz
u oßtla mantaar vaßl nimolvu tibß
qßu qßesal uqßaybßal. Ech

yeßxhkam maßj kam jutzimal koj
talax nunbßaneß. 21 Ech ¿kam
tokeß nachßoti ve? Aal bßaßn aß sa-
chßotiv tu qßu aanima qßußl
abßinnaj unyoloneß. Tan tootzajle
kam alel vaqßo.— Texhtuß.

22 Taßxh veet tal u kam u
Jesuus tziß, paqßax ok txala itziß
tu maßl qßu xeenal atich tziß. Utz
tal te ech tzaß: —¿Kam tokeß aas
ech itzaqßbßel u qßesal oksan yol
vatz Tioxh naßaneß tziß?— Texh
te.

23 Tzaqßbßel tu u Jesuus ech
tzaß: —Oj yeßxtxoj maßj kam tu
vaßl vetvala, ala kam u yeßxtxoj.
Pek oj bßaßn utz, ¿kantuß
naqßosin?— Texh te.

24 Ech chajax tek bßen u
Jesuus tu u Anaas xeß u Caifaas,
vaßl qßesal oksan yolich. Qitzel
ibßen ißana.

U teesat tibß u Luß tuul

aas tootzaj u Jesuus

25 Uncheeß txaklich u Luß tziß
xamal, nichilee tibß. Utz alax paj
te ech tzaß: —¿Yitß tzik ant axh,
axh ichusulibß?— Texh teßleß.

Loqß teesa koßn tibß u Luß tuul
ech tzaß: —Yitß antu koj in.—
Texhtuß.

26 Pek atich maßl tu qßu
taqßonom u qßesal oksan yol vatz
Tioxh tixoßl. Titzßin tatzikich u
vinaj vaßl tzokßax el ixichin tu u
Luß. Tal te ech tzaß: —¿Oj tzik
yeßn vilaxh? tan, aß amol xoßl u
chikobßeßm.— Texh te.

27 Loqß teesa koßn paj tibß u
Luß tuul. Tuul oqß tek u bßaal
tßel.

U tiqßol opon u Jesuus

vatz u governadoor

28 Uncheeß aatz qßalaßmich
tekußen, iqßol kßasußl u Jesuus tu
u totzotz u Caifaas. Utz ex
aqßaxoj tu u bßanbßal topiisyo u
governadoor. Loqß yeßt okoßp qßu
qßesal uqßaybßal toßotzotz. Tan
txaaß vatz qßul imantaar, yeßt
motx iyansa tibß. Ech saveeti sa-
techbßu u echbßubßal vaßl ni-
techbßul tiß u Elchil Vatz Kamchil
Tu Egipto.

29 Ech elußl u Pilato siatz, tal
te ech tzaß: —¿Kam tiß nexochvu
u vinaj tziß?— Texhtuß.

30 Motx tzaqßbßu ech tzaß:
—Yeßk koj maßj ipaav u vinaj
tziß, yeßn qiqßo ul tzaß koj atziß.—
Texhtuß.

31 Ech tal tek u Pilato ech
tzaß: —Iqßotaj bßen utz, txßoltaj
inujul tu vemantaar.— Texh te.

Pek alax te tu qßu qßesal uqßay-
bßal ech tzaß: —Yitß aqßel koj tzii
qe aas sakuyatzß maßj aanima.—
Texhtuß. 32 Kßuxh motx tal ech
tziß tan, itzojpu chit viyol u
Jesuus vaßl tala aas kanißch ikam
sakami. 33 Ech qßaavpajokoßp u
Pilato tu u bßanbßal topiisyo.
Isikßle ok u Jesuus tiß utz, tal te:
—¿Axh tzik u tijlenal qßu Israeel
sißaneß tziß?— Texh te.

34 Tzaqßbßel tu u Jesuus ech
tzaß: —¿Sakßußl chixh nicheek
vaßl nachßoti ve tziß, pek oj alel u
kam see viß tziß?— Texhtuß.

35 Tzaqßbßel tu u Pilato ech
tzaß: —¿Tzßoj tzik in Israeel? Pek
qßul eetz aa tenamil tuchß qßu

qßesal oksan yol nixochonaxh
sunvatz. ¿Kam paav vetaßana?—
Texhtuß.

36 Tzaqßbßel tu u Jesuus ech
tzaß: —Yitß aß koj sunbßanvu vun-
Qßesalail tu u vatz amlika txßavaß
tzaß. Tan samotxchßaßoin qßu
niman vetz viß atziß aas aß koj
sunbßanva. Yeßk sataqß tzii
sakußin tiqßabß qßu qßesal uqßay-
bßal koj. Ech yitß aß koj sunbßanvu
vunQßesalail tu u vatz amlika
txßavaß tzaß.— Texhtuß.

37 Tal paj u Pilato te ech tzaß:
—Uncheeß ¿axh u ijlenal
sißaneß?— Texh te.

Tzaqßbßel tu u Jesuus ech tzaß:
—Axh nialon aas in ijlenal. Pek
aß untxaßk vetitzßpßin. Utz ech
untxaßk vetßulin tu u vatz amlika
txßavaß, tiß ul talax vinujul. Utz
abßil vaßl atil tu vinujul, nitabßi
qßu kam nivaleß.— Texhtuß.

38 Tal u Pilato te ech tzaß:
—Utz ¿kam vinujul?— Texhtuß.
Ech taßxh tala, elpajul vatz qßu
qßesal uqßaybßal. Tal te ech tzaß:
—Yeßk maßj paav nivil kßatza.
39 Pek kostuumbre nal texoßl aas
nichajpul maßl preexhu tu u
nimla qßii tiß u Elchil Vatz
Kamchil Tu Egipto. Ech ¿aß tzik
esaß aas aß sunchajpu vaßl ijlenal
texoßl ex Israeel?— Texh te.

40 Ech kajay qßu mam tenam
qetun taltu ech tzaß: —¡Yeßka,
yitß aß koj sachajpu vaßl tziß! Pek

¡aß sachajpu u Barrabaas!—
Texhtuß. Utz aatz u Barrabaas
tan, elqßomich.�����

19 1 Uncheeß aatz u Pilato,
tal itzßußmal u Jesuus.

2 Utz motx ipaßtxßu maßl chßißx
koroona qßu sol majte. Taqß jeß
tiviß u Jesuus. Utz toksa vaßt qßej
kaj oksaßm kßatza. 3 Ech nich-
motxtal tu u Jesuus ech tzaß:
—¡Techal axh, ijlenal tetz qßu
Israeel!— Chu te. Tuul nichipaqß-
oßk. 4 Uncheeß elpajul unpat u
Pilato vatz qßu qßesal uqßaybßal
utz, tal te ech tzaß: —Iltaj bßaßnil
etileß. Vetviqßol elußl sevatz utz,
ootzajitaj tan, yeßk maßj paav
bßanel taqßo nivileß.— Texhtuß.
5 Ech elußl u Jesuus. Atich jeß u
chßißx koroona tiviß. Utz atoßk u
qßej kaj oksaßm taqßo. Utz tal u
Pilato ech tzaß: —Aatz cheel,
nivaqßka u vinaj teqßabß tzaß.—
Texhtuß.

6 Utz taßxh ilax u Jesuus tu
qßu qßesal oksan yol tuchß qßu
xeenal, motx qßeqßun tal tu ech
tzaß: —¡Jeßoj vatz kurus! ¡Jeßoj
vatz kurus!— Texhtuß.

Pek tal u Pilato te ech tzaß:
—Iqßotaj bßen. Utz ex saßaqßon jeß
vatz kurus. Pek ech koj tan,
yeßxhkam nißan nivileß; yeßk
ipaav.— Texhtuß.

7 Utz tzaqßbßel tu qßu qßesal
uqßaybßal ech tzaß: —Aatz oß,
atil maßl kumantaar. Utz
kamchil sißaneß echaß nital u ku-
mantaar. Tan kam tokeß aas
nitaqß bßens tibß ikßaol Tioxh.—
Texhtuß. 8 Ech aal chit xoßv u
Pilato aas tabßi u yol tziß. 9 Ech
qßaavoßk u Pilato tu u bßanbßal
topiisyo utz, tal tu u Jesuus ech
tzaß: —¿Til aanimail axh?—
Texh te.

Pek yeßt tzaqßbßel tu u Jesuus.

10 Uncheeß alax paj te tu u
Pilato ech tzaß: —¿Kantuß yeß na-
tzaqßbßeßin? ¿Yetz ootzaj tzik aas
atil vijleßm saval ajeß vatz kurus
utz; atil vijleßm sun-
chajpußaxh?— Texh te.

11 Tzaqßbßu u Jesuus utz, tala:
—Kam koj iijleßm saßatin viß oj yitß
u Tioxh koj saßaqßon tzii see. Pek
aßtzii. Tan aß maas ataj paav qßußl
vetoksanin taqßabß.— Texh te.

12 Ech aatz u Pilato, titzßa
kanißch ichajpul sißan tu u
mußkßul tziß. Pek nichmotx-
iqßeqßun taltu qßu tenam ech tzaß:
—¡Untzßoj sachajpu vaßl tziß, yitß
axh koj tamiigo u ijlenal Cesar!
Tan abßiste vaßl nitektaqß bßen
tibßs ijlenal, aß niqel u Cesar.—
Texh te.

13 Ech taßxh tek tabßi u kam u
Pilato tzaß, taqß elußl u Jesuus
qßanal. Utz kßujeß u Pilato tu u
qßatbßal tzii, vaßl Gaabata ibßii tu
yolbßal hebreo, vaßl nukßel kuß
sivan tuul. 14 Aß chit ibßanax u
kam tziß, aas sißchtexhxeßt u
nimla qßii. Aß chit nichtekißankeßl
tuch tibß qßu aanima. Utz
chaqßaal qßiich tekußen. Tal u
Pilato tu qßu qßesal uqßaybßal ech
tzaß: —Aatz cheel, atil vetijlenal
tzuta.— Texh te.

15 Pek motx koßn xeßt iqßeqßun
ech tzaß: —¡Paaloj el! ¡Paaloj el!

¡Jeßoj vatz kurus!— Texhtuß.
Tal tek u Pilato te ech tzaß:

—¿Savaqß jeß vetijlenal vatz
kurus?— Texhtuß.

Tzaqßbßu qßu qßesal oksan yol
vatz Tioxh ech tza: —Yeßk vaßt
qijlenal tiß u Cesar.— Texhtuß.

16 Uncheeß taqßka u Jesuus
tikuenta; sataqß jeß vatz kurus.
Ech iqßol kßasußl u Jesuus tu qßu
aanima tziß.

U taqßax jeß u Jesuus vatz kurus

17 Uncheeß ijamich maßl u
kurus tu u Jesuus aas kßasußl.
Aalich ibßen tu u txßavaß Tatibßal
Bßajil Viß; Goolgota tu u yolbßal
hebreo. 18 Tan latziß motx taqßvu
jeß u Jesuus vatz kurus. Ant imol
kaßvaßt vinaj jeß vatz kurus.
Jununil sitxala u Jesuus. 19 Ech
tal itzßibßal maßl u yol u Pilato
vatz vikurus u Jesuus. Nichtal
ech tzaß: “������ �� �������	

	
����� �� 
������.” Chia. 20 Utz
sibßal qßu Israeel sißklen qßu yol
tziß tan, axhibßi najaßch koßn u
tenam aqßlik jeß u Jesuus vatz
kurus. Utz oxvaßl yolbßal tzßibßal-
ik u yol majte tziß: tu u yolbßal
hebreo, tu u yolbßal griego, tuchß
tu u yolbßal latiin.

21 Ech motx tek tal qßu qßesal
oksan yol vatz Tioxh xoßl qßu
Israeel tu u Pilato ech tzaß: —Yeß
koßxh atzßibßa aas: “Tijlenal Qßu
Israeel,” chaßaxh. Pek aß satzßibßa
aas: “Aß Koßxh Nialon Aas Tijlenal
Qßu Israeel,” chajaxh.— Texhtuß.

22 Tzaqßbßu u Pilato ech tzaß:
—Taßxhtuß vetuntzßibßalaß kam
vetuntzßibßalaß.— Texhtuß.

23 Uncheeß taßxh tek veet ijeß
u Jesuus vatz kurus tu qßu sol,
motx tiqßo kßasußl qßu toksaßm.
Kaavaßl taqß kuß tuul. Jununil tetz

junun sol ißana. Antu motx tiqßo
kßasußl u toksaßm vaßl chemich
chelkin bßußj, yitß tzßisel koj.
24 Ech motx tek tal sivatzaj ech
tzaß: —Yeßk sakuqßix tuul. Pek
kubßantaj saach tiß. Ech saqileß
abßil bßoj etz lißana.— Texhtuß.
Loqß itzojpu chit u yol vaßl
tzßibßamalka ech tzaß:

—Motx ijatx qßu voksaßm
siatzaj. Ißan bßul tiß.— Chia.�

Utz anchituß. Ech motx ißan qßu
sol.

25 Uncheeß atich opon vinan u
Jesuus kßatz u kurus, tuchß
vitzaßqß vinan. Antu u Liß, u tixoj u
Cleofas, tuchß u Liß aa Magdala.
26 Ech sajin kußl u Jesuus; til
vinan. Utz til u chusulibß majte
vaßl tiich chit tiß. Tan atich opon.
Utz tal tek u Jesuus tu vinan ech
tzaß: —Nan, aß tek iitzßin vaßl
tzuta.— Texh tiß u chusulibß vaßl
tiich chit tiß u Jesuus ti. 27 Utz tal
tu u chusulibß ech tzaß majte: —Aß
tek anan vunnan tziß.— Texh te.

Ech aatz u chusulibß tziß,
yakich tiqßo bßen vinan u Jesuus
tiß tu tatibßal.

Vikam u Jesuus vatz u kurus

28 Uncheeß xamtich tek tiß u
kam tzaß, tootzajich u Jesuus aas
maßt tek itzojpu kajay qßu kam ul
ißaneß. Tal tek ech tzaß: —Nitzaj
untziß.— Texhtuß. Loqß itzojpu
chit qßu yol tzßibßamalka. � 29 Utz

atich maßl u xhaaro tziß, noonaj
minaagre tuul. Ech jilul maßl u
nuqßkin bßußj tuul, qitzax ok tiß
maßl u tzeß hisopo. Ech taqß jißop
titziß u Jesuus, sitzßutzßeßl taaß tiß.
30 Ech taßxh veet itzßutzßteßl u
minaagre u Jesuus tziß, tal ech
tzaß: —¡Kajay vettiqßol tibß!—
Texhtuß. Ech inakbßaß kuß iviß utz,
kami.

Vipaasal chßichß xeßaj tuul

u Jesuus

31 Uncheeß bßen qßu qßesal
uqßaybßal xeß u Pilato. Ex
ijajabße aas sapaxil vatz tajan
qßußl atich jeß vatz kurus. Oora
sakamsali, ech saeesal vatz
kurus. Tan aß isaß yeßk sakaa
vatz kurus tu u ilanbßal qßii vaßl
sißchtexhxeßti. Tan nichtek-
ißankeßl tuch tibß qßu aanima
tan, sibß tatin u ilanbßal qßii
siatz vaßl nichipaal tiß u Elchil
Vatz Kamchil Tu Egipto.
32 Anchituß. Motx opon qßu sol.
Utz ipaxi vatz tajan u bßaxa vaßl
aqßax jeß vatz kurus kßatz u
Jesuus. Tan yeßsajich ikameß.
Utz echat ißan tu vaßt vaßl.

33 Pek aatz motx opon kßatz u
Jesuus, tila maßtich ikameß. Yeßt
ipaxi veßt vatz tajan. 34 Loqß aatz
maßl u sol, itzokß txala tuul u
Jesuus tu maßl lanza. Utz oora
elußl kaj tuul tuchß aß. 35 Utz aß
nialon qßu kam tzaß vaßl ilon. Utz
noj vaßl nitaleß. Tekß tootzajle aas

inujul vaßl nitaleß. Ech motxoj
enima majte. 36 Tan kßuxh yeßt
paxil vatz tajan u Jesuus, aß
tzojpi u yol tzßibßamalka ech tzaß:

—Yitß saßkojpaxil ibßajil.—
Chia. �

37 Utz echat nital vaßt u yol
majte vaßl tzßibßamalka aas:

—Saßnalilax vaßl paasal chßichß
txala tuul.— Chia.�

Vimujax u Jesuus

38 Uncheeß xamtich tek tuul,
ex ijaj bßaßnil u Xhep aa
Arimatea tu u Pilato aas satiqßo
bßen vichißl u Jesuus. Ech aqßax
tzii te tu u Pilato. Utz bßeni, ex
teesa kußl vichißl u Jesuus vatz
kurus. Aatz u Xhep tziß tan,
nimanich tetz u Jesuus. Pek yeß
koßn naßl nichißaneß. Tan aß nich-
ixoßvaß qßu qßesal uqßaybßal.
39 Antu opon u Nicodemo majte,
vaßl opon xeß u Jesuus tu aqßbßal.
Iqßomich txßumqßixsabßal taqßo,
mirra tuchß aaloe. Kamal maßj
kintaal. 40 Ech motx tiqßo kßasußl
vichißl u Jesuus. Utz ibßachoßk tu
bßaßnla bßußj. Toksa vichißl tu qßu
bßaßnla chaj txßumqßixsabßal. Tan
ech u kostuumbre xoßl qßu Israeel
tiß imujax kamchil.

41 Uncheeß atich maßl u chiko-
bßeßm tu u lugaar vaßl aqßaxku jeß
u Jesuus vatz kurus tziß. Utz

atich maßl akß jul vatz sivan xoßl
u chikobßeßm. Yeßsajich tok maßj
kamnaj tuul. 42 Ech mujax texh
u Jesuus tziß tan, sißchtexhxeßt u
nimla qßii. Utz najaß u mujbßal
majte. Tan aß tek nichißankeßl
tuch tibß qßu aanima.�����

U qßaavtitzßpu u Jesuus

20 1 Uncheeß aatz ißan tu u
bßaxa qßii tetz u

xhemaana, kußsaj chit bßen u Liß
aa Magdala tu u mujbßal tetz u
Jesuus. Ankoßxh ukenich tereßn.
Utz aß tek tila elnajich u sivan, u
jupibß itziß u jul. 2 Ech tßaspu
ibßenaß, bßen xeß u Xhim, vaßl Luß
ibßii majte, tuchß xeß u chusulibß
vaßl tiich chit u Jesuus tiß. Utz tal
te ech tzaß: —¡Eesali bßen u
kuBßaal tu mujbßal tetz utz, yeß
qootzaj til chaj ex aqßlojka!—
Texhtuß.

3 Ech elbßen u Luß tuchß vaßt u
chusulibß, bßen tu u mujbßal tetz.
4 Ela tßaspu ibßen sikaßbßil. Pek
maas tßaspu vaßt u chusulibß vatz
u Luß. Ayaß vimol. Ech bßaxal opon
tu u mujbßal tetz u Jesuus. 5 Loqß
yeßt okoßp tu u jul. Pek ikßoßbßaß
kuß tibß, sajin okoßp tuul. Utz taßxh
til qßu bßußj atichka tziß. 6 Ech
opon tek u Xhim, vaßl Luß ibßii
majte utz, bßenoßk tu u jul. Til qßu
bßußj atichka tziß. 7 Loqß aatz u
bßußj vaßl bßachichku iviß u Jesuus,
yitß atich koj ok xoßl qßu liikin
bßußj. Pek paarten tek bßochichku
bßen. 8 Ech okoßp u chusulibß tu u
jul majte, vaßl bßaxal oponi. Utz
tila aas yeßkanich tek u Jesuus.
Ech nal tek inima vaßl alax te.

9 Tan yeßsajich tel itxumbßal tu u
yol tzßibßamalka aas ministeer sa-
qßaavitzßpu u Jesuus xoßl qßu
kamnaj. 10 Ech qßaavtekbßen qßu
chusulibß tu tatibßal.

Vichee u Jesuus

vatz u Liß aa Magdala

11 Pek aatz u Liß, nichtoqß tziß
u jul aal telußl. Utz ikßoßbßaß kuß
tibß, sajin okoßp tu u jul, tuul
nichtoqßeß. 12 Utz til kaßvaßl
aanjel; saj oksaßm. Kßujlich maßl
tiviß vaßl atichku vichißl u Jesuus
utz; vaßt tu tajan. 13 Ech tal tu u
Liß ech tzaß: —Ixoj, ¿kantuß
nooqßeß?— Texh teßleß.

Tal u Liß ech tzaß: —Nivoqßeß
tan, iqßol ibßen vunBßaal. Utz yeß
vootzaj til ex aqßlojka.— Texhtuß.
14 Taßxh veet tal u kam tziß,
sajin tiß iqul. Utz aß tek tila atich
u Jesuus tziß. Loqß yeßich tootzaj
oj u Jesuusich.

15 Uncheeß tal u Jesuus te ech
tzaß: —Ixoj, ¿kantuß nooqßeß?

¿Abßil nachokeß?— Texh te.
Aatz u Liß tan, aß titzßa aas u

xeen chikobßeßm vaßl nichqßilan.
Tal te ech tzaß: —Bßaal nitxaß,
untzßoj axh vetiqßon bßen
vunBßaal, al ve til ex aaqßva. Ech
seßnviqßo.— Texh te.

16 Tzaqßbßel tu u Jesuus ech
tzaß: —¡Liß!— Texh te.

Ipilqßu tek tibß u Liß. Utz tal te
ech tzaß: —¡Raboni!— Texh te.
“Chusul” chu u tokebßal tu u
yolbßal hebreo.

17 Tal u Jesuus te ech tzaß:
—Chajpußin. Tan yeßsaj unbßenjeß
xeß vunTat tu Amlika. Pek kuxh

xeß qßu vitzßin vatzik, qßul un-
chusulibß utz, al te ech tzaß:
« Maßtjeßin xeß vunTat, ayaß u
kuTat; xeß vunTioxh, ayaß u
kuTioxh. Chia.» Chajaxh te.—
Texh te.

18 Ech ibßen u Liß, u aa
Magdala utz, ex tal u bßaßnla yol
tu qßu chusulibß aas maßtich tiltu
u kuBßaal. Utz tal te kam tal u
Jesuus te.

Vichee u Jesuus vatz

qßul ichusulibß

19 Uncheeß ankoßxh tu u bßaxa
qßii tetz u xhemaana tziß, sotzsaj
tekußen, katxßumich tibß qßu
chusulibß tu vaßl molichku tibß.
Tan aß nichixoßva qßu qßesal
uqßaybßal. Utz ¡aß texh til txaklich
u Jesuus tixoßl! Tal ech tzaß:
—¡Atoj paas tetaanima!—
Texhtuß. 20 Ech taßxh veet tal u
kam tziß, ikßuch qßul iqßabß te
tuchß u txala tuul vaßl akßoni. Ech
motx chit txuqßtxun qßu chusulibß
aas tiltu u kuBßaal tziß.

21 Utz tal paj u Jesuus te ech
tzaß: —¡Atoj paas tetaanima! Utz
kanißch michajtukßasußlin vunTat,
echat echajax bßen nunbßaneß.—
Texh te. 22 Taßxh veet taltu u kam
tziß, ixuli ok kajiqß kßatza. Utz tal
te ech tzaß: —Kßultaj u Tioxhla
Espiiritu. 23 Utz abßil sekuy
ipaav, sakuylu vipaav. Pek abßil aß
yeßk sekuy ipaav, yeßk sakuyax
majte.— Texhtuß.

Vikaßtziiun u Maxh

24 Pek aatz u Maxh, yeßkich
xoßl qßu chusulibß aas opon u

Jesuus bßaxa. Ayaß maßl tu
kabßlaal qßu chusulibß vaßl
Diidimo ibßii majte. 25 Ech alax
te tunjot qßu chusulibß ech tzaß:
—¡Vetqillu u kuBßaal!— Texh te.

Pek tal ech tzaß: —Yitß saßkoj-
unnima aas qßaav itzßpia, untzßoj
yeßk savil qßu echlal tiqßabß u
tokebßal qßu laauxh utz, savoksa
viß unqßabß tuul. Saßkojunnima oj
yeßk savaqß okoßp u viß unqßabß tu
u txala tuul vaßl tzokßli.—
Texhtuß.

26 Uncheeß vaaxajilich tek qßii
tuul, atich paj qßu chusulibß toß-
otzotz. Utz atich tek u Maxh
tixoßl. Tuul aqßbßu u Jesuus kßuxh
jupich otzotz. Utz toksa tibß
tixoßl. Tal te ech tzaß: —¡Atoj
paas tetaanima!— Texhtuß.

27 Tal tek tu u Maxh ech tzaß:
—Il qßul unqßabß tzaß. Oksa u viß
aqßabß tu u bßenabßal laauxh. Utz
aqß okoßp vaqßabß tu u tzokßbßeßm
txala vuul. Ech yeß koßxh kaß-
tziiunaxh. Pek nima aas qßaav-
itzßpßin.— Texh te.

28 Uncheeß tzaqßbßu tek u
Maxh utz, tala: —¡Noj peßxh axh,
unBßaal, unTioxh!— Texhtuß.

29 Utz tal u Jesuus te ech tzaß:
—Anal nanima Maxh, aas
vetiilin. Pek chißbßebßal tetz qßu
aanima qßußl ninimaßin kßuxh
yeßxhkam nitilin.— Texhtuß.

U taltu u Xhan kam tokeß

itzßibßa u uß tzaß

30 Uncheeß sibß tereßn koßxh
txaichil ißan u Jesuus vatz qßul
ichusulibß aas yeß tzßibßamal tu u
uß tzaß. 31 Pek kßuxh vettzßibßalka

qßußl tzaß tan, tiß sanimali aas aß
viTxaaom u Tioxh u Jesuus,
viKßaol u Tioxh. Ech tu koßn vi-
nimaleß saßatin tiichajil tu
bßenqßii bßensaj.�����

Vichee u Jesuus vatz

jujvaßt qßul ichusulibß

21 1 Uncheeß xamtich tek tiß
qßu kam tzaß, icheesa

unpat tibß u Jesuus vatz qßul
ichusulibß tziß u choo tu
Tibeerias. Ech vicheesat tibß siatz
ißana tzaß. 2 Ech molich tibß qßu
chusulibß tzaß: u Xhim, vaßl Luß
ibßii majte, u Maxh, vaßl Diidimo
ibßii majte; u Natanaeel, vaßl aa
Canaa tikuenta Galilea; tuchß
qßul ikßaol u Zebedeo utz, tuchß
kaßvaßt chusulibß. 3 Utz tal u
Xhim, vaßl Luß ibßii majte:
—Seßnveesa txay.— Texhtuß.

Utz tal qßul imol te ech tzaß:
—Sabßenoß saiß majte.— Texhtuß.

Ech motx ibßenaß. Ok tu maßl u
jukubß. Loqß nikoßxh maßj txay
teesa tu u aqßbßal tziß.

4 Ech aalich texh isajbßeß,
opon u Jesuus tziß u choo vaßl
atichka. Pek yeßich tootzaj qßu
chusulibß oj u Jesuus. 5 Utz tal u
Jesuus te ech tzaß: —Xiak, ¿atil
tzik bßoj echbßubßal tzexeß?—
Texh te.

Motx tzaqßbßi utz, tala: —¡Paat
yeßxhkam!— Texhtuß.

6 Tal u Jesuus te ech tzaß:
—Aqßtaj koßp vekßach tisebßalil u
jukubß tziß. Ech seteesa jeßul
etxay.— Texh te.

Ech motx taqßtu koßp u kßach tu
aß. Utz sibßla txay ok tuul. Aal yeß

nichmotxitii veßt tiqßol jeßul u
kßach tu aß.

7 Uncheeß aatz tek u chusulibß
vaßl tiich chit u Jesuus tiß, tal tu
u Luß ech tzaß: —¡U kuBßaal
atziß!— Texh tiß u Jesuus.

Ech taßxh tabßi u Xhim, vaßl
Luß majte, aas u kuBßaal vaßl
oponi, itxßenku tek jeß toksaßm.
Tan chelpumich taqßo. Ech taqßtu
koßp tibß tu aß. 8 Pek aatz unjot
qßu chusulibß, tu jukubß elkußl tziß
aß, qinimal u kßach taqßo vaßl
sibßla txay ok tuul. Tan yitß tzian
koj chit txßavaß tu vaßl atichka;
kamal maßj koßxh 100 metro
oknajop. 9 Ech motx opon vatz
txßavaß. Utz tila aas atich ok maßl
xamal. Nichitxoobß maßl txay siiß
tuchß kaxhlaan txßix.

10 Utz tal u Jesuus te ech tzaß:
—Chabßataj ul untxßajoj qßu txay
qßußl anal veteteesalaß.— Texh te.

11 Aatz u Xhim, ayaß u Luß,
jeßop tu u jukubß. Utz tiqßo elußl
vatz txßavaß u kßach eesabß txay.
Noonaj ok mamaj txay tuul. Maßl
153. Loqß kßuxh sibßla txay, yeßt
qßixmu u kßach eesabß tetz.
12 Utz tal tek u Jesuus te ech
tzaß: —Nißextaj utz, echbßun-
ojex.— Texh te.

Utz nikoßxh maßj qßu chusul-
ibß aas sakoßxhtaqßan tabßit te
aas: —¿Abßil axh?— Chaj te.
Tan tootzajich aas ayaß u
kuBßaal Jesuus. 13 Ech xaan
opon u Jesuus. Itxay u
kaxhlaan txßix utz, taqß tetz.
Echat ißan tu u txay majte.
14 Uncheeß aßich tek vitoxpaj
ichee u Jesuus vatz qßul

ichusulibß aas maßtich qßaav
titzßpu xoßl qßu kamnaj.

U yol ißan u Jesuus tuchß u Luß

15 Uncheeß aatz maßtich tek
motx veet itxßaßneß, tal u
Jesuus tu u Xhim ech tzaß,
ayaß u Luß: —Xhim, ikßaol
Jonaas, ¿tiira tzßejel chixh
avaanima viß vatz qßußl tziß?—
Texh te.

Utz tzaqßbßel tu u Luß ech tzaß:
—Eeß unBßaal, ootzajle tiira nun-
saßaxh.— Texh te.

Tal u Jesuus te ech tzaß: —Liil
qßu chßooaj niman vetz tziß
uncheeß; xee echaß karneßl.—
Texh te. 16 Qßaav paj chit tal te
ech tzaß: —Xhim ikßaol Jonaas,

¿tzßejel chixh avaanima viß?—
Texh te.

Tzaqßbßel tu u Luß ech tzaß:
—Eeß unBßaal, ootzajle tiira nun-
saßaxh.— Texh te.

Tal te ech tzaß: —Liil qßu
chßooaj niman vetz tziß uncheeß;
xee echaß karneßl.— Texh te.
17 Utz tal tepaj u Jesuus te
titoxpaj ech tzaß: —Xhim ikßaol
Jonaas, ¿ni tzik asaßin?— Texh
te.

Pek aatz u Luß, txumun tek tiß
tan, itoxpaj tek ichßotil te aas
nojchixh nisaßa. Ech itzaqßbße tek
u Jesuus ech tzaß: —UnBßaal, axh
ootzajin tetz qßu kam kajayil utz,
ootzajle aas nojchit nunsaßaxh.—
Texh te.

Utz tal u Jesuus te: —Liil qßu
chßooaj niman vetz tziß uncheeß;
xee echaß karneßl. 18 Tan nißxh-
tekßval see aatz axhich txul

aanima, taßn aß nabßan uucheß
utz, nabßenaß til asaß. Pek aatz sa-
qßesbßaxh, paarten tek sabßanon
uucheß. Utz sißiqßolbßenaxh tu vaßl
kßuxh yaßsaß bßenchil tuul.—
Texh te.

19 Kßuxh tal u kam ech tziß
tan, aß talvu tiß aas satoksa iqßii
tu vikamebßal. Ech taßxh tal u
kam te tziß, tal paj te: —Xambßen
viß.— Texh te.

U taltu u tzßibßan tetz u uß tzaß aas

tiira tiich chit u Jesuus tiß

20 Uncheeß ipilqßu tibß u Luß
utz, aß tek tila xamich u chusulibß
tiß vaßl tiich chit u Jesuus tiß.
Ayaß vaßl ijetzßoßk tibß kßatz u
Jesuus tuul nichtechbßuneß aas
yeßsajich ikameß utz, vaßl tal te:
—UnBßaal, ¿abßil vaßl soß-
oksanaxh tiqßabß qßu txayol?—
Texh te.

21 Ech taßxh ilax u chusulibß
tu u Luß tziß aas xamich tiß, tal tu
u Jesuus ech tzaß: —UnBßaal, pek

¿kam sayaßk vaßl tziß?— Texh te.
22 Utz tal u Jesuus te ech

tzaß: —Kam koj ookebßal oj aß
unsaß ankoßxh itzßlele laqßaav-
ußlin. Pek nißaxh xambßen viß.—
Texh te. 23 Ech kßuxh tal u
Jesuus aas: —Kam koj ookebßal
tiß oj aß unsaß ankoßxh itzßlele
saqßaavußlin.— Texhtuß. Yitß aß
koj tala aas yeßk sakam u
chusulibß tziß. Pek yeßt kanax
tootzajil u tokebßal tu qßu
niman tetz u Jesuus. Utz nich-
tekipax itziiul tixoßl aas yeßk
sakam u chusulibß tziß
nichtaleß.

Vitzojpebßal u uß tzaß

24 In u chusulibß vaßl nialon
qßu kam tzaß. Utz in tzßibßan
tan, qootzajle aas inujul qßu
kam nival tiß u Jesuus. 25 Utz

sibß tereßn koßxh kam ißan u
Jesuus aas yeßt tzßibßali. Tan
kßuxh tzßibßal koj chit junun qßu
kam kajayil, tech tereßn koj
uchchil tiß ikolax qßu uß sa-
tzßibßalika. Aßi.

QßU BßAßNLA CHAJ KAM BßANEL

(Hechos)

Yol tiß u uß tzaß

Aatz u uß tzaß, aß tzßibßan u Lucas. Ankoßxhtuß aß vaßl tzßibßan vaßt u uß vaßl

“Lucas” ibßii. Yeß ootzajimal til atichka aas itzßibßataß. Loqß analen aas

maßtich tiltu ikaaka u Pablo tu tzeß tu Roma. Taßxh nitalcheß aas kamal aß

itzßibßataß tixoßl qßu yaßbß 61 — 63 m.t.J. Kamal aß atichku tu Macedoonia.

Aatz vibßii u uß tzaß vaßl “Hechos de los apóstoles” tu kastiya utz, “Qßu

Bßaßnla Chaj Kam Bßanel” tu kuyolbßal, yitß aß koj oksan jeß. Pek aß oksan qßu

niman tetz u Jesuus tu u yaßbß 200 m.t.J. Utz aß koj chit niyolonku tiß vaßl

ißan kajay qßul ichaj u Jesuus. Pek bßiil koßxh niyolon tiß sikajayil tixeßtebßal.

Pek aal aß chit maas nitaleß kam ißan u Luß tuchß u Pablo tu u Tioxhla

Espiiritu.

Nital u 1.1 aas aß itzßibßav bßen xeß u Teoofilo. Aatz u Teoofilo tziß utz,

tamiigoich tibß tuchß u Lucas. Utz atich tijleßm tu maßl qßatbßal tzii.

Echtzixeßt nichtal qßu kam te tiß u Jesuus utz, tiß u bßaßnla chusbßal; ayaß u

evangeelio.

Aatz u Lucas, u tzßibßan tetz u uß tzaß, nixeßtiyolon tiß vibßenjeß u Jesuus tu

Amlika. Nipaal tiqßo bßiil iviß u uß Lucas. Ech tek nital tiß u tulebßal u Tioxhla

Espiiritu. Nikßucheß aas aß aqßon iyakßil qßul ichaj u Jesuus tiß vixeßt tiß paxsal

itziiul u bßaßnla chusbßal, kßuxh paal tu kßaxkßo tiß. Nital majte kanißch

inimal u Jesuus ißan qßu aanima, kßuxh Israeel utz, kßuxh puera aanima yitß

Israeel koj. Ayaß qßußl “gentil” chu teßl tu kastiya. Nikßuch majte aas kanißch

chit iyakßin u bßaßnla chusbßal xoßl qßu niman tetz u Jesuus qßußl puera

aanima tan, kamal puera aanimaich u Lucas.

Aß u jatxbßal tibß qßu yol tu u uß tzaß.

1) 1.1—8.3 Nitaleß kanißch ixeßt qßu niman tetz u Jesuus tu u vatz

amlika txßavaß tzaß. Echaß u tulebßal u Tioxhla Espiiritu tuchß u

taqßax ixamlil utz, tuchß qßu mamaj txaichil ißan tu Jerusaleen.

Nital tiß u tojchal qßu niman tetz u Jesuus majte echaß u Esteban.

2) 8.4—9.43 Nital tiß vipax paal itziiul u bßaßnla chusbßal najaßch u

Jerusaleen, tikuenta Judea, tuchß tikuenta Samaaria, tuchß tziß u

mar. Echaß vaßl ißan u Luß tuchß u Felipe. Nipajtaleß kanißch tok u

Saulo tiß inimal u Jesuus.

3) 10.1—28.31 Nital tiß qßu bßenchil ißan u Pablo tiß en ipaxsat itziiul u

bßaßnla chusbßal tu sibßal tenam. Ayaß u bßenchil tu “jußtebßal u vatz

amlika txßavaß” nital Qßu Bßaßnla Chaj Kam Bßanel (Hechos) 1.8; tiß

vichiktu u yolbßal Tioxh tuchß qßul imol tu qßu tenam tzian chaj.

Ayaß u: Eefeso, Corinto, Tesaloonica, Galaacia, tuchß tu u Filipos

utz, tuchß tu tereßn tenam.

Aatz qßu kam ibßoßqßol tu u uß tzaß, ayaß vaßl inukß qßu qßesala xoßl qßu

niman tetz u Jesuus. Motx ikßujbßaß aas yitß ministeer koj sanimal u oßtla

mantaar tu qßu puera aanima niniman u Jesuus. Yitß saßkojyaßlul tiß inimal u

oßtla mantaar.

Kßuxh tu tzaßl paalku qßul ichaj u Jesuus bßaxa, kaana ixamlil atiche.

Kaana itxumbßal tiß u yolbßal Tioxh. Atich u Tioxh kßatza tu qßu kam paalka.

Bßaßn sakusaji ok qetz tiß vaßl motx ißan qßul ichaj u Jesuus tiß vikßujeß ikßußl

tiß u Tioxh utz, tiß vixamlil u Tioxhla Espiiritu kßatza.

QßU BßAßNLA CHAJ KAM BßANEL

(Hechos)��

Vichßial tul u Tioxhla Espiiritu

1 1 Teoofilo, aatz tu u bßaxa
uß vaßl untzßibßa bßen tzaxeß,

aß yolonkßin tiß kajay qßu kam
qßußl ißan u Jesuus utz, qßu kam
ichusa aas ixeßteß.� 2 Aß tzojpik
tiß qßu kam qßußl ißan, tu u qßii aas
bßenjeß tu Amlika. Tan aatz yeß-
sajich ibßenaß, taqßka mantaar ti-
txumbßal u Tioxhla Espiiritu tu
qßul ichaj qßußl itxaa. 3 Utz kßuxh
maßtich ikameß, qßaav itzßpi. Utz
nichichee siatz. Kam koßn
xheenya ißana, techlal aas nojchit
itzßlele. 40 qßii ißan ech tziß. Aß
nichtal viQßesalail u Tioxh te.

4 Utz aatz molomich tibß tuchß
qßul ichusulibß, tal u Jesuus te
aas yeßk samotxelbßen tu
Jerusaleen. Tal te ech tzaß:
—Saßnalmotxechßia tul u Tioxhla
Espiiritu vaßl alaßtzißimal sete tu
vunTat utz, alel sete vaqßo.�

5 Tan tu koßn aß ibßanvu vauti-
saar qßu aanima u Xhan, pek ech
koj ex tan, tu u Tioxhla Espiiritu
sabßanaxku vautisaarex tu koßxh
kaßxvaßt qßii cheel.— Texh te.

U talax tu qßu chusulibß aas

seßnipaxsa itziiul

u bßaßnla chusbßal

6 Uncheeß aatz qßußl molich
tibß tuchß u Jesuus, motx ichßoti
te ech tzaß: —KuBßaal ¿satz qßaav
ooksa ijlenal tu kuxoßl cheel aas
qetz Israeelil?— Texh te. �

7 Tzaqßbßel tu u Jesuus ech
tzaß: —Yeßk etokebßal tiß tootzaj-
ileß jatu utz, kam tuul soßoki tan,
ayeßn tiqßabß vunTat. 8 Pek aatz
ex, sekßul examlil aas maßt ikuß u
Tioxhla Espiiritu setibßa. Ech
seßnetal paal kajay vaßl netileß
etabßi sunkßatza tzaß tu
Jerusaleen, tikuenta kajay u
Judea, tuchß tikuenta kajay u

� 1.1 Choktaj U Lucas 1.3-4. Aatz u Teoofilo, nimanich tetz u Jesuus utz, aß

u vinaj vaßl taqßvu bßen kaßvaßl tuß u Lucas. Aß qßu uß taqß bßen tzixeß, U Lucas

tuchß Qßu Bßaßnla Chaj Kam Bßanel (Hechos).
� 1.4 Choktaj U Lucas 24.49.
� 1.6 Aatz tu u tiempo vaßl ul u Jesuus, aatz qßu Israeel, yeßkich tijlenal

atoßk. Tan ootich tokebßel tu u Roma. Ech saßkojveeti soßok ijlenal tuul tan,

atich koj sijunal. Pek ayeßnich tiqßabß qßußl okebßen. Ech jolol koßn

governadoor qßußl atiche. Utz jolol aa Roma majte. Aatz qßu Israeel utz,

nichmotxtitzßa aas ijlenalil sißchißan u Jesuus tixoßl. Aß sikßußl aas u Jesuus

saeesan tiqßabß qßu aa Roma. Echtzixeßt motx ichßoti tu u Jesuus aas jatu

sißchqßaavoßk iqßatbßal tzii aas tetz chit u Israeel.

Samaaria utz, oponnalex tijußte-
bßal u vatz amlika txßavaß.— Texh
u Jesuus.

Vibßenjeß u Jesuus tu Amlika

9 Ech taßxh veet tal qßu yol tziß,
siatz chit qßul ichusulibß iqßol bßen
tixoßl. Bßenjeß tu Amlika. Ok tu
maßl u sutzß. Ech sotzka ivatz tiß.

10 Ech tuul ankoßxh tii nich-
motxisajin jeß tu amlika tiß isajil
bßen, yeßk talcheß til ichee kaßvaßl
vinaj sikßatza, poloxh saj oksaßm.
11 Ech qßilal tu qßu vinaj tziß, tal
te ech tzaß: —Vinaj aa Galilea,

¿kantuß ankoßxh nesajin jeß tu
amlika? Tan tu Amlika maßtku u
Jesuus vaßl eesali bßen texoßl
atziß. Utz echat chit iqßaavußl sa-
qßaavußl echaß mutelbßen tziß.—
Texh kaßvaßl qßu vinaj te.

Vibßens kabßlaal qßul ichaj

u Jesuus tikaßpaj

12 Uncheeß motx tek kßasußl
qßu chusulibß viß u muunte vaßl
Olivo utz, ul tu Jerusaleen. Tan
inajaßchich koßn u Jerusaleen.
Kamal maßj kiloometro ixoßl
tuchß. Tan ayaßl vaßl saveeti sixaa
tu ilanbßal qßii. 13 Ech taßxh
motx oponi, motx bßenjeß tu u kaß
chupul otzotz vaßl jolol atichka
sikajayil. Utz aß qßul ibßii tzaß: u
Luß, u Jacobo, u Xhan, u Lixh, u
Felipe, u Maxh, u Bartolomee,
u Tio, u Jacobo, vikßaol u Alfeo,
u Xhim vaßl atich ok xoßl qßu
cananista utz, tuchß u Judas,
vikßaol u Jacobo. 14 Ech maßlich

chit iatz qßu chusulibß sikajayil.
Nichimolo tibß tiß iqßilal sikßlel
Tioxh. Ant aß u Liß, vinan u
Jesuus utz, tuchß qßul itzaßqß u
Jesuus, tuchß unjoltu qßu ixoj.

15 Uncheeß aatz ißan tu qßu qßii
tziß, txakeß u Luß xoßl qßu niman
tetz u Jesuus molich tibß; maßlich
120 ixaaneß. Utz tal ech tzaß:
16 —Hermanos, ministeer chit
itzojpu u yol tzßibßamalka. Ayaß
vaßl tal u Tioxhla Espiiritu titziß u
Daviid, tiß u Judas, vaßl kßuchun
u Jesuus tu qßu txayol, 17 kßuxh
aßich kumol utz, antu atich
tijleßm tu u aqßon tiß Tioxh.

18 Aatz vetißana, iloqß untanul
itxßavaß tiß u puaj, u jaßmel
tonkonil. Utz ex iyatzß jeß tibß
tuul. Aß kuß iviß vatz txßavaß utz,
yakich qßixmoj tuul. Ech nilp
elußl tuul tuul. 19 Utz pax chit
itziiul xoßl kajay qßu aa
Jerusaleen vaßl ißana tziß. Ech tek
taqßax bßen Aceeldama u txßavaß
tziß. “Jaßmel kaj” chu u tokebßal
tu yolbßal arameo. 20 Utz ech
chit ißana u yol tzßibßamalka tu u
Salmos vaßl nital ech tzaß:

«Tzßineßojka u tatibßal.
Abßilich tereßn atin tuul.» Chia.

Utz nital majte:
«Okoj ichßexel tu u tijleßm.»

Chia.�

21 Ech ministeer saok ichßexel
u Judas. Aß soßok maßl tu qßu
vinaj qßußl aß kumol tu jatvaßl u
tiempo ißan u kuBßaal Jesuus tu
kuxoßl. 22 Aß nal kumol ayaßx-
chen ibßanax vautisaar u Jesuus

tu u Xhan utz, ankoßxh aß kumol
aas eesal bßen u Jesuus tu kuxoßl
bßenjeß tu Amlika. Ech aß vaßt tu
kuxoßl sitxakbßaß tibß tiß talax u
qßaavtitzßpebßal u Jesuus.— Texh
u Luß.

23 Ech motx itxaateßl kaßvaßl
vinaj. Maßl, Xhep, Justo ibßii
majte, ikßaol maßl u vinaj Sabaas
ibßii. Utz vaßt, Yaxh ibßii. 24 Ech
motx iqßila sikßle Tioxh. Motx tal
ech tzaß: —KuBßaal, axh ootzajin
tetz taanima junun aanima. Ech
kßuch qe abßiste atxaaom tu
kaßvaßl qßu vinaj tzaß. 25 Ech
soßoks achaj. Saßaqßonin saiß tu u
aqßon tzaß vaßl vettelabßeka u
Judas. Tan maßt tu vaßl saßchit-
bßenku tiß ichool vipaav.—
Texhtuß.

26 Uncheeß motx ißan tiß vatz
Tioxh, tiß tiltaß abßil soßoki. Utz aß
kußk tiß u Yaxh. Ech yakich koßxh
okoj tu u tijleßm xoßl junlaal qßul
ichaj u Jesuus tziß.����

Vipaxsal itziiul u bßaßnla chusbßal

tu Jerusaleen

2 1 Uncheeß aatz ißan tu u
nimla qßii vaßl Pentecostees,

maßl iatz kajay qßu niman tetz u
Jesuus molich tibß tu maßl u
atibßal.

U tul u Tioxhla Espiiritu

2 Utz yeßk talcheß, ul maßl
xumkabßinchil tu amlika. Echaß
ixumkabßin mam kajiqß. Yakich

jumkabßinoj tokoßp tu u otzotz
vaßl molichku tibß. 3 Utz echaß
taqß xamal chee tibßa. Motx ijatx
tibß utz, jeß tiviß sijununil. 4 Ech
tiira ok u Tioxhla Espiiritu kßatza
bßaßnil. Utz motx tek xeßt iyolon
tunjolt yolbßal. Loqß u Tioxhla
Espiiritu nichyolonsan tunjolt
qßu yolbßal qßußl yeß tootzaj.

5 Uncheeß kaana aanima
Israeel atich opon tu Jerusaleen,
xoßvan Tioxh. Til chaj koßxh motx
kßaskußl tu u vatz amlika txßavaß.
6 Ech aatz abßil u xumkabßinchil
tziß, mam tenam imol tibß tiß qßu
niman tetz u Jesuus. Utz tiira
motx sotz ikßußl qßu aanima taqßo
tan, tabßi aas nichiyolbßel vi-
yolbßal tu qßu niman tetz u Jesuus.
7 Tiira motx tzßejx ikßußl. Utz sotz
ikßußl. Ech motx tek tal tibßilaj ech
tzaß: —Jolol aa Galilea qßußl niyol-
oneß atziß. 8 Utz ¿kan chaj tokeß
aas nimotxitxßol yol tu qßu kuyol-
bßal qitzßpebßal? 9 Nimotxiyolon
tu yolbßal aa Paartia, aa Meedia,
aa Elam, aa Mesopotaamia, aa
Judea, aa Capadoocia, aa Ponto
tuchß aa tikuenta Aasia, 10,11 aa
Friigia, aa Panfiilia, aa Egipto, aa
tikuenta Liibia najaßch Cirene utz,
tiyolbßal qßu aa Roma jejlel tzaß.
At niyolon tu yolbßal aa Creta
tuchß yolbßal aa Araabia. Utz ela
niqabßi taltu qßu mamaj kam tiß u
Tioxh tu qßu kuyolbßal. Niqabßi oß
Israeel tu u qitzßpebßal utz, kßuxh
oknajkoßnoß tiß u tuqßaybßal qßu

� 1.26 Aatz u yol “qßul ichaj u Jesuus”, ayaß u yol “apóstol” tu kastiya. Tan

“chaj” chu u tokebßal u yol tu griego. Aß qßul ichusulibß bßaxa, pek xamtel

chajax tiß ipaxsal paal viyol aas bßen u Jesuus tu Amlika.

Israeel.— Texhtuß. 12 Ech tiira
tzßejxinajich ikßußl utz, sotznaj
ikßußl nichmotxtal sivatzaj ech
tzaß: —¿Kam tek tok u kam tziß?—
Texhtuß. 13 Pek at unjolte, nich-
koßnteesa iqßii. Nichtal ech tzaß:
—Qßabßaßm aß nimotxbßanon
tziß.— Texhtuß.

U talax u kßaxa kßußl tiß paav

ißan u Luß

14 Uncheeß txakeß tek u Luß,
tuchß junlaat qßul ichaj u
Jesuus utz, jankßal iyakßil tal
ech tzaß:

—Vinaj Israeel, tuchß ex
jejlelex tu u Jerusaleen tzaß,
abßitaj vaßl savaleß tzaß. Ootzajitaj
bßaßnil. 15 Aatz qßu aanima tzaß,
yitß qßabßareel koj atziß, echaß
netaleß. Tan qßalaßm cheel, anal
alas 9. 16 Pek aatz vaßl nitucheß
tziß, aß nitzojpeß qßu yol tal u

Joeel u alol tetz u yolbßal Tioxh,
aas tal ech tzaß:

17 « Aatz sißan tu qßu motxe -
bßal qßii,

savaqß kuß vunTioxhla Espiiritu
tibßa kajay qßu aanima. Chu
u Tioxh.

Ech aatz qßul ekßaol emeßal,
samotxtaleßl qßul unyol.

Aatz qßu xiak tuchß qßu ixviak,
sunkßuch kam te tu visioon.

Utz aatz qßu qßesla chaj aanima,
sunkßuch kam te tu vatzißkß.

18 Saßatin vunTioxhla Espiiritu
kßatz qßu vinaj
tuchß kßatz qßu ixoj niman

vetz.
Ech samotxtaleßl qßul unyol.
19 Utz sunkßuch txaichil tu

amlika,
sunkßuch xheenya vatz txßavaß.
Sunkßuch xheenya tiß kajal,

xheenya tiß xamal utz,

xheenya tiß ibßukin ijeß sibß.
Chu u Tioxh.

20 Utz aatz sißaneß aas yeßsajen
tul u kuBßaal tu u mam
techalla tulebßal,
saok aqßbßal vatz u qßii utz,
sabßens echaß kajal u ichß.

21 Ech kajay qßußl
laqßilan
sikßlen vibßii u Tioxh,

sael vatz u choobßal paav.» Chu
u Joeel.— �

Texh u Luß.

22 Tal paj ech tzaß: —Vinaj
Israeel, abßitaj qßu yol tzaß.
Aatz u Jesuus aa Nazareet,
nojchit iTxaaom u Tioxh. Tan
kam koßn bßaßnil ißana, kam
koßn txaichil tuchß xheenya.
Utz tiqßaqßal u Tioxh kßuxh ech
ißan texoßl. Ech ootzajimal qßu
kam setaqßo tziß. 23 Loqß kßuxh
ech qßu bßaßnil vetikßucha,
txayax setaqßo. Ech ex alon
iyatzßpu tiqßabß qßu onkonla
aanima vatz kurus. Ayaßl kala
mam aa paavla aanima sevatz.
Loqß titxumbßal u Tioxh kßuxh
ech vetpaalka tan, ech vaßl
kßajel tiß taqßo. 24 Pek kßuxh
kami tan, qßaav koßn itzßpixsal
tu u Tioxh xoßl qßu kamnaj.
Vetteesa vatz u kamchil. Yeßn
oleß u kamchil tiß aas taßn
soßokka tikuenta. 25 Ech tok
vaßl tal u Daviid aas tal ech
tzaß:

«Bßenamen nivil vunBßaals
Amlika sunvatz.

Atil tunsebßal,
ech yeßxhabßil koßxh

saßaqßonkußin.
26 Echtzixeßt

techal itxuqßtxun vaanima,
kaana ichißbß unbßitzeß.

Kßujlel ikßußl vunchißl saiß kßuxh
lakamin.

27 Tan saßkojaaqß tzii aas taßn
sakaaßin tu jul xoßl qßu
kamnaj.

Utz saßkojaaqß tzii aas saqßee
vichißl vaTxaaom.

28 Tan vetvootzajil u bßey tetz
tiichajil saaqßo.

Ech tiira taßn satxuqßtxunin aas
laßatinin tzaxeß.» Chia. �

29 Uncheeß tinujul saval sete
aas yitß u Daviid koj nital jeß
tibß. Tan aatz u kukßuy kumam
Daviid, kami utz, mujli.
Ankoßxh atil u mujbßal tetz tu
kuxoßl cheel. 30 Pek axhibßi
alolich tetz iyol u Tioxh.
Tootzajich tekußen aas soßok
ijlenalil maßl tu qßul itußxh
ixalam; ayaß viTxaaom u Tioxh.
Tan maßtich talaßtzißil te tu u
Tioxh.� 31 Ech maßtich
ikßuchax el tu u Daviid u qßaav-
titzßpebßal u Jesuus. Tan yolon
tiß u qßaavtitzßpebßal viTxaaom
u Tioxh. Tala aas yeßk sakaa u
taanxelal tu u tatibßal qßu
kamnaj. Utz tal majte aas yeßk

� 2.21 Choktaj u Joeel 2.28-32.
� 2.28 Choktaj u Salmos 16.8-11.

saqßee vichißl. � 32 Ech nojchit u
Tioxh qßaav itzßpixsan u Jesuus.
Tan nojchit qila qabßi utz, ni-
kutxakbßaß talax u qßaavtitzßpeß.
33 Ech iqßoli jeß tu Amlika.
Kßujeßy tisebßal u Tioxh. Vet-
ikßullu u Tioxhla Espiiritu vaßl
alel te tu viTat. Ech vettaqß kuß
qibßa. Ayaß vaßl netileß netabßi
tzaß. 34 Yitß u Daviid koj
bßenjeß tu Amlika aas tal ech
tzaß:

«Aatz u Tioxh, tal tu vunBßaal
ech tzaß:

Kßujach tunsebßal.
35 Saßnalvaqßka qßul akoontra

satzeqßlebßal. Texh te.» Chu
u Daviid. �

36 Ech etootzajitaj bßaßnil
jankßal ex, ex Israeel tan, aatz u
Jesuus, vaßl etal ijeß vatz kurus,
aqßaxyu tijleßm tu u Tioxh. Aß tek
kuBßaal utz, iTxaaom u Tioxh.—
Texh u Luß.

37 Uncheeß aatz tek tabßi qßu
yol qßu aanima, motx ilin
taanima taqßo. Utz motx tek tal
tu u Luß tuchß tu tereßn qßul ichaj
u Jesuus ech tzaß: —Qitzßin
qatzik, ¿kam sakubßaneß
uncheeß?— Texhtuß.

38 Ech aatz u Luß, tal te ech
tzaß: —Kßaxataj qßul epaav. Utz
tibßii u Jesucristo sebßan
evautiismo sejununil. Ech
sakuyax qßul epaav. Utz saok u

Tioxhla Espiiritu sekßatza majte
vaßl ayaßl ikßußl u Tioxh nitaqßeß.
39 Tan etetz u Tioxhla Espiiritu
vaßl alel. Tetz qßul ekßaol
emeßal. Utz tetz qßußl kßuxh
tzian atilku cheel, yeßsaj inimat
u Jesuus. Tetz jankßal qßußl ni-
sikßlel tu u Tioxh, u kuBßaal.—
Texh u Luß.

40 Utz sibß koßxh tereßn yol
nichtal te, oksabß tetz tu jik utz,
moxbßebß tetz. Nichtal ech tzaß:
—Xaanojelex kßatz qßu aanima
qßußl eesanal tu bßey tu u tiempo
tzaß.— Texh te.

41 Uncheeß motx ibßan
ivautiismo kajay qßu aanima qßußl
niman qßu yol tal u Luß. Kamal
3,000 ixaan qßu aanima qßußl
anal ok tiß u Jesuus ißan tu u qßii
tziß.

42 Ech tiira jonal atich ok
tiß inimal u chusbßal vaßl
nichtaqß qßul ichaj u Jesuus.
Tiira maßl chit itzii tibßilaj
sivatzaj, tuul molmochil
tatineß. Nichijatx u kaxhlaan
txßix. Utz maßlich chit iatz tiß
iqßilal isikßlel Tioxh.�

Vibßantu maßl iatz qßu niman tetz

u Jesuus

43 Uncheeß kajay qßu aanima
chee tek maßl xoßval kßatza tiß qßu
mamaj txaichil tuchß qßu xheenya
nichmotxißan qßul ichaj u Jesuus.
44 Pek aatz qßu niman tetz u

Jesuus, tiira molmoch tatineß.
Utz komon tatin kajay qßu kam
sivatzaj. 45 Atia nichikßayi
untanoj itxßavaß; oj kam koßxh
maßj tetz nichikßayi majte. Utz
nichijatx vijaßmel xoßl qßul
niyaßta tetz. Aß nißenku tiß vi-
meßbßißl sijununil. 46 Utz maßl
chit itzii nichibßen tu viqßanalil u
totztioxh. � Utz nichmotxijatx u
kaxhlaan txßix tu qßu atibßal.
Chißbßebßalich itxßaßn tibßilaj ni-
motxißaneß. Yeßk jeßchil vatz xeß
taanima sivatzaj. 47 Techal
toksat iqßii Tioxh. Utz tiira
bßaßnich ikßußl aanima tiß. Atich
chit iatz Tioxh tiß tan, jun qßii
nichtakßbßu qßußl nichtok tixoßl.
Ayaß qßußl saßchitchitpu tu qßul
ipaav.���

Vibßantu bßaßn maßl u koßx

3 1 Uncheeß aatz u Luß tuchß u
Xhan, motx bßen tu viqßana-

lil u totztioxh tiß iqßilal isikßlel
Tioxh alas 3 kußqßii. Tan aß u
oora nituch oponchil tiß iqßilal
isikßlel Tioxh. 2 Utz atich maßl u
vinaj koßx tu titzßebßal. Jun qßii
nichtiqßol opon tziß u okebßalop
vaßl “Txßanel” chu teßleß. Nijoyon
tu qßu aanima qßußl nitopon tu vi-
qßanalil u totztioxh. 3 Ech taßxh
til u koßx aas aalich tek tokoßp u
Luß tuchß u Xhan tu viqßanalil u
totztioxh, ijaj ipuaj te.

4 Aatz u Luß tuchß u Xhan, tii
isaji utz, tal te ech tzaß:
—Sajißoß.— Texh te. 5 Ech tii
sajil tu u koßx. Aß nichtitzßa kam
maßj tetz saßaqßaxi. 6 Pek aatz u
Luß, tal te ech tzaß: —Yeßk bßaßnla
saj chßichß puaj tzunxeß. Nikoßxh
bßaßnla qßan chßichß puaj. Pek
kam vaßl atil sunkßatza savaqß
eetz. Tibßii u Jesucristo aa
Nazareet lakpen utz, xaan.—
Texh te.

7 Ech itxay sebßal iqßabß u
koßx. Ilak jeß. Utz yakich cheeoj
iyakßil qßu tajan tuchß qßu
chupbßal tibß. 8 Utz yuqßpu jeß.
Yakich txakeßoj. Ech xeßt ixaaneß.
Bßenoßk tiß u Luß tuchß u Xhan tu
viqßanalil u totztioxh. Xaaom tek
ibßenoßk. Vaßlich iyuqßpeß. Utz
techal toksat iqßii u Tioxh.

9 Ech til kajay qßu aanima
atich opon, aas nitekixaaneß utz,
vaßl toksat iqßii u Tioxh. 10 Tiira
motx tzßejx ikßußl utz, motx xoßv
tu u kam tziß. Tan til iatz aas aß u
koßx vaßl nichikßujeß tiß ijoyax
ipuaj tziß u okebßalop tu viqßanal-
il u totztioxh vaßl “Txßanel” chu
teßleß.

U talax u tijleßm u Jesuus

ißan u Luß

11 Uncheeß aatz u koßx, vaßl
maßtich ibßantu bßaßn, tii techit
txayelich u Luß tuchß u Xhan

taqßo. Ech aatz qßu aanima qßußl
tzßejxinajich ikßußl tiß, motx imol
tibß. Motx opon kßatz qßu chusul-
ibß tu vaßl “Xoßl Piraal Tetz
Salomoon”. 12 Ech aatz til qßu
aanima u Luß, tal te ech tzaß:

—Aanima Israeel, ¿kantuß
nitzßejx ekßußl tiß u kam tziß? Utz

¿kantuß aas tii nesajißoß tiß. Ayaßl
kala oß tuchß kuyakßil utz, tuchß
kubßaßnil vetkuxaansa u koßx
tilon tu qßußl nebßaneß tziß?
13 Tan iqßaqßal u Jesuus atziß,
vaßl etoksa tiqßabß u Pilato utz,
yeßt koßn motx esaßa aas sißch-
chajpuli. Aß viTxaaom u Tioxh
vaßl taqß tijleßm, vaßl nimamal tu
qßu kukßuy kumam, u Abrahaam,
u Isaac tuchß u Jacoob.� 14 Yeßt
koßn esaßa sißchchajpul u Tioxhla
Vinaj, u Jikomla Vinaj. Utz taßn
ejaj ichajpul maßl u yatzßol
aanima. 15 Ech ex yatzßon u
aqßol tetz u vatz kuqßii kusaj vaßl
qßaav itzßpixsali xoßl qßu kamnaj
tu u Tioxh. Utz oß texhtiigo aas
itzßlel tek tikaßpaj.

16 Utz tiß koßn vikßujeß kukßußl
tiß vibßii u Jesuus kßuxh vetibßan-
lu bßaßn u koßx sevatz sekajayil
tziß, vaßl netileß utz, etootzaj. Ech
tiß koßn inimal u Jesuus, tiira vet-
ißanlu bßaßn u vinaj tziß.

17 Loqß vitzßin vatzik, ipaav
yeß etootzaj tuchß qßu qßatol tzii
kßuxh kam vetebßan tu u Jesuus.
18 Tan ech chit itzojpu viyol u

Tioxh tziß vaßl bßaxabßsamal talax
taqßo tu qßu alol tetz viyol, aas
ministeer chit ikam viTxaaom u
Tioxh.

19 Echtzixeßt kßaxataj qßul
epaav. Chßexputaj qßul etxum-
bßal. Ech sasotzsal qßul epaav.
Ech laul u bßaßnla tiempo tzexeß
tu u Tioxh. Ech silochßoß. 20 Utz
sichajußl u Jesucristo tikaßpaj.
Ayaß vaßl alel nal taqßo, sauli.
21 Loqß ministeer taßn aß saßatin-
ku u Jesuus tu Amlika. Anal sauli
aas saßtektoksa kajay qßu kam u
Tioxh tu jik tu u vatz amlika
txßavaß. Echaß vaßl tal titziß qßu
alol tetz viyol xaanaj el kßatz
paav atich oßtene. 22 Utz antu u
Moisees alon tu qßu kukßuy
kumam ech tzaß:

«Saßnalicheesa maßl alol tetz vi-
yolbßal u kuBßaal Tioxh texoßl
echaß in tzaß.

Utz lamotxenima kajayil kam
vaßl latala.

23 Tan oj abßil yeß laniman,
sotzchil sißan xoßl vitenam u

Tioxh.»�

Texhtuß.

24 Ech antu tereßn qßu alol
tetz u yolbßal Tioxh taabßaul tzaß,
motx yolon tiß qßu kam nituch
cheel. Aß bßaxal xeßt alon u
Samueel. 25 Utz ex vetilon
itzojpu qßu kam tal qßu alol tetz u
yolbßal Tioxh tiß koßxtene. Ex

vetilon iqßaqßal u nukßu vaßl ißan
u Tioxh tuchß qßu kukßuy kumam
u Abrahaam. Tan tal te ech tzaß:

«Kajay qßu aanima tu u vatz
amlika txßavaß,

sikßul u bßaßnil kßatz vatußxh
axalam.»�

Texh te.

26 Echtzixeßt aß bßaxa vetichajvu
kßasußl viTxaaom tzexeß aas
maßtich qßaav titzßpeß. Tan aß isaß
ekßultu qßu mamaj bßaßnil. Ech
junun ex sechßexpu qßul etxum-
bßal, setaqßka qßu onkonil.—
Texh u Luß tu qßu aanima.���

Vitzaqßbßu u Luß tuchß u Xhan

vatz qßu qßatol tzii

4 1 Uncheeß ankoßxh nich-
iyolon u Luß tuchß u Xhan

xoßl qßu tenam, tuul opon unjolol
qßu oksan yol vatz Tioxh. Aßich
imol u qßesal xeen tetz vikuentail
u totztioxh tuchß qßu qßesala xoßl
qßu saduceo. 2 Utz vaßlich ichißon
ikßußl tiß u Luß tuchß tiß u Xhan.
Tan nichichus tu qßu aanima aas
maßtich iqßaav titzßpu u Jesuus
xoßl qßu kamnaj. 3 Ech motx
itxay u Luß tuchß u Xhan. Ex taqß
kuß tu tzeß. Tan maßtich tek ikuß
qßii. Ech qßejaleen tek sißchmotx-
txßolax inujul. 4 Loqß mam tenam
niman u yolbßal Tioxh vaßl tal u
Luß xoßl qßu aanima. 5,000 qßußl
niman. Utz aal taßxh qßu vinaj ok
tu ach.

5 Uncheeß aatz evtalich tek
ikuß qßu chusulibß tu tzeß, imol
tibß qßu qßatol tzii qßußl tu
Jerusaleen. Antich imol qßu
qßesal qßatol tzii tuchß qßu aa
txumbßal tiß u oßtla mantaar.
6 Antich imol u qßesal oksan yol
vatz Tioxh, vaßl Anaas ibßii. Antu
u Caifaas tuchß kaßvaßt vinaj maßl,
Xhan utz; vaßt Alejandro utz,
tuchß qßu titzßin tatzik u qßesal
oksan yol vatz Tioxh. 7 Ech motx
tal tiqßol ul u Luß tuchß u Xhan.
Toksa tu xoßl utz, motx ichßoti te
ech tzaß: —¿Kam etijleßm bßatzßi?
Utz ¿abßil vetaqßon tzii sete aas
nebßan qßu kam tziß?— Texh te.

8 Uncheeß aatz u Luß tan, tiira
atich u Tioxhla Espiiritu kßatza
bßaßnil, tal te ech tzaß:

—Chajlentzikßex qßesal qßatol
tzii tuchß ex qßesal tenam.
9 Aatz cheel nechßoti qe
kanißch mikßultu u bßaßnil u
koßx tziß. Aß esaß setootzaji
kanißch mißantu bßaßn. 10 Ech
ootzajitaj bßaßnil utz, tootzaji
kajay u Israeel tzaß aas tu
vibßii u Jesucristo aa Nazareet
vetibßanvu bßaßn u koßx vaßl
atil sevatz tziß. Tibßaßnil koßn
niyolonka kßuxh bßaßntu
tekußen. Tiqßaqßal koßn u
Jesuus vaßl etaqß jeß vatz kurus
utz, qßaav itzßpixsal tu u Tioxh
xoßl qßu kamnaj. 11 Aatz u
Jesuus vaßl niqal sete tzaß, tiira
yeßk itxaßk sete. Ech koßn

ikßonax el maßl Sivan tu qßu
bßanol otzotz. Utz aal aß u
Sivan vaßl tiira ibßoßqßol tetz
xoobßal. � 12 Tan abßil koj vaßt
Chitol tu paav atile. Yeßk maßj
aanima aqßel tijleßm tu u vatz
amlika txßavaß tzaß aas Chitol
qetz tu paav.—
Texh te.

13 Ech motx tzßejx ikßußl qßu
qßesala aas tila yeßkich ixoßval u
Luß tuchß u Xhan tu yol kßuxh
yitß tekß koj elnaj tiß tzßibß.
Yakich til majte aas antu xoßl
qßußl xambßu tiß u Jesuus.
14 Ech kam tereßn koj yaaom
ißana tan, txaklich ok u vinaj
tixoßl vaßl maßtich ibßaßnixeß.
15 Ech motx ichaj elußl u Luß
tuchß u Xhan, kßasußl xoßl qßu
qßatol tzii. Utz motx yolonka
sivatzaj. 16 Nichmotxtal ech
tzaß: —¿Kam sakubßan tu qßu
vinaj tziß? Tan nojchit vetißanlu
txaichil. Utz ilaxyu tu qßu
aanima jejlel tu Jerusaleen tzaß.
Utz yeßxh koßxh kanißch veßt
imujax qßu kam tziß. 17 Pek aatz
sakubßaneß, sakupoyi tu
kamchil. Ech yeßk sipaxsa paal
tereßn itziiul vibßii u Jesuus xoßl
tenam; cheel utz, taabßabßen
majte.— Texhtuß. 18 Ech motx
paj isikßle qßul ichaj u Jesuus.
Utz tiira motx tal te aas yeßkan
siyoleß utz, yeßkan sachusun
tibßii u Jesuus.

19 Pek aatz u Luß tuchß u
Xhan, motx tzaqßbßu ech tzaß:

—Nachtaj bßaßnil. ¿Ijikomal tzik
vatz Tioxh nenacheß aas aal ex
bßaxa sakunimaßex siatz u Tioxh?
20 Tan yeßxhkanißch kuyaßsat
talax qßu kam qßußl ilel abßimal
qaqßo.— Texh te.

21 Loqß motx paj ipoyi tu
kamchil, ech motx ichajpu.
Yeßxhkam maßj motx ißan te
tan, nichixoßva qßu tenam. Tan
sibßla aanima vaßlich toksat
iqßii Tioxh tu u txaichil uchi.
22 Tan maasich tek 40 iyaßbß u
vinaj vaßl bßanax u txaichil te
tziß.

Vijajtu ixamlil qßul ichaj u Jesuus

tu u Tioxh

23 Uncheeß taßxh chajpul u
Luß tuchß u Xhan, motx bßen
xoßl qßul imol. Utz motx chit
tala kam qßu yol alax te tu qßu
qßesal oksan yol vatz Tioxh
tuchß tu qßu qßesal qßatol tzii.
24 Ech taßxh motx tabßi qßu yol
tala tziß, maßl chit itzii motx
jeß iviß tiß iqßilal isikßlel Tioxh.
Motx tal ech tzaß:

—Taßxh maßl axh kuBßaal.
Axh u Tioxh bßanol tetz u
amlika tuchß u txßavaß tzaß tuchß
u mar utz, tuchß kajay qßu kam
atil tuul. 25 Axh yolonaxh ti-
txumbßal u Tioxhla Espiiritu
titziß u Daviid, u niman eetz,
ech tzaß:

«¿Kam tokeß nimotxipaasa tibß
qßu tenam tziß?

Utz ¿kantuß nimotxtitzßa
ibßanax kam aas yeßk itxaßk?

26 Nimotximol tibß qßu ijlenal tu
u vatz txßavaß.

Nimotxißan maßl iatz qßu qßesal
tenam.

Aß nimotxinukß ißantu tu u
Tioxh tuchß tu viTxaaom u
Tioxh.»�

Texhichßaxh.

27 Utz nojchit imol tibß qßu
qßesala tu u tenam tzaß. Inukßa aas
kanißch ibßanax tu u Tioxhla
aTxaaom vaßl axh aqßon tijleßm. Aß
bßanon u Herodes, u Pooncio
Pilato, ant imol qßu puerala
aanima utz, tuchß unjoltu qßu
Israeel tu u tenam tzaß. 28 Motx
ißan kajay qßu kam qßußl alichnal-
ka saaqßo aas sißaneß. Aß tzojpu
vayol.

29 Pek aatz cheel kuBßaal, ila
tan, nibßanax qiß oß niman eetz.
Pek aqß tzii aas tiira yeßk kuxoßval
samotxqal paal vayolbßal. 30 Utz
bßan atxumbßal ech sißan bßaßn qßu
yaßv qaqßo. Utz kam koßn xheenya
tuchß txaichil satiqßo tibß tu vibßii
u Tioxhla aKßaol u Jesuus.—
Texhtuß.

31 Uncheeß taßxh veet motx
iqßilat isikßlet Tioxh, yakich
yikunoj u atibßal vaßl molichku
tibß. Utz ok u Tioxhla Espiiritu
kßatza bßaßnil sikajayil. Ech
yeßkich tek ixoßval, tuchß techit
xamlil nichmotxtal paal u yolbßal
Tioxh.

U tatin qßu niman tetz u Jesuus

tibßilaj

32 Uncheeß tiira maßlich
tekoßn itxumbßal kajay qßu
aanima qßußl nimanich tek tetz u
Jesuus. Utz maßl iatz. Abßilich koj
maßj aas: —Vetz sunjunal atziß.—
Chaj tiß qßu tetz. Pek tiira junal
komon tatin kajay qßu kam
siatzaj.

33 Ech tiira iqßomich iyakßil
qßul ichaj u Jesuus tiß ipaxsal
itziiul u qßaavtitzßpu u kuBßaal
Jesuus. Utz techal mamaj bßaßnil
atich kßatza tu u Tioxh sikajayil.
34 Ech yeßxhabßil koßxh maßj
nichiyaßta tetz tixoßl. Tan abßil aß
atich untanoj itxßavaß, oj maßj
totzotz, nichikßayi utz, nichtiqßo
ul vijaßmel. 35 Nichtaqß tu qßul
ichaj u Jesuus. Ech nichipaxsa el.
Aß nichmotxbßenku tiß isav tetz
sijununil.

36,37 Echat ißan maßl u vinaj
Xhep ibßii, vaßl Bernabee tek ibßii
oksal tu qßul ichaj u Jesuus.
Ikßayi untanul itxßavaß. Utz tiqßo
ul vijaßmel vatz qßul ichaj u
Jesuus. Aatz u bßii Bernabee tziß
utz, “aqßol nimal kßußl” chu u
tokebßal. Aatzich u vinaj tziß,
itußxh ixalamich u Levii utz, aa
Chipreich.���

Vikam u Ananias tuchß u Safira

5 1 Uncheeß aatz ißan maßl u
vinaj majte, Ananias ibßii

utz, Safira u tixoj. Ikßayi
untanul itxßavaß. 2 Loqß inukß

tuchß u tixoj tziß aas sateesaka
untxßajul vijaßmel vitxßavaß. Ech
untxßajtu koßn ex taqß tu qßul
ichaj u Jesuus. Loqß tzßajel aas
nichtaleß.

3 Ech aatz u Luß tan, tal te ech
tzaß: —Ananias ¿kam tokeß aas
maßxh okyu u txßißlißinaj
tavaanima? Tan vetatxubßaßli u
Tioxhla Espiiritu. Veteesalka un-
txßajul vijaßmel u txßavaß vet-
akßayi. 4 Tan eetz u txßavaß. Utz
kßuxh vetakßayi, ¿yitß tzik eetz koj
u puaj tzik? Pek ¿kantuß vetiitzßa
u onkonil tavaanima tziß? Tan yitß
aanima koj vetatxubßaßlilaß, pek u
Tioxh.— Texh u Luß te.

5 Ech taßxh tabßi qßu yol u
Ananias tziß, yakich nettzßoj kuß
vatz txßavaß utz, kami. Ech
yakich motx xoßvoj kajay qßu
aanima taqßo qßußl motx ilon
abßin. 6 Ech opon qßu xiak. Motx
ibßach vichißl. Motx teesa kßasußl
utz, ex imujka.

7 Kamal oxvoßj oora tuul,
opon u Safira, u tixojich u
Ananias. Yeßich tootzaj kam vaßl
maßtich tucheß. 8 Aatz u Luß, tal
te ech tzaß: —Al ve, ¿echil tzik
vetekßayiv bßen vetxßavaß tzaß?—
Texh te.

—Eeß. Echil aß vaßl naaleß
tziß.— Texh u Safira.

9 Tzaqßbßel tu u Luß ech tzaß:
—¿Kam tokeß aas nukßu vetebßan
tiß itxubßaßlil u Tioxhla Espiiritu
tetz u kuBßaal? Pek saji iile; tul
qßu xiak qßußl ex mujunyuka
vavinaj. Utz axh tek ul tiqßobßen-
axh majte.— Texh u Luß te.
10 Ech tu koßxh unmußkßul,

nettzßu kuß u ixoj vatz tajan u Luß
utz, yakich kamoj. Ech taßxh
okoßp qßu xiak, tila aas maßtich
ikameß. Utz tiqßo paj bßen. Ex
imujka kßatz vivinaj.

11 Ech techalich tek ixoßv qßu
niman tetz u Jesuus taqßo tuchß
qßu aanima qßußl abßin qßu kam
tzaß.

Qßu txaichil ißan

qßul ichaj u Jesuus

12 Uncheeß kaana xheenya
tuchß txaichil nichmotxißan qßul
ichaj u Jesuus xoßl qßu tenam.
Molmochich chit tatin tu vi-
qßanalil u totztioxh tu vaßl Xoßl
Piraal Tetz Salomoon. 13 Pek
aatz unjoltu qßu aanima, yeßich
isaß moloibß tuchß tu xoßval, kßuxh
aal tiira techalich tok iqßii tu
tereßn qßu aanima. 14 Ech akßbßi-
chil chit nichißan qßußl niman u
kuBßaal Jesuus, sibßal vinajs ixoj
nichtokeß.

15 Aal nichtekichelel elußl qßu
yaßv tu bßey viß talaj txßach tuchß
viß chelebß yaßv. Nichmotxichßia
ipaal u Luß tu bßey. Ech tuchß
koßxhtuß sakuß visulich tibßa qßu
yaßv, sißan bßaßn. 16 Utz sibß
aanima nichikßasußl tu qßu tenam
najaßch u Jerusaleen, iqßomal qßul
iyaßv taqßo. Atia techalich tujlixsal
tu u tioxhil txßißlißinaj. Utz maßl
chit ißantu bßaßn sikajayil.

U teesal qßul ichaj u Jesuus tu tzeß

17 Uncheeß aatz u qßesal oksan
yol vatz Tioxh, lakp iviß tuchß qßußl
atich kßatza. Ayaß qßußl saduceo
ibßii u tuqßaybßal. Motx koßxh

Qßu Bßaßnla Chaj Kam Bßanel 5 292

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



taqßan ichißon taanima. � 18 Ech
motx ul itxay qßul ichaj u Jesuus
utz, motx ex taqß kuß tu tzeß.

19 Pek aatz ißan tu aqßbßal, ul
maßl u aanjel tetz Tioxh utz, ex
ijaj vijubßalil u tzeß. Ech tiqßo elußl
qßu chusulibß utz, tal te ech tzaß:
20 —Bßenojex tu viqßanalil u totz-
tioxh. Paxsataj itziiul u bßaßnla yol
tetz tiichajil.— Texh u aanjel.

21 Ech inima. Qßalaßm chit
motx bßen tu viqßanalil u totz-
tioxh. Nichtekoßnpajmotxichusun
tiß u yolbßal Tioxh.

Tuul aatz u qßesal oksan yol
vatz Tioxh tuchß qßul imol, motx
imol tibß tuchß qßu qßesal qßatbßal
tzii. Ayaß kajay qßu qßesal qßatol
tzii tu Israeel. Ech tal tiqßol opon
qßu chusulibß siatz. Ex iqßoloj tu
tzeß taqßo. 22 Pek aatz okoßp qßu
polesißy tu u tzeß, yeßkanich veßt
qßu chusulibß. Ech oora motx
qßaavi. 23 Motx ex tal ech tzaß:
—Bßaßnla katxßumal u tzeß vet-
oponoß. Utz liista chit qßu xeen
tzeß vatz jubßal. Pek aatz vetkujaj
u tzeß, vetokoßpßoß tuul utz, ¡abßil
koj vaßtioj atile! ¡Yeßxhabßil!—
Texhtuß.

24 Uncheeß taßxh motx tabßi u
yol u qßesal oksan yol vatz Tioxh,
sotz chit ikßußl taqßo. Ant imol u
qßesal xeen tetz vikuentail u totz-
tioxh utz, tuchß unjoltu qßu qßesal
oksan yol vatz Tioxh. Motx tek
tal tibßilaj: —¿Kam sayaßk u kam
tziß?— Texhtuß. 25 Ech tuul

ankoßxh nichmotxiyoleß, opon
maßl u vinaj utz, tal te ech tzaß:
—Aatz qßu vinaj qßußl etoksa tu
tzeß, atil tekoßn paj tu viqßanalil u
totztioxh. Nipajmotxichus
tenam.— Texh te.

26 Uncheeß bßen u qßesal xeen
tetz vikuentail u totztioxh, ant
imol qßu polesißy. Jik koßxh motx
ex tiqßo kßasußl qßul ichaj u
Jesuus. Yeßt motx ikßaxbßixsa tan,
nichmotxixoßva ipaqßax sivan tu
qßu tenam.

27 Uncheeß taßxh motx oponi,
motx ex taqß vatz qßu qßesal
qßatbßal tzii molich tibß. Utz
chßotil itziß tu u qßesal oksan yol
vatz Tioxh. 28 Tal te ech tzaß:
—¿Yeßn qal sete tzik aas yeßkan
sachusunex tiß u bßii tziß? Tan
maßxh motx epaxsal itziiul ve-
chusbßal tu u Jerusaleen tzaß. Utz
oß tek netaqßbßenoß ataj paav tiß
vikam u vinaj tziß.— Texh te.

29 Uncheeß tzaqßbßel tu u Luß
tuchß tu tereßn qßul ichaj u
Jesuus. Motx tal tzaß: —Ministeer
aß bßaxal sakunima u Tioxh vatz
qßu aanima.

30 Tan aatz u Tioxh, viTioxh
qßu kukßuy kumam, aß qßaav
itzßpixsan u Jesuus vaßl etal ijeß
vatz kurus. 31 Utz vetikßujbßaßl u
Jesuus sikßatza tu Amlika. Vet-
taqßlu bßens qßesala. Utz vettaqßlu
tijleßm tiß ichitpul aanima tipaav.
Aß isaß saqßaavoßk qßu Israeel
kßatza ech sikuy vipaav. 32 Utz

� 5.17 Aatz qßu “saduceo” nital tzaß ayaß qßu niman tetz maßl u uqßaybßal vaßl

ninima aas yeßk saqßaavitzßpu qßu kamnaj; ela nikam u aanxel tuchß u chißl

nimotxtaleß.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



nojchit oß ilon abßin qßu kam
niqaleß tzaß. Antu u Tioxhla
Espiiritu majte vaßl vettaqßlu u
Tioxh tu qßu niman tetz.— Texh
te.

33 Ech taßxh tabßi qßu yol tziß,
yakich motx pultoj taanima tu
kßaßnal taqßo. Utz sißchtekmotx-
iyatzßeß tala. 34 Pek txakeß maßl u
fariseo tu xoßl, Gamalieel ibßii, aa
txumbßal tiß u oßtla mantaar. Tiira
atil tatin vatz kajay qßu tenam.
Txakeßi utz, tal telußl unmußkßul
qßul ichaj u Jesuus qßanal. 35 Tal
tek ech tzaß: —Vinaj Israeel,
nachtaj bßaßnil kam sebßan tu qßu
vinaj tziß. 36 Tan atich maßl u
vinaj koßxten majte, Teudes ibßii.
Nichtaqß bßens tibß mam vinaj. Atil
tijleßm nichtaleß. Utz nojchit mam
tenam ok tiß. Kamal 400. Pek
yatzßaxi utz, motx texh ipaxi tibß
qßußl maßtich tok tiß. Taßn sotzchil
ißana.

37 Pek xamtel paj tuul, chee
koßn paj vaßte, Judas ibßii, aa
Galilea; aß chit nichtel tachul
kajay qßu aanima. Utz tenam paj
chit ok tiß. Pek yatzßaxi utz, motx
koßn paj ipaxika tibß qßußl ok tiß.

38 Ech tok nival sete cheel.
Sajitaj koßn qßu vinaj tziß. Yeß
eqßila ok. Tan oj tetz koßn vinaj
qßu chusbßal tuchß qßu kam
nißaneß tziß, toj koßxh sotzoj atziß.
39 Pek oj nojchit tetz Tioxh, tech

koj ex tiß isotzsaleß. Aal bßantaj
kuenta etibß tan, maßl sißaneß aas
aß oj emol Tioxh nebßan chßaßo tu
qßußl nebßaneß tziß.— Texh u
Gamalieel te.

40 Utz ech chit motx ißana.
Qßaav isikßle okoßp qßul ichaj u
Jesuus utz, tzßußmamal texh
motx ißana. Aatz veet motx
itzßußmataß, tiira tal te aas taßn
samotxiyaßsa talax paal qßu yol
tu vibßii u Jesuus. Ech ichajputaß.
41 Ech ikßasußl qßul ichaj u
Jesuus tu u molbßal tibß qßu qßatol
tzii. Utz vaßlich koßn motx itxuqß-
txun tiß tan, u Tioxh aqßon tzii te
aas eesal iqßii tiß vibßii u Jesuus.

42 Utz jun chit qßii nichmotx-
ichusun tu viqßanalil u totztioxh
tuchß tulaj atibßal. Nichipaxsa
itziiul u bßaßnla chusbßal tiß u
Jesuus, ayaß u Cristo.���

Vipaxsal itziiul u bßaßnla chusbßal

ißan u Esteban

6 1 Uncheeß akßbßichil chit
nichißan u tachul qßu niman

tetz u Jesuus tu u tiempo tziß.
Ech aatz ißana, xochon qßu
Israeel qßußl griego iyolbßal vatz
qßul ichaj u Jesuus. Motx ixoch
qßußl hebreo iyolbßal tan, yitß ela
koj ivatz nichibßancheß. Utz yitß
tzßajel koj teloßp techbßubßal qßu
txakay ixoj qßußl griego iyolbßal
nichibßanax tu qßu hebreo. �

� 6.1 Aatz qßu aanima qßußl griego iyolbßal nital tzaß, jolol Israeel majte. Pek

aß nichiyolbße u griego tan, ayeßnich xoßl puera aanima niyolonka. Pek aatz

qßußl hebreo iyolbßal nitaleß tziß, ayaß qßußl meero aß iyolbßal u arameo. Aß qßu

Israeel qßußl aß jelichku tu Jerusaleen. Meero aß nichiyolbße u arameo siatzaj,

pek u hebreo nichitxakunsa tiß isikßlel u Yolbßal Tioxh.

2 Ech aatz tek kabßlaal qßul
ichaj u Jesuus, motx imol qßu
niman tetz u Jesuus. Utz motx tal
te ech tzaß: —Yitß ijikomal koj aas
sakuyaßsa talax u yolbßal Tioxh tiß
ijatxax echbßubßal. 3 Pek aatz
cheel, txaataj jujvaßl vinaj texoßl
aas nojchit bßaßn talcheß. Utz atil u
Tioxhla Espiiritu kßatza bßaßnil
utz, tekß atil itxumbßal. Ech saqaqß
u aqßon te tziß. 4 Tan aatz oß, aß
tzukßel sakuqßila sikßle Tioxh utz,
sakupaxsa itziiul u yolbßal
Tioxh.— Texh qßul ichaj u Jesuus.

5 Utz tiira bßaßn bßenku qßu yol
tu qßu niman tetz u Jesuus tziß.
Ech motx itxaal u Esteban. Maßl
vinaj aas tiira kßujlel ikßußl tiß
Tioxh bßaßnil utz, atil u Tioxhla
Espiiritu kßatza bßaßnil. Utz ant
itxaael majte qßu vinaj tzaß: u
Felipe, u Proocoro, u Nicanoor, u
Timoon, tuchß u Parmenas utz,
tuchß u Laxh aa Antioquia, vaßl
oknajich tiß u tuqßaybßal qßu
Israeel, kßuxh yitß Israeel koj tu
titzßpebßal. Pek nimanich tek tetz
u Jesuus. �

6 Ech motx tiqßo opon vatz
qßul ichaj u Jesuus. Motx taqß jeß
iqßabß tibßa utz, motx iqßila isikßle
Tioxh tiß.

7 Utz kaanaich ipax paal
itziiul u yolbßal Tioxh. Techalich

takßbßu u tachul qßu niman tetz u
Jesuus tu Jerusaleen. Utz sibßal
qßu oksan yol vatz Tioxh nich-
niman majte.

Vitxaypu u Esteban

tu qßu qßatol tzii

8 Aatz u Esteban tan,
techalich ixamlil aqßel tu u
Tioxh. Utz atich vibßaßnil u
Tioxh kßatza majte. Techal bßoj
txaichil tuchß xheenya nichißan
xoßl qßu tenam. 9 Pek motx lakp
iviß unjolol qßu Israeel tiß. Ayaß
qßu aanima qßußl “qßu
chajpumal” chu teßleß. Ant
unjolol aa Cirene, aa
Alejandria, aa Ciliicia tuchß
unjot aa Aasia. Nichmotxiyaa
yoli tibß tuchß.� 10 Pek nichkoj-
isubß u Esteban tu yol tan,
techal itxumbßal aqßich tu u
Tioxhla Espiiritu.

11 Uncheeß aatz tek motx
ißana, ipuaji ivatz unjolol vinaj;
aß isaß satal ech tzaß: —Vetqabßi
tuchß kuxichin aas niteesa iqßii
Tioxh u Esteban utz, niteesa
iqßii qßul imantaar u Moisees
majte.— Chaj. 12 Ech motx ilak
qßu tenam tuchß qßu qßesal qßatol
tzii, tuchß qßu aa txumbßal tiß u
oßtla mantaar. Utz motx ex
itxay u Esteban. Motx tiqßo bßen

� 6.5 Aatz vaßl ißan u Laxh tziß, kßasußl tu Antioquia utz, opon tu Jerusaleen.

Ok tek tiß u tuqßaybßal qßu Israeel. Ech tok u yol “prosélito” tu kastiya. Pek

xamtele ok tiß inimal u Jesuus.
� 6.9 Aatz qßußl “chajpumal” chu teßleß tziß, aßich aß unjolol qßu Israeel qßußl

preexhuich tikuenta Roma. Pek motx chajpuli, ech ul tu Jerusaleen. Utz

motx ilak atibßal molbßal tibß, chusbßal tetz u oßtla mantaar, tetz koßxh qßußl

preexhuich tziß.

vatz qßu qßatol tzii molich tibß.�

13 Utz motx paj toksa txakbßaßn
txubßaßl majte. Motx tal ech
tzaß: —Aatz u vinaj tziß, yeßxh
niyaß tiß iyoqßax u mantaar tuchß
u totztioxh tzaß. 14 Vetqabßi
taltaß aas sußlaqßaxoj kuß vi-
kuentail u totztioxh tu u Jesuus
u aa Nazareet tzaß. Nital majte
aas siyaßsa qßu kostuumbre qßußl
aqßelka tu u Moisees.—
Texhtuß.�

15 Uncheeß aatz qßu qßesala
qßußl chßuxhlich opon tu u mol-
bßalibß tziß, tii nichmotxisaji u
Esteban. Utz tila aas ech tek
ivatz aanjel vivatz u Esteban.���

Viyolon u Esteban

vatz qßu qßatol tzii

7 1 Uncheeß aatz u qßesal
oksan yol vatz Tioxh, ichßoti

tek tu u Esteban ech tzaß:
—¿Nojchixh qßu yol nitalax saiß
tziß?— Texh te.

2 Tzaqßbßu u Esteban utz, tal
ech tzaß:

—Vitzßin vatzik, tuchß ex
qßesal tenam, tzßinbßaßtaj exichin
etileß. Tan aatz ißan u kutechalla
Tioxh, chee vatz u kukßuy
kumam u Abrahaam, aß chit atich
tikuenta u txßavaß Mesopotaamia,
yeßsajenich en jejeßoj tu u txßavaß
vaßl Haraan.� 3 Utz tal u Tioxh te
ech tzaß: «Elenbßen tu vatxßavaß
vaßl atilkßaxh tziß. Aqßka qßul
iitzßin aatzik utz, aß seßenkßaxh tu
u txßavaß vaßl sunkßuch see.» Texh
u Tioxh te.

4 Uncheeß ech ikßasußl u
Abrahaam tikuenta vitxßavaß qßu
caldeo utz, ex jejeßoj tu u txßavaß
Haraan. Aß kamku vitat tziß. Ech
u Tioxh paj alon tul tu u txßavaß
vaßl atilkßoß cheel tzaß. 5 Loqß yeßt
aqßax itxßavaß tu u Tioxh. Nikoßxh
bßoj kußebßal tajan. Pek bßaßntan
tal te aas sataqßeß analen maßt
ikameß. Loqß tetz qßußl itußxh
ixalam sißaneß aas lakami tala,
kßuxh aal yeßkich maßj initxaßa tu
u tiempo tziß. 6 Tal u Tioxh te
ech tzaß: «Aatz qßul atußxh

� 6.12 Aatz qßu qßesal qßatbßal tzii nital tzaß, echaß u “congreso” tuchß u

“corte suprema de justicia” tu kastiya sukuvatz. Tetz kajay u nacioon,

niyolonka.
� 6.14 Atich kaßvaßl mantaar vatz qßu Israeel. Maßl ayaß u oßtla mantaar vaßl

tal u Tioxh tu u Moisees. Aatz vaßte, ayaß unjolol mantaar tzßibßamal tu qßu

aa txumbßal xoßl qßu Israeel. Tzßajsabß tetz utz, lochbßal tetz u oßtla mantaar

aas nitaleß. “Kostuumbre Tetz Ikßuy Imam Tzßibßamal” chu teßleß. Echaß

“codigo civil” bßenku xoßl qßul qßatol tzii tu Israeel. Loqß kaana talaj pitzßkin

mantaar atil tixoßl aas tzaßl nimali utz, yitß aß koj vaßl tal u oßtla mantaar.

Ech tok nichiyaal qßu qßesala xoßl qßu Israeel tu u Jesuus tiß qßu

kostuumbrela mantaar tzaß. Choktaj U Tio 23.1-36.
� 7.2 Aatz u Esteban, nikaßpaju kam vaßl ißan qßu Israeel koßxtene. Tzßibßamal

kajayil tu u Geenesis tuchß tu u Eexodo. Aß nixeßtik tu u Geenesis 12 utz,

niyaß tu vimotxebßal u Deuteronoomio.

axalam saßatin tu maßl u txßavaß,
yitß tetz koj. Puera koßn tatin tuul
sißaneß. Utz saßxhoksal tu aqßon.
Txumbßal iveet sabßanax tu maßl
400 yaßbß. 7 Loqß xamtel sichoo
qßu tenam vaqßo qßußl saoksan tu
aqßon. Utz samotxelkßasußl qßul
atußxh axalam tziß. Samotxßul tu
u txßavaß tzaß. Utz samotxßul-
inachßin tzaß.» Texh te.

8 Uncheeß aatz u Tioxh tan,
taqß maßl u echlal tu u Abrahaam
tetz u nukßußm ißan tuchß. Ayaß
vaßl satzokßax el bßiil ichißl qßu
vinaj. Ech aatz u Abrahaam tan,
inima. Aatz itzßpu vikßaol vaßl
Isaac, itzokßeßl bßiil ichißl aas tzßaj
vaaxajil qßii titzßpeß. Echat koßxh
ißan u Isaac tu vikßaol majte vaßl
Jacoob. Utz echat paj ißan u
Jacoob majte, motx itzokßeßl bßiil
ichißl kabßlaal qßul ikßaol. Ayaß
qßu kukßuy kumam, oß Israeel.

9 Pek aatz ißan qßu kukßuy
kumam, qßul ikßaol u Jacoob,
motx chißon taanima tiß vitzaßqß,
ayaß u Xhep. Ech motx ikßayi bßen
tu Egipto. Loqß atich Tioxh kßatz u
Xhep. 10 Ech u Tioxh eesan tu qßu
tzaßl paalka utz, taqß itxumbßal.
Ech tiira bßaßn u Xhep til u ijlenal
faraoon tu Egipto. Ech toksat
kaßbß ijlenalil kßatza utz, ilol tetz
qßul imeßbßißl tu tatibßal majte.

11 Uncheeß ul mam vaßy tu
jankßal u txßavaß tikuenta Egipto
tuchß tikuenta u txßavaß Canaan
majte. Motx ok tu mam il tzaßl.
Yeß nichichee veßt titzßlebßal qßu
kukßuy kumam. 12 Ech aatz tabßi
u Jacoob aas atich itzßlebßal tu
Egipto, ichaj bßen qßul ikßaol tiß

tiqßol triigo. Ayaß qßu kukßuy
kumam. Aß u bßaxa ibßen tu
Egipto tiß echbßubßal. 13 Ech tu
tek ikaßpaj ibßenaß, tal tek u Xhep
tu qßu tatzik aas aß u tzaßqßa. Ech
tootzaji u faraoon majte aas kam
aanimail u Xhep.

14 Uncheeß aatz u Xhep, tal
tek tiqßol opon u Jacoob. Ant
imol kajay qßu titzßin tatzik. 75
ixaaneß. 15 Ech ibßenoßk u
Jacoob tu Egipto. Xamtel tuul, aß
tek kamku tziß tuchß qßul ikßaol
ayaß qßu kukßuy kumam. 16 Loqß
iqßol bßen vichißl u Jacoob tu
Siqueem tikuenta Canaan. Aß ex
mujlojku tu u mujbßal vaßl iloqß u
Abrahaam tu qßul ikßaol maßl u
vinaj Hamoor ibßii.

17 Uncheeß aatz tek nich-
inajabß u tiempo tiß itzojpu
viyol u Tioxh vaßl tal tu u
Abrahaam, akßbßichil chit
nichißan qßu Israeel tu Egipto.
Chßiichil chit nichißan tachul.
18 Ech ok koßxh vaßt u ijlenal tu
Egipto tuul. Utz tootzajich koj
abßilich u Xhep. 19 Ech aatz u
ijlenal tziß, ißan onkonil tu qßu
kukßuy kumam. Nichiyaßlu tiß
toksat qßu talaj neß vatz
kamchil. Ech yeßk saßakßbßi.

20 Loqß aatz tu u tiempo tziß,
itzßpu maßl u tal xiak, Moisees
ibßii. Utz tiira txßanelich vatz
Tioxh. Pek oxvaßl koßn ichß ißan
kßatz itxutx ibßaal. 21 Tan aatz
yeßt veet veßt imujleß, oksal tek
vatz kamchil. Pek sikßax tu
vimeßal u faraoon. Utz aß tek
chßiisan. Taqß bßens titzßin.
22 Ech chusax u Moisees tu

297 Qßu Bßaßnla Chaj Kam Bßanel 7

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



kajay qßu tootzajibßal qßu aa
Egipto. Aqßelich iviß qßul iyol utz,
aqßel iviß vibßanoneß.

23 Uncheeß aatz tzßaj 40
iyaßbß, ul qßu tetz aa tenamil
sikßußl, ayaß qßu Israeel. Ech ex
tileß. 24 Utz tila aas nichiqßosax
maßl qßu Israeel tu maßl u aa
Egipto. Ech toksa tibß tiß, yakich
iyatzß u aa Egipto tziß. Aß ichoo
taqßo kam vaßl nichißan tu u
Israeel. 25 Tan nichtitzßa u
Moisees aas sapaal itxumbßal qßu
tetz aa tenamil tuul aas u Tioxh
nichajon u Moisees tiß teesal tu
tzaßl. Loqß yeßt motx paal itxum-
bßal tuul.

26 Uncheeß aatz evtich tek
tuul, opon paj u Moisees tixoßl.
Utz tila aas nichmotxißan chßaßo
kaßvaßl qßu Israeel tibßilaj. Ech
sißchtoksa ibßaßn tibßilaj tala. Tal
te ech tzaß: «Emol etibß utz,

¿kantuß nikoßxheqßos etibß?» Texh
te.

27 Ech aatz vaßl xeßtixsan u
chßaßo tan, ikßoßpi koßn u Moisees
utz, tal te ech tzaß: «¿Abßil vetok-
sanaxh qßesalail tu kuxoßl bßatzßi?

¿Sußlatxßol kunujul naal tzik?
28 ¿Sayatzßin tzik echaß iyatzßax
u aa Egipto aßan eet?» Texh te.
29 Ech taßxh tabßi u Moisees qßu
yol alax te tziß, yakich tek oojoj.
Aß ex jejeßojku tu maßl u txßavaß
Madiaan ibßii. Puera aanima koßn
tatin tziß. Utz atin kaßvaßl ikßaol
latziß.

30 Uncheeß aatz paal 40 yaßbß
tuul, chee maßl u aanjel siatz tu u
tzßinlich tzaji txßavaß najaßch u
muunte Sinaii. Chee siatz tu u

xamal nichtoyvu tiß maßl u jinkin
chßißx. 31 Utz tzßejxu chit ikßußl u
Moisees tu vaßl nichtileß tziß. Tan
yeßxhkam nichitzßeß u chßißx. Ech
ixaan opon kßatza. Aß isaß sißch-
isaji bßaßnil. Utz aß tek tabßi iqßilal
tu u Tioxh. Tal te ech tzaß: 32 «In
viTioxh qßul akßuy amam. In
iTioxh u Abrahaam, iTioxh u
Isaac utz, iTioxh u Jacoob.» Texh
u Tioxh te.

Ech vaßlich tek itßuntßußlan u
Moisees tu xoßval. Yeßt iqßiß veßt
isajileß.

33 Utz tal paj u Tioxh te ech
tzaß: «Eesa vapel xaabß taajan tziß
tan, viß tioxhla txßavaß atikßaxh.
34 Saabßi tan, nojchit maßxh
villaß aas tiira txumbßal iatz
vuntenam atil okoßp tu Egipto.
Vetvabßil qßul ixochon sunvatz.
Ech tokeß kußyußlin tu Amlika. Ul
veesa tu qßu tzaßl atilka. Pek
oraßxh tan, saqßaavbßenaxh tu
Egipto. Sunchajaxh tiß teesal
kßasußl tziß.» Texh te.

35 Ech ichajax bßen u Moisees
tu u Tioxh bßanaxi. Ichaj tiß
ibßanax qßesalail xoßl qßu tetz aa
tenamil utz, tiß teesal kßasußl tu
Egipto. Aß lochon u aanjel vaßl
chee siatz kßatz u jinkin chßißx. Aß
qßesalain, kßuxh maßtich koßn
talax te tu maßl qßu tetz aa
tenamil ech tzaß: «¿Abßil unchaj-
onaxh aas sußlaßan qßesalail tu
kuxoßl utz, sußlatxßol kunujul?»
Texh te.

36 Ech u Moisees iqßon elußl
qßu kukßuy kumam tu Egipto.
Utz mamaj txaichil tuchß
xheenya ikßuch tu Egipto tuchß

tu u Kaj Mar. 40 yaßbß ikßuch
txaichil tu u tzßinlich tzaji
txßavaß vaßl motx paalka. 37 Utz
u Moisees vaßl alon tu qßu
Israeel ech tzaß: «Aatz u Tioxh,
saßnalicheesa maßl alol tetz vi-
yolbßal texoßl, echaß in tzaß aß
vaßl senima.» Texhtuß. 38 Utz
anchit u Moisees qßesalain xoßl
qßu Israeel tu tzßinlich tzaji
txßavaß. Antu atich viß u muunte
Sinaii. Aß kßulun qßu yol tetz
tiichajil taqß u aanjel. Aß chit
aßich imol qßu kukßuy kumam.

39 Pek aatz qßu kukßuy
kumam, yeßt koßn inima. Motx
koßn taqßka eloßp echil tziß. Utz
taßn tii motx titzßa u Egipto.
40 Aal motx koßn tal tu u Aroon
ech tzaß: «Bßan kutioxh, iqßon
kubßey. Tan yeß qootzaj kam nabß
vetißanlu u Moisees bßa vaßl
iqßonelußloß tu Egipto.» Texh te.
41 Ech motx itzßaj maßl vatzibßal
vaakaxh. Utz motx chit toksa
txßoloßm vatz vibßanich tioxh tziß.
Kaana motx itxuqßtxun tiß kßuxh
itzßajoßm koßn tuchß iqßabß.
42 Echtzixeßt elabßeltekka tu u
Tioxh. Taqß texh tzii te aas aß tek
siqßila isikßle qßu txßumißl tu
amlika tuchß tereßn qßu txijtxu-
bßal. Echaß vaßl tzßibßamalnalka tu
qßu alol tetz u yolbßal Tioxh aas
tal ech tzaß:

«Aatz ex Israeel, oj tzik in vet-
eqßila esikßleßin tuchß qßul
etxßoloßm tu u tzßinlich tzaji
txßavaß tu 40 yaßbß.

43 Pek aß atil tetaanima ve-
bßanich tioxh Moloc

tuchß vitxßumißlil vaßt vetioxh
vaßl Refaan.

Utz ela koßxh tuchß chelemal u
nachbßal tetz setaqßo.

Aß qßu vatzibßal ebßana tziß utz,
eqßila esikßle.
Echtzixeßt sunyakeßsa bßenex

tzian,
yaklel ex vatz bßen u Babi-

loonia.» Chia.�

44 Uncheeß aatz nichipaal qßu
kukßuy kumam tu u tzßinlich tzaji
txßavaß, atich u bßußj totztioxh
tzixeß, u techlal u nukßußm vaßl
ißan u Tioxh tuchß. Ayaß vaßl u
Tioxh alon tu u Moisees kanißch
iveet sißaneß. Utz ech chit iveet
ißana.

45 Utz ikßul qßu kukßuy
kumam u bßußj totztioxh tziß.
Ech aß motx iqßon opon tu qßu
txßavaß oponku u Josuee.
Iqßomich taqßo aas bßajax el qßu
puera aanima tu u Tioxh vatz
qßu kukßuy kumam. Utz ankoßxh
atich u bßußj totztioxh tikuenta
u Daviid.

46 Uncheeß bßaßn bßenku u
Daviid vatz u Tioxh. Pek kßuxh
tachva sataqß jeß maßl otzotz,
tatibßal u Tioxh, viTioxh u
Jacoob, yeßt ißana. 47 Pek u
Salomoon aqßon jeß u totztioxh
tziß. 48 Kßuxh aatz u Tßankin
Tioxh, aß koj chit atilku tu
otzotz ibßanoßm aanima. Tan
echaß vaßl alelka tu u alol tetz

u yolbßal Tioxh aas nital ech
tzaß:

49 « Aß unkßujlebßal u Amlika.
Utz aß kußebßal vajan u vatz

txßavaß.
Ech ¿kam tek bßanel tu vaßt

vatibßal setaqß jeß?
Utz ¿abßiste tek u atibßal vaßl sa-

ilankßin netaleß?
50 Tan ¿yitß tzik in koj

unbßanon kajay qßu kam tziß
tzik? Chu u Tioxh.»

Texh u alol tetz u yolbßal
Tioxh.—

Texh u Esteban.

51 Utz tal paj u Esteban tu qßu
qßatbßal tzii ech tzaß:

—Aatz ex, jolol ex txokop
txumbßal tuchß qßul etaanima.
Ayaßl kala yeß netabßi qßu kam
tetz u Tioxh tiloneß. Yeß nenima
viyol tuchß etaanima. Echaß ex
puera aanima kßatza. Echaß yitß
tzokßel el bßiil echißl tu vetxum-
bßal netoksa tziß. Sakoßnchitpaal
etetz vatz u Tioxhla Espiiritu
netxumeß. ¡Aß vetmotxexetiqßo
viqelon qßul ekßuy emam!�

52 Tan aatz qßul ekßuy emam,
motx tojcha kajay qßu alol tetz u
yolbßal Tioxh. Motx koßn iyatzß
qßußl yolon tiß u tulebßal u Jesuus,
ayaß vijikomal. Vaßl vetkoßn-
exocha utz, ex unyatzßon. 53 Tan
kßuxh titziß chit aanjel nekßulvu
qßu mantaar Tioxh, nikoßxh maß-
kojekola utz, maßkojenima.—

Texh u Esteban.

Vikam u Esteban

tiß talax u yolbßal Tioxh

54 Uncheeß taßxh motx tabßi
qßu kam qßu qßatbßal tzii tzaß,
motx pultu taanima tu kßaßnal
tiß. Tiira motx ikßux tibß tee
taqßo.

55 Pek ech koj u Esteban tan,
tiira atich u Tioxhla Espiiritu
kßatza. Ech taßxh sajin jeß tu
Amlika, til u mam itechalil u
Tioxh. Utz til u Jesuus majte
atich tisebßal u Tioxh. 56 Ech
taßxh tila, tal ech tzaß:

—¡Sajitaj etileß, nivil u Amlika
jajlele! Utz ¡nivil u Jesuus, u
Kßaola vaßl bßennaj koßn aanima,
atil tisebßal u Tioxh!—
Texh u Esteban.

57 Uncheeß aatz tek qßußl
molich tibß, motx ijup ixichin.
Motx qßeqßun sikajayil. Ech maßl
chit motx ex itxaytu u Esteban.
58 Motx iqini elußl tiß elußl u
tenam ech motx ipaqß sivan. Utz
aatz qßu xochol tetz, qßu txak-
bßaßn txubßaßl, motx taqßka qßul
ikaapa kßatz maßl u xiak, Saulo
ibßii.

59 Pek aatz u Esteban tan,
nichkoßniqßila isikßle Tioxh tuul
nichipaqßax sivan. Utz tal ech
tzaß: —UnBßaal Jesuus, kßul
topon u vaanxelal tzaß.—
Texhtuß. 60 Ech pecheßi utz,
qetun taltu ech tzaß: —UnBßaal

ooksach tetz vipaav qßu aanima
tziß.— Texhtuß. Ech taßxh veet
tala, kami.

8 1 Utz antu u Saulo tal iyol
tiß vikam u Esteban.���

Vipaxsal itziiul u bßaßnla chusbßal

ißan u Felipe

Uncheeß aatz tu u qßii tziß xeßt
maßl mam txayoßm. Aß nichichok-
ax qßu niman tetz u Jesuus qßußl
atich tu Jerusaleen. Ech ipaxi tek
bßen tibß tu unjot tenam. At bßen
tikuenta Judea. Utz at bßen
tikuenta Samaaria. Pek ech koj
qßul ichaj u Jesuus tan, yeßt motx
bßeni.

2 Uncheeß unjolol qßu bßaßnla
chaj vinaj mujun vichißl u
Esteban. Utz mam oqßel motx
ißan tiß.

3 Ech koj u Saulo tan, vaßlich
ichoktu qßu niman tetz u Jesuus.
Sisotzsa tala. Jun otzotz ibßenaß.
Utz nichijuxu elußl vinajs ixoj.
Ech nichentaqß kuß tu tzeß.

Vipaxsal itziiul u bßaßnla chusbßal

tu Samaaria

4 Tuul aatz qßu niman tetz u
Jesuus qßußl motx ipaxi bßen tibß.
Til koßxh nichipaxsav itziiul u
bßaßnla chusbßal.

5 Aatz u Felipe, bßen tu maßl u
tenam tikuenta Samaaria. Nich-
ipaxsa paal itziiul u Jesuus
viTxaaom u Tioxh tziß. 6 Ech
vaßlich chit ibßen ikßußl qßu
aanima tiß tabßil qßu kam nichtal
u Felipe. Tan nichmotxtil qßu
txaichil nichißaneß. 7 Sibßal qßu
aanima atich tioxhil txßißlißinaj

kßatza nichißan bßaßn. Nichiqetun
tel qßu tioxhil txßißlißinaj. Utz
sibßal qßußl numtzßinajich ichißl
tuchß qßu koßx nichißan bßaßn
majte. 8 Ech techalich bßoj
itxuqßtxun qßu aanima tu u
tenam tziß.

U toksal maßl u aa qßii tu jik

vatz Tioxh

9 Utz atich maßl u vinaj tu u
tenam tziß, Xhim ibßii. Aß nichißan
aa qßiil. Utz tzßejxinaj chit qßu aa
Samaaria tiß. Tan nichtaqß bßen
tibß mam vinaj. 10 Utz kajay
aanima nichabßin u Xhim,
chßooajs nimaj. Nichmotxtal tiß
ech tzaß: —Aß u mam yakßil tetz u
Tioxh atziß.— Chu tiß. 11 Utz
bßennajich chit ikßußl tiß tan,
oßtenich koßxh isubßtu qßu aanima
tu viqßiianeß.

12 Pek aatz qßu aanima, motx
inima u bßaßnla chusbßal vaßl
nichipaxsa itziiul u Felipe tiß vi-
Qßesalail u Tioxh tuchß tiß vibßii u
Jesucristo. Utz motx tek ißan
ivautiismo vinaj ixoj. 13 Utz
antu tek u Xhim, ok niman u
Jesuus majte. Ibßan ivautiismo.
Utz xamich techit tiß u Felipe.
Utz tzßejx ikßußl tiß qßu mamaj
txaichil tuchß qßu xheenya
nichißaneß.

14 Utz tabßi qßul ichaj u
Jesuus qßußl atich tu Jerusaleen
aas maßtich tok unjolol qßu aa
Samaaria tiß inimal u yolbßal
Tioxh. Ech ichaj bßen u Luß
tuchß u Xhan latziß. 15 Taßxh
motx oponi, motx iqßila isikßle
Tioxh tiß qßu niman tetz u

Jesuus, ech saok u Tioxhla
Espiiritu kßatza. 16 Tan yeß-
sajich tok u Tioxhla Espiiritu
kßatz maßj. Pek taßxh maßtich
motx ibßant ivautiismo tibßii u
Jesuus. 17 Uncheeß motx taqß jeß
iqßabß qßu chusulibß tiviß qßu
niman tetz u Jesuus. Ech ok u
Tioxhla Espiiritu kßatza.

18 Utz aatz til u Xhim aas
nichtok u Tioxhla Espiiritu kßatz
qßu niman tetz u Jesuus tu koßxh
u taqßtu jeß iqßabß qßul ichaj u
Jesuus tiviß, talaßtzißi tek ipuaj.
19 Tal te ech tzaß: —Aqßtaj vetz
u yakßil atil sekßatza tziß. Ech
abßil iß savaqßvu jeß unqßabß, yak
sikßul u Tioxhla Espiiritu
majte.— Texh te.

20 Aatz tek u Luß tan, tal te
ech tzaß: —Aß amol vatz apuaj
sasotzßaxh tziß. Tan aß niitzßa aas
tuchß puaj sakßul u oya nitaqß u
Tioxh. 21 Ech yeßk ookebßal tiß u
kam tziß utz, yeßk saßaqßax see
tan, yitß jikom koj vavaanima
vatz u Tioxh. 22 Pek kßaxa akßußl
tiß vapaav utz, jajabße u Tioxh tiß.
Ech kamal likuyaxh tiß vaßl
niitzßa tavaanima tziß. 23 Tan
nivileß aas tiira kßay val aatineß
utz, txayelaxh tu onkonil.— Texh
u Luß te.

24 Uncheeß tzaqßbßu tek u
Xhim utz, tala: —Qßilataj sikßle-
taj u kuBßaal viß ech yeßk sakuß
qßu kam viß qßußl vetetallu ve
tziß.— Texh te.

25 Uncheeß aatz veet ichustu u
yolbßal Tioxh qßul ichaj u Jesuus,
eltekbßen. Utz paal tal itziiul u
bßaßnla chusbßal tunjot talaj

tenam tikuenta Samaaria majte.
Ech qßaavtekbßen tu Jerusaleen.

U talax u Jesucristo

tu maßl u aa Etiopia

26 Uncheeß qßilal u Felipe tu
maßl viaanjel u Tioxh. Tal te ech
tzaß: —Kuxh. Aal abßen tikuenta
aal ikußeß tiß u bßey nitelbßen tu
Jerusaleen yak tu Gaza. Ayaß u
bßey vaßl nipaal tu tzßinlich tzaji
txßavaß.— Texh u aanjel te.

27 Ech ibßenaß. Utz aatz atich
ok tiß vibßey, til maßl u vinaj aa
Etiopia; qßesala kßatz u ixoj
ijlenal tu Etiopia vaßl Candase
ibßii. Kololich puaj kßatza. Aß
atichku kajay qßu txßiibßal qßii
tiqßabß. Utz Tioxh ul inach u
vinaj tu Jerusaleen. 28 Aalich
tek iqßaavbßen tu vitenam
kßujlich tu vikareßt, tuul nich-
isikßle u Yolbßal Tioxh vaßl alich
tu u Isaias.

29 Uncheeß qßilal u Felipe tu u
Tioxhla Espiiritu, tal te ech tzaß:

—Xaan opon kßatz u vinaj atoßk
tu u kareßt tziß.— Texh te.

30 Ech ixaan opon u Felipe.
Utz tabßi aas nichisikßle untanul
u Yolbßal Tioxh vaßl bßaxabßsamal
talax tu u Isaias. Utz ichßoti u
Felipe te ech tzaß: —¿Ni tzik
ipaal atxumbßal tu vaßl nasikßle
tziß?— Texh te.

31 Tzaqßbßel tu u vinaj ech
tzaß: —Kanißch ipaal untxumbßal
tuul tan, abßil koj nichusunin te
kam u tokebßal.— Texh te. Ech
ijaj bßaßnil tu u Felipe aas sajeßop
kßatza tu vikareßt.

32 Utz aatz u Yolbßal Tioxh
vaßl nichisikßle, ayaß vaßl nital ech
tzaß:

—Echaß tiqßol bßen karneßl
tu yatzßbßal tetz bßanaxi.
Echaß chelem karneßl aas

yeßxhkam niqßeqßun
tu qßu eesan tetz ixißl.
Itxßajmi koßxhtuß.
Tan yeßxhkam ijaj itziß tu yol.
33 Eesal iqßii.
Utz yitß jikom koj itxßolax inujul

bßanaxi.
Eesal kußen u vatz iqßii isaj
tu u vatz txßavaß tzaß.
Utz yeßk yol tiß itußxh ixalam.—

Chia.�

34 Ech aatz u aa Etiopia, tal
tu u Felipe ech tzaß: —Bßan
bßaßnil, al ve abßil nital u alol tetz
u yolbßal Tioxh tziß. ¿Aß tzik nital
jeß tibß, pek oj abßil iß nitalva?—
Texh tu u Felipe.

35 Ech xeßt iyolon u Felipe. Aß
xeßtik tiß vaßl alich nal tu u Isaias.
Utz motx chit tal u bßaßnla
chusbßal te majte tiß u Jesuus.

36 Uncheeß tuul atich ok tiß
bßey, opon kßatz maßl u aß. Ech tal
tek u aa Etiopia te ech tzaß:
—¿Kam samajon unbßant un-
vautiismo? Atil aß tzaß uyta.—
Texh te.

37 [Tzaqßbßel tu u Felipe ech
tzaß: —Oj nanima u Tioxh tuchß
avaanima, saveeti saßan
avautiismo.— Texh te.

Ech tzaqßbßi utz, tala: —Eeß
nunnima aas nojchit iKßaol Tioxh
u Jesucristo.— Texhtuß.]

38 Ech tal itxakeß u kareßt u aa
Etiopia utz, motx kußl sikaßbßil.
Bßenkuß tu aß utz, ech bßanax
vautisaar tu u Felipe. 39 Utz
taßxh motx jeßul tziß u aß, iqßol
bßen u Felipe tu u Tioxhla
Espiiritu. Ech yeßt ilax veßt tu u
aa Etiopia. Pek techalich itxuqß-
txuneß okbßen tiß vibßey.

Vipaxsat itziiul u bßaßnla chusbßal

u Felipe tu unjot tenam

40 Uncheeß aatz u Felipe, aß ex
aqßbßojku tu Azoto. Utz nichtal u
bßaßnla chusbßal tu qßu talaj
tenam nichpaalka oponnalich
koßxh tu Cesarea.���

U tok u Saulo tiß inimal u Jesuus

9 1 Uncheeß aatz u Saulo, aß
chit nichißan ikßußl tiß

iyatzßax qßu niman tetz u kuBßaal
Jesuus. 2 Aal ex ijaj maßl tuß xeß

qßu qßesal oksan yol vatz Tioxh.
Satiqßo bßen xeß qßu qßesala tu qßu
atibßal chusbßal tetz u oßtla
mantaar tu Damasco. Utz aqßax
te. Aß nichtal tuul aas oj sichabßa
maßj aanima tziß ninima u bßaßnla
chusbßal tiß u Bßaßnla Bßey,
sitxayeß utz, sußltaqß tu tzeß tu
Jerusaleen. Maßl itxaypeß sißaneß
kßuxh vinaj oj ixoj.

3 Uncheeß aatz atich ok tiß
vibßey, yeßk talcheß sutil tiß tu
maßl u ribßkin xamal kußl tu
Amlika. Aß chit nichtekinajabß
topon tu Damasco. 4 Utz yakich
kußoj u Saulo vatz txßavaß taqßo.
Utz aß tek tabßi tuch maßl u yol
tal te ech tzaß: —Saulo, Saulo,

¿kantuß naßan akßußl viß, nacho-
kßin?— Texh te.

5 Ech tzaqßbßu u Saulo tal ech
tzaß: —UnBßaal, ¿abßil axh?—
Texhtuß.

Tzaqßbßel ech tzaß: —In u
Jesuus. In vaßl naßan akßußl viß,
nachokßin. Loqß nikoßnabßan jeß
iibß. Ech naßaneß vaßl nißan u
vaakaxh aas nikoßnipaqßka ajan u
tochßbßal tetz utz; yeßxhat
nißenku te aas kßaxbßixsaibß
nißaneß.— Texh te.

6 [Ech techalich tek itßuntßuß-
lan u Saulo tu xoßval. Utz tal ech
tzaß: —UnBßaal ¿kam asaß sun-
bßaneß uncheeß?— Texh te.

Tzaqßbßel ech tzaß:] —Aatz
cheel, lakpen utz, kuxhoßk tu u
tenam tziß. Tan latziß saßalaxku
see kam saßaneß.— Texh te.

7 Ech jolol texh txaklich qßu
vinaj xamich tiß u Saulo. Tiira
sotz ikßußl. Tan nojchit tabßi u

yol tziß, loqß yeßxhabßil maßj til
iatz.

8 Uncheeß lakpu tek jeß u
Saulo vatz txßavaß. Ijaj iatz tala,
loqß yeßt ilon veßteß. Ech chßiji-
mich tek ibßen siqßabß bßanli. Iqßol
okoßp tu Damasco. 9 Oxvaßl qßii
atin tziß. Utz yeß nichtiloneß. Yeßt
txßaßni; yeßt ukßai.

10 Uncheeß atich maßl u
niman tetz u Jesuus tu Damasco,
Ananias ibßii. Utz qßilal tu u
kuBßaal tu maßl visioon. Tal te
ech tzaß: —Ananias.— Texh te.

Tzaqßbßi utz, tala: —Atilin tzaß,
unBßaal.— Texhtuß.

11 Utz tal u kuBßaal te ech
tzaß: —Kuxh, aal abßen tu u bßey
vaßl Jikom. Aß seßnachok maßl u
vinaj Saulo ibßii aa Tarso. Atil
xeß u Judas. Niqßila sikßleßin tziß.
12 Utz vettillu topon maßl u
vinaj tzixeß tu visioon. Ananias
ibßii. Nitaqß jeß iqßabß tibßa ech
sailoni nitileß.— Texh te.

13 Ech tzaqßbßu tek u Ananias
utz, tala: —UnBßaal, sibßax alon
ve tiß u vinaj tziß aas kaana
kßaxkßo nipaasav qßu niman eetz
qßußl atil tu Jerusaleen. 14 Utz
kßuxh ulyu tzaß tan, aß ul itxay
bßen abßil niqßilan sikßlen vabßii.
Aß niaqßon tijleßm qßu qßesal
oksan yol vatz Tioxh.— Texh
te.

15 Tzaqßbßel tu u Jesuus ech
tzaß: —Taßxh sabßenaxh tan, aatz
u vinaj tziß, untxaaom. Utz sun-
txakunsa tiß en talax vunbßii xoßl
qßu puera aanima. Satal vatz qßu
qßesal tenam tixoßl utz, xoßl qßu
Israeel majte. 16 Ech satil u tzaßl

vaqßo vaßl sapaalku tiß vunbßii.—
Texh te.

17 Uncheeß ech bßen u
Ananias. Aatz okoßp tu u atibßal,
taqß jeß iqßabß tibßa u Saulo. Utz
tal te ech tzaß: —Hermano Saulo,
vetichajin u kuBßaal tzaxeß. Ayaß
u Jesuus, vaßl vetqßilanaxh tu
bßey. Aß isaß aas saqßaavilonaxh.
Utz tiira saßatin u Tioxhla
Espiiritu sakßatza.— Texh te.

18 Ech tu koßxh u mußkßul tziß,
solkßeßl maßl u kam tu bßaqß iatz
utz, qßaav tek iloni. Ech lakpi
utz, ibßan ivautiismo. 19 Txßaßn
tekußen, ech chee iyakßil. Utz atin
kaßxvaßl qßii xoßl qßu niman tetz u
Jesuus qßußl atich tu Damasco.

Vixeßt taltu u yolbßal Tioxh

u Saulo

20 Ech xeßt u Saulo tiß ipaxsal
itziiul u Jesuus viTxaaom u
Tioxh tu qßu aanima qßußl
nichimol tibß tu qßu atibßal
chusbßal tetz u oßtla mantaar aas
aß viKßaol u Tioxh u Jesuus.

21 Ech motx sotz ikßußl kajay
qßu aanima taqßo qßul motx
abßin. Utz motx tal ech tzaß:
—¿Yitß tzik aß u vinaj atziß vaßl
nichißan ikßußl tiß qßu qßilan
sikßlen tetz Jesuus tu
Jerusaleen? Tan aal aß paj ul
ißan tzaß. Ul itxay bßen. Utz
seßntaqß vatz qßu qßesal oksan
yol vatz Tioxh.— Texhtuß.

22 Pek aal koßn maas nichtiqßo
iyakßil u Saulo. Nichitxakbßaß aas
aß viTxaaom u Tioxh u Jesuus.

Ech nichisotz ikßußl qßu Israeel
taqßo qßußl atich tu Damasco. Yeßt
itxßol itzaqßbßeleß.

Vibßantu ikßußl qßu Israeel

tiß u Saulo

23 Uncheeß aatz paal sibßal qßii
tuul, motx inukß qßu Israeel
tibßilaj aas siyatzß u Saulo. 24 Utz
nichtekmotxixeen qßiils aqßbßal
vatz qßul ijubßalil u okebßalop tu
u tenam, tiß iyatzßaxeß. Pek opon
itziiul vatz u Saulo vaßl nichtitzßa
qßu vinaj tziß. 25 Ech aatz ißan
qßu niman tetz u Jesuus, ipaasa
elußl u Saulo tu aqßbßal viß u mam
tzßach tetz u tenam. Tu maßl
mam txakatx ichßunpiv kußl. Ech
eli.�

Vipaxsat itziiul u bßaßnla chusbßal

u Saulo tu Jerusaleen

26 Uncheeß opon tek u Saulo
tu Jerusaleen. Utz sißchimolo tibß
tuchß qßu niman tetz u Jesuus
tala. Pek kajay nichixoßv te. Yeß
nichmotxinima aas oj niman tek
tetz u Jesuus.

27 Ech iqßol tek bßen tu u
Bernabee. Ex ikßuch vatz qßul
ichaj u Jesuus. Utz tala
kanißch ikßulax u Saulo bßanax
tu bßey tu u Jesuus utz,
kanißch iyolon te. Utz tal
majte aas yeßk chit ixoßval u
Saulo yolon tiß vibßii u Jesuus
tu Damasco.

28 Ech atin tek u Saulo tixoßl
tu Jerusaleen. Utz nichtelaß tok
tiß talax u yolbßal Tioxh tuchß.

29 Utz yeßk ixoßval tiß talax u
yolbßal Tioxh tibßii u Jesuus.
Techal txayißbß nichißan tu yol
tuchß qßu Israeel qßußl griego
iyolbßal. Pek aatz qßu Israeel
tziß, aß nichmotxtitzßa iyatzßleß.
30 Ech aatz tabßi qßu niman tetz
u Jesuus, motx tek tiqßo bßen u
Saulo tu Cesarea. Utz ichaj bßen
tu Tarso.

31 Ech tiira bßaßnich chit
tatin qßu niman tetz u Jesuus
qßußl tikuenta Judea, Galilea
tuchß Samaaria. Chßiichil chit
nichmotxißan tiß tootzajil u
yolbßal Tioxh. Xoßvamal chit
Tioxh tipaaleß. Yakßinchil utz,
akßbßichil chit nichmotxißan tu u
Tioxhla Espiiritu.

U tok qßu aa Lida tuchß qßu aa Jope

tiß inimal u Jesuus

32 Uncheeß aatz u Luß, nich-
eniqßila qßu niman tetz u
Jesuus. Utz opon xeß unjolol tu
maßl u tenam Lida. 33 Utz til
maßl u vinaj, Eneas ibßii,
numtzßinajich ichißl. Maßtich tel

vaaxajil yaßbß ikuß vatz txßach
taqßo. 34 Utz tal u Luß te ech
tzaß: —Eneas, u Jesucristo
sabßanon bßaßn see. Ech
txakpen utz, lak vatxßach
tziß.— Texh te. Ech yakich
lakpi. 35 Utz kajay qßu aanima
ilon qßußl jejlich tu Lida tuchß
qßußl atich tu Saroon. Ech motx
tek inima u Jesuus.

36 Uncheeß aatz tek ißan tu
maßl u tenam Jope, atich maßl
u ixoj niman tetz u Jesuus.
Tabita ibßii tu yolbßal hebreo
utz, Dorcas tu yolbßal griego.
Aatz u ixoj tziß, sibßla chit
lochoßm nichißan tu qßu
meßbßaß. Mamaj bßaßnil nich-
ißaneß. 37 Pek aatz ißan tu qßu
qßii tziß, yaßvbßixi utz, kami.
Ech txßaal tiß utz, iqßol bßen
tikaß chupul u otzotz.

38 Utz aatz qßu niman tetz u
Jesuus, tabßi aas atich u Luß tu
Lida. Ech ichaj bßen kaßvaßl
vinaj tiß en eloj. Tan inajaßchich
koßn tibß u tenam Lida tuchß u
Jope. Ex ijaj bßaßnil te ech tzaß:
—Nißaxh quxeß. Utz bßatzißch
uuleß.— Texh te.

39 Ech oora lakpu u Luß.
Yakich kßasojul tiß qßu chaj. Utz
taßxh oponi, yakich iqßoloj jeß tu
vaßl atichku u kamchil. Utz
isepoßk tibß qßu txakay ixoj tiß
tuul kaana toqßeß. Motx ikßuch
qßu toksaßm te qßußl taqßonibßal-
ich u Dorcas.

40 Ech aatz u Luß tan, tal
telußl kajay qßu aanima toß-
otzotz. Utz pecheßi, iqßila sikßle
Tioxh. Ech tek ipilqßu tibß tal te

ech tzaß: —Tabita, lakpen.—
Texh te. Ech yakich qßaavojul
taanima u Dorcas. Ech yakich
sajinoj. Til u Luß. 41 Ech
itxayax siqßabß tu u Luß, ilak jeß.
Utz isikßle okoßp qßu niman tetz
u Jesuus tuchß qßu txakay ixoj.
Itxakbßaß ok siatz, ¡itzßlel
tekußen! 42 Kajay qßu aa Jope
abßin itziiul qßu kam uchi tziß.
Ech sibßal tek niman u kuBßaal
Jesuus.

43 Utz sibßal qßii ißanka u Luß
tu Jope. Aß atinku tu atibßal xeß
maßl u vinaj Xhim ibßii, txikol
tzßußm.����

U tok u Corneelio

tiß inimal u Jesuus

10 1 Aatz tu Cesarea, atich
maßl u vinaj Corneelio

ibßii. Qßesala tetz u 100 sol vaßl
“Italiana” ibßii. 2 Aatz u
Corneelio tan, suula vinaj,
xoßvan Tioxh tuchß ikßaol imeßal.
Utz lochol tetz meßbßaß tu Israeel.
Bßenamen chit nichiqßila isikßle
Tioxh.

3 Uncheeß aatz ißana,
kßuchax maßl visioon te, tiira
vatzsaj. Kamal alas 3 kußqßii til
maßl u aanjel tetz Tioxh. Til
tokoßp tu vaßl atichka utz, tal
te ech tzaß: —Corneelio.—
Texh te.

4 Utz tii chit sajil tu u
Corneelio. Ech tuchß xoßval tal
ech tzaß: —¿Kiimbßi unBßaal?—
Texh te.

Alax te ech tzaß: —Aatz
valochtu qßu meßbßaß tuchß
vaqßilat asikßlet Tioxh, atil kßußl

u Tioxh. 5 Ech aatz cheel, chaj
bßen achaj tu Jope. Seßntiqßo
maßl u vinaj Xhim ibßii, vaßl
Luß chu teßl majte. 6 Aß atilku
xeß vaßt u vinaj Xhim paj ibßii,
txikol tzßußm. Aß atik tatibßal
tziß mar. Ech aß saßalon see
kam saßaneß.— Texh u aanjel.

7 Uncheeß taßxh elbßen u
aanjel, yakich isikßle kaßvaßl
taqßonom u Corneelio. Antu
vaßt sol, nacholich Tioxh majte
utz, kßujlebßal kßußl. 8 Utz tal
qßu yol te, ech ichaj bßen tu
Jope.

U visioon til u Luß tiß u bßußj

9 Uncheeß tu tek vaßt qßii
tuul, sißchtekchaqßaan qßii,
bßenjeß u Luß viß atibßal. Ex iqßila
isikßle Tioxh. Aß chit nichtek-
inajabß topon qßul ichaj u
Corneelio. 10 Utz ul maßl mam
vaßy kßatz u Luß. Txßaßomich tek
isaß. Pek tuul koßxh nichibßanax
tuch techbßubßal, kßuchax maßl
visioon te. 11 Tila aas jajlich u
amlika. Utz aß tek til ikußl maßl
u mam liikin bßußj qitzich junun
qßußl ixoobßal. Aal ikußl vatz
txßavaß.

12 Utz kajay vatzul txokop
atich tu u liikin bßußj tziß. Atich
txokop kaavaßl ikßoßlebßal. Atil
txokpil aß. Utz atich xichßomla
txokop majte, ayaß qßußl nipaal
tu amlika. 13 Utz tabßi maßl u
yol tal te ech tzaß: —Luß, yatzß
qßu txokop tziß utz, chißa.—
Texh teßleß.

14 Aatz tek u Luß tan, tala:
—Yeßka unBßaal tan, yeßxhjatu

nivechbßu tzußkin kam. Tan
txaaß.— Texh u Luß. �

15 Uncheeß qßaav paj qßilal
tikaßpaj. Alax te ech tzaß: —Yeß
koßxh aal txaaß tiß qßu kam qßußl
txßaatxßoch tek tu u Tioxh.—
Texh teßleß.

16 Ox pajul chit til u kam u
Luß tziß utz, nichiqßaavjolax jeß u
mam liikin bßußj tu amlika.

17 Uncheeß tuul nichichokon
taanima u Luß tiß u tokebßal u
visioon vaßl kßuchax te tziß, opon
qßu chaj vatz jubßal qßußl chajax tu
u Corneelio. Tan maßtich
ichßotitaß til atilku tatibßal u Xhim.
18 Ech motx uqßay qßu chaj. Utz
motx ichßoti atil tzik maßl u vinaj
tu u atibßal tziß, Xhim ibßii, vaßl Luß
chu teßl majte.

19 Ech ankoßxh nichtitzßa u
kam u Luß tziß vaßl til tu visioon,
qßilal tu u Tioxhla Espiiritu tal te
ech tzaß: —Nichokßaxh oxvaßl qßu
vinaj. 20 Kuxh kuß utz, labßenaxh
tiß. Kaßtziiunichßaxh tan, in vet-
chajon.— Texh te.

21 Uncheeß kußtekßul u Luß
vatz qßu vinaj utz, tal te ech tzaß:
—In vaßl nechokßin. ¿Kam echaj
aas ulyex tzaß?— Texh te.

22 Ech motx tal qßu vinaj te
ech tzaß: —Oß ichaj u Corneelio,
u qßesala tetz 100 sol. Maßl vinaj
xoßvan Tioxh utz, jikom. Tiira

bßaßn talchu vatz kajay qßu
Israeel. Pek vetalax te tu maßl u
tioxhla aanjel aas satal oopon
otzotz tzixeß. Utz satabßi qßul
ayol.— Texh te. 23 Ech motx tal
tokoßp qßu vinaj toßotzotz utz, aß
vatku tzixeß.

U topon u Luß xeß u Corneelio

Uncheeß ech tek qßejal tuul,
kßasußl u Luß tiß. Utz kßasußl unjot
niman tetz u Jesuus aa Jope
majte. 24 Ech tu tek vaßt qßii
tuul, motx opon tu Cesarea. Utz
nichichßial tu u Corneelio.
Maßtich imoltu qßu titzßin tatzik
tuchß qßußl tiira tamiigo.

25 Utz taßxh opon u Luß, oora
ul kßulaxoj tu u Corneelio.
Yakich pecheßoj kuß siatz utz,
toksa iqßii.

26 Pek tal u Luß te ech tzaß:
—Lakpen tan, in koßn vinaj echaß
axh.— Texh te. 27 Ech yolon u
Luß tuchß. Bßenoßk toßotzotz. Utz
tila aas sibßal chit aanima molich
tibß. 28 Ech yolon u Luß, tal ech
tzaß: —Etootzajle aas tiira
yeßxtxoj vatz u kumantaar aas
simolo tibß qßu Israeel tuchß
puera aanima. Utz yeßxtxoj
soßokoßp toßotzotz tzixeß. Pek
Tioxh vetkßuchun ve aas kßuxh
puera qßu aanima, yeßk savaqß
bßens yeßxtxoj utz, tzußkin.

29 Echtzixeßt aatz vetßex-
sikßlelojin, vetkßasußlin. Yeßn
unbßan kaßl unkßußl. Pek aatz
cheel, nivabßi sete, ¿kam tokeß
vetetal vuleß?— Texhtuß.

30 Uncheeß tal tek u Corneelio
te ech tzaß: —Kaavaßx qßii cheel
echat koßxh oora tzaß, alas 3,
atichkußin tiß ikuyax unvaßy, tiß
iqßilal sikßlel Tioxh. Utz aatz
ißana, tuul nichunqßila sikßle
Tioxh toßotzotz. Aß tek vil itxakeß
maßl u vinaj sunvatz, ribßkin
poloxh saj oksaßm. 31 Utz ech tal
ve tzaß: «Corneelio, aatz u Tioxh,
vettabßil vaqßilat asikßletaß utz,
atil sikßußl kajay vaßl naßan tiß
ilochax qßu meßbßaß. 32 Pek aatz
cheel, chaj bßen achaj tu Jope.
Utz al tul maßl u vinaj Xhim ibßii,
vaßl Luß chu teßl majte. Aß atilku
xeß vaßt u vinaj Xhim ibßii, txikol
tzßußm. Aß atik u tatibßal tziß mar.
Ech aatz lußuli, sayolon see.»
Texh ve.

33 Echtzixeßt vetunchaj savsan
eetz. Utz taßntioxh qeßl ulyaxh.
Ech kajay oß atiloß vatz Tioxh
cheel tzaß utz, saqabßi kam vaßl
saal qe tu u Tioxh.— Texhtuß.

34 Uncheeß aatz u Luß, xeßt
iyoloneß utz, tal ech tzaß:

—Anal cheel paalyu untxum-
bßal tuul aas nojchit yeßk peßk tel
aanima vatz u Tioxh tziß.�

35 Tan kßuxh til koßxh itenam u
aanima, nikßulax tu u Tioxh oj
xoßvamal Tioxh taqßo utz, nißan
vijikomal vatz u Tioxh.

36 Tan aatz u Tioxh tziß,
taqßußl viyol xoßl qßu Israeel; ayaß
u bßaßnla chusbßal tiß u Jesucristo.
Tan aß u oksan kubßaßn tuchß u
Tioxh. Utz taßxh maßl Bßaala tetz
kajay qßu aanima. 37 Utz
etootzajle kam qßu kam uch tu
vikuenta u Judea. Aß xeßtik
kßasußl tikuenta Galilea aß chit
maßtich iyaß u Xhan tiß ipaxsat
itziiul u vautiismo tu qßu aanima.
38 Etootzaj majte aas toksa vi-
Tioxhla Espiiritu u Tioxh kßatz u
Jesuus aa Nazareet bßaßnil. Utz
taqß mam tijleßm. Ech kam koßn
mamaj bßaßnil paal ißana. Ißan
bßaßn tu kajay qßu aanima qßußl
nichtulebßel tu u txßißlißinaj tan,
nojchit Tioxh atich kßatza.

39 Utz nojchit oß ilon abßin qßu
kam ißan u Jesuus tziß. Qila qabßi
qßußl ißan tikuenta Judea tuchß tu
Jerusaleen. Pek yatzßax kußen;
aqßax jeß vatz kurus. 40 Loqß
itzßpixsal koßn u Jesuus tu u
Tioxh titoxvaß qßii. Utz chee
sukuvatz. 41 Loqß kajay koj
aanima ilon. Pek taßxh cheek
vatz qßußl txaaich nal el tu u
Tioxh, qßußl ilon abßin. Ech
txßaßnoß ukßaßoß tuchß aas maßtich
qßaavtitzßpu tikaßpaj xoßl qßu
kamnaj. 42 Utz talka qe bßaßnil
aas sakupaxsa itziiul tu kajay
aanima aas aß vaßl oknaj tijleßm
tu u Tioxh tiß itxßolax inujul qßu
aanima qßußl itzßlele tuchß qßu
kamnaj. 43 Tan tiß u Jesuus
yolonku kajay qßu alol tetz u
yolbßal Tioxh. Tala aas abßil qßußl

saniman, sikßul kuybßal tiß qßul
ipaav tu vibßii.—
Texh u Luß.

44 Uncheeß tuul ankoßxh
nichtal qßu yol u Luß tziß, ok u
Tioxhla Espiiritu kßatz kajay qßu
aanima qßußl nichabßin qßu yol.

45 Ech sotz chit ikßußl qßu
Israeel, niman tetz u Jesuus.
Ayaß qßul imol u Luß oponi, aas
motx til tok u Tioxhla Espiiritu
kßatz qßu puera aanima, u toya u
Tioxh. 46 Tan nichmotxtabßi
iyolon qßu puera aanima tunjot
yolbßal utz, nichtoksa iqßii u
Tioxh.

47 Uncheeß yolon tek u Luß,
tala: —Yeßxhkanißch imajax
ibßant ivautiismo qßu niman tetz
u Jesuus tzaß, qßußl okyu u
Tioxhla Espiiritu kßatza, echaß
oß.— Texhtuß. 48 Ech tal tek u
Luß tu qßu aanima aas sißan
ivautiismo tibßii u kuBßaal
Jesuus.

Uncheeß aatz tek qßu aanima,
motx ijaj bßaßnil tu u Luß aas
sakaa kaßxvaßtoj qßii tzixeß.�����

U taltu u Luß aas yeßk samajax tok

qßu puera aanima tiß u Jesuus

11 1 Uncheeß tabßi qßul ichaj
u Jesuus tuchß qßu niman

tetz u Jesuus qßußl atich tu Judea
aas antu qßu puera aanima
niman u yolbßal Tioxh. 2 Ech
aatz opon u Luß tu Jerusaleen,
yaal tu unjolol qßu Israeel qßußl
niman tetz u oßtla mantaar tiß

itzokßax el bßiil chißl. 3 Motx tal
tu u Luß ech tzaß: —¿Kam tokeß
vetßokoßpßaxh toßotzotz xeß puera
aanima yeß tzokßel el bßiil chißl?
Utz ¿kantuß vettxßaßnaxh tuchß?—
Texh te.�

4 Uncheeß aatz u Luß tan, tziß-
tzoch chit talax te ißan ech tzaß:
5 —Aatz unbßana, aß chit atichßin
tu Jope. Nichunqßila sikßle Tioxh
utz, yeßk talcheß kßuchax maßl u
kam ve tu visioon. Vil ikußl maßl
u kam tu amlika. Echaß maßl
mam liikin bßußj. Qitzel junun
qßul ixoobßal. Aalich ikußl sunvatz
vila. 6 Ech unsaji chit bßaßnil utz,
aß tek vila atich unjolol txokop
tuul. Atia kaavaßl ikßoßlebßal vatz
txßavaßil txokpil. At chißolla
txokop. At txokpil aß. Utz at
xichßomla txokop tu amlika.
7 Utz aß tek vabßi tuch maßl u yol,
tal ve ech tzaß: «Luß, yatzß qßu
txokop tziß utz, chißa.» Texhtuß.

8 Aatz in tan, val te ech tza:
«Yeßka unBßaal tan, yeßxhjatu ni-
vechbßu tzußkin kam. Tan txaaß.»
Texhin te.

9 Uncheeß iqßilapajkßasußlin tu
Amlika tikaßpaj utz, tal ech tzaß:
«Yeß koßxh aal txaaß tiß qßu kam
qßußl txßaatxßoch tek tu u Tioxh.»
Texhtuß. 10 Ech ox pajul chit vil
u kam tziß. Utz qßaav iqßol jeß tu
amlika.

11 Ech tuul tek opon oxvaßl
vinaj tzunxeß tu u otzotz vaßl
atichkßin. Aß chajlik kßasußl tu
Cesarea. 12 Utz tal u Tioxhla
Espiiritu ve aas yeßk sakaßtziiun

unbßen tiß. Ech antu bßen vaajil
niman tetz u Jesuus viß tzuta. Utz
okoßpßoß toßotzotz xeß maßl u
vinaj.

13 Aatz okoßpßoß, tal qe
kanißch tiltu maßl u aanjel tu
tatibßal. Txakeß ok u aanjel siatz
chi utz, tal te ech tzaß: «Chaj bßen
achaj tu Jope, seßntiqßo u Xhim,
vaßl Luß chu teßl majte. 14 Tan aß
saßalon see kanißch eel tu qßul
apaav tuchß akßaol ameßal
kajayil.» Texh tu u vinaj chi.

15 Uncheeß aatz analich koßxh
xeßt unyolon tixoßl, ok u Tioxhla
Espiiritu kßatza, echaß tok
sukukßatza bßaxa majte. 16 Ech
ul tek sunkßußl vaßl tal u kuBßaal
Jesuus aas tal ech tzaß: «Tu koßn
aß nißanvu vautisaar aanima u
Xhan. Pek aatz ex tan, u Tioxhla
Espiiritu saok sekßatza.» Texhich.

17 Ech ¿kam vijleßm aas sa-
koßxhunmaj iatz u Tioxh? Tan u
Tioxh vetßoksan u Tioxhla
Espiiritu kßatza, echaß vaßl toksa
sukukßatza jatvaßl oß, oß Israeel
niman tetz u kuBßaal
Jesucristo.— Texh u Luß.

18 Ech aatz motx tabßi qßu
kam tziß, yeßxhkam veßt motx
tala. Aal motx tek toksa iqßii
Tioxh. Ech motx tal tzaß: —¡Antu
peßk qßu puera aanima aqßel tzii
te tu u Tioxh aas samotxikßaxa
ikßußl tiß qßul ipaav! Ech

samotxopon tu u atinchil tu u
bßenqßii bßensaj.— Texhtuß. �

Vixeßt qßu niman tetz u Jesuus

tu Antioquia tikuenta Siiria

19 Uncheeß aatz maßtich ikam
u Esteban, xeßt ichokax qßu
niman tetz u Jesuus, satxayli.
Ech motx tek ipaxi tibß. Atia bßen
tikuenta Feniicia. At tikuenta
Chipre. Utz at tu Antioquia.
Nichipaxsa talax u yolbßal Tioxh.
Loqß abßil koßnkoxh e nichtalva,
pek taßxh nichtalvu tu qßußl
Israeel.

20 Pek atich ok unjolol vinaj
tixoßl aa Chipre tuchß aa Cirene.
Utz kajay e nichtalva. Tan taßxh
opon tu Antioquia, xeßt motx tal
u bßaßnla chusbßal tetz u kuBßaal
Jesuus tu qßu aanima qßußl griego
iyolbßal. 21 Ech atich chit u
kuBßaal Jesuus tiß ilochaxeß. Utz
sibß chit u tachul qßu aanima
qßußl motx nimani. Ok tiß u
Jesuus.

U taqßax nimal ikßußl qßu niman

tetz u Jesuus tu Antioquia

22 Uncheeß opon itziiul qßu
kam vatz qßu niman tetz u
Jesuus qßußl atich tu Jerusaleen.
Ech ichaj tek bßen u Bernabee
tu Antioquia. 23 Utz taßxh opon
u Bernabee, yakich til vibßaßnil
u Tioxh vaßl maßtich ißantu tixoßl

qßu aanima. Ech txuqßtxuni. Utz
taqß nimal ikßußl qßu niman tetz
u Jesuus. Tal te aas tuchß chit
taanima saßtereßnxaanoßk kßatz u
Jesuus. 24 Ech sibßla paj chit
tenam ok tiß u Jesuus tan,
nojchit bßaßnla vinaj u
Bernabee. Tiira atil u Tioxhla
Espiiritu kßatza. Utz tekß kßujlel
ikßußl tiß u Tioxh.

25 Uncheeß xamtel tekußen,
bßen u Bernabee tu Tarso; ex
ichok u Saulo. 26 Aatz ichabßa,
tiqßo ul tu Antioquia. Utz maßl
yaßbß motx ißan xol qßu niman tetz
u Jesuus tziß. Sibßal aanima nich-
ichuseß. Ech aß chit bßaxa xeßtik
talaxku Cristiano tu qßu niman
tetz u Jesuus tu Antioquia tziß.

Vilochon bßen qßu aa Antioquia

tu qßu niman tetz u Jesuus

tikuenta Judea

27 Uncheeß aatz ißan tu qßu qßii
tziß, elbßen unjolol qßu alol tetz u
yolbßal Tioxh tu Jerusaleen utz,

opon tu Antioquia. 28 Utz aatz
maßl te, Agabo ibßii, yolon u
Tioxhla Espiiritu kßatza. Utz tala
aas sußul maßl mam vaßy tikuenta
kajay u txßavaß vaßl atich ok
tikuenta Roma. Ech nojchit ul u
mam vaßy tziß. Aß chit ijlenalich u
Claudio. �

29 Ech aatz tek qßu niman tetz
u Jesuus, qßußl tu Antioquia,
motx taqß kuß tibßeyil sijununil
aas salochon bßen. Sataqßeß kam
sachee tzixeß. Utz sataqß bßen tu
qßu niman tetz u Jesuus qßußl
jejlel tu Judea.

30 Ech nojchit ech motx ißana.
Aß taqßvu bßen xeß qßu ansiano. Aß
iqßon bßen u Bernabee taqßo tuchß
u Saulo.�����

Vichißkßulal qßu niman tetz

u Jesuus ißan u Herodes Agripa

12 1 Uncheeß aatz tu u
tiempo tziß, aatz u

ijlenal Herodes, itxay unjolol
qßu niman tetz u Jesuus. Motx

chit tulebße. 2 Utz tal iyatzßax u
Jacobo tu chßichß, vitzaßqß u
Xhan.� 3 Utz tila aas bßaßn
bßenku u kam tu qßu qßesal
uqßaybßal tziß, ech aß tek itxay u
Luß. Aß chit tuich u nimla qßii
Txßaßbßal Kaxhlaan Txßix Yeßk
Itxßamil. 4 Itxaya utz, taqß kuß tu
tzeß. Utz toksaka tikuenta kaa
tanul sol. Kaavaßl sol atoßk
tunchaj tanul. Utz paalnalich u
nimla qßii tiß u Elchil Vatz
Kamchil Tu Egipto sißchtiqßo
elußl nichtaleß. Anal sißchtoksa
vatz qßu tenam.

5 Ech atich u Luß tu tzeß,
bßoono ixeeleß. Tuul tzukßel nich-
iqßila sikßle Tioxh qßu niman tetz
u Jesuus tiß.

U tel u Luß tu tzeß

titxumbßal u Tioxh

6 Uncheeß aatz u Luß, vatchich
koßn tu aqßbßal. Aß chit ech tek
qßejal sißchiqßol elußl vatz qßu
tenam. Atich ok xoßl kaßvaßl sol,
xeen tetz. Utz bßaßnla qitzel tu
kaßvaßl kadeena. Utz atich paj
xeenal vatz ijubßalil u tzeß majte.

7 Ech yeßk talcheß chee maßl
viaanjel u kuBßaal utz, yakich
itxijtxu tuul u tzeß. Ech itßok txala
tuul u Luß. Ikßassa utz, tal te ech
tzaß: —Lakpen cheel.— Texh te.
Ech yakich chajpoj el qßu kadeena
tiqßabß u Luß, u qitzbßal tetz. 8 Utz
tal u aanjel te ech tzaß: —Bßan tok
ooksaßm utz, oksa vapel xaabß
taajan tziß.— Texh te.

Uncheeß ißan u Luß kam vaßl
alax te.

Utz alax paj te tu u aanjel:
—Oksa vachakeßt tziß utz,
xambßen viß.— Texh te.

9 Ech elußl utz, xamich u Luß
tiß. Loqß yeßxh bßoj sikßußl u Luß
aas oj nojchit vaßl nichißan u
aanjel. Kamal visioon nichtileß
aas tala. 10 Pek paal vatz u
bßaxa tuchß vatz u kaßbß xeenal.
Ech opon tek vatz u chßichß
jubßal; ayaß u elabßalul tu bßey.
Utz jajpu koßxh u chßichß jubßal
sijunal. Ech motx ipaal elußl.
Utz taßxh maßtich ixaabßet maßl
xoßl bßey, elabßelka tu u aanjel.

11 Ech nal tek nachon u Luß
bßaßnil utz, tala: —¡Anal tek
cheel elyu untxumbßal tuul aas
nojchit u kuBßaal Jesuus vet-
chajon viaanjel tiß ul veesal
tiqßabß u Herodes! Utz ¡vet-
teesalin vatz qßu kam majte
qßußl bßanich tek tiß tu qßu qßesal
uqßaybßal aas sißan ve!—
Texhtuß. 12 Taßxh tek til u Luß
bßaßnil tziß aas maßtich ichajpeß,
yakich tek bßen otzotz xeß u Liß,
vinan u Xhan, vaßl Kuxh chu
teßl majte. Sibßal qßu niman tetz
u Jesuus molich tibß latziß tiß
iqßilal isikßlel Tioxh.

13 Uncheeß opon u Luß vatz
jubßal qßanal, sikßleni. Utz elußl
maßl u ixviak, Rode ibßii. Ul
tileß abßil. 14 Utz taßxh tabßi
aas iviß u Luß, tu tek txuqß-
txunchil yeßt ijaj okoßp, pek

tßaspi ibßenoßk toßotzotz. Ex tal
okoßp aas atich u Luß vatz
jubßal.

15 Pek alax koßn te ech tzaß:
—¡Kamal neel bßoj tu bßey!—
Texh koßn teßleß.

Pek aatz u ixviak tan, taßxh
tala: —¡Nojchit aß i!— Chia.

Pek alax te: —Viaanjel atziß.—
Texh teßleß.

16 Tuul nichkojiyaß u Luß tu
sikßleßm. Ech ijajax okoßp. Utz
tiira motx tzßejx ikßußl aas
motx tila. 17 Ech ißan tek
xheenya u Luß te tiqßabß aas
samotxjutzeßi. Ech motx chit
tal te kanißch teesal elußl tu
tzeß bßanax tu u kuBßaal
Jesuus. Utz tal paj ech tzaß:
—Altaj qßu kam tu u Jacobo
tzaß tuchß tu tereßn qßu niman
tetz u Jesuus.— Texhtuß. � Ech
ikßasußl utz, bßen sunjalite.

18 Uncheeß aatz tek sajbßi,
mam txabßkin uch xoßl qßu sol
tan, yeßkanich u Luß tu tzeß.
Yeß tootzajich kan chaj
vetißana.

19 Ech aatz u Herodes tan, tal
ichokpu u Luß. Loqß yeßt cheei.
Utz motx ichßoti itziß qßu xeenal
bßaßnil. Loqß yeßxhabßil maßj tu
qßu xeenal ootzajin tetz. Ech alax
tek iyatzßpeß.

Xamtel tek tiß u kam tziß,
elbßen u Herodes tu Judea utz,
bßen tu Cesarea. Aß tek atinku
tziß.

Vikam u Herodes

20 Uncheeß aatz ißana tan,
tiira lakpinajich iviß u ijlenal
Herodes tiß qßu aanima tikuenta
Tiro tuchß u Sidoon. Pek aatz
motx ißan qßu aanima tziß, motx
imolo ul tibß vatz u Herodes tiß
ijajax tok ibßaßn tuchß. Tan
aatzich kaßvaßl qßu tenam tziß, aß
nichmotxoponku techbßubßal
tikuenta vitenam u ijlenal tziß.
Ech ichok maßl oksan iyol vatz
u ijlenal, Blasto ibßii. Qßesal
taqßonomich u ijlenal Herodes.

21 Ech aatz ißan tu u qßii vaßl
qßatich tekußen, ayaß u toponbßal
qßu aanima, aatz u Herodes,
toksa bßaßnla oksaßm tetz ijlenal
utz, kßujeß tu u bßanbßal
topiisyo. Ech xeßt iyoloneß.
22 Utz maßl chit ijeß iviß qßu
tenam tal ech tzaß: —¡Iyolon
tioxh nißaneß, yitß iyolon koj
vinaj nißaneß!— Texh qßu tenam
tiß u Herodes.

23 Ech tu u mußkßul tziß, ul
maßl u aanjel tetz u kuBßaal.
Toksa maßl yaabßil kßatza tan,
yeßt toksa iqßii u Tioxh. Ech motx
chee noßy tiß utz, kam taqßo.

24 Pek aatz u yolbßal u Tioxh
tan, til chaj koßxh nichpaxk
itziiul. Utz chßiichil chit
nichißaneß.

25 Uncheeß taßxh motx tzojpu
u Bernabee tuchß u Saulo tiß
vichaj tu Jerusaleen, motx

qßaavbßen tu Antioquia. Imolo
bßen u Xhan tiß, vaßl Kuxh chu
teßleß.�����

Vibßaxa ibßen u Pablo tuchß

u Bernabee tiß en ipaxsal itziiul

u bßaßnla chusbßal

13 1 Uncheeß aatz xoßl qßu
niman tetz u Jesuus qßußl

atich tikuenta Antioquia, atich
alol tetz u yolbßal Tioxh tuchß
chusul. Utz ayaß qßu vinaj tzaß: u
Bernabee, u Xhim, vaßl Qßej chu
teßleß, u Luucio, vaßl aa Cirene, u
Saulo, tuchß u Manaeen majte, u
tetz chßiiel u Herodes, u
governadoor tikuenta Galilea.

2 Ech aatz qßu vinaj tziß, jolol
atich kuß tiß ikuyax ivaßy. Utz
tuul nichiqßila isikßle Tioxh,

yolon u Tioxhla Espiiritu tixoßl,
tal ech tzaß: —Txaataj u
Bernabee tuchß u Saulo tziß tan,
sißan u aqßon vaßl nivitzßa tiß.—
Texhtuß.

3 Uncheeß taßxh tek maßtich
motx ikuyt ivaßy utz, maßtich
motx iqßilat sikßlet Tioxh, motx
taqß jeß iqßabß tibßa u Saulo tuchß
u Bernabee. Ech motx ichajtu
bßen tiß talax u yolbßal Tioxh.

U topon u bßaßnla chusbßal

tu Chipre

4 Ech motx bßeni. Aß chajon
bßen u Tioxhla Espiiritu. Aalich
motx ibßen tu Seleucia. Latziß
motx elkubßen tu vaarko. Aß
yakichku tu u sepkin txßavaß
nikßa aß vaßl Chipre ibßii. �

5 Uncheeß aatz opon tu
Salamina, tikuenta Chipre,
motx ipaxsa talax u yolbßal
Tioxh tu qßu atibßal chusbßal
tetz u oßtla mantaar tetz qßu
Israeel. Antich u Xhan, lochol
tetz bßeni.

6 Uncheeß motx isoli tuul qßu
tenam, yaß opon tu Pafos. Utz
motx til maßl u vinaj latziß,
istan. Barjesuus ibßii. Chulin
alol tetz u yolbßal Tioxh utz,
Israeelich. 7 Aatz u istan tziß, aß
atichku xeß u governadoor,
Seerjio Paulo, u tzakßkin vinaj.
Aatz u governadoor tziß, tal
isikßlel opon u Bernabee tuchß u
Saulo tzixeß. Aß isaß tabßit u
yolbßal Tioxh. 8 Pek aatz u istan
Barjesuus tziß vaßl Elimas ibßii
majte, nichimaj iatz u Pablo
tuchß u Bernabee. Aß isaß aas
yeßk soßok u governadoor tiß
inimal u yolbßal Tioxh.

9 Ech aatz u Saulo vaßl Pablo
ibßii majte, tiira atich u Tioxhla
Espiiritu kßatza. Utz tii chit isaji
u istan tziß. 10 Utz tal te ech
tzaß: —¡Kßaol txßißlißinaj, tiira
axh mam eesanal tu bßey! ¡Tiira
axh bßanol onkonil alol txubßaßl!
Utz ¡axh koontrain tetz vijikom-
al majte! ¿Jatu sayaß atxubßaßl
tiß vijikomla bßey u Tioxh?
11 Pek aatz cheel, satzottßaxh; u
kuBßaal Jesuus sabßanon see.
Yeßk siil u qßii u saj tu maßl
tiempo.— Texh te.

Ech tu koßxh unmußkßul, ok
aqßbßal tiatz. Utz nichtexhicho-
kon tißaj chaj. Aß nijaj bßaßnil
abßil sachßijin bßen siqßabß.

12 Uncheeß taßxh til u kam u
governadoor tziß, yakich inima
u yolbßal Tioxh. Utz tzßejxu chit
ikßußl tiß u bßaßnla chusbßal tiß u
kuBßaal Jesuus.

U topon u bßaßnla chusbßal

tu Antioquia tikuenta Pisiidia

tu u Pablo

13 Uncheeß elbßen u Pablo
tuchß qßul imol tu Pafos. Okbßen
tu vaarko utz, motx ikßaj bßen
tu Perge tikuenta Panfiilia. Pek
aatz u Xhan tan, teesaka tibß tiß
utz, qßaavbßen tu Jerusaleen.
14 Ech paj elbßen tu Perge utz,
aß tek motx oponku tu
Antioquia tikuenta Pisiidia.
Motx okoßp tu u atibßal chusbßal
tetz u oßtla mantaar tu ilanbßal
qßii. Utz motx kßujeßi.
15 Uncheeß sikßlel untanul u
mantaar, tuchß untanul Qßul Iyol
Qßu Alol Tetz U Yolbßal Tioxh
Tzßibßamal. Utz taßxh veet isikß-
leleß, aatz qßu qßesala tu u
atibßal chusbßal tetz u oßtla
mantaar, motx tal opon tu u
Pablo tuchß tu u Bernabee ech
tzaß: —Hermanos, oj atil maßj
eyol tiß taqßax nimal ikßußl u
tenam tziß, altaj.— Texhtuß.

16 Ech aatz u Pablo, chßineß
jeß. Ißan koßn xheenya tiqßabß aas
sauch jutzeßchil utz, xeßt tal ech
tzaß:

—Vinaj Israeel tuchß ex puera
aanima xoßvan Tioxh, abßitaj.
17 Aatz u Tioxh tetz qßu Israeel,
aß txaaonnaj el tetz qßu kukßuy
kumam oßte. Utz aß akßbßixsan

qßul ikßaol imeßal majte, kßuxh
aal pueraich koßn tatin tikuenta
u txßavaß Egipto. Utz u Tioxh at
chit ex eesan kßasußl latziß tu u
mam tijleßm. 18 Utz tu koßn
vimamala bßaßnil kßuxh itxßak
qßul iqelbßalil 40 yaßbß tu u tzßin-
lich tzaji txßavaß. 19 Utz aatz
maßtich isotzsat jujvaßl qßu mam
tenam tikuenta u mam txßavaß
Canaan, taqß qßu txßavaß te. 20 Tu
450 yaßbß ißanvu u Tioxh u kam
tziß.

Utz toksa qßatol tzii u Tioxh
tixoßl, oponnalich koßxh titiempo
u Samueel, u alol tetz u yolbßal
Tioxh. 21 Ech motx tek ijaj tok
tijlenal qßu Israeel. Utz toksa u
Sauul u Tioxh vikßaol u Cis
vitußxh ixalam u Benjamiin. 40
yaßbß ißanoßk.

22 Ech aatz tek eesal u Sauul
tu u Tioxh, aß tek toksas ijlenalil
u Daviid. Utz tal u Tioxh tiß ech
tzaß: «Vetvillu u Daviid bßaßnil,
vikßaol u Isaii, aas nojchit aß maßl
vinaj echaß vaßl nital u vaanima.
Tan saßxhißan kajay vaßl unsaß.»
Texh tiß.

23 Ech aatz xoßl qßul itußxh
ixalam u Daviid, itzßpu u
Jesuus. Ayaß vaßl alich nal tu u
Tioxh aas aß u Chitol tetz qßu
Israeel tu paav. 24 Utz aatz yeß-
sajich tul u Jesuus, nichipaxsa
talax u kßaxa paav u Xhan xoßl
qßu Israeel, tuchß vibßanax u
vautiismo techlal ikßaxal paav.
Utz techlal qßaavich ok kßatz
Tioxh.

25 Ech aatz tzojpu tek u Xhan,
tal ech tzaß: «Aatz vaßl netitzßa

aas in iTxaaom u Tioxh, yitß in
koj. Pek tulka viß utz, sibß u
tijleßm. Tan aal yeß nikßuloßk viß
soßokßins chitol el ixaabß tu
tajan.» Texhtuß.

26 Echtzixeßt hermanos,
itußxh ixalam u Abrahaam
tuchß ex puera aanima xoßvan
tetz u Tioxh, sete niqalvu u
yol tzaß tetz chitpichil tu paav.
27 Pek yeßt paal itxumbßal qßu
aa Jerusaleen tuul, tuchß qßu
qßatbßal tzii aas abßil u Jesuus.
Utz yeßt paal itxumbßal tu qßul
iyol qßu alol tetz u Yolbßal
Tioxh tzßibßamal majte, vaßl ni-
sikßlel jun ilanbßal qßii. Tan aal
anat koßxh tzojpin jeß u Yolbßal
Tioxh tiß iyatzßax u Jesuus.
28 Taßxh motx ijaj tu u Pilato
aas sakami, kßuxh yeßk maßj
paav ichabßa kßatza aas sikßul-
oßk tiß sakami. 29 Ech taßxh
tzojpu kajay qßu kam qßußl
tzßibßamalichka tiß u Jesuus
tziß, iqßol kußl vatz u kurus
utz, ex mujloj.

30 Pek aatz u Tioxh tan,
titzßpixsa koßn jeß xoßl qßu
kamnaj. 31 Utz sibßat qßii chee
vatz qßußl ichusulibß. Utz ela
elbßen tuchß tu Galilea, aas ibßen
tu Jerusaleen. Ech aß ilon utz, aß
tek qßu alol tetz vatz tenam
cheel.

32 Utz echat oß majte, niqal
u bßaßnla chusbßal sete vaßl tal-
aßtzißi u Tioxh tu qßu kukßuy
kumam. 33 Utz vetitzojpil u
Tioxh qe, oß itußxh ixalam qßu
kukßuy kumam tan, vetqßaav-
titzßpixsal u Jesuus. Ayaß vaßl

tzßibßamal tu u uß Salmos tu u
kaßbß kßujul ech tzaß:

«Axh unKßaol; vetvitzßpixsaßaxh
cheel.» Chia.�

34 Utz vetqßaavitzßpixsal u
Jesuus tu u Tioxh xoßl qßu
kamnaj. Ech jatu tereßn koj sa-
qßaavkami. Tan nipajtal u Yolbßal
Tioxh ech tzaß:

«Nojchit savaqß u mam bßaßnil
see vaßl alel tu u Daviid
vaqßo.» Chia. �

35 Ech tokeß aas nipajtal tu u
Salmos tu untantu ech tzaß:

«Saßkojaaqß tzii saqßee vichißl
vaTioxhla Txaaom.» Chia.�

36 Tan aatz u Daviid tziß,
kami. Imolo tibß tuchß qßul
ikßuy imam. Utz qßee vichißl,
kßuxh inima vitxumbßal u
Tioxh tu u tiempo, xoßl qßu
aanima tziß qßußl ela paal tu u
vatz iqßii saj tuchß. 37 Pek ech
koj u Jesuus vaßl qßaav itzßpix-
sal tu u Tioxh tan, yeßt qßee
vichißl.

38 Ech ootzajitaj qßu kam
niqaleß tzaß hermanos. Tan tiß koßn
vibßaßnil u Jesuus tziß kßuxh atil u
kuybßal paav niqal sete tzaß. 39 Tiß
vinimat u Jesuus, nitaqßax bßens
bßaßn vatz Tioxh qßu aanima aa

paav. Tan yeßxhkam nibßens bßaßn
vatz Tioxh qßu aanima kßuxh
sinima u oßtla mantaar. 40 Ech
nachtaj, bßantaj kuenta etibß tan,
kußich qßu kam setiß qßußl alel tu
qßu alol tetz u yolbßal Tioxh.
41 Tan tal ech tzaß:

«Abßitaj vaßl tzaß, ex eesan iqßii
Tioxh.

Tzßejxoj ekßußl tan, sasotzßex.
Sunbßan maßl u akß kam sevatz

tu u vatz eqßii esaj.
Maßl mam kam aas saßkojenima
kßuxh abßil saßalon sete.»

Chia.—�

Texh u Pablo.

42 Uncheeß aatz tek elußl u
Pablo tuchß u Bernabee tu u
chusbßal tetz u oßtla mantaar,
jajax bßaßnil te tu qßu puera
aanima qßußl yitß Israeel aas laßpaj-
tal qßu kam te tu vaßt ilanbßal qßii
tziß. 43 Ech motx tek ipaxi tibß qßu
aanima. Utz sibßal qßu Israeel
tuchß qßu puera aanima oknaj nal
tiß u tuqßaybßal qßu Israeel, bßen tiß
u Pablo tuchß u Bernabee. Utz
nichtaqßax nimal ikßußl tu u Pablo.
Tal te aas tii atoj tu u bßaßnil vaßl
vetsikßlelik ok tu u Tioxh.

Vichißkßulal u Pablo tuchß

u Bernabee tu Pisiidia

44 Uncheeß tu tepaj vaßt
ilanbßal qßii tuul, jankßat koßxh

Qßu Bßaßnla Chaj Kam Bßanel 13 318

� 13.33 Choktaj u Salmos 2.7.
� 13.34 Choktaj u Isaias 53.3.
� 13.35 Choktaj u Salmos 16.10.
� 13.41 Choktaj u Habacuuc 1.5.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



yeßt motx opon kajay qßu aanima
tu u tenam tiß tabßil u yolbßal
Tioxh. 45 Pek taßxh motx til qßu
Israeel aas mam tenam imol tibß,
motx chißon taanima. Utz tzaqßabß
koßn xeßt motx itzaqßbßet u Pablo
tiß qßul iyol. Nichiyoqß majte.

46 Uncheeß aatz tek u Pablo
tuchß u Bernabee tan, iqßomich
iyakßil, tal ech tzaß:

—Nojchit ministeer aß bßaxa
saqalvu u yolbßal Tioxh sete
bßanel, ex Israeel. Pek yeß koßn
esaß. Nikoßxhetaqßka eloßp u
bßenchil tu u bßenqßii bßensaj echil
tziß. Ech aatz cheel, sabßenoß xoßl
qßu puera aanima. Aß seßnqalvu u
yolbßal Tioxh te. 47 Tan ech chit
alel qe tu u Tioxh aas tal ech tzaß:

«In vetoksanaxh txijtxubßal vatz
qßu puera aanima.

Axh seßnaqßon vunyol tetz
chitpichil tu paav tu kajay u
vatz txßavaß.» Chia.—�

Texh u Pablo.

48 Ech aatz tabßi qßu yol qßu
puera aanima, motx chit txuqß-
txuni. Utz motx tek toksa iqßii vi-
yolbßal u Tioxh. Motx tek inima
u kuBßaal qßußl kßajel nal tiß aas
sabßen tu bßenqßii bßensaj. 49 Ech
paxinchil chit nichißan itziiul u
yolbßal u Tioxh tikuenta u txßavaß
Pisiidia.

50 Pek aatz qßu Israeel, motx
ichok unjolol qßu ixoj yitß Israeel

koj. Ayaß qßußl atil tijleßm. Antu
qßu qßesal tenam ichoka. Utz
ichajtzißi. Ech motx tojcha kßasußl
u Pablo tuchß u Bernabee taqßo
tikuenta vitxßavaß.

51 Ech aatz tek u Pablo tuchß
u Bernabee, motx ipujika el pojoj
tu tajan, tiß qßu aanima qßußl
ixvan. � Utz aß tek motx bßenku
tu vaßt u tenam Icoonio.

52 Pek ech koj qßu niman tetz
u Jesuus, techal motx itxuqß-
txuneß. Utz tiira atich u Tioxhla
Espiiritu kßatza.�����

U topon u bßaßnla chusbßal tu

Icoonio, tu Listra, tuchß tu Derbe

14 1 Uncheeß aatz ißan u
Pablo tuchß u Bernabee,

motx bßenoßk tu u atibßal chusbßal
tetz u oßtla mantaar tetz qßu
Israeel tu Icoonio. Tan ech nal
nichißaneß. Xeßt tal u bßaßnla
chusbßal latziß. Ech sibßla chit
aanima motx niman. At Israeel
utz, at griego, puera aanima.

2 Pek aatz unjot qßu Israeel
qßußl yeßt motx nimani, motx
ichajtzißi qßu puera aanima.
Toksa ixaßv sikßußl tiß qßu niman
tetz u Jesuus. 3 Pek kßuxh echi,
sibßal tiempo ißan u Pablo tuchß u
Bernabee latziß. Iqßomal iyakßil tiß
talax u yolbßal Tioxh. Ech kaana
xheenya tuchß txaichil nichißan
taqßo tiß viyolbßal, techlal aas aß
imol Tioxh. 4 Loqß jolol tek
jatxich tibß iatz qßu aanima tu u
tenam tziß. Untanul a ayeßn kßatz

qßu Israeel. Utz untante ayeßn
kßatz qßul ichaj u Jesuus.

5 Ech aatz qßußl yeß nichniman
u Jesuus, ayaß qßu Israeel tuchß
unjolol qßu puera aanima, motx
ißan maßl iatz tuchß qßul iqßatbßal
tzii. Sißchmotxibßan tu u Pablo
tuchß u Bernabee tala. Sißchmotx-
ipaqß sivan. 6 Pek tabßi u kam u
Pablo tuchß u Bernabee tziß, ech
motx ooji. Aß ikßaj tu Listra tuchß
tu Derbe, tikuenta Licaoonia. Utz
motx paal tu qßu tenam sinajaßch
chaj majte. 7 Motx ipaxsa itziiul u
bßaßnla chusbßal tu qßu tenam tziß.

U topon u bßaßnla chusbßal

tu Listra

8 Uncheeß aatz tu Listra, atich
maßl u vinaj, koßx tu titzßebßal.
Kßujliche. Paat yeß nichixaaneß.
9 Nichtabßi iyolon u Pablo. Utz
aatz u Pablo, tii isaji utz, at
bßenku te aas kßujlich ikßußl tiß
Tioxh sißan bßaßn. 10 Ech qetun
taltu te ech tzaß: —¡Lakpen utz,
bßan jikom atxakeßaß!— Texh te.
Ech yuqßpu jeß u vinaj utz, yakich
xeßtoj ixaaneß.

11 Uncheeß taßxh til qßu
aanima kam vaßl ißan u Pablo,
qetuni. Motx tal tu yolbßal
Licaoonia ech tzaß: —¡Ulyu
unjolol tioxh tu kuxoßl! ¡Aqßel
koßn bßen tibßs vinaj!— Texhtuß.

12 Ech motx oksal vaßt ibßii tu
qßu aanima. Aatz u Bernabee utz,
Juupiter motx taqßvu bßen. Pek

aatz u Pablo utz, Mercuurio ibßii
toksa tan, aß vaßl nichiyoloneß.�

13 Uncheeß aß atichku u
totztioxh tetz u Juupiter tu u
tenam tziß. Ech aatz u oksan
yol vatz u bßanich tioxh tziß,
tuchß qßu tenam, tiqßo ul tooro
vaakaxh tuchß vijbßal bßaßnla
chaj xußm vatz qßu okebßalop
tu u tenam. Sißchtekmotxtoksa
txßoloßm vatz u Pablo tuchß u
Bernabee tala.

14 Pek aatz tabßi qßu kam u
Pablo tuchß u Bernabee, qßul
ichaj u Jesuus, motx ibßitß jeß
toksaßm kßatza. Utz motx jutzin
tok xoßl qßu tenam. Motx qetuni.
15 Motx tal ech tzaß:

—Kam ech ebßana. Tan oß koßn
vinaj, echaß ex tziß. Pek taßn niqal
sete aas setaqßka qßu kam qßußl
yeßk itxaßk nebßaneß utz, soßokßex
kßatz u itzßlich Tioxh, u bßanol
tetz u vatz amlika txßavaß, u mar
utz, tuchß kajay qßu kam atile.

16 Tan aatz tu qßu tiempo paal-
najka, itxßajmi koßxh u Tioxh aas
sakoßxhißaneß kam sißan qßu
aanima. 17 Pek yeßt iyaßsa
ikßuchax vibßaßnil. Tan nichaj kußl
u jabßal tu amlika utz, nitatin
bßaßnla vatz chikobßeßm taqßo. Ech
nitaqß tzujbßebß etetz u Tioxh. Utz
nichißbßixsa etaanima.—
Texh u Pablo.
18 Ech peena chit oleß tiß imajax
iatz qßu tenam tiß aas yeßk
satoksa u txßoloßm siatz.

19 Uncheeß tuul opon unjolol
qßu Israeel, qßußl jejlich tu
Antioquia tuchß tu Icoonio. Motx
ex ichajtzißi qßu tenam. Utz motx
ipaqß sivan u Pablo. Ech taßxh
veet ißantu te, ijuxu eloßp tziß
tenam. Kamya nichmotxtaleß.
20 Pek sepich tek tibß qßu niman
tetz u Jesuus kßatza. Ech lakpi
utz, bßenoßk tu u tenam. Ech tu
tek vaßt qßii tuul, elbßen tuchß u
Bernabee, bßen tu Derbe.

Viqßaav u Pablo tuchß u Bernabee

tiß taqßax nimal ikßußl qßu aanima

ok tiß u Jesuus

21 Utz ipaxsa itziiul u bßaßnla
chusbßal tu Derbe. Sibßal aanima
toksaka niman tetz u Jesuus tziß.
Ech motx qßaavbßen tu Listra, tu
Icoonio utz, tuchß tu Antioquia.
22 Aß nichtaqß nimal ikßußl qßu
niman tetz u Jesuus. Nichmotxtal
te aas tii ikßujeß ikßußl tiß Tioxh.
Ech tal te tzaß: —Ministeer tuchß
chit sibßla tzaßl sapaalkßoß, ech
soßokoßpßoß tu viQßesalail u
Tioxh.— Texh te.

23 Ech motx toksaka ansiano
tu junun totztioxh tu qßu tenam
paalka. Motx ikuy ivaßy, motx
iqßilal isikßle Tioxh tiß, ech motx
taqßka tiqßabß u kuBßaal Jesuus
vaßl nimamalich tek taqßo.

Vipaxsal itziiul u bßaßnla chusbßal

tu unjot tenam

24 Ech motx paal tikuenta
Pisiidia utz, motx opon tikuenta
Panfiilia. 25 Utz motx ipaxsa
itziiul u yolbßal Tioxh tu u tenam
Perge. Ech bßen tu Ataalia.

26 Uncheeß motx elbßen tu u
tenam Ataalia utz, motx okbßen tu
jukubß. Motx qßaavopon tu
Antioquia tikuenta Siiria. Ayaß u
tenam vaßl chajlik kßasußl, vaßl
qßilalik sikßlelik Tioxh tiß utz,
aqßax tiqßabß u Jesuus, tiß en
itzojpil u aqßon vaßl alax te tu u
Tioxh.

27 Utz aatz motx opon tu
Antioquia, motx imol kajay qßu
niman tetz u Jesuus. Utz motx
chit tal kajay qßu mamala chaj
kam qßußl ißan u Tioxh kßatza. Utz
tala kanißch tok qßu puera
aanima tiß u Tioxh; kanißch
ikßujeß ikßußl tiß u Jesuus. 28 Ech
sibß tiempo ißan u Pablo tuchß u
Bernabee xoßl qßu niman tetz u
Jesuus tu Antioquia.�����

Vikßujbßaßl qßu mantaar sinima

qßu puera aanima

15 1 Uncheeß aatz ißan
unjolol qßu aanima aß

kßaskußl tu Judea, motx opon xoßl
qßu niman tetz u Jesuus tu
Antioquia. Utz ech nichtal tu qßul
ichusuneß tzaß: —Yeßk kuybßal
tetz qßul epaav, oj yeßk satzokßax
el bßiil echißl. Echaß vaßl nital u
mantaar tetz u Moisees.—
Texhtuß.

2 Ech aatz tek u Pablo tuchß u
Bernabee, kaana txayißbß ißan tu
yol tuchß qßu aanima tziß. Ech tek
motx titzßa aas samotxbßen tu
Jerusaleen tiß iyolax qßu kam
tuchß qßul ichaj u Jesuus utz,
tuchß qßu ansiano. Ech aß bßen u
Pablo. Ant imol u Bernabee tuchß
kaßxvaßt qßu niman tetz u Jesuus.

3 Uncheeß motx ex chajpul-
ojka tu qßu niman tetz u Jesuus.
Aalich ipaal tikuenta Feniicia
tuchß tikuenta Samaaria. Utz
nichpaaltal tu qßu niman tetz u
Jesuus aas kaana tok qßu puera
aanima tiß inimal u Jesuus. Ech
kaana itxuqßtxun taqßo.

4 Uncheeß opon u Pablo tuchß u
Bernabee tu Jerusaleen. Utz
bßaßnla kßulich topon tu qßu niman
tetz u Jesuus tuchß tu qßu ansiano
tuchß tu qßul ichaj u Jesuus. Ech
motx tal kajay qßu kam qßußl
maßtich ißantu u Tioxh kßatza.

5 Pek aatz ißan unjolol qßu
niman tetz u Jesuus qßußl
fariseoich, motx lakpu tu xoßl
utz, tal ech tzaß: —Ministeer sa-
tzokßax el bßiil ichißl qßu puera
aanima qßußl nimanya tziß. Sa-
motxßalchu te bßaßnil aas sikol u
mantaar aqßel tu u Moisees.—
Texhtuß.

6 Ech imol tek tibß qßul ichaj
u Jesuus tuchß qßu ansiano tiß
iyolaxeß kam saelku qßu kam
tziß.

7 Aatz tek sibßal maßtich motx
iyoltaß, lakpu u Luß tu xoßl utz,
tal ech tzaß:

—Hermanos, etootzaj bßaßnil
aas anaxh tabßi bßaxa u bßaßnla
chusbßal qßu puera aanima vaqßo.
Tan u Tioxh chajonin tiß ipaxsal
itziiul tixoßl. Utz motx inimalaß.
8 Utz aß u techlal aas kßulaxyu tu
u Tioxh tan, ok u Tioxhla Espiiritu
kßatza majte, echaß oß. Tan u
Tioxh ootzajin tetz u taanima qßu
aanima. 9 Yeßxhkam jalbßal qibß oß
Israeel tuchß qßu puera aanima
vatz u Tioxh. Ela vetichßexu qßu
qaanima tiß vikßujeß kukßußl tiß u
Jesuus. Txßaatxßoch tek tatin
siatz.

10 Pek aatz cheel, ¿kantuß
sepaasa etibß viß u Tioxh? Netaqß
jeß mam ijatz tiß qßu niman tetz u
Jesuus. Maßl ijatz aas nikoßxh qßu
kukßuy kumam tuchß oß, nikoj-
qoleß tiß inimaleß. 11 Tan aatz oß,
aß nikunima aas tu koßn u mam
ibßaßnil u kuBßaal Jesuus chitpßoß
tu qßu paav. Utz echat qßu puera
aanima majte.— Texh u Luß. �

12 Ech itzßinbßaß tek tibß kajay
qßu aanima. Aß tek nichtabßi u
Bernabee tuchß u Pablo. Tan
nichmotxtaleß kam qßu mamaj
xheenya tuchß qßu txaichil
nichißan u Tioxh kßatza xoßl qßu
puera aanima.

13 Taßxh yaß iyolon u Pablo
tuchß u Bernabee, aß tek yolon u
Jacobo. Tal ech tzaß:

—Hermanos, abßitaj vaßl
saval sete tzaß. 14 Vettallu u Luß
tziß aas kanißch chit mutaqßtu
tzii u Tioxh aas soßopon vi-
yolbßal xoßl unjolol qßu puera
aanima bßaxa. Tan antu nitxaa
tiß ibßens niman tetz. 15 Utz
aatz u kam tziß, nikßul tibß tuchß
qßul iyol qßu alol tetz u yolbßal
Tioxh. Ayaß vaßl tzßibßamalka
ech tzaß:

16 « Aatz maßt ipaal qßu kam
tzaß, saqßaavußlin utz,

saqßaavunlak u ijlenalil vaßl
echaß u tetz u Daviid.

Tan echaß maßj kußnaj otzotz
aas sunsikß qßul ichanaj utz,
saqßaavvaqß bßens vatinbßal

tixoßl.
17 Ech samotxichokßin untxßajtu

qßu aanima
tuchß kajay qßu puera aanima
qßußl niqßila isikßle vunbßii.

18 Chu u kuBßaals Amlika
vaßl alel nal viyol taqßo

koßxtene.» Chu u alol tetz u
yolbßal Tioxh. �

19 Ech tok nivaleß aas yeßk
sißaneß saqaqß jeß ijatz tiß qßu
puera aanima qßußl nimotxtok tiß
u Tioxh tziß. 20 Pek taßxh sa-
motxtzßibßal bßen talax te aas sa-
motxißan kuenta tibß tiß inachax
qßu bßanich tioxh; yeßk satechbßu
qßu echbßubßal qßußl nipaasal vatz
bßanich tioxh niyolonka. Yeßk
sateesa tibß tu bßey tuchß aanima.
Utz saßalax bßen te majte aas yeßk
sichiß qßu txokop qßußl chumimal
iqul, yeß elnaj ikajal. Utz yeßk sa-
techbßu kaj majte. �

21 Pek ech koj tu kuxoßl tan,
jun koßxh ilanbßal qßii nisikßlel vi-
mantaar u Moisees. Qootzaj nal
koßxhtuß tan, koßxten nal atin qßu
atibßal chusbßal tetz u oßtla
mantaar tu junun tenam. Aß
nialaxku tuul.—
Texh u Jacobo.

Vitzßibßat bßen qßul ichaj u Jesuus

aas yitß ministeer sanimal

u oßtla mantaar

22 Uncheeß bßaßn bßenku qßu
kam te tziß. Maßl chit iatz qßul
ichaj u Jesuus tuchß qßu ansiano
utz, tuchß tu qßu niman tetz u

323 Qßu Bßaßnla Chaj Kam Bßanel 15

� 15.18 Choktaj u Amoos 9.11-12; u Isaias 45.21.
� 15.20 Choktaj u Eexodo 34.15-17; u Leviitico 17.10; 18.6-23. Toksa

unjolol kam qßul ichaj u Jesuus aas ministeer sinima qßu puera aanima qßußl

nitok tiß u Jesuus, kßuxh u oßtla mantaar nialon. Loqß motx koßnkoxh taloßk,

pek aß isaß aas paat sataqßka qßul ibßanich tioxh qßu aanima tziß. Tan ech

nichmotxißan tiß toksal iqßii qßu bßanich tioxh.

Jesuus tala aas samotxitxaa unjot
vinaj tixoßl. Ech sabßen tiß u
Pablo tuchß u Bernabee tu
Antioquia. Utz aß txaaleßl u
Judas, vaßl Barsabaas ibßii, tuchß
u Silas. Tan aß qßu vinaj qßesala
tatin xoßl qßu niman tetz u
Jesuus. 23 Ech taqßtu bßen maßl
uß tiß qßu vinaj tziß. Ech nichtal
tuul tzaß:

—Aatz oß, oß ichaj u Jesuus
tuchß qßu ansiano utz, tuchß
qßu niman tetz u Jesuus tzaß,
niqaqß opon echajlichil, jatvaßl
ex, ex hermanos xoßl qßu puera
aanima atilex tu Antioquia
tuchß ex tunjot qßu tenam
tikuenta Siiria utz, tuchß
tikuenta Ciliicia, bßaßn aß bßaßn
koj ex.

24 Aatz cheel saqal sete aas
vetqabßilaß vetmotxexisotzsa
ekßußl unjolol aanima tu yol
aas vetmotxibßan yaßlex tiß
etzokßteßl bßiil echißl. Utz
nitaleß aas senima qßul
imantaar u Moisees majte. Aß
vetmotxelkubßen tu kuxoßl
loqß, yitß kutzii koj te ech
sataleß.
25 Pek bßaßn nikunacheß vet-

kutxaa el unjolol vinaj tu kuxoßl.
Ech seßntilex; samotxbßen tiß u
kuhermanos Pablo tuchß u
Bernabee, qßußl tiichitßoß tiß.
26 Tan aatz u Pablo tuchß u
Bernabee, junal vinaj aas nojchit
kßayimal tibß tu kamchil tiß talax
paal vibßii u kuBßaal Jesucristo.
27 Ech aß nikuchaj u Judas tuchß
u Silas. Aß saßalon sete tuchß itziß

majte kam qßußl tzßibßamal tu uß
tzaß.

28 Tan bßaßn nißenku tu u
Tioxhla Espiiritu utz, bßaßn
nißenku qe majte aas yeßk vaßt
ijatz saqaqß jeß setiß. Pek taßxh
saqal sete aas ministeer sebßan
qßu kam tzaß. 29 Semaj etibß tiß
techbßul qßu echbßubßal qßußl
nipaasal vatz bßanich tioxh.
Yeßk setechbßu kaj. Yeßk sechiß
qßu chißo txokop oj yeß elnaj
ikajal. Utz yeßk seteesa etibß tu
bßey tuchß aanima. Ech oj
setxßol inimal qßu kam tziß,
tiira bßaßn nebßaneß.

Laqil qibß, bßaßn koj
paalkßex.—

Texh tu u uß.

30 Uncheeß motx tek bßen qßu
vinaj qßußl motx chajaxi. Bßen tu
Antioquia. Ech imol kajay qßu
niman tetz u Jesuus. Utz taqß u uß
te. 31 Ech motx isikßle. Utz
techal itxuqßtxun qßu niman tetz
u Jesuus taqßo tan, aqßax nimal
ikßußl. 32 Aatz u Judas tuchß u
Silas, taqß nimal ikßußl majte utz,
imoxbße tu bßaßnla chaj yol. Tan
axhibßi jolol alolich tetz u yolbßal
Tioxh sikaßbßil.

33 Uncheeß aatz maßtich tel
bßiil tiempo tatin u Judas tuchß u
Silas tziß, motx tek qßaavußl xeß
qßußl motx chajon tu Jerusaleen.
Ech motx chajax kßasußl tuchß
bßaßnil Tioxh tu qßu niman tetz u
Jesuus. 34 [Loqß tachva kaachil u
Silas tu Antioquia.]

35 Aatz u Pablo tuchß u
Bernabee tan, taßxh bßanel motx

atin tu Antioquia. Nichichus u
bßaßnla chusbßal tetz u kuBßaal
Jesuus utz, nichipaxsa itziiul
tuchß sibßat imol.

Vikaßpaj ibßen u Pablo tiß en

ipaxsat itziiul u bßaßnla chusbßal

36 Ech aatz paal kaßxvaßl qßii
tuul, tal u Pablo tu u Bernabee
ech tzaß: —Saqßaavenkuqßila qßu
niman tetz u Jesuus tu kajay qßu
tenam qßußl vetpaalqalvu vi-
yolbßal u kuBßaal Jesuus. Seßn-
qileß kam bßanel taqßo.— Texh te.

37 Utz aatz u Bernabee tan, aß
isaß sißchtiqßo bßen u Xhan tiß, vaßl
Kuxh ibßii majte. 38 Pek yeßt ißan
tu u Pablo. Tan qßaavkoßnka u
Xhan tu Panfiilia. Yeßt bßen tiß
ibßanax u aqßon tiß u Tioxh.
39 Utz ech motx ok ixoßl utz,
motx tek ijatx tibß iatz. Aatz u
Bernabee, tiqßo bßen u Kuxh tiß.

Okbßen tu vaarko. Aal ibßen tu
Chipre bßeni.

40 Aatz u Pablo tan, aß itxaa u
Silas. Ech aatz qßu niman tetz u
Jesuus tu Antioquia tan, iqßila
isikßle Tioxh tiß. Toksa bßen
tiqßabß u kuBßaal. 41 Ech bßeni.
Aalich ipaal u Pablo tuchß u Silas
tikuenta Siiria tuchß tu Ciliicia.
Nimotxpaaltaqß nimal ikßußl qßu
niman tetz u Jesuus.�����

Vixeßt ixambßu u Timoteo

tiß u Pablo tuchß u Silas

16 1 Uncheeß xamtich tek
tuul opon u Pablo tuchß

u Silas tu Derbe tuchß tu Listra.
Utz atich maßl u niman tetz u
Jesuus tziß, Timoteo ibßii.
Titzßinich maßl u ixoj Israeel,
niman tetz u Jesuus; pek griego
vitat. 2 Utz aatz qßu niman tetz u
Jesuus qßußl jejlich tu Listra tuchß

tu Icoonio, tiira bßaßn chit iyol tiß
u Timoteo. 3 Ech bßaßn til u
Pablo aas simolo bßen u Timoteo
tiß. Loqß bßaxal nal tzokßax el bßiil
ichißl. Aß isaß aas yeßxhkam sa-
motxtal qßu Israeel qßußl atil tu
qßu tenam qßußl sißchmotxpaalka.
Tan jolol tootzajich aas ikßaol
griego u Timoteo.

4 Utz aatz nichipaal tu qßu
tenam, nichtal tu qßu niman tetz
u Jesuus qßu mantaar qßußl aqßax
kuß tibßeyil tu qßul ichaj u Jesuus.
Aß imol qßu ansiano aas imoltu
tibß tu Jerusaleen.

5 Ech aatz qßu niman tetz u
Jesuus, nißxhichtaqßax nimal
ikßußl tiß inimal u Jesuus. Utz
akßbßichil chit nichißan u tachul
jun qßii.

U topon u bßaßnla chusbßal

tu Filipos

6 Uncheeß elbßen u Pablo tuchß
u Silas tu vaßl atichka, motx paal
iqßexpuka vikuenta u Galaacia
tuchß u Friigia. Sißchmotxpaaltal
u yolbßal Tioxh tikuenta Aasia
tala. Pek yeßt koßn aqßax tzii te tu
u Tioxhla Espiiritu. 7 Ech opon
tu u txßavaß Miisia. Utz sißchbßen
tikuenta Bitiinia tala. Pek yeßt
koßn paj aqßax tzii te tu u Tioxhla
Espiiritu tetz u Jesuus.

8 Ech motx tekoßn paal
iqßexpuka u Miisia utz, bßenkuß tu
u tenam Troas. 9 Utz aatz ißan tu
maßl u aqßbßal, kßuchax maßl
visioon tu u Pablo. Til maßl u

vinaj txaklich siatz, aa tu
Macedoonia. Utz nichijaj bßaßnil
te ech tzaß: —Paalen tu
Macedoonia utz, lochßoß.— Texh
te. 10 Ech taßxh veet til u visioon
u Pablo tziß, kubßan tek tiß aas
sabßenoß tu Macedoonia. Tan
nojchit u Tioxh nisikßlenbßenoß tiß
en talax u bßaßnla chusbßal tziß.�

11 Uncheeß eltekbßenoß tu
Troas. Okbßenoß tu vaarko
yakichßoß tu Samotraacia. Ech tu
vaßt qßii tuul, aß tek oponkßoß tu
Neaapolis. 12 Elbßenoß tziß, aß tek
oponkßoß tu Filipos, u qßesal
tenam tikuenta Macedoonia vaßl
jejlelku qßu aa Roma. Utz kaa
kaßxvaßl qßii oß tziß.

13 Uncheeß aatz kubßan tu
maßl u ilanbßal qßii, elußloß tiß
elußl u okebßalop tu u tenam
utz, bßenoß tziß u nimaß. Tan
nichiqßilal isikßlel Tioxh tziß.
Kßujeßoß utz, qal u yolbßal Tioxh
tu qßu ixoj qßußl molich tibß tziß.
14 Utz atich maßl u ixoj tixoßl,
Liidia ibßii, aa Tiatira; kßayin
bßaßnla kaj bßußj. Utz oksan iqßii
Tioxh. Ech tßokax taanima tu u
kuBßaal. Itzßich techit ixichin tiß
vaßl nichtal u Pablo. 15 Ech
ibßan ivautiismo u ixoj tuchß
kajay qßu titzßin tatzik. Utz tal
tek qe ech tzaß: —Untzßoj
nojchit in tek niman tetz u
kuBßaal Jesuus netileß. Koßtaj
votzotz. Atinojex quxeß.—
Texhtuß. Ech bßoßtzißmal chit
kubßen ißana.

Vibßantu bßaßn maßl u ixoj

atich tioxhil txßißlißinaj kßatza

16 Uncheeß aatz kubßana, aß
chit kubßen tu vaßl niqßilalik
sikßlelik Tioxh. Ok maßl u ixviak
tu kubßey. Atich ok tioxhil
txßißlißinaj kßatza. Nichiqßiian
taqßo. Mam puaj nichitxßak qßu
bßaal taqßon tu viqßiianeß tan,
aqßonomich tzixeß. 17 Utz
xambßu bßen u ixviak qiß tziß. Vaßl
iqetun taltu ech tzaß: —¡Aatz qßu
vinaj tziß, jolol taqßonom utz,
niman tetz u Tßankin Tioxh atziß!
Aß nital paal texoßl u bßey tetz
chitpichil tu paav.— Texhich.
18 Utz jatvaßl koßn qßii ech
nichißan tziß.

Ech tiira paal tek ikßußl u
Pablo taqßo. Ech isuchqßit tibß
utz, tal tu u tioxhil txßißlißinaj ech
tzaß: —¡Tu vibßii u Jesucristo
nival see aas saelaxh kßatz u
ixviak tziß!— Texh te. Ech tu
koßxh unmußkßul eli.

19 Uncheeß aatz til qßu bßaal
taqßon u ixviak tziß aas yeßxh-
kanißch veßt itxßak tipuaj tu vi-
qßiianeß, motx tek itxay u Pablo
tuchß u Silas. Utz motx tiqßo opon
vatz qßul iqßatol tzii tu kßayibßal.
20 Motx toksa vatz qßu qßatol tzii
utz, motx tal tiß ech tzaß: —¡Aatz
qßu vinaj Israeel tzaß, nikoßxh-
motxilak txabßkin tu kutenam
tzaß! 21 Vaßl motx ipaxsat itziiul
unjot chusbßal aas yitß saßkoj-
ißaneß sakukßuleß utz, sakunima.
Tan oß aa Roma.— Texhtuß.

22 Ech imoltu tibß qßu tenam
tiß u Pablo tuchß u Silas. Utz

qßixax el toksaßm kßatza tu qßu
qßatol tzii tziß. Ech tal itzßußmaleß.
23 Aatz maßtich tek itzßußmat
bßaßnil, motx ex taqß kuß tu tzeß.
Utz talka tu u xeen tzeß aas
bßoono ixeel sißaneß. 24 Aatz tabßi
u xeen tzeß tziß aas ech alax te,
tiira aß tek ex taqßv okoßp tu tuul
okoßp u tzeß. Utz toksaka qßu qul
tajan tiqopoßlil u seepo.

U tel u Pablo tuchß u Silas tu tzeß

25 Pek aatz nikßatnajich
aqßbßal, nichmotxiqßila isikßle
Tioxh u Pablo tuchß u Silas tu
tzeß. Utz nichibßitza u Tioxh.
Tuul nichtabßin tereßn qßu
preexhu. 26 Utz yeßk talcheß paal
maßl mam kabßnaano. Techalich
bßoj itßanaßpun u tzeß taqßo tuchß
vixeß. Ech yakich jajpu kajay qßul
ijubßalil u tzeß. Utz chitmeßl qßu
kadeena, qitzbßal tetz kajay qßu
preexhu.

27 Uncheeß kßas u xeen tzeß
taqßo. Utz aatz tila aas jajlich
tek qßul ijubßalil u tzeß, ijuu vi-
chßichß. Sißchtekiyatzß jeß tibß
tala. Tan aß titzßa aas maßt tooj
kajay qßu preexhu. 28 Pek qetun
elußl u Pablo, tal te ech tzaß:
—¡Kamich aßana! ¡Ayatzßchil jeß
iibß tan, atiloß tzaß
sukukajayil!— Texh te.

29 Ech aatz tek u xeen tzeß, tal
ijeß txijtxubßal utz, bßenoßk tu u
tzeß. Tuul techal iyikyoßlan tu
xoßval. Pecheß kuß vatz u Pablo
tuchß u Silas. 30 Utz tiqßo elußl tu
tzeß. Tal te ech tzaß: —Chaj vinaj,

¿kam sunbßaneß ech sachitpßin tu
qßul unpaav?— Texhtuß.

31 Tal u Pablo tuchß u Silas te
ech tzaß: —Nima u kuBßaal
Jesucristo, ech sachitpßaxh tu
qßul apaav. Echat qßul iitzßin
aatzik atil taatibßal majte.—
Texh te. 32 Ech tal u yolbßal
Tioxh te tuchß tu kajay qßu titzßin
tatzik tu tatibßal.

33 Utz aatz ißan u xeen tzeß tu
u aqßbßal tziß, itxßaa qßu
takßonbßeßm u Pablo tuchß u Silas
vaßl akßon tu qßu tokebßal tzßußm.
Ech yakich tek ibßan ivautiismo
tuchß qßu titzßin tatzik tu tatibßal.
34 Uncheeß toksa vatz meexha
utz, taqß techbßubßal u Pablo
tuchß u Silas tu totzotz. Techalich
itxuqßtxun tuchß kajay qßu titzßin
tatzik tu tatibßal tan, inima u
Tioxh.�

U telbßen u Pablo tuchß u Silas

tu Filipos

35 Uncheeß aatz tek qßalaßm,
ichaj bßen unjolol polesißy qßu
qßatol tzii xeß u xeen tzeß. Ex tal
te ech te tzaß: —Chajpu qßu vinaj
chi.— Texh te.

36 Aatz tek u xeen tzeß tan, tal
tu u Pablo ech tzaß: —Ulyu iyol
qßu qßatol tzii aas sachajpßex. Ech
saßtekveeti sabßenex. Bßaßn
ebßenaß.— Texh te.

37 Pek aatz u Pablo, tal koßn
tu qßu polesißy ech tzaß: —Vatz
tenam tzßußmaloß eet utz,
yeßxhkam bßoj alax qe kam chaj
tiß. Yeßt txßolax kunujul taqßkußoß

tu tzeß utz, aal bßennajoß aa
Roma. Ech kantuß sakoßxhijutzi
kuchajpeß nitxumeß. Pek uloj oj
echi utz, aß sußleesanoß.— Texh u
Pablo.

38 Uncheeß aatz tek qßu
polesißy, ex tal qßu yol tu qßu
qßatol tzii. Utz aatz tabßitaß aas
bßennaj peßks aa Roma u Pablo
tuchß u Silas, motx xoßv jeß tiß.
39 Ech opon tek vatz u Pablo
tuchß u Silas. Motx ex ijaj bßaßnil
te. Tiqßo elußl tu tzeß utz, tal te
aas samotxelbßen tu u tenam tziß.

40 Uncheeß aatz elußl u Pablo
tuchß u Silas tu tzeß, motx bßen
otzotz xeß u Liidia. Utz imol tibß
tuchß qßu niman tetz u Jesuus.
Taqß nimal ikßußl, ech eltekbßen
tziß.�����

U topon u bßaßnla chusbßal

tu Tesaloonica

17 1 Uncheeß motx paal tu
qßu tenam, u Amfiipolis

tuchß Apoloonia, ech tek opon tu
Tesaloonica. Tan atich maßl
atibßal chusbßal tetz u oßtla
mantaar tziß. 2 Utz bßen u Pablo
tu u atibßal tziß tan, ech nal chit
nichißaneß. Utz oxvaßl ilanbßal qßii
nichiyol u yolbßal Tioxh latziß.
3 Nichikßuch vinujul te, kam vaßl
nital u Yolbßal Tioxh. Nichtaleß
aas ministeer chit ikam
viTxaaom u Tioxh. Pek saqßaav-
itzßpu jeß xoßl qßu kamnaj. Ech
nichtal te tzaß:

� 16.34 Ech ixeßt qßu niman tetz u Jesuus tu u tenam Filipos tikuenta

Macedoonia tziß. Xamtel tuul, itzßibßa bßen maßl uß u Pablo tzixeß aas

sibßalich tek ixaaneß.

—Aatz u Jesuus vaßl nunpaxsa
talax itziiul sete tzaß tan, aß u
viTxaaom u Tioxh.—
Texh te.

4 Ech inima u Jesuus unjolol
aanima. Utz imolo tek tibß tuchß
u Pablo tuchß u Silas. Sibßal qßu
griego qßußl xoßvan Tioxh, niman
majte. Antu sibßla ixoj, ayaß qßußl
atich talcheß.�

5 Uncheeß aatz unjot qßu
Israeel qßußl yeßt nimani, motx
chißon taanima. Ech imolo tibß
tuchß unjolol qßu vinaj qßußl taßxh
tatibßal tulaj bßey, tulaj kßayibßal;
yißsaß aqßon. Jolol maalola chaj
aanima. Ech imol maßl mam
tenam. Utz ilak maßl mam
txabßkin. Motx ex tokebße otzotz
xeß maßl u vinaj, Jasoon ibßii. Aß
sißchentiqßo elußl u Pablo tuchß u
Silas vatz qßu tenam tala. 6 Pek
yeßt motx ichabßa. Ech aß tek
tiqßo kßasußl u Jasoon tuchß unjot
qßu niman tetz u Jesuus. Utz ex
taqß vatz qßu qßatol tzii. Qetußm
chit motx taltu ech tzaß: —¡Motx
ulyu qßu vinaj tzaß qßul til koßxh
niteesav aanima tu bßey tu u vatz
txßavaß tzaß! 7 Kßulaxyu tu u
Jasoon tziß. Utz sikajayil chituß
yeß motx isaß qßu mantaar aqßel
tu u ijlenal Cesar. Aß nimotxtaleß

aas atil vaßt ijlenal, Jesuus ibßii
chi.— Texhtuß.

8 Ech ilak tibß qßu qßatbßal tzii
tuchß qßu aanima tu u tenam aas
tabßi qßu kam tziß. 9 Pek aatz u
Jasoon tuchß qßul imol, ichooka
ifianza. Ech motx ichajpeß.�

Vipax itziiul u bßaßnla chusbßal

tu Berea

10 Uncheeß aatz qßu niman
tetz u Jesuus, oora tek ichaj bßen
u Pablo tuchß u Silas tu u aqßbßal
tziß. Ichaj bßen tu Berea.

Aatz motx opon tu Berea,
motx bßen tu u atibßal chusbßal
tetz u oßtla mantaar tetz qßu
Israeel. 11 Utz maasich tzakßkin
qßu aa Berea vatz qßu aa
Tesaloonica tan, ayaßl chit ikßußl
motx ikßul u yolbßal Tioxh. Jun
chit qßii nichipichßu u Yolbßal
Tioxh. Aß nichmotxisaji nojchixh
ech nitaleß vaßl maßtich talax te
tu u Pablo tuchß u Silas. 12 Ech
sibßal qßu Israeel niman u
Jesuus. Antu qßu ixoj griego
qßußl atich talcheß tuchß sibßal
vinaj.

13 Pek tabßi qßu Israeel qßußl
atich tu Tesaloonica aas atich u
Pablo tu Berea tiß talax u yolbßal
Tioxh. Motx bßen tziß. Ex paj ilak
txabßkin xoßl tenam.

� 17.4 Ech ixeßt qßu niman tetz u Jesuus tu u tenam Tesaloonica tziß. Junal

griego iyolbßal qßußl oknaj tiß u tuqßaybßal qßu Israeel. Pek, tabßi u bßaßnla

chusbßal tu u Pablo utz, ech motx ok tiß inimal u Jesuus. Utz ech itzßibßa

bßen kaßvaßl uß u Pablo tzixeß. Ayaß vaßl Bßaxa Uß Tu Tesaloonica tuchß u Kaßbß

Uß Tu Tesaloonica.
� 17.9 Aatz u yol “fianza” tu kastiya, echaß maßj multa nitoksa u juees tiß

maßj ataj paav. Niqßaavixsal u puaj oj ninimal u juees.

14 Ech aatz qßu niman tetz u
Jesuus tan, oora ichaj bßen u
Pablo tziß mar. Pek aß texh kaaka
u Silas tuchß u Timoteo. 15 Aatz
qßu vinaj qßußl iqßon bßen u Pablo,
aß ex taqßvuka tu u tenam Atenas.
Ech motx qßaavi. Utz tal kßasußl u
Pablo tiß aas nal koßxh topon u
Silas tuchß u Timoteo tzixeß.

Vipax itziiul u bßaßnla chusbßal

tu Atenas

16 Uncheeß tuul koßxh nich-
ichßian u Pablo tu Atenas, tila aas
aß chit ninima qßu bßanich tioxh u
mam tenam. Ech tiira txumun
taanxelal taqßo. 17 Ech jun qßii
nichitxay tibß tu yol tuchß qßu
Israeel tu qßu atibßal chusbßal tetz
u oßtla mantaar tuchß qßu griego
xoßvan Tioxh majte. Utz echat
koßxh nichißan tu kßayibßal xoßl
qßu aanima.

18 Uncheeß xeßt itxay tibß u
Pablo tu yol tuchß unjolol qßu
mamaj aa txumbßal majte. Ayaß

qßußl epicuureos vichusbßal. Utz
atia estooico. Ech at tixoßl
nichalon tiß u Pablo ech tzaß:
—¿Kan tal vantziß tuchß tzaj iyol
atziß?— Chia. Utz at nichalon:
—Texh paxsan itziiul unjot qßu
tioxh aas anal cheeya.— Texhtuß.
Tan axhibßi aß nichipaxsa talax
itziiul u bßaßnla chusbßal te tiß u
Jesuus tuchß tiß u qßaavitzßpichil
tikaßpaj.�

19 Uncheeß ech tiqßot bßen u
Pablo tu maßl u estaadio
Aeroopago ibßii. Ayaß vaßl nich-
motximolvu tibß. Ech ichßotit te
ech tzaß: —¿Satz veeti saqabßi
bßioj kam chit bßanel tu u
chusbßal vaßl naaleß tziß?� 20 Tan
aatz qßu kam naaleß tziß, tiira
paarten anaxh niqabßi. Echtzixeßt
aß kusaß saqootzaji u tokebßal.—
Texh te. 21 Tan kam koj vaßt
nichmotxtitzßa qßu aa Atenas
tuchß qßu puera aanima atich tziß,
pek taßxhich isaß tabßil vaßtoj akß
kam.

� 17.18 Aatz u tenam Atenas nital tzaß, aßich maßl u mam tenam vaßl atichku

u ijlenal tikuenta Greecia tu u tiempo aas uch u chßaßo tikuenta u Alejandro

el Magno. Ayaß maßl u aa chßaßola vinaj vaßl oleß tiß isubßlu qßu mamaj ijlenal

kajayil tikuenta Aasia, tikuenta Europa tuchß tikuenta Iindia. Ech maßl 300

yaßbß ißan u mam qßesal tenam u Greecia tu u vatz amlika txßavaß tzaß. Aß

motx txakbßaßn u yolbßal griego. Aßich u yolbßal vaßl oficiaal. Ech tokeß tu

yolbßal griego tzßibßalik u viAkßla Txumbßal U Tioxh (Nuevo Testamento).

Aatz tu Atenas, aß atichku qßu mamaj aa txumbßal tuul. Latziß vaßl

iqßomichku iyakßil qßul ichusbßal qßu filoosofo echaß u Soocrates, u Platoon

tuchß u Aristooteles. Pek tiira yeßxh bßoj u Tioxh sikßußl vaßl ayeßn tu Amlika.

Tan paarten qßul itioxh. Ech tiira paarten u Tioxh siatz vaßl nichtal u Pablo

te.
� 17.19 Aatz u bßii Aeroopago, aß nikßaskußl tiß vibßii maßl u bßanich tioxh tetz

chßaßo vaßl “Ares” ibßii tu yolbßal griego. Utz “Martes” ibßii tu u yolbßal

latiin.

22 Uncheeß txakeß tek u Pablo
tixoßl tu u Aeroopago utz, tal te
ech tzaß:

—Vinaj aa Atenas, vetvillaß
aas tiira ex aa uqßaybßal se-
kajayil. 23 Tan vetpaalvillu
qßul enachbßal. Utz vetvil maßl
u nachbßal tzßibßamal maßl u
tzßibß siatz ech tzaß: «��������
�	�
 � ���� ���� �	�

�
������.» Chia. Neqßila
esikßle kßuxh yeß etootzaj. Utz
aß u Tioxh vaßl nival sete cheel
tzaß. 24 Ayaß u Tioxh vaßl bßan-
onnaj tetz u vatz amlika
txßavaß tzaß tuchß kajay qßu
kam atil tuul. Aß viBßaal u vatz
amlika txßavaß. Echtzixeßt saß-
kojjejeß tu maßj otzotz aas
ibßanoßm aanima. 25 Taqßoni-
bßal koj iqßabß maßj aanima
soßoksan iqßii. Kam koj nisavsa.
Tan aal aß vaßl niaqßon
kutiichajil sukukajayil. Aß
niaqßon quulabß. Utz aß niaqßon
qßu kam kajayil.

26 Aß tzßajon u bßaxa vinaj.
Kßatz koßn maßl vinaj vetßelku
tiil kajay qßu aanima qßußl atil
tu u vatz amlika txßavaß tzaß.
Utz aß oksan itxolbßalil qßu
tenam. Aß alonnaj tetz jankßal
samotxpaalißaneß utz, til samotx-
jejeßka. 27 Ech samotxichok
Tioxh. Kßuxh echaß matxumal
ichokleß sißaneß, loqß sichabßa.
Tan tzian koj elnaj u Tioxh
sukukßatza sukujununil. 28 Tan
iqßaqßal u Tioxh kßuxh itzßleloß,
nikuyikuneß utz, atiloß. Nojchit
echi vaßl nital maßl u yol alel tu

qßul e aa txumbßal ech tzaß: «Oß
itußxh ixalam u Tioxh.» Chia.

29 Utz aß chituß. Oß itußxh
ixalam Tioxh. Ech yeß koßxh
qitzßa aas ech u Tioxh aß qßu
bßanich tioxh qßußl bßaßnla qßan
chßichß. Tan yitß aß koj. Bßaßnla saj
chßichß koj. Bßaßnla kßoxich sivan
koj. Utz ech koßn koj aß maßj kam
aas cheesamal koßn iveet titxum-
bßal maßj aanima.

30 Tan aatz u Tioxh vetipaa-
salka u tiempo echil tziß, vaßl yeßt
ootzajil u Tioxh tuul. Pek aatz
cheel, nitektaleß aas samotx-
ikßaxa qßul ipaav kajay qßu
aanima tu kajay u vatz amlika
txßavaß. 31 Tan bßanel tek tiß maßl
u qßii taqßo aas tu chit ijikomal
sußlitxßol inujul kajay qßu aanima
tu u vatz amlika txßavaß. Aß
sabßanon taqßo u Vinaj vaßl aß
oksan tijleßm. Tan toksa iqßii vatz
tenam tiß u qßaavtitzßpu jeß xoßl
qßu kamnaj.— Texh u Pablo.

32 Uncheeß taßxh tabßi aas sa-
qßaavitzßpu qßu kamnaj tikaßpaj,
atia nichtekoßnmotxbßanbßen tiß.
Utz atia alon te ech tzaß:
—Tunpat laqabßi qßußl naaleß
tziß.—
Texh te.

33 Ech eltekkßasußl u Pablo
tixoßl. 34 Pek atich unjolol
majte, inima u Jesuus. Ech
imolo tek tibß tuchß u Pablo. Utz
atich maßl u vinaj tixoßl qßußl
nimani tziß, Dioniisio ibßii, maßl
tu qßu qßatol tzii tu Atenas. Utz
antich vaßt u ixoj majte
Daamaris ibßii.

U topon u bßaßnla chusbßal

tu Corinto

18 1 Uncheeß xamtich tek tiß
qßu kam tziß, elbßen u

Pablo tu Atenas utz, bßen tu
Corinto. 2 Utz ichabßa tibß tuchß
maßl u Israeel tziß, Aquila, aa
tikuenta Ponto. Analich koßxh
ikßasußl tu Itaalia. Aßich imol u
Priscila, u tixoj. Tan aatz u
Claudio, u ijlenal tu Roma, teesa
maßl mantaar aas saelkßasußl qßu
Israeel tu vitenam.

Ech opon u Pablo tzixeß. Ex
iqßila. 3 Utz yakich atinojka
tzixeß. Elaich koßn qßu taqßon. Ech
ela tek nichmotxtaqßonineß. Tan
bßano atibßal nichißaneß ayaß qßußl
bßußjiß.

4 Utz jun ilanbßal qßii, nich-
ichus u yolbßal Tioxh u Pablo tu
u atibßal chusbßal tetz u oßtla
mantaar. Aß nichibßan yaßl tok u
bßaßnla chusbßal tiviß qßu Israeel
tuchß qßu griego.

5 Uncheeß eltekkßasußl u Silas
tuchß u Timoteo tu Macedoonia
utz, opon tu Corinto. Taßxh uli
utz, tila aas tiira oknaj u Pablo tiß
ipaxsal itziiul u yolbßal Tioxh.
Nichißan yaßl tok tiviß qßu Israeel
aas aß viTxaaom u Tioxh u
Jesuus.

6 Pek aatz qßu Israeel, motx
koßn iqßeßbßaß tibß. Utz nichiyoqß-
oneß. Ech ilitßißyu toksaßm u
Pablo siatz. Utz tal te ech tzaß:

—Ex atkoßxh ataj paav oj lakuß u
choobßal paav setiß. Yeßk loßok
vijtzil setiß. Pek aatz cheel,
maßtßin xoßl qßu puera aanima.—
Texh te.

7 Ech elkßasußl u Pablo tu u
atibßal chusbßal tetz u oßtla
mantaar utz, bßen otzotz xeß maßl
u vinaj, Tiicio Justo ibßii, xoßvan
Tioxh. Ankoßxh atichku tatibßal
txala u atibßal chusbßal tetz u
oßtla mantaar.

8 Uncheeß aatz u Crispo, u
qßesala tu u atibßal chusbßal tetz
u oßtla mantaar, inima u kuBßaal,
tuchß tixoj ikßaol imeßal kajayil.
Utz sibßal qßu aa Corinto abßin u
bßaßnla chusbßal utz, nichinima.
Utz nichmotxibßan ivautiismo.�

9 Uncheeß aatz u kuBßaal,
iqßila u Pablo tu maßl visioon tu
aqßbßal. Tal te ech tzaß: —Yeß
koßxh xoßvaxh. Al u bßaßnla
chusbßal. Yeß yaßaxh tiß talaxeß.
10 Tan atilin sakßatza. Utz yeßxh-
abßil koßxh sißan iqßabß saiß aas
sißan see. Tan kaana aanima
sabßens niman vetz tu u tenam
tzaß.— Texh te.

11 Ech maßl yaßbß tuchß un-
nikßamte ißan u Pablo tu Corinto.
Nichichusun tiß u yolbßal Tioxh.

12 Uncheeß aatz ißana, aß chit
governadoorich u Galioon tu
Acaya, motx ißan maßl iatz qßu
Israeel tiß ixochax u Pablo. Tiqßo
bßen tu u qßatbßal tzii. 13 Utz
motx tal tu u Galioon ech tzaß:

� 18.8 Ech ixeßt qßu niman tetz u Jesuus tu u tenam Corinto tziß, tikuenta

Acaya, xoßl qßu griego. Xamtel tuul, itzßibßa bßen kaßvaßl uß u Pablo tzixeß. Aß

qßu uß itzßibßa bßen u Pablo u Bßaxa tuchß u Kaßbß Uß Tu Corinto.

—Aatz u vinaj tziß, niyaßlu
aanima tiß toksal iqßii Tioxh. Utz
yitß bßaßn koj vatz u kumantaar
aas ech toksal iqßii u Tioxh saku-
bßaneß tziß.— Texh te.

14 Utz sißchyolon u Pablo tala,
pek tal u governadoor tu qßu
Israeel ech tzaß: —Kam koj chit
maßj mam paav vetißanlaß u vinaj
tziß, maßj koj yatzßoßm vetißana,
bßaßntan yeß koj suntxßol enujul.
15 Pek iltaj sevatz oj tiß koßn
unjoloj yol, tiß koßn maßj bßii utz,
tiß koßn qßul emantaar. Tan
yußnsaß suntxßol inujul qßu kam
tziß.— Texh te. 16 Ech ipaasat
elußl tiß qßatbßal tzii.

17 Uncheeß aatz qßu griego,
motx itxay u Soostenes tu
kßaßnal, vaßl qßesala tu u atibßal
chusbßal tetz u oßtla mantaar. Utz
nichmotxiqßos vatz u qßatbßal tzii.
Pek kam koj nichtal u Galioon.

18 Uncheeß sibß tereßn tiempo
ißan u Pablo tziß. Ech kßastekßul.
Ikaasaka qßu niman tetz u
Jesuus. Okbßen tu vaarko yakich
tu Siiria. Aßich imol u Priscila
tuchß u Aquila.

Aatz opon tu Cencrea, itßuri
iviß. Techlal aas itzojpi maßl viyol
taqß iqul tuul vatz Tioxh. Ech ok-
tekbßen tu vaarko.� 19 Aatz motx
opon tu Eefeso. Ijatx tibß tuchß u
Aquila tuchß u Priscila tziß.

Utz bßen u Pablo tu u atibßal
chusbßal tetz u oßtla mantaar.
Ech nichitxay tibß tu yol tiß u
bßaßnla chusbßal tuchß qßu Israeel.
20 Aatz qßu Israeel, ijaj bßaßnil te

aas saßatin bßitoj tzixeß. Pek yeßt
koßn isaßa u Pablo. 21 Utz ikaasa-
koßnka. Tal te ech tzaß:
—Ministeer seßnvil u nimla qßii
vaßl sißan tu Jerusaleen. Tunpajte
laqßaavußlin tzexeß oj lißan
txumbßal Tioxh.— Texh te. Ech
elkßasußl tu Eefeso. Okbßen tu
vaarko.

22 Uncheeß aatz tek opon tu
Cesarea, bßen tu Jerusaleen. Ex
iqßila qßu niman tetz u Jesuus
latziß. Ech tek ibßen tu Antioquia.

Vitoxpaj ibßen u Pablo tiß en

ipaxsal itziiul u bßaßnla chusbßal

23 Aatz nimalich tek tiempo
tatin tziß, kßastekßul. Tzißtzoch
ibßen tiß junun qßu tenam
tikuenta Galaacia ißana, tuchß tu
Friigia. Aß nichitxakbßaßka kßatz
Tioxh bßaßnil qßu niman tetz u
Jesuus.

U taltu u yolbßal Tioxh u Apolos

tu Eefeso

24 Uncheeß tuul opon maßl u
Israeel tu Eefeso, Apolos ibßii. Aß
itzßpinajichku tu Alejandria. Maßl
vinaj aqßel iviß iyoloneß. Tiira tekß
tootzaj u Yolbßal Tioxh vaßl
tzßibßamalka. 25 Tan maßtich
ichusax tiß u atinchil kßatz u
kuBßaal Jesuus. Ech tuchß chit
taanima nichißaneß. Ilel chit
iyoloneß. Vatzsaj chit nichichu-
sun tiß u Jesuus, kßuxh taßxh
tootzaj u vautiismo tu aß vaßl
nichtal u Xhan. 26 Ech techalich
ixamlil xeßt iyolon tu u atibßal

� 18.18 Choktaj u Nuumeros 6.50.

chusbßal tetz u oßtla mantaar.
Ech aatz tabßi u Aquila tuchß u
Priscila, isikßle echil tziß utz,
motx tal tereßn te kam chit bßanel
tu u bßaßnla chusbßal.

27 Uncheeß tachva bßenchil u
Apolos tikuenta Acaya. Utz
aqßax nimal ikßußl tu qßu niman
tetz u Jesuus aas sabßeni. Motx
itzßibßa bßen maßl uß xeß qßu
niman tetz u Jesuus tziß aas sa-
motxikßuleß. Ech aatz oponi,
mam lochoßm ißan tu qßu
aanima qßußl tibßaßnil Tioxh
maßtich motx inimat u Jesuus.

28 Tan aatz u Apolos, tuchß
chit xamlil nichitzaqßbße qßu
Israeel vatz tenam. Ech
yeßxhkam nichitxßolax itzaqßbßel
tu qßu Israeel. Tan aß nich-
itxakbßaß vaßl nichtal u Yolbßal
Tioxh aas nojchit aß viTxaaom u
Tioxh u Jesuus.�����

Viqßaavopon u Pablo tu Eefeso

19 1 Uncheeß tuul koßxh
atich u Apolos tu

Corinto tixuenta u Acaya, tuul
paal u Pablo tu qßu tenam vißaj
qßu muunte. Opon tu Eefeso. Utz
til unjolol niman tetz u Jesuus
tziß. 2 Utz tal te ech tzaß: —¿Ok
tzik u Tioxhla Espiiritu sekßatza
aas enima u Jesuus?— Texh te.

Utz alax te ech tzaß: —Nikoßxh
nikojqabßi oj atil Tioxhla
Espiiritu.— Texh te.

3 Utz tal paj u Pablo te ech
tzaß: —¿Kam vautiismo bßanel
setaqßo uncheeß?— Texh te.

Motx tzaqßbßu ech tzaß: —Aß
bßanel u vautiismo qaqßo vaßl tal
u Xhan.— Texh te.

4 Tal u Pablo te ech tzaß:
—Ißan vautisaar aanima u Xhan
tu aß, techlal ikßaxal paav. Utz

nichtal tu qßu aanima aas aß sa-
motxinima maßl vaßl sußulka tiß.
Utz aß nital u Jesuus, viTxaaom u
Tioxh.— Texh te.

5 Ech taßxh tabßi u yol qßu
aanima tziß, motx ißan ivautiismo
tibßii u kuBßaal Jesuus. 6 Ech taqß
jeß iqßabß u Pablo tiviß utz, ok u
Tioxhla Espiiritu kßatza. Ech
nichtekiyolon tunjot yolbßal. Utz
tal unjolol yol majte, ayaß qßußl
nital u Tioxh. 7 Utz kabßlaal
vinaj ixaan sikajayil. �

8 Uncheeß nichibßen u Pablo tu
u atibßal chusbßal tetz u oßtla
mantaar. Oxvaßl ichß atin tziß
iqßomich chit ixamlil tiß talax u
yolbßal Tioxh. Nichitxay tibß tu
yol tuchß qßu aa uqßaybßal. Utz
nichißan yaßl tiß toksal yol tiviß
qßu aanima aas sinima viQßesalail
u Tioxh.

9 Pek itiibßixsa jeß taanima
unjolol. Yeßt nimani. Utz vatz
qßu tenam motx koßn tal tzßej-
bßal yol tiß u chusbßal, ayaß u
Bßaßnla Bßey. Ech el tek u Pablo
tixoßl. Utz teesa qßu niman tetz
u Jesuus majte. Ech jun qßii
nichitxay tibß tu yol tiß u bßaßnla
chusbßal tu maßl u otzotz tetz
maßl u vinaj Tiranno ibßii.
10 Ech ißan tziß tu kaßvaßl yaßbß.
Ech kajay qßu aanima tikuenta
Aasia abßin viyolbßal u kuBßaal
Jesuus kßuxh Israeel utz, kßuxh
griego majte.

11 Uncheeß mamaj txaichil
nichißan u Tioxh tiqßabß u Pablo.
12 Nichißan bßaßn qßu yaßv tuchß
koßxhtuß nitiqßol opon maßj qßu
bßußj tzixeß oj maßj oksaßm qßußl
maßt ikanax ok tu u Pablo. Yak
eloj qßu yaabßil taqßo. Utz yak
eloj qßu tioxhil txßißlißinaj majte.

13,14 Pek atich unjolol qßu
Israeel, til chaj koßxh nichpaalka,
nichteesa tioxhil txßißlißinaj kßatz
aanima majte. Ayaß jujvaßl qßul
ikßaol maßl u vinaj Eceva ibßii,
qßesal oksan yol vatz Tioxh aas
nitaleß. Ech motx ichuli ibßanbßel
vibßii u kuBßaal Jesuus tiß tojchal
el tioxhil txßißlißinaj. Ech nichtal
tzaß: —Nivojcheßlaxh tibßii u
Jesuus vaßl nipaxsa itziiul u
Pablo.— Texh tu qßu tioxhil
txßißlißinaj.

15 Pek tzaqßbßu koßn u tioxhil
txßißlißinaj titziß u vinaj utz, tala:
—Vootzajle u Jesuus. Utz
vootzajle u Pablo. Pek aatz ex,

¿abßil ex netaleß?— Texhtuß.
16 Ech aatz u vinaj vaßl atich

ok tioxhil txßißlißinaj kßatza tziß,
yuqßpu tiß qßu vinaj. Utz isubßa.
Iqßixeßl toksaßm kßatza. Ech
tßußlich tekußen utz, akßonnaj tek
majte aas motx ooj kßasußl tziß.

17 Ech tiira pax chit itziiul u
kam vatz kajay qßu aanima, qßußl
jejlich tu Eefeso, qßu Israeel tuchß
qßu griego. Utz motx ok xoßval
kßatza. Ech techalich tek tok iqßii

� 19.7 Ech ixeßt qßu niman tetz u Jesuus tu u tenam Eefeso tikuenta Aasia

tziß. Sibßal tiempo ißan u Pablo tziß. Ichus qßu niman tetz u Jesuus bßaßnil.

Xamtel tuul, itzßibßa bßen maßl uß u Pablo tzixeß. Ayaß Qßu Niman Tetz U

Jesuus Tu Eefeso.

vibßii u kuBßaal Jesuus tu qßu
kam uchi tziß. 18 Utz sibßal qßußl
nichmotxniman, motx ul tal qßul
ipaav. Nichtal vatz qßu aanima
kam qßußl yeßxtxoj bßanel taqßo.

19 Echat koßxh qßußl nichißan
istan majte, motx tiqßo ul qßu tuß,
chusbßal tetz istan. Utz motx
itzßeßsa vatz qßu tenam. Bßanax tiß
vijaßmel qßu uß tzßeßi tziß utz,
50,000 ijaßmel aqßonibßal qßii
elkoßp. 20 Ech tiira techalich tek
ipax paal viyolbßal u kuBßaal
Jesuus. Tan nißxhinaßvit viqßaqßal
kßatz qßu niman tetz.

U titzßat bßenchil u Pablo tu Roma

21 Uncheeß aatz maßtich tek
ipaal qßu kam tziß, titzßa u Pablo
tu taanima aas sabßen tikuenta
Macedoonia tuchß tu Acaya. Utz
ech tek sabßen tu Jerusaleen. Utz
tal ech tzaß majte: —Xamtel
ministeer seßenin tu Roma aas
maßt vatin bßoj tu Jerusaleen.—
Texhtuß. 22 Ech ichaj bßen kaßvaßl
qßu lochol tetz tu Macedoonia. Aß
ichaj u Timoteo tuchß u Erasto.
Pek ech koj u Pablo tan, kaaka
bßiit tikuenta Aasia.

U mam txabßkin uch tu Eefeso

23 Uncheeß aatz ißan tu u
tiempo tziß, uch maßl mam
txabßkin tu Eefeso tiß u Bßaßnla
Bßey. 24 Aß xeßtixsan maßl u
txaqßol chßichß, Demeetrio ibßii.
Tan mam puaj nichitxßak tuchß
qßu taqßonom. Aß nichißan talaj
ivatzibßal u tatibßal u bßanich
tioxh vaßl Diana. 25 Ech imol tibß
tuchß tereßn qßu tetz txaqßol

chßichßil utz, tal te ech tzaß:
—Vinaj, etootzajle aas aß nicheek
txßiibßal kuqßii tu u qaqßon tzaß.
26 Pek netileß utz, netabßi aas
maßxh teesalka sibßal aanima u
Pablo tziß. Oleßy tiß toksal yol
tiviß. Tan nitaleß aas yitß tioxh koj
qßußl ibßanoßm koßn aanima. Utz
yitß taßn koßn koj tu Eefeso
nitalva tzaß, pek nital tikuenta
Aasia kajayil. 27 Utz tilayol oj
lasotz u kukßaßy tzaß. Utz taßn
koßnkoxhtuß, pek yeßkan oj texh
tatin u tatibßal u nimla tioxh
Diana vatz qßu aanima lißana. Utz
laßtekxeßtibßajax kuß u talchu u
kutioxh. Tan aal aß chit oknaj
iqßii tu kajay qßu aa Aasia tuchß
tu u vatz amlika txßavaß
kajayil.— Texhtuß.

28 Ech taßxh tabßi u yol qßu
vinaj tzaß, motx pultu taanima tu
kßaßnal. Utz qetußm chit taltu ech
tzaß: —¡Techal u Diana, vitioxh
qßu aa Eefeso!— Texhtuß. 29 Ech
lakpu qßu tenam. Motx ißan mam
txabßkin utz, bßenoßk tu maßl u
atibßal tetz chusbßal. Utz iqini
elußl qßul imol u Pablo tziß. Ayaß
u Gayo tuchß u Aristarco, qßußl aa
Macedoonia.

30 Ech aßich isaß u Pablo,
sißchokoßp tu vaßl molichku tibß
qßu tenam tala. Pek yeßt aqßax tzii
te tu qßu niman tetz u Jesuus.
31 Atich unjolol qßu aa Aasia
majte atil tijleßm, tamiigoich u
Pablo utz, tal talax opon te aas
yeßk seßnikßuch tibß tu u
molbßalibß.

32 Utz aatz qßu aanima molich
tibß tziß, jolol sotznajich ikßußl.

Tan atia vaßlen nichiqetu talaxeß
utz, at unjolte paarten nichtaleß.
Utz sibßal yeß tootzaj kam tokeß
atich opon tu u molbßalibß tziß.

33 Ech toksa maßl u vinaj qßu
Israeel vatz qßu tenam, Alejandro
ibßii. Ichajoßk tiß talaxeß kam tok
u molißbß. Ech sißchtekyolon u
Alejandro xoßl qßu tenam. Ißan
xheenya tiqßabß aas sußuch
tzßineßchil. Utz samotxteesa tibß
qßu Israeel tuul tala. 34 Pek taßxh
ilaxi aas Israeelich, aal koßn motx
qßeqßun qßu aanima. Ech nichtal
tzaß: —¡Techal u Diana, vitioxh
qßu aa Eefeso!— Chia. Kaßvaßl
oora ech nichtal tziß.

35 Uncheeß aß tek oleß tiß ikuß
ikßaßnal qßu aanima u aa tzßibß tu
u tenam. Tan tal te ech tzaß:
—Vinaj aa Eefeso, abßil koj maßj
aanima yeß ootzajin tetz aas oß
xeen tetz u tatibßal u nimla tioxh
Diana. Utz oß xeen tetz vi-
vatzibßal vaßl aß kußnajßul tu
amlika.� 36 Yeßxhabßil koßxh
saßalon aas: «Yitß i.» Chaj koj.

Echtzixeßt aß inujul aas sakuß
ekßaßnal. Utz yeß koßxh kam ebßan
tu oojeßl. 37 Tan vetkoßxhetiqßo
ul qßu vinaj tzaß tziß. Utz yeßk
txaaßla kam nißan tu u tatibßal u
kutioxh. Utz yeßxhkam niyoqß u
kutioxh majte. 38 Pek oj atil
ichßaßo u Demeetrio tuchß qßu tetz
txaqßol chßichßil tziß, ech itxaßk
atil qßatol tzii. Utz niveeteß
sußuch yol tuchß. Ech motx oj
ixoch tibß siatz.

39 Pek oj atil chit vaßtoj kam
setaleß, uncheeß aß satiqßov tibß tu
maßj jikla molbßalibß. 40 Tan
xoßvebßal oj laqijle aas nikulak
tenam tiß ibßanax txabßkin echaß
vaßl cheel tzaß. Utz ¿kam tek
laqala oj lachßotil qe kam tok u
txabßkin tziß?— Texhtuß. 41 Ech
taßxh veet tal qßu kam u aa tzßibß
tzaß, ichaj bßen u mam tenam.�����

U taqßax nimal ikßußl qßu niman

tetz u Jesuus tikuenta Macedoonia

tuchß tikuenta Greecia

20 1 Uncheeß aatz maßtich
tek iyaß u txabßkin tziß,

aatz u Pablo, isikßle qßu niman
tetz u Jesuus kßatza utz, taqß
nimal ikßußl. Ech bßeni, ikßaj bßen
tu Macedoonia. 2 Paal tu qßu
txßavaß latziß. Utz sibßal yol paal
talka u Pablo tu qßu niman tetz u
Jesuus, aqßbßal nimal ikßußl. Ech
ikßaj bßen tu Greecia.

3 Aatz oxvaßlich tek ichß tatin
tziß. Sißchßokbßen tu u vaarko vaßl
yak tu Siiria tala. Pek tabßi u
Pablo aas nichißan ikßußl qßu
Israeel tiß. Ech taqß tek kuß
tibßeyil aas vatz txßavaß ibßenaß
saqßaavbßen tikuenta
Macedoonia. 4 Ech bßeni, aßich
imol u Soopater, vikßaol u Pirro,
u aa Berea. Antu u Aristarco
tuchß u Segundo qßußl aa
Tesaloonica. Antu u Gayo aa
Derbe tuchß u Timoteo. Antu u
Tiiquico tuchß u Troofimo, qßu aa
Aasia. 5 Motx bßaxabß bßen qßu

vinaj tziß utz, ichßia qopon tu
Troas.

6 Uncheeß kßasußloß tu Filipos
aas paal u nimla qßii Txßaßbßal
Kaxhlaan Txßix Yeßk Itxßamil. Tu
vaarko kßaskußloß. Ech tu u toßvaß
qßii kumolov qibß tuchß tu Troas.
Utz jujvaßl qßii kubßan tziß.

Vikaasat qßu niman tetz u Jesuus

u Pablo tu Troas

7 Uncheeß aatz tu u bßaxa qßii
tetz u xhemaana, kumol qibß
tuchß qßu niman tetz u Jesuus tiß
ijatxax u kaxhlaan txßix. Utz
chusun u Pablo tu xoßl. Pek sibß
chit tuul vichusun u Pablo
ißana, opon nal koßxh nikßa
aqßbßal tuul. Tan ech tek qßejal
sißchkßasußl. 8 Utz kaanaich bßoj
txijtxubßal atich tu u toxvaß
chup atibßal vaßl molichku qibß.
9 Utz kßujlich maßl u xiak tziß
ventaana, Euutico ibßii. Pek
txaypu tu maßl mam vataßm tan,
axhibßi sibß chit tuul vichusun u
Pablo. Ech subßax tu vataßm utz,
chajpu kßasußl tu u toxvaß chup.
Kamnajich tekußen aas ul
lakaxoj. 10 Ech ikußl u Pablo
kßatza. Iqßalu utz, tal ech tzaß:
—Yeß koßxh xoßvex tan, ¡itzßlele
atziß!— Texhtuß.

11,12 Ech motx iqßaavjeß tu u
toxvaß ichup u atibßal. Aß imol u
xiak vaßl chajpi, itzßlel tekußen.
Ech mam txuqßtxunchil inach
qßu niman tetz u Jesuus aas til
u txaichil tziß. Ech motx ijatx u
kaxhlaan txßix utz, techbßu. Utz
sibßal koßn paj chusußm ißana,
sajbßu texh tuul. Ech tek ibßenaß.

Utz iqßol kßasußl u xiak vaßl
chajpi.

Vikaasat qßu ansiano u Pablo

tu Eefeso

13 Uncheeß aatz oß tan,
bßaxabßbßenoß tu u tenam Asoon.
Tu vaarko bßenkßoß. Utz paal
qiqßo u Pablo tziß tan, maßtich
taltaß aas tu tajan sabßenka.
14 Ech kukßul qibß tuchß tu
Asoon. Utz okbßen sukukßatza tu
vaarko. Ech oponoß tu Mitilene.
15 Ech viß aß paj kukßasußl tziß.
Utz tu vaßt qßii tuul, paaloß vatz u
txßavaß Quio. Ech tu paj vaßt qßii,
oponoß tu u toponbßal vaarko,
vaßl Samos ibßii. [Kuchßexu
kuvaarko tu Troguiilio.] Utz ech
qßejal oponoß tu Mileto. 16 Utz
sakoßnpaal yakloj u Pablo tu
Eefeso tala. Ech yeßk sabßatz
tikuenta Aasia. Tan aß nich-
toojeßla seßnipaasa u nimla qßii
Pentecostees tu Jerusaleen oj
latxßakoni.

17 Ech ichaj kßasußl chaj u
Pablo tu Eefeso. Aß tal topon qßu
ansiano xoßl qßu niman tetz u
Jesuus tu Mileto. 18 Ech aatz
opon qßu ansiano, tal u Pablo te
ech tzaß:

—Etootzajle kam vuntxumbßal
nunbßan texoßl jatvaßx tiempo vul
tikuenta Aasia tzaß. 19 Aß chit
niaqßoninkßin tiß u kuBßaal
Jesuus. Tuchß maanxhoil utz,
tuchß oqßel atilin texoßl. Tan kam
koßn mam tzaßl nipaalkßin tu
vibßant ikßußl qßu Israeel viß.
20 Loqß yitßißas yeßn koj val qßu

kam sete jankßal qßußl saßxhtxak-
un sete. Vetunchusex vatz
tenam. Utz vetunchusex tulaj
atibßal. 21 Nunpaxsa itziiul tu
qßu Israeel tuchß tu qßu puera
aanima aas sikßaxa ikßußl tiß qßul
ipaav vatz Tioxh. Utz sakßujeß
ikßußl tiß u kuBßaal Jesucristo.

22 Pek aatz cheel, seßenin tu
Jerusaleen. U Tioxhla Espiiritu
nialon ve. Utz yeß vootzaj kam
sapaalkßin tziß. 23 Pek taßxh
vootzaj aas sakußin tu tzeß. Utz
sapaalin tu mam tzaßl. Tan u
Tioxhla Espiiritu nialon ve tu qßu
tenam qßußl nipaalkßin. 24 Pek
yeßxhkam maßj nivoksa tetz.
Nikoßxh aß koj tiißin tiß u vatz
unqßii unsaj. Tan tiira aß unsaß
aas tuchß chit txuqßtxunchil
satzojpu u vaqßon tiß u Tioxh. Utz
suntzojpixsa u vijleßm vaßl unkßul
tu u kuBßaal Jesuus tiß ipaxsal
itziiul u bßaßnla chusbßal tetz vi-
bßaßnil u Tioxh. Ech untzojpeß
vaßl nißan u aanima nitok tu
tßaspichil aas opon nal tu vaßl
soßoponka.

25 Ech aatz cheel, vootzajle
aas yeßxhabßiste koßxh vaßtoj sete,
saßtereßnkojtil unvatz, jatvaßl ex
paalnajin tzexeß tiß ipaxsal itziiul
viQßesalail u Tioxh. 26 Echtzixeßt
nival sete tu u qßii cheel tzaß, aas
yeßk unpaav setiß oj leßenex tu u
choobßal paav. 27 Tan yitßißas
maßkojunmuj u chusbßal tetz u
Tioxh sete; yeßn koj val vitxum-
bßal sete kajayil.

28 Echtzixeßt nival sete,
kuentaßex. Utz iltaj qßu niman
tetz u Jesuus. Ayaß qßußl u Jesuus

choonnaj tetz tuchß vikajal. Tan
u Tioxhla Espiiritu oksanex tixoßl
ex ilol tetz tiß u tatin vatz Tioxh.
29 Vootzajle aas sußul subßul
texoßl aas maßt unbßenaß. Echaß
tul elqßomla lobo sißaneß. Nikoßxh
saßkojikuy qßu niman tetz u
Jesuus. 30 Utz texoßl atkoßxh
sacheek jeß vinaj aas kam koßn
txubßaßl satal tiß vinujul. Aß isaß
ibßoytoßk qßu niman tetz u Jesuus
tiß. 31 Echtzixeßt liistaßex. Utz
ulsataj sekßußl vaßl unbßan texoßl.
Tu oxvaßl yaßbß qßiils aqßbßal
yeßxhkam nunyaß tiß etßoyleß, tiß
taqßax nimal ekßußl sejununil. Utz
oqßel nunbßan vatz Tioxh setiß.

32 Ech aatz cheel hermanos,
nivaqßkaßex tiqßabß Tioxh utz, tu
vibßaßnil. Ayaß viyolbßal alel
taqßo. Tan aß vaßl atil itxumbßal
tiß veyakßin kßatza. Utz aß vaßl
saßaqßon kajay qßu kam sete qßußl
alel taqßo sataqß tu vitenam elnaj
kßatz paav. 33 Utz etootzajle
yeßxhkam vetvachva epuaj aas
atichßin texoßl. Yeßxhkam vachva
etoksaßm. 34 Tan tuchß unqßabß
vetaqßonin tiß ichokax qßu kam
qßußl nunsavsa tuchß qßul unmol.
35 Unchus sete aas aqßon chit
sußuchi, ech salochax qßußl yeßk
tetz. Utz nunnachpixsa sete viyol
u Jesuus aas tal ech tzaß: «Aal
maas techal vaßl sauch oya vatz
vaßl sakßulax oya.» Chia.—
Texh u Pablo.

36 Uncheeß taßxh veet tal qßu
kam u Pablo tziß, pecheßi utz,
iqßila sikßle Tioxh tuchß qßu
ansiano. 37 Ech mamala oqßel

ißan qßu ansiano tiß sikajayil.
Nichiqßalu u Pablo utz, nich-
itzßutzßeß. 38 Tan aß chit
txumunku tiß u yol vaßl tal u
Pablo te aas yeßxhjatu veßt
sailax iatz. Ech motx ex
ichajpuka bßen u Pablo tu
vaarko.�����

Vipaal u Pablo tu tereßn tenam

21 1 Uncheeß aatz maßtich
tek kujatxtu qibß tuchß

qßu ansiano, okbßenoß tu vaarko.
Jikom kubßen tu u txßavaß Cos.
Utz ech qßejal tuul, bßenoß tu u
tenam Rodas. Elpajbßenoß tziß,
kukßaj bßen tu Paatara. 2 Ech qil
maßl u vaarko aal ipaal tu
Feniicia sapaali. Utz okßoß tuul
ech bßenoß. 3 Utz paal qaqßka u
Chipre. Aß kaak tu kumax. Utz
aalich kubßen tu Siiria. Ech tek
oponoß tu Tiro tikuenta Siiria
tan, paal taqßka ijatz u vaarko
tziß. 4 Ech qil qßu niman tetz
Jesuus tziß. Utz jujvaßl qßii
kubßan tzixeß. Nichmotxtal tu u
Pablo titxumbßal u Tioxhla
Espiiritu aas yeßk sabßen tu
Jerusaleen. 5 Ech taßxh tzßaj
jujvaßl qßii qatin tziß, kßasußloß.
Utz ul ichajpukaßoß qßu niman
tetz u Jesuus tziß u tenam. Aß
imol tixoj tuchß ikßaol imeßal.
Utz ech pecheßoß tziß aß, kuqßila
sikßle Tioxh. 6 Ech motx
kukaasa qibß tuchß sukujununil.
Oktekßoß tu vaarko utz, motx
qßaavbßen tulaj totzotz.

Vibßaxabßsal talax tu u Pablo aas

sapaal tu tzaßl tu u Jerusaleen

7 Ech qelbßen tu Tiro utz,
oponoß tu Tolemaida. Utz qaqß
ichajlichil qßu niman tetz u
Jesuus latziß. Maßl qßii kubßanka
tzixeß. Ech yaß tek u kupaal viß
aß. 8 Tu tek vaßt qßii kßasußloß
utz, oponoß tu Cesarea xeß u
Felipe, u paxsan tetz u bßaßnla
chusbßal. Ayaß maßl tu jujvaßl
qßu lochol tetz qßul ichaj u
Jesuus. Ech atinoß tzixeß. � 9 Utz
atich kaavaßl imeßal, tiira jolol
ixviak. Utz nichiyolon u Tioxh
titziß.

10 Tuul koßxh atichßoß tziß
kaßxvaßl qßii, ul maßl u vinaj aa
Judea, Agabo ibßii. Nichiyolon
Tioxh titziß. � 11 Ul tiloß. Utz
itxay u kßalbßal xeßaj tuul u
Pablo. Iqitz jeß iqßabß tajan tuul.
Utz tal tek ech tzaß: —Ech nital u
Tioxhla Espiiritu tzaß: «Ech
iqitzax vibßaal u kßalbßal sißan qßu
Israeel tu Jerusaleen tzaß.
Satoksa tiqßabß qßu puera
aanima.» Chia.— Texh u Agabo.

12 Ech taßxh qabßi u kam tziß,
kujaj bßaßnil tu u Pablo tuchß qßu
aa Cesarea aas yeßk sabßen tu
Jerusaleen.

13 Pek tzaqßbßu koßn u Pablo
ech tzaß: —¿Kam nebßaneß aas
netoqßeß? Aal koßxh netilinsa
vaanima. Tan kßajel vibß aas yitß
taßn koßn koj saqitzpßin, pek
kßuxh sayatzßpßin tu Jerusaleen

tiß vibßii u kuBßaal Jesuus.—
Texhtuß.

14 Ech yeßt chit oleßoß tiß imajl
iatz. Kuyaßsa texhtuß. Utz qal tek
ech tzaß: —Ißan itxumbßal u
kuBßaal.— Texhoß.

15 Ech taßxh tek paal qßu qßii
tziß, kubßan qucheß. Utz bßenoß
tu Jerusaleen. 16 Antu kßasußl
qiß unjolol qßu niman tetz u
Jesuus aa Cesarea, tuchß u
Mnasoon, aa Chipre, oßtla
niman tetz u Jesuus. Tan aß soß-
oponkßoß tzixeß tu Jerusaleen.

Vitxaypu u Pablo tu viqßanalil

u totztioxh tu Jerusaleen

17 Uncheeß aatz oponoß tu
Jerusaleen, ikßul qopon qßu
niman tetz u Jesuus tuchß txuqß-
txunchil. 18 Aatz tek ech qßejal
tuul, bßenoß tuchß u Pablo. Ex
qil u Jacobo. Utz molich tibß
kajay qßu ansiano. 19 Ech motx
qaqß ichajlichil. Utz aatz u
Pablo, tzißtzoch chit talax junun
qßu kam te ißana, qßußl ißan u
Tioxh xoßl qßu puera aanima
tikuenta.

20 Ech toksa iqßii Tioxh aas
motx tabßi utz, tal tu u Pablo ech
tzaß: —¡Matz iillaß hermano,
jatvaßx koßn mil qßu Israeel
nimanya tziß! Pek loqß aß chit yeß
motx iqßiß taqßaxka u oßtla
mantaar. 21 Utz vetmotxtabßil
unjolol kam saiß. Tan naal tu qßu
Israeel qßußl ayeßn xoßl qßu puera
aanima aas saelka tiß vichusbßal
u Moisees. Yeßk sitzokßeßl bßiil
ichißl qßul ikßaol utz, yeßk sisaji
ok qßu kostuumbre naal te aas

nitaleß. 22 Pek ¿kam sakubßaneß?
Tan yeß koj satabßi tziß aas
ulyaxh. Utz saßxhimol tibß saiß
atziß.

23 Pek bßan vaßl saqal see tzaß,
ech nanima u oßtla mantaar satal
qßu aanima. Atil kaavaßl vinaj tu
kuxoßl cheel tzaß aas sitzojpi
viyol vaßl taqß iqul tuul vatz
Tioxh. 24 Utz iqßo bßen saiß. Ech
ela seßnebßan qßu kostuumbre
tetz txßaatxßoch etatin vatz Tioxh
tuchß. Utz lachoo qßu kam qßußl
satxakun tiß u txßoloßm tiß u tel
xißl iviß. Ech lamotxtil qßu aanima
aas noj koj qßu kam qßußl nitalax
te saiß. Pek jikom chit apaaleß
nanima vaßl nital u oßtla mantaar
sataleß.

25 Pek ech koj qßu puera
aanima qßußl nimanya tan, vet-
kutzßibßal bßen talax te. Taßxh
simaj tibß tiß techbßul qßu
echbßubßal qßußl maßt ipaal vatz
bßanich tioxh. Yeßk satechbßu
kaj. Yeßk sichiß chißo aas yeß
elnaj ikajal. Utz yeßk sateesa
tibß tu bßey tuchß aanima.—
Texh te.

26 Uncheeß ech tek qßejal tuul,
bßenoßk u Pablo tu viqßanalil u
totztioxh. Tiqßo bßen kaavaßl qßu
vinaj tiß. Ißan qßu kostuumbre tetz
txßaatxßochil. Ex taleß jatu
satzojpu u qßii tiß u kam talaßtzißi.
Utz jatu satoksa u txßoloßm
sijununil.

27 Uncheeß aatz sißchtektzojpu
u jujvaß qßii tetz u nimla qßii, ilax
u Pablo tu viqßanalil u totztioxh
tu unjolol qßu Israeel qßußl jejlich
tu Aasia. Utz ilak txabßkin xoßl

qßu tenam. Ech itxay u Pablo.
28 Nichmotxiqßeqßuneß, motx tal
ech tzaß: —¡Vinaj Israeel, loch-
onojex! Tan aatz u vinaj tzaß, aß
vaßl til chaj koßxh nichusvu kam
aas niteesa iqßii u kutenam.
Niteesa iqßii u oßtla mantaar utz,
tuchß u totztioxh tzaß. Utz taßn
koßn koj, pek vettiqßol ukußl
griego tu viqßanalil u totztioxh
tzaß, puera aanima. ¡Vettaqßlu
ukußl paav tu u tioxhla atibßal
tzaß!— Texhtuß.

29 Tan aatz qßu vinaj tziß, til
unpajul u Pablo tu tenam aas
aßich imol u Troofimo, u aa
Eefeso. Ech motx titzßa aas aß
imol okoßp tu viqßanalil u totz-
tioxh u Pablo. � 30 Ech motx ilak
qßu aanima. Motx ißan txabßkin.
Motx mulin toponeß. Itxay u
Pablo utz, ijuxu elußl tiß elußl vi-
qßanalil u totztioxh. Ech ijupka
qßul ijubßalil. 31 Utz nichtek-
motxtitzßa iyatzßpeß. Tuul ex
alaxoj tu viqßesal qßu sol aa
Roma aas nichißan txabßkin qßu
aanima tikuentail u totztioxh tu
Jerusaleen.

32 Aatz tek u qßesal sol tan,
tiqßo kßasußl sol tiß tuchß tereßn
qßesal sol utz, tßaspu topon
kßatza. Ech taßxh tek til qßu
aanima aas opon u qßesala tuchß
qßul isol, motx tek yaß iqßostu u
Pablo. 33 Ech aatz u qßesal sol,
itxay u Pablo utz, tal iqitzax tu
kaßvaßl kadeena. Ech ichßoti tu u
tenam abßilich utz, kam maßtich
ißantaß.

34 Pek aatz qßu mam tenam,
paarten nichiqetu talax unjolol
utz, paarten nital unjote. Ech
yeßt el itxumbßal u qßesal sol tuul
kam tok u txabßkin nichibßanaxeß.
Tal tek tiqßol bßen u Pablo tu u
tatibßal qßu sol. 35 Ech aatz opon
tu qßu tanatik, chßunil tek jeß u
Pablo tu qßu sol. Tan vaßlich
itxabßalkabßin u mam tenam.
36 Utz nichmotxiqßeqßun ixambßu
tiß ech tzaß: —¡Kamoj!— Chu tiß u
Pablo.

37 Uncheeß aatz nichtekxeßt-
tiqßol okoßp u Pablo tu u tatibßal
qßu sol, tal tu u qßesal sol ech
tzaß: —¿Satz veeti sayolonin
see?— Texh te.

Utz tzaqßbßel tu u qßesal sol
ech tzaß: —¡Ootzaj peßk yolbßal
griego! 38 Utz ¿yitß tzik axh u
aa Egipto vaßl ilak tenam tiß
ibßanax txabßkin jatuten chaj?

¿Ayaß vaßl tiqßo bßen 4,000 lakol
chßaßo tiß tu tzßinlich tzaji
txßavaß?— Texh te.

39 Uncheeß tal tek u Pablo te
ech tzaß: —Yitß in koj. Nojchit
nivaleß, in Israeel. Aß atilkßin tu
maßl tenam atil talcheß; ayaß u
Tarso tikuenta Ciliicia. Pek bßan
bßaßnil saaqß tzii sayolonin tu qßu
tenam tziß.— Texh te. 40 Utz
aqßax tzii te.

Ech txakeß u Pablo tu qßu
tanatik utz, ißan xheenya tiqßabß
aas sußuch tzßineßchil. Utz
anchituß. Mam tzßineßchil uchi,
ech tek yolon tu yolbßal hebreo.
Tal ech tzaß:

Viyolon u Pablo vatz qßu tenam

tu Jerusaleen

22 1 —Vinaj qßesal tenam
tuchß ex vitzßin vatzik,

abßitaj qßu yol saval sete tzaß.—
Texhtuß.

2 Ech aatz tabßi qßu aanima
aas tu yolbßal hebreo yolonka,
aal chit maas motx itzßinbßaß tibß.
Utz tal u Pablo ech tzaß:

3 —Aatz in, nojchit in Israeel.
Aß itzßpinajkßin tu Tarso tikuenta
Ciliicia. Pek aß chßiinajkßin tu u
tenam tzaß. Utz aß chusunin u
Gamalieel. Tekß chuselin bßaßnil
tiß u oßtla mantaar tetz qßu
kukßuy kumam. Utz tiira yeß
nunqßiß tiß u Tioxh, echaß nebßan
cheel tziß.� 4 Tan nichunchok qßu
aanima qßußl atil ok tiß u chusbßal
tetz u Bßaßnla Bßey. Bßenamen ech
sunbßaneß nichvaleß, kamnalin.
Ech nichuntxay vinaj tuchß ixoj.
Utz at neßnvaqß kuß tu tzeß. 5 Utz
ilel abßimal tu qßu qßesal oksan
yol vatz Tioxh u kam nivaleß tzaß,
tuchß qßu qßesal qßatol tzii. Tan aß
nichaqßon vuß tetz txayoßm. Ech
bßenin tu Damasco tiß itxayax qßu
niman tetz u Jesuus atil tziß. Utz,
saviqßo ul tu Jerusaleen. Ech
sabßanax iveeteß.

6 Pek aatz ißana, tuul atichßo-
kßin tiß bßey, kamal chaqßaal
qßiich, nichtekinajabß vopon tu
Damasco. Yeßk chit talcheß isuti
viß maßl u ribßkin xamal tu
amlika. 7 Ech unkuß vatz txßavaß.

Utz vabßi maßl u yol, tal ve ech
tzaß: «Saulo, Saulo, ¿kantuß naßan
akßußl viß, nachokßin?» Texhtuß.

8 Ech untzaqßbße tek ech tzaß:
«¿Abßil axh unBßaal?» Texhin te.

Tal ve ech tzaß: «In u Jesuus
aa Nazareet. In vaßl naßan akßußl
viß, nachokßin.» Texhtuß.

9 Nojchit antu ilon u ribßkin
xamal qßul unmol utz, motx xoßvi.
Loqß yeßt tabßi u yol vaßl alax ve.
10 Utz val tek ech tzaß: «¿Kam
sunbßaneß unBßaal?» Texhin.

Tal u kuBßaal ve ech tzaß:
«Lakpen utz, kuxh tu Damasco.
Tan aß saßalaxku see latziß kam
qßu kam alel tekußen aas saßaneß.»
Texhtuß.

11 Ech aß tek chßijinbßenin
sunqßabß qßußl unmol tan, yeß
nichvilon veßt tu vipaqßun u
xamal ißana tziß. Ech oponin tu
Damasco.

12 Uncheeß atich maßl u vinaj
tziß, Ananias ibßii, jikomla niman
tetz u oßtla mantaar. Utz atich
tatin vatz qßu Israeel tu u tenam
tziß. 13 Utz ul tzunxeß, xaanoßk
sunkßatza. Tal ve ech tzaß:
«Hermano Saulo, qßaav ilonoj u
bßaqß aatz tziß.» Texhtuß. Ech tu u
mußkßul tziß, qßaav ilonin utz,
unsaji tekußen.

14 Utz tal ve ech tzaß: «Aatz
viTioxh qßu kukßuy kumam vet-
itxaalaxh tiß ootzajit vitxumbßal.
Utz siil u Jikomla Vinaj. Saabßi
qßu yol sajeßul titziß. 15 Ech axh
alol tetz sißan vatz kajay aanima
tiß vaßl vetiillaß utz, tiß vaßl

vetaabßilaß tziß. 16 Pek aatz cheel,
tißaxh. Lakpen utz, bßaßn
avautiismo. Qßila sikßle vibßii u
kuBßaal, ech sasuukß qßul apaav.»
Texh ve.

17 Uncheeß qßaavußlin tu
Jerusaleen. Utz ex unqßila sikßle
Tioxh tu viqßanalil u totztioxh.
Ech yeßk talcheß kßuchax maßl u
visioon ve. 18 Utz vil u kuBßaal.
Nichtal ve ech tzaß: «Cheel nal
eel bßen tu Jerusaleen tzaß. Tan
yitß saßkojkßulax qßul ayol saal viß
tu u tenam tzaß.» Texhtuß.

19 Ech aatz in val te ech tzaß:
«UnBßaal, tootzajle qßu aanima
tziß aas nichvaqß kuß qßu niman
eetz tu tzeß. Nichuntzßußma. Utz
nichunbßen tu qßu atibßal chusbßal
tetz u oßtla mantaar tiß ichokpeß.
20 Utz ant in, atichßoponin aas
yatzßax u Esteban, val aaqßonom.
Ant in alon ikameß. In xeenka u
toksaßm qßußl nichenyatzßon.»
Texhin te.

21 Pek tal ve ech tzaß: «Kuxh
tan, sunchajbßenaxh tzian, xoßl
qßu puera aanima.» Texh u Tioxh
ve.— Texh u Pablo.

U taltu u Pablo aas

bßennaj aa Roma

22 Ech aatz motx tabßi tok qßu
puera aanima tu viyol u Pablo,

qßeqßun motx tal ech tzaß:
—¡Sotzoj u vinaj tu u vatz
txßavaß tzaß! ¡Yeßk sißaneß saßatin
vatz iqßii saj!— Texhtuß. 23 Ech
vaßlich motx iqßeqßelkabßineß. Utz
nichmotxibßaj kuß qßul ichakeßt
vatz txßavaß. Utz nichimakß jeß
pojoj tiß kajiqß. 24 Ech tal tek u
qßesal sol, aas saiqßol okoßp u
Pablo tu u tatibßal qßu sol. Utz tal
itzßußmaleß. Aß isaß sael itziß kam
tokeß aas nichiqßeqßun qßu
aanima tiß.

25 Pek tuul tek nichiqitzax u
Pablo, tal tu u chßooal qßesal sol
atich kßatza: —¿Bßaßn tzik se-
tzßußma maßj aanima aas bßennaj
aa Roma untzßoj yeßsaj itxßolax
inujul vipaav?— Texh te.

26 Utz aatz tabßit u kam u
chßooal qßesal sol tzaß, bßeni; ex
tal tu u qßesala ech tzaß: —¿Kam
saßaneß? tan aatz u vinaj tziß,
bßennaj peßks aa Roma.— Texh
te.

27 Ech tul u qßesala utz,
ichßoti tu u Pablo ech tzaß: —Al
ve. ¿Nojchixh bßennajaxhs aa
Roma?— Texh te.

Ech: —Eeß bßennajin aa
Roma.— Texh u Pablo.

28 Tzaqßbßu u qßesala ech tzaß:
—Aatz in, mam puaj vaqß tiß
unbßens aa Roma.— Texhtuß. �

Ech tal tek u Pablo te ech tzaß:
—Pek in aa Roma tu vi-
tzßpebßal.— Texh te. 29 Ech oora
tek motx xaaneßl kßatz u Pablo
qßußl sißchmotxtzßußman. Utz aal
antu u qßesala xoßvi. Tan tabßi
aas bßennaj aa Roma u Pablo.
Xoßv jeß tiß tan, iqitz tu kadeena.

Vichßotpu itziß u Pablo vatz qßu

qßatol tzii tu Jerusaleen

30 Ech tu tek vaßt qßii tuul,
ichit u Pablo tu qßu kadeena
qitzichka. Tan aßich isaß u qßesal
sol satootzaji kam chit tiß nich-
xochpika. Utz tal topon qßu
qßesal oksan yol vatz Tioxh
tuchß qßu qßesal Israeel kajayil.
Ech tiqßo elußl u Pablo, ikßuch
siatz.�����

23 1 Aatz u Pablo, tii chit
isaji qßu qßesala qßußl

molich tibß utz, tal ech tzaß:
—Vinaj vitzßin vatzik, tunnach-
bßal atilka aas tiira bßaßn vatin
vatz Tioxh ulyukoßxhin tu u qßii
cheel tzaß.— Texhtuß.

2 Ech aatz u qßesal oksan yol
vatz Tioxh vaßl Ananias ibßii, tal
ipaqßax ok itziß u Pablo tu qßußl
atich kßatza.

3 Pek tal u Pablo te ech tzaß:
—¡Tioxh sabßanon ichßexel see,
kaßvatz! ¡Ech axh aß maßl saj
bßitzß! Tan kßujlelaxh tiß itxßolax
unnujul. Naßanbße u oßtla

mantaar utz, ¡aal qelel naßaneß
aas naal unqßosaxeß!— Texh te. �

4 Ech aatz qßußl atich tziß, tal
te ech tzaß: —¿Kantuß bßatzßi aas
nayoqß u qßesal oksan yol vatz
Tioxh tziß?— Texh te.

5 Tal u Pablo ech tzaß: —Yeß
vootzaj vitzßin vatzik, oj qßesal
oksan yol vatz Tioxh. Tan tzßibßa-
malka tu u Yolbßal Tioxh ech
tzaß: «Yitß saßkojaal tzßejbßal tzii
tiß u qßesal atenam.» Chia.—
Texhtuß.�

6 Uncheeß til tek u Pablo aas
untanulich qßu aanima saduceo u
tuqßaybßal utz, fariseo untante.
Ech qetußm chit taltu tixoßl qßu
qßesala molich tibß ech tzaß:
—Vinaj vitzßin vatzik, in fariseo,
ikßaol fariseo. Ech tiß koßn vun-
nimataß aas niqßaavtitzßpu qßu
kamnaj, kßuxh nitxßolax
unnujul.— Texhtuß.

7 Ech yakich okoj ixoßl qßu
fariseo tuchß qßu saduceo aas
tabßi qßu yol tziß. Utz motx ijatx
tibß iatz qßußl molich tibß tziß.
8 Tan aatz qßu saduceo, nimotx-
taleß aas yeßk qßaavitzßpichil
tikaßpaj. Yeßk aanxel utz, yeßk
aanjel majte aas nitaleß. Pek ech
koj qßu fariseo tan, atile chu tiß
qßu kam tziß. 9 Ech uch maßl
mam qßeqßußm. Utz txakeß tek
unjolol qßu aa txumbßal tetz u
oßtla mantaar qßußl imolich qßu

fariseo utz, tal ech tzaß: —¡Yeßk
maßj kam bßanel tu u vinaj niqileß
tziß! Kamal maßj tioxhil kam vet-
qßilan oj maßj aanjel majte. Ech
aß lißilon; kam esaß te.— Texhtuß.

10 Ech tiira jatxich tibß iatz qßu
aanima. Aal koßxh nichiyakßin tiß
qßu xhaakaluibß nichißaneß. Ech
aatz tek u qßesal sol, ixoßva
tekußen aas noj ibßitißyul u Pablo
tu qßu tenam tala. Ech isikßle tek
koßp qßu sol. Utz tal teesal kßasußl
u Pablo tixoßl utz, saqßaaventaqß
tu u tatibßal qßu sol.

11 Uncheeß aatz maßlich tek
aqßbßal tuul, chee u kuBßaal vatz
u Pablo utz, tal te ech tzaß:
—Atoj nimal akßußl Pablo. Tan
kam chit echaß mayolon viß tu
Jerusaleen tzaß, ministeer ech
ayolon viß tu Roma majte.—
Texh te.

Vichoktu txumbßal qßu Israeel

tiß iyatzßax u Pablo

12 Uncheeß aatz tek sajbßi,
motx imol tibß unjolol qßu
Israeel. Motx ißan maßl nukßußm.
Taßxh motx tala aas anal samotx-
txßaßni aas maßt iyatzßax u Pablo
siatz. 13 Utz maas 40 ixaan qßu
vinaj taqß iqul tiß ibßanax u kam
tziß. 14 Ech imolo tibß bßen xeß
qßu qßesal oksan yol vatz Tioxh
tuchß xeß qßu qßesal qßatol tzii utz,
tal te ech tzaß: —Aatz oß tzaß, vet-
motxkubßanlu maßl nukßu utz,
vetqaqßlu kuqul tuul aas
yeßxhkam maßj saqechbßu untzßoj
yeßsajen kuyatzßtu u Pablo tziß.
15 Ech aatz ex tuchß kajay qßu
qßesala, altaj tu u qßesal sol aas

satiqßo ul u Pablo sevatz qßejal.
Sakoßxhebßanoßk aas ayaßl kala
sechßoti inujul vaßtoj kam titziß
tiloneß. Tuul aatz oß tan, liistaßoß
tiß tu bßey. Yak sakuyatzßeß tuul
yeßsaj tul sevatz.— Texh te.

16 Pek aatz u titzßin u tanabß u
Pablo, tabßi u kam tziß. Ech bßeni
utz, okoßp tu u tatibßal qßu sol; ex
tal tu u Pablo.

17 Aatz tek u Pablo, isikßle
opon maßl qßu qßesal 100 sol utz,
tal te ech tzaß: —Iqßo bßen u xiak
vatz u qßesala tzaß tan, atil maßl
yol satal te.— Texh te.

18 Uncheeß ech tiqßot bßen utz,
ex taqß vatz u qßesala. Tal te ech
tzaß: —Vetisikßleßin u Pablo, ayaß
u preexhu. Utz vetijaj bßaßnil ve
aas saviqßo ul u xiak saatz tzaß.
Tan atil maßl yol satal see chi.—
Texh te.

19 Ech aatz u qßesala, ichßiji
bßen u xiak siqßabß utz, ixaanseßl
tibß tuchß. Ech ichßoti te ech tzaß:
—¿Kam yol saal ve?— Texh te.

20 Tal u xiak te ech tzaß:
—Vetmotxinukßlu unjolol qßu
Israeel aas sijaj see siiqßo bßen u
Pablo xoßl qßu qßesala simol tibß
qßejal. Loqß sakoßxhmotxißan ok
aas ayaßl kala aß sichßoti inujul
vaßtoj kam te tiloneß. 21 Pek
motxißch anima tan, maas 40
vinaj saxeen tziß bßey chi. Aß isaß
siyatzßeß. Utz vetmotxinukßlaß aas
yeßk satxßaßni utz, yeßk saukßai
untzßoj yeßsajen iyatzßtaß. Ech
aatz cheel, liista tiß satz aaqß aqul
tuul seßnaaqßeß.— Texh te.

22 Aatz tek u qßesal sol, ichaj
kßasußl u xiak utz, tal te bßaßnil

aas yeßxhabßil koßxh vaßt e
satalvu vaßl maßtich taltu te.

U teesalbßen u Pablo

tu Jerusaleen

23 Ech isikßlet kaßvaßl qßesal
sol. Utz tal te aas sichßiansa 200
sol alas 9 tu aqßbßal. Vaßt 70 sol
tiß chee sabßenka utz, tuchß vaßt
200 sol aas lanza qßu bßanbßal
ichßaßo. Tan samotxbßen tu
Cesarea tal te. 24 Utz sichßiansa
chee majte aas sajeß u Pablo tiß.
Ech bßaßn koßxh topon soßopon
vatz u Felix u governadoor
tikuenta Judea. 25 Ech itzßibßat
maßl uß u qßesala, ech tal tuul
tzaß:

26 —Cheentzikßaxh
techalla governadoor Felix.
Nunqßilabßenaxh in Claudio
Liisias.

27 Nunpaasa bßen u vinaj
saatz tziß. Tan vettxayax tu
unjolol qßu Israeel utz, sißch-
motxiyatzßeß. Pek in ex eesan
siatz. Aß unmol unjolol sol.
Tan vabßi aas bßennajs aa
Roma. 28 Ech viqßo bßen xoßl
qßul iqßesal qßu Israeel qßußl
molich tibß. Aß unsaß vootza-
jitaß, kam tiß nichmotxixochva.
29 Utz ech viltaß aas aß ni-
xochpik tiß unjolol kam tiß qßul
imantaar tetz u tuqßaybßal. Pek
yeßk maßj ipaav aas saßkoj-
ißaneß sayatzßax tiß utz, nikoßxh
saßkojkuß tu preexhuil tiß.

30 Utz vetalax ve, aas
nitaqß kuß xeem unjolol qßu
Israeel tiß u vinaj tziß. Ech
tokeß nivaqß opon tzaxeß. Utz
vetvallu tu qßu xochol tetz aas
aß sixochvu saatz kam ikuenta
tuchß.

Liil iibß, bßaßn koj
paalkßaxh.—

Texhtuß.

Vitxßolax inujul u Pablo tu u

governadoor Felix tuchß u Festo

31 Uncheeß iqßol bßen u Pablo
tu qßu sol tu aqßbßal. Aß tiqßov
bßen tu u tenam Antipatris. Echaß
vaßl alax te. 32 Ech tu tek vaßt
qßii tuul, aatz qßu sol qßußl tu
tajan bßenka, qßaavka ul tu qßu
tatibßal. Aß texh bßen qßu sol qßußl
tiß chee bßenka. 33 Ech taßxh
opon qßu sol tu Cesarea, taqß u uß
tu u governadoor utz, ikßuch u
Pablo te majte. 34 Taßxh veet
isikßlet u uß u governadoor,
ichßoti til itenam u Pablo. Utz
tabßi aas aa tikuenta Ciliicia.
35 Ech tal te tzaß: —Anal lavabßi
ayol aas lußul qßu xochol eetz.—
Texh te. Ech talt ixeel u Pablo tu
u tatibßal u Herodes. �

�����

U tabßit u bßaßnla chusbßal

u governadoor Felix

24 1 Uncheeß aatz oßvaßlich
tek qßii tuul, opon u

Ananias. Ayaß u qßesal oksan yol
vatz Tioxh, xeß u governadoor tiß
ixochax u Pablo. Antich imol

kaßxvaßl qßu qßesal qßatol tzii tu
Israeel, ayaß qßul atil tijleßm utz,
tuchß maßl u licensiado Teertulo
ibßii. 2 Ech sikßlel opon u Pablo
tziß. Aatz oponi, xeßt ixochon u
Teertulo vatz u Felix. Xeßt tal te
ech tzaß: —Techalla Felix, saiß
koßn kßuxh tiira txßanel qatineß.
Utz tu koßn vabßanoneß kßuxh
sibßal bßaßnla kam nitiqßo tibß tu u
tenam tzaß, tu vatzakßkinil.
3 Kßuxh til chaj koßxh atilkßoß
tan, niqil iqßaqßal vabßaßnil
bßenamen. Ech tiira nißxhku-
kßamabße see.

4 Pek yeßk sunkalabßtziiußaxh.
Taßxh sunjaj bßaßnil see aas saabßi
unmußkßoj oß. 5 Tan maßxh qillaß
aas echaß bßolobß u vinaj tziß.
Lakol txabßkin xoßl qßu Israeel
kßuxh til chaj koßxh atilka. Utz aß
maßl u qßesala tetz maßl u tal
uqßaybßal vaßl “Qßu Nazareet” chu
teßleß. 6 Utz vetißan provaal
ibßanax txaaßla kam tu viqßanalil
u totztioxh. Ech tiß vetkutxayva.
[Utz sakutxßol inujul tu u ku-
mantaar vetqala. 7 Pek vettoksa
tibß u qßesal sol tiß, vaßl Liisias
ibßii. Taßxh vetßexteesa tu kuqßabß
tuchß mam kßaßnal. 8 Utz tal tu
qßu xochol tetz aas aß sußulku
saatz.] Ech toj iil cheel atziß, tuul
natxßol inujul aas kam tiß ni-
kuxochva.— Texh te.

9 Ech aatz unjot qßu Israeel
qßußl oponi, nichitxakbßaß talax
qßu kam tziß aas nojchit echi
nichtaleß.

10 Ech ißantu xheenya u
governadoor tu u Pablo aas
sayoloni. Aatz u Pablo, tal tek

ech tzaß: —Vootzajle aas jatvaßx
koßn yaßbß axh qßatol tzii tu u
tenam tzaß. Ech yeßk unxoßval
saval vinujul kam tiß nixochpi-
kßin. 11 Kßuxh sachßoti inujul
bßaßnil tan, anal elyu kabßlaval
qßii vopon tu Jerusaleen tiß
inachax Tioxh. 12 Utz maßkoj-
ichabßaßin qßu vinaj tziß aas oj
tuul nunyaa vibß tuchß aanima, oj
nunlak txabßkin. Yeßxhkam.
Nikoßxh tu viqßanalil u totztioxh.
Nikoßxh tu atibßal chusbßal tetz u
oßtla mantaar. Utz nikoßxh tu u
tenam majte. 13 Ech saßkojmotx-
itxßol itxakbßaßl saatz aas kam tiß
nixochvin cheel.

14 Pek ech koj tan, aß
nunnima u chusbßal vaßl Bßaßnla
Bßey chu teßleß, vaßl chulimal koßn
nimotxtaleß. Aß nunnima viTioxh
qßul unkßuy unmam. Aß nunnima
kajay qßu kam qßußl tzßibßamalka
tu u oßtla mantaar utz, tuchß qßul
tzßibßamalka tu qßu alol tetz u
yolbßal Tioxh. 15 Utz nunchßia
tuchß txuqßtxunchil echaß qßul
ichßiat majte tziß aas saßnalqßaav-
itzßpu qßu kamnaj, kßuxh jikomla
aanima utz, kßuxh yitß jikom koj.
16 Echtzixeßt nunbßan yaßl aas
bßaßn in vatz Tioxh utz, vatz
aanima majte. Tunnachbßal
atilka aas yeßk in tu paav.

17 Pek axhibßi aas jatvaßx koßn
yaßbß paali aas yeßk in tu
vuntenam Jerusaleen tzaß. Ech
vetßulin, aß ul vaqß oya tetz
meßbßaß. Utz ul vaqß unkutxu
majte. 18 Ech aß chit nichunbßan
qßu kam viqßanalil u totztioxh
tziß, tilin unjolol qßu Israeel qßußl

Qßu Bßaßnla Chaj Kam Bßanel 24 348

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



ayeßn tu Aasia. Aß chit maßtich
unbßantu txßaatxßoch vatin vatz
Tioxh. Loqß yitß aßich koj unmol
mam tenam. Utz yitß txabßkin koj
nichunbßaneß.

19 Ech bßaßn atziß aas aß koj
vetßulxochonin saatz qßußl ex
ilonin, oj kam nital taanima viß.
20 Pek oj yitß iß utz, tal koßn qßußl
majte tzaß kam paav ichabßa sun-
kßatza aas vopon vatz qßu qßatol
tzii molich tibß. 21 Pek oj tiß koßn
vaßl unbßana aas qßeqßußm valtu
tixoßl ech tzaß: «Tiß koßn u qßaav-
titzßpu qßu kamnaj kßuxh nitxßol-
ax unnujul cheel.» Texhin.—
Texh u Pablo.

22 Uncheeß aatz tabßi qßu kam
u Felix tzaß, taqßtekka tetz
tunpate. Tan maßtich tabßit
bßaßnil kam bßanel tu u Bßaßnla
Bßey tziß. Utz tal tek ech tzaß:
—Ulnalen u qßesal sol Liisias, ech
nal lunteßkßixsa itxßolax inujul u
kam tziß.— Texhtuß. 23 Ech tal tu
u qßesal 100 sol aas sixee u
Pablo. Loqß tal te aas tiira koj
katxßumal tatin sißaneß. Pek
sataqß bßoj tzii te seßnaqßaxoj
techbßubßal. Utz yeßk simaj iatz
qßul imol aas sußlisaji.

24 Uncheeß aatz maßtichtek-
ipaal kaßxvaßl qßii tuul, opon paj
u Felix tuchß u tixoj Drusila, vaßl
Israeel. Ech isikßle ul u Pablo
siatz utz, tabßi te kam bßanel tu u
bßaßnla chusbßal tiß u Jesucristo.
25 Ech yolon u Pablo tiß vibßanax
vijikomal, tiß u majoibß tu
bßenchil tu paav utz, tiß u sotzchil
vaßl sußuli. Ech yakich xoßvoj u
Felix tziß utz, tala: —Aatz cheel,

kuxh. Anal lunsikßleßaxh aas
laßatin untiempo.— Texh te.
26 Loqß aß nichichßia u Felix tu
vaßl nichißaneß tziß aas saßaqßax
ipuaj tu u Pablo, ech sichajpu.
Tan jatpajul koßxh maßtich
isikßlet opon utz, nichiyolon
tuchß.

27 Pek aatz paal kaßvaßl yaßbß
tuul, el tek u Felix tu
governadooril. Opon tek jalol
tetz tu u tijleßm. Aß opon u
Poorcio Festo. Utz aatz u Felix,
taqßkoßnka kuß u Pablo tu
preexhuil tan, aß isaß aas bßaßn
koßxh sakaak tuchß qßu Israeel.�����

U tabßit u bßaßnla chusbßal

u governadoor Festo

25 1 Uncheeß aatz oxvaßlich
koßn qßii topon u Festo

tu Cesarea, kßasußl tziß utz, bßen
tu Jerusaleen. 2 Utz opon paj qßu
qßesal oksan yol vatz Tioxh siatz
latziß. Antich imol unjolol qßu
Israeel qßußl atich tijleßm utz,
ixoch u Pablo te. 3 Ijaj bßaßnil te
aas yak koßxh satal tiqßol ul u
Pablo tu Jerusaleen. Tan nichißan
tiß aas sißchixee tu bßey utz,
siyatzß u Pablo nichtaleß.

4 Pek aatz u Festo tan, tal te
ech tzaß: —Aatz u Pablo, atil kuß
tu tzeß tu Cesarea. Utz saßtexh-
bßenin tziß. 5 Pek bßenoj viß
abßiste qßußl maas atil tijleßm
texoßl. Ech oj kam maßj mam
paav bßanel tu u vinaj tziß,
lixocha.— Texh te. 6 Ech atin
bßiit u Festo latziß. Kamal
vaaxajit qßii ißana oj lavate. Ech
qßaavbßen tu Cesarea.

Utz ech tek qßejal tuul, kßujeß
tu u qßatbßal tzii utz, tal tiqßol u
Pablo. 7 Utz aatz opon u Pablo,
yakich isepoßk tibß qßu Israeel tiß
qßußl aß kßaskußl tu Jerusaleen.
Utz sibßla chaj tiila txubßaßl ichuli
tiß ixochax u Pablo. Loqß yeß nich-
itxßol itxakbßaßleß.

8 Aatz u Pablo tan, tzaqßbßu
tiß qßu kam nichxochpika tziß.
Utz tal ech tzaß: —Nikoßxh maßj
paav bßanel vaqßo vatz u
mantaar tetz qßu Israeel tziß,
nikoßxh tu viqßanalil u totztioxh
utz, nikoßxh vatz u ijlenal
Cesar.— Texhtuß.

9 Aatz u Festo tan, aßich isaß
aas bßaßn koßxh sakaak tuchß qßu
Israeel, ech itzaqßbße u Pablo, tal
te ech tzaß: —¿Satz asaßa sabßen-
axh tu Jerusaleen utz, latziß sa-
txßolpik anujul sunvatz tiß qßu
kam?— Texh te.

10 Tal u Pablo ech tzaß:
—Yeßka tan, vatz u qßatbßal tzii
tikuenta Roma atilkßin saatz
cheel. Utz aß satxßolpik unnujul
tuul. Tan ootzajle bßaßnil aas
yeßxhkam maßj onkonil vetun-
bßanlu tu qßu Israeel tziß. 11 Tan
oj vetunbßanlu maßj mam paav
aas sikßuloßk u kamchil viß, saß-
kojunxoßva u kamchil. Pek oj yitß
inujul koj qßu kam nixochvin tziß,
yeßxhabßil koßxh maßj saßaqßonin
te. Aß koj samotxtxßolon unnujul.
Aal bßaßn aß satxßolon unnujul u
ijlenal Cesar.— Texh te.

12 Utz yolon u Festo tuchß qßu
oksan itxumbßal. Ech tal tek tu u
Pablo ech tzaß: —Axh vetjajon
aas aß satxßolon anujul u ijlenal

Cesar. Ech aß seßenkßaxh tzixeß.—
Texh te.

Vitxßolax inujul u Pablo

tu u Agripa

13 Uncheeß aatz maßtich ipaal
kaßxvaßl qßii tuul, opon u ijlenal
Agripa tu Cesarea tuchß u tanabß
vaßl Berenice. Ul iqßila u Festo.
14 Ech sibßal qßii ißan latziß. Utz
tal u Festo tu u ijlenal u kam tiß
u Pablo. Ech tal te tzaß:
—Vettaqßka kuß maßl vinaj u
Felix tu preexhuil. 15 Utz aatz
bßenin tu Jerusaleen, imol tibß
qßu qßesal oksan yol vatz Tioxh
sunvatz. Aßich imol qßu qßesal
qßatol tzii xoßl qßu Israeel. Aß
ixoch u Pablo. Utz nichijajeß aas
sakami. 16 Pek val te aas yeßk
siatz qßu aa Roma aas sakoßxh-
iyatzß maßj aanima, untzßoj
yeßsajen topon qßu xochol tetz
siatz. Ech sateesa tibß tu qßu kam
qßußl nixochpika. 17 Ech motx ul
tzaß. Utz yeßk chit chßiam
unbßana. Tan ech qßejal tuul
kßujeßin tu u qßatbßal tzii, ech val
tiqßol u vinaj tziß. 18 Loqß yeßk
maßj paav ixochva echaß qßußl
nichvitzßa.

19 Pek taßn nichixochvu tiß
unjolol kam tiß qßu tuqßaybßal.
Nixoch tiß maßl u vinaj, Jesuus
ibßii. Kamnaj tekußen. Pek itzßlele
chu itxakbßaßt u Pablo. 20 Ech
kaßtziiuntekßin tiß u kam tziß. Utz
unchßoti tek tu u Pablo oj sisaßa
sabßen tu Jerusaleen. Ech aß sa-
txßolpik inujul tiß qßu kam latziß.
21 Pek ijaja aas aß satxßolon
inujul u Cesar Augusto. Aß

saßaqßaxkuka u kam tikuenta
tala. Ech valt tek ixeeleß. Tan saß-
chitvaqß bßen xeß u Cesar.—
Texhtuß.

22 Uncheeß tal tek u Agripa tu
u Festo ech tzaß: —Nivachva
savabßi u vinaj majte tziß.— Texh
te.

Alax te tu u Festo ech tzaß:
—Axh tzii. Laabßi qßejal.— Texh
te.

23 Uncheeß ech tek qßejal
tuul, opon u Agripa tuchß u
Berenice. Techal chit topon
motx oponi. Qßoon okoßp tu u
molbßalibß. Antich imol qßu
qßesal sol tuchß qßu vinaj qßußl
atil tijleßm tu u tenam tziß. Ech
el ichaj u Festo utz, iqßol opon
u Pablo siatz.

24 Utz tal tek u Festo ech
tzaß: —Ijlenal Agripa tuchß ex
vinaj atilex tu kuxoßl tzaß, aß u
vinaj tzuta vaßl nitalax iyatzßax
tu kajay qßu Israeel tu
Jerusaleen tuchß latzaß. Aß ni-
motxtaleß aas yeßk sißaneß saß-
tereßnkoßxhatin vatz iqßii saj.
25 Pek vetvillaß aas yeßk ipaav
aas sikßuloßk tiß sakami. Pek vet-
ijajlaß aas aß satxßolon inujul u
Augusto. Ech vetvitzßalaß aas
saßchitunchaj bßen tzixeß. 26 Pek
kan chaj inujul ipaav suntzßibßa
bßen xeß vunqßesala Cesar.
Echtzixeßt vetviqßol ul sevatz.
Utz saatz niyolonka, ijlenal
Agripa. Ech aatz maßt achßotit
itziß bßaßnil, kamal laßtekcheei
kam vipaav luntzßibßa bßen.
27 Tan yeßk tokebßal nunnacheß
oj sakoßxhvaqß bßen maßj

preexhu utz, yeßk suntzßibßa bßen
kam qßul ipaav.— Texhtuß.�����

26 1 Uncheeß tal tek u
Agripa tu u Pablo ech

tzaß: —Saveeti sayolon-
axh.—Texh te.

Aatz tek u Pablo tan, ilak
jeß iqßabß utz, xeßt teesa tibß tu
qßu kam nichxochpika. Tal ech
tzaß: 2 —Nuntxuqßtxuneß, ijlenal
Agripa tan, saatz savalvu
vinujul kam tiß nixochvin qßu
qßesal uqßaybßal tu Israeel tziß.
3 Qeßl tan, tekß ootzajlu kajay
qßu kostuumbre tuchß kajay qßu
kam xoßl qßu Israeel tzaß.
Echtzixeßt nunjaj bßaßnil see
aas saßatin apaciensia tiß
vabßileß.

4 Jolol tootzaj qßu qßesal
uqßaybßal tu Israeel tziß atziß
kam u vatin tu u vatz unqßii
unsaj ayaßxchen tunxiakil. Tan
aß unpaasav tu vuntenam tuchß
tu Jerusaleen. 5 Jolol tootzajle
aas tiira inich fariseo bßaxa.
Ech oj sisaßa utz, motxoj taleß.
Tan aß u uqßaybßal vaßl tiira tii
chit tiß itzojpil u oßtla mantaar.
6 Pek aatz cheel, kßuxh iqßol-
ulin tzaß, nunxochpeß, tiß koßn
ikßujeß unkßußl tiß ichßial itzojpu
qßu kam qßußl tal u Tioxh tu
qßu kukßuy kumam. 7 Utz antu
kajay qßu Israeel nichßian
itzojpeß, ayaß kabßlaal tanul qßu
Israeel. Echtzixeßt nimotx-
taqßonin tiß Tioxh, niqßila
isikßle Tioxh qßiils aqßbßal. Utz
tiß koßn u kßujlebßal unkßußl tiß
vaßl alel taqßo tziß, kßuxh ni-
xochßin qßu Israeel tziß, ijlenal

Agripa.� 8 Pek ¿yetz nenima
tzik aas niveeteß niqßaavtitzß-
pixsa qßu kamnaj u Tioxh?

9 Aatz in vetißanka, nojchit aß
nichvitzßa aas aß vetz sibß onkonil
sunbßan tu qßu niman tetz vibßii u
Jesuus aa Nazareet. 10 Utz
unbßanlu tu Jerusaleen. Unjupoßk
sibßal qßu niman tetz u Jesuus tu
tzeß. Aß aqßon vijleßm tiß ibßanaxeß
qßu qßesal oksan yol vatz Tioxh.
Utz ant in nichval unyol tiß aas
nichiyatzßaxeß. 11 Utz jatpajul
koßn bßanel vaqßo aas nich-
unkßaxbßixsa tu qßu atibßal
chusbßal tetz u oßtla mantaar. Utz
nichunyaßlu tiß aas sataqßka u
uqßaybßal tziß. Xoßvebßalich ilakp
unviß tiß. Aal nichßenunchok tu
unjot tenam tiß itxaypeß.

12 Uncheeß aß chit nichunbßan
qßu kam tziß, bßenin tu Damasco.
Tan taqß vijleßm qßu qßesal oksan
yol vatz Tioxh aas ichaj bßenin.
13 Utz aatz atichßokßin tiß bßey
chaqßaal qßii, techalla ijlenal, vil
ikußl maßl u ribßkin xamal tu
amlika. Paalch iribßun vatz u qßii
tziß. Utz isuti viß tuchß qßul
unmol. 14 Ech kußoß vatz txßavaß
taqßo. Utz vabßi maßl u yol nich-
qßilanin. Utz tal ve tu yolbßal
hebreo ech tzaß: «Saulo, Saulo,

¿kantuß naßan akßußl viß, nacho-
kßin? Ech naßaneß vaßl nißan u
vaakaxh aas nikoßnipaqßka ajan u
tochßbßal tetz utz; yeßxhat

nißenku te aas kßaxbßixsaibß
nißaneß.» Texh ve.

15 Aatz in tan, val tek ech
tzaß: «¿Abßil axh unBßaal?»
Texhin.

Tal u kuBßaal ve ech tzaß: «In
u Jesuus. In vaßl naßan akßußl
viß, nachokßin. 16 Pek lakpen
utz, txakach. Tan kam koj tokeß
vetcheeßin saatz, pek savok-
saßaxhs vaqßonom. Utz saßan axh
txakbßaßn tetz qßu kam qßußl vet-
iillaß tzaß, tuchß tereßn qßu kam
qßußl siil viß. 17 Utz sunkolaxh
xoßl qßul eetz aa tenamil. Utz
sunkolaxh xoßl qßu puera
aanima majte qßußl sunchajvu-
bßenaxh tiß talax vunyolbßal.
18 Ech axh sajajpixsan iatz tu
qßu tatin tu sunvatz. Ech seßel
tu elqßej. Soßok tu u txijtxubßal.
Utz sael tikuenta u txßißlißinaj;
soßok tikuenta u Tioxh. Utz ech
tu koßn vikßujeß ikßußl viß, sa-
motxikßul u kuybßal tetz qßul
ipaav. Utz antu saetzan xoßl qßu
niman vetz qßußl xaansamal el
kßatz paav.» Texhtuß.

19 Echtzixeßt yeß nunqel u
visioon vaßl kßuchax ve tu
Amlika, ijlenal Agripa. 20 Ech aß
bßaxal valvu tu qßußl atil tu
Damasco. Ech tek val tu
Jerusaleen tuchß tikuenta kajay u
Judea utz, tuchß tu puera aanima
majte. Nival te aas samotxikßaxa
ikßußl, ech soßok kßatz u Tioxh.

Bßaßn ibßanon sißaneß, techlal
ikßaxat ipaav.

21 Ech tiß koßn u kam tziß,
itxayin qßu Israeel tu viqßanalil u
totztioxh utz, sißchiyatzßin.
22 Pek Tioxh lochonin, kßuxh
ankoßxh atilin tu u qßii cheel tzaß
tiß talax tu chßooajs nimaj.
Yeßxhkam nival kam aas saelka
tiß qßu yol alel tu qßu alol tetz u
yolbßal Tioxh tuchß qßußl alel tu u
Moisees aas sauchi. 23 Echaß vaßl
tal tiß viTxaaom u Tioxh aas saß-
chitkami. Loqß aß vaßl bßaxa
qßaavitzßpu xoßl qßu kamnaj. Ech
ipaxsa itziiul u chitpichil tu
paav. Ikßuch u txijtxubßal tu
vitenam tuchß tu puera
aanima.— Texh u Pablo.�

24 Uncheeß tuul nichtal qßu
kam u Pablo tiß teesat tibß tu u
xochbßal tziß, qetun u Festo tal te
ech tzaß: —¡Elnajaxh tu bßey
Pablo! Aß nieesanaxh tu bßey qßu
sibßla chaj txumbßal ootzaj.—
Texh te.

25 Utz tzaqßbßel tu u Pablo ech
tzaß: —Yitß elnajkojin tu bßey,
techalla Festo. Tzßajel untxum-
bßal. Inujul qßu yol nivaleß. Yitß
iyol koj elnaj tu bßey. 26 Tootzaj-
lu qßu kam u ijlenal Agripa atziß.
Echtzixeßt ayaßl unkßußl nunyolon
siatz. Utz yeßxhkam nivitzßa aas
yeß koj tootzaj. Tan yitßißas tu koj
maßj tzßitzßoßn niuchka.
27 Techalla ijlenal Agripa,
vootzajle aas nanima viYol u
Tioxh tzßibßamalka tu qßu alol
tetz u yolbßal Tioxh.— Texhtuß.

28 Aatz u Agripa tan, tal tek
tu u Pablo ech tzaß: —Kamal aß
naaleß aas oora koßxh sooksa yol
tunviß aas saokßin tiß inimal
viTxaaom u Tioxh.— Texh te.

29 Tal u Pablo te ech tzaß:
—Ißan koj txumbßal Tioxh aas
kßuxh oora utz, kßuxh bßuuchi,
pek saiß. Utz yitß axh koßnkoxh-
tuß, pek antu kajay qßußl niabßinin
cheel tzaß. Utz sabßens echaß in
tzaß. Loqß yitß saßkojqitzpi echaß
vunqitzpu tu qßu kadeena tzaß.—
Texh te.

30 Aatz tek maßtich taltu qßu
kam u Pablo tzaß, lakpu u ijlenal
utz, bßeni. Bßen tuchß u
governadoor, tuchß u Berenice
utz, tuchß kajay qßul imol qßußl
ela kßujliche. 31 Utz tuul motx
elbßen, nichmotxiyol sivatzaj ech
tzaß: —Yeßk maßj kam vetißanlu u
vinaj tziß aas sikßuloßk tiß sakami.
Utz nikoßxh tu tzeß sakußka.—
Chia.

32 Ech tal tek u Agripa tu u
Festo ech tzaß: —Saveet ichajpu
u vinaj koj atziß aas yeßn koj ijaja
aas aß satxßolon inujul u Cesar.—
Texh te.�����

U tiqßol bßen u Pablo tu Roma

27 1 Uncheeß kuß tibßeyil
aas seßenoß tu Itaalia tu

vaarko. Ech oksal bßen u Pablo
tuchß unjot preexhu tiqßabß maßl
u qßesal sol Julio ibßii. Tetz maßl
u compania Augusta ibßii. 2 Ech
qok tu maßl u vaarko aß kßaskußl
tu Adramiitio. Tan sißchpaal tu

qßu tilanbßal vaarko tikuenta
Aasia. Ech bßenoß. Antich kumol
u Aristarco, u aa Tesaloonica
tikuenta Macedoonia. 3 Tu tek
vaßt qßii tuul, oponoß tu Sidoon.
Utz aatz u Julio, jikich chit tu u
Pablo. Taqß tzii te aas sabßen xeß
qßu tamiigo latziß, ech saßaqßax
tetz. 4 Ech kßasußloß tziß. Aalich
kupaal tinujul u Chipre vaßl
majon u kajiqß. Tan aatz u kajiqß
viß aß, aal tul sukuvatz nichtuleß.
5 Aatz tek maßtich kurantuka iviß
u mar vaßl tikuenta Ciliicia tuchß
Panfiilia, opontekßoß tu u tenam
Mira, tilanbßal vaarko tikuenta
Liicia.

6 Ech ichabßa maßl vaarko u
qßesal sol latziß. Aß kßaskußl tu

Alejandria utz, aalich ibßen tu
Itaalia. Okßoß tuul. 7 Pek loqß
jatvaßl koßn qßii aas tiira qßoon u
vaarko. Tuchß chit tzaßl oponoß
tinujul u txßavaß Gnido. Tan aß
nichchijonoß u kajiqß. Ech tiß
vimajon u kajiqß, okpajoß tinujul
u Creta vatz u Salmoon. 8 Ech
tzißaj aß texh kubßenaß. Tuchß chit
tzaßl oponoß tu maßl u tilanbßal
vaarko Bßaßnla Tilanbßal Vaarko
ibßii, najaßch u tenam Lasea.

9 Uncheeß sibßal tek tiempo
maßt ipaaleß. Utz maßtich ipaal u
nimla qßii tiß ikuyax vaßy. Ech
opon tek u tiempoil kajiqß jabßal.
Utz xoßvebßalich tek u xaaom viß
aß. Ech tal tek u Pablo tu qßu
aanima ech tzaß:� 10 —Ninachpu

ve aas tzaßl u kuxaan viß aß
sißaneß. Utz mam tzßejoßm
sußuchi. Utz taßn koßnkoxh sa-
tzßejxu qßu ijatz tuchß u vaarko
tziß, pek ant oß sasotzßoß majte.—
Texhtuß.

11 Pek aatz u qßesal sol, yeß
koßn nichtoksa tetz viyol u Pablo.
Taßn nichtabßi kam nital u olin
tetz u vaarko tuchß vibßaal.
12 Tan axhibßi yitß bßaßnich koj u
tilanbßal vaarko latziß majte aas
aß sakupaasav u tiempoil kajiqß
jabßal tuul. Ech kajay qßu aanima
motx alon aas aal bßaßn sakßasußl-
oß tziß. Utz kamal tiempo
loßoponoß tu u tilanbßal vaarko
Fenice tikuenta Creta, tala. Ech
aß sakupaasav u tiempoil kajiqß
jabßal tziß. Tan nisajin bßen aal
tokeß.

U tzaßl paalku qßu aanima

tu u vaarko

13 Ech paal maßl u kajiqß aal
ikußeß. Utz tal qßu aanima aas
elyoßp tu vaßl nichmotxtitzßa. Ech
motx teesa u xeßabß tetz u vaarko
utz, ech aalich tek ibßen tzißaj aß,
najaßch u Creta. 14 Pek yeßxh
koßxh jankßal tuul, xeßt maßl mam
kajiqß jabßal. Tiira xoßvebßal
iyakßil. Aß kßaskußl tikuenta aal
ijeßaß tuchß aal telaß. 15 Utz tiqßo
bßen u vaarko. Yeßt veet veßt
toksal tiß vibßey. Ech kutxßajmi
texh qiqßol bßen. 16 Paaloß tiß
bßen maßl u seplich txßavaß nikßa
aß, Clauda ibßii. Imaj bßiil u

kajiqß. Ech peena chit oleßoß tiß
tiqßol jißul u tal jukubß, u elabßal-
ul viß aß. 17 Utz aatz maßtich
tiqßol jeßul u tal jukubß, qitzax tek
u nimla vaarko tu ijvil sijaqß,
lochbßal tetz. Tan nichixoßvaleß
noj en ipaqßoßk tibß tiß qßu xaj
Sirte nichtaleß. Utz eesal u xeßabß
tetz u vaarko. Ech kutxßajmi texh
tiqßotbßenoß u kajiqß.

18 Ech qßejal tuul, ankoßxh
techal chit kuveet tu u mam
kajiqß jabßal. Ech xeßt tek ikßonax-
keßl ijatz tiß itzoybßixsal u vaarko.
19 Tu texh u toxvaß qßii tuul, aß
tek motx kukßonka el qßu kam
nitxakun tu vaarko. � 20 Ech
jatvaßl koßn qßii yeßt qil iatz qßii
nikoßxh txßumißl tiß u mam kajiqß
jabßal. Ech nichtereßnkojqaleß oj
siitzßeßoß.

21 Uncheeß sibßal tek qßii tuul
aas yeß nichkutxßaßneß, txakeß tek
u Pablo tu xoßl utz, tal ech tzaß:
—Vinaj, bßaßn atziß enima koj
vaßl vala. Yeßt koj kßasußloß tu
Creta. Tan taßxh vetßulkukßullu
tzaß u tzaßl tuchß u tzßejoßm tziß.

22 Ech aatz cheel, nival sete
aas atoj nimal ekßußl tan, yeßxh-
abßil maßj sakam tu kuxoßl. Pek
taßxh satzßejxu u vaarko tziß.
23 Tan vetchee maßl viaanjel u
Tioxh sunvatz tu aqßbßal maßit.
Ayaß u Tioxh vaßl in tetz utz, in
taqßonom. 24 Utz vettal ve ech
tzaß: «Yeß koßxh xoßvaxh Pablo.
Tan ministeer soßoponaxh vatz u
Cesar. Utz saiß koßn antu saßatin

iqßii saj qßußl ela atilokßaxh tuchß
tu u vaarko tziß.» Texhtuß.
25 Echtzixeßt atoj nimal ekßußl.
Tan kßujlel unkßußl tiß Tioxh aas
ech sißaneß vaßl vettallu ve tziß.
26 Pek kamal saßchitßenkupaqß-
oßk qibß tiß maßj seplich txßavaß
nikßa aß.— Texh u Pablo.

27 Uncheeß at bßenku tu qßu
iqßon tetz u vaarko aas atichte-
kßoß najaßch txßavaß. Aß chit ißan
nikßa aqßbßal tu tek 14 qßii aas til
koßxh nichtiqßovpaaloß u mar,
vaßl Adriaatico ibßii. 28 Ech taqß
koßp u echabß naabßil aß jaqß aß.
Utz ech tiltaß aas atich tereßn 20
jaa inaabßil u aß. Bßiil koßxh paj
ixaan opon siatz, qßaav paj taqß
koßp u echabßal jaqß aß. Utz vaßt
15 koßn jaa inaabßil. 29 Ech taqß
tek koßp kaavaßl qßu xeßabß tetz u
vaarko tu aß. Tan aß tek motx
ixoßva ipaqßtoßk tibß tiß maßj
sivan. Aß taqßvu koßp tu u tiß iqul.
Utz ech aß texh nichmotxichßia
isajbßeß.

30 Uncheeß aatz qßu iqßon tetz
u vaarko tan, sißchtekmotxjutz-
peßl tala. Motx taqß koßp u tal
jukubß tu aß, u elabßalul viß aß.
Nichkoßxhmotxißanoßk aas ayaßl
kala aß sißchtoksa u xeßabß tetz u
vaarko vaßl siatz tiloneß.

31 Pek aatz u Pablo, tila utz,
tal tu u qßesal sol tuchß tu qßu sol
ech tzaß: —Saßkojetxßol etel vatz
u kamchil oj satelabßeka u
vaarko qßu iqßon tetz u vaarko
tziß.— Texh te.

32 Ech aatz tek qßu sol, itzokß
vikßaail u tal jukubß elabßalul viß
aß. Ech tzßejxuka.

33 Aatz xeßt isajbßu saj, tal u
Pablo tu kajay qßu aanima aas sa-
txßaßni. Tal te ech tzaß: —Maßx 14
qßii cheel nikuchßia kam sayaß-
kßoß. Utz yeß nikutxßaßneß.
Yeßxhkam maßj niqechbßu. 34 Pek
aatz cheel, bßantaj bßaßnil, txßaß-
nojex tiß vetiichajil. Tan nikoßxh
maßj tal kam sabßanonex sejun-
unil tziß.— Texh u Pablo. 35 Ech
taßxh veet tal u kam tziß, itxay
ikaxhlaan txßix utz, taqß taßntioxh
tiß vatz kajay qßu aanima. Utz
ipixha. Ech xeßt itxßaßneß.

36 Uncheeß motx tek tiqßo
nimal ikßußl kajay qßu aanima
utz, motx tek txßaßn majte.
37 Utz maßlenich 276 kuxaaneß
atichßoß tu u vaarko tziß. 38 Ech
aatz motx veet itxßaßneß, ikßonka
qßu triigo tu mar. Ech tek ivoy-
bßixsa bßiit u vaarko.

Vipaxka u vaarko tu sanaabß

tu Malta

39 Uncheeß aatz sajbßu tek
bßaßnil, yeßich tootzaj qßu olin
tetz u vaarko abßiste chaj u
txßavaß tziß. Loqß titzßa aas satiqßo
bßen u vaarko tziß, oj loßoleßi tala.
Tan til maßl u tal txßavaß atil sa-
naabßil aß sitziß. 40 Ech itzokßka
el qßu xeßabß tetz u vaarko utz,
itzßejka tu mar. Isoßpi qßu qitzbßal
tetz u olibß tetz. Utz toksa u bßußj
tetz kajiqß vaßl siatz. Ech aalich
tek ibßen u vaarko tziß aß. 41 Loqß
aß oponku tu untanul mam
sanaabß xoßl aß. Yakich majaxojka
vivatz tuul. Yeßkan yik nich-
ißaneß. Utz xeßt tek ijajpu u tiß
iqul tu vipaqßtoßk tibß u mar tiß.

42 Ech aatz qßu sol tan, sißch-
tekmotxiyatzß qßu preexhu
kajayil tala. Ech yeßk sajutzpeßl
maßj, achißm telaß. 43 Pek aatz u
qßesal sol tan, imaj iatz qßul
isol. Aß isaß yeßk sayatzßax u
Pablo. Utz tala aas abßil qßußl
sitxßol achißm, aß bßaxal sikßon
koßp tibß tu aß. Ech saelußl vatz
txßavaß. 44 Utz aatz tereßn, viß
aqßen saelkußl. Utz atia aß
saelkußl viß qßu kam tetz u
vaarko tala. Utz ech chit ißana.
Ech kajay motx el tu u tzaßl tziß.
Motx elußl vatz txßavaß.�����

28 1 Uncheeß aatz maßtich
tek qel tu u tzaßl tziß,

qabßi tekußen aas Malta peßk u
txßavaß tziß. 2 Utz aatz qßu
aanima qßußl jejlich latziß, tiira
bßaßn chit kukßulax ißana. Aal
motx toksa kuxamal tan,
nichikuß jabßal utz, tiß u cheßv
majte. 3 Ech imol unjolol tzaji
vißaj tzeß u Pablo; taqß okoßp tu
u xamal. Utz tßaspeßl maßl u
venenola txßißla txokop tu
vitzßaßl u xamal. Ech chßuneß ok
tiß iqßabß u Pablo. 4 Ech taßxh til
qßu aanima qßußl jejlich tu u
txßavaß tziß aas chßunlich ok u
txßißla txokop siqßabß u Pablo,
nichtekmotxtal tibßilaj ech tzaß:
—Nojchit yatzßol aanima u vinaj
atziß. Tan kßuxh vetitxßollu tel tu
u mar tziß, saßkojitxßol tel vatz u
choobßal tetz qßul ipaav.—
Texhtuß.

5 Pek aatz u Pablo tan, ilitßu
koßn el u txßißla txokop siqßabß viß
xamal utz, yeßxhkam maßj ißana.

6 Aatz qßu aanima tan, nich-
motxichßia isipkßeß oj yeßk koßxh
talcheß sakam majte tala. Loqß
sibßal koßxh maßtich ichßian tuul.
Utz motx tila aas yeßxhkam maßj
ißan u Pablo. Ech motx tek
ichßexu itxumbßal. Utz nichtek-
taleß aas tioxh u Pablo.

7 Uncheeß aatz maßl u vinaj
atich itxßavaß latziß, Puublio ibßii.
Utz qßesalaich tu u txßavaß nikßa
aß tziß. Tiira jikich. Ikßuloß oxvaßl
qßii. Taqß qatibßal. 8 Utz atich kuß
vitat u Puublio vatz txßach.
Yaßvich tu xamal tuchß tu txßißla
uul. Ech okoßp u Pablo tzixeß.
Iqßila sikßle Tioxh tiß utz, taqß jeß
iqßabß tibßa. Ech ißan bßaßn.

9 Ech tiqßo tek opon iyaßv qßu
aanima qßußl atich tu u txßavaß
tziß tan, til vaßl ißana. Utz
nichißan bßaßn qßu yaßv. 10 Ech
techal qilbßel motx ißana. Utz taqß
kßasußl qetz tetz kubßey aas kßa-
sußloß tziß.

U topon u Pablo tu Roma

11 Uncheeß aatz maßtich ipaal
oxvaßl ichß, bßenpajoß viß mar.
Bßenoß tu maßl u vaarko aß
kßaskußl tu Alejandria vaßl
ipaasav u tiempoil kajiqß jabßal
tu u txßavaß nikßa aß tziß. Utz
kßoxich ok vivatzibßal qßu bßanich
tioxh tiß qßußl Xußm chu teßleß.�

12 Uncheeß opontekßoß tu
Siracusa, u tilanbßal vaarko. Utz
oxvaßl qßii kubßan tziß. 13 Kßas-
pajuloß tziß. Tzißaj aß qul tu
Reegio. Utz tu tek vaßt qßii tuul,
xeßt paj ipaal u mam kajiqß vaßl
aal tul aal ikußeß. Utz tu tepaj
ikaßbß qßii tuul, oponoß tu Puteoli.
14 Ech qil qibß tuchß unjolol qßu
niman tetz u Jesuus latziß. Utz
ibßan yaßl qe aas sakaa jujvaßl qßii
oß tzixeß. Kaachitßoß. Ech xamtel
tekußen okbßenoß tiß bßey maßt
Roma. 15 Utz ul ikßuloß qßu
niman tetz u Jesuus tan, tabßi aas
qoponeß. Aß motx ul ikßulvoß tu
vaßl Kßayibßal Kßatz U Mam Bßey
ibßii, tu u qßeßtx bßey vaßl Oxvaßl
Kßaßy ibßii. Ech taßxh ilax qßu
niman tetz u Jesuus tu u Pablo,
taqß taßntioxh tu u Tioxh. Utz
txuqßtxuni. 16 Ech aatz oponoß tu
Roma, oksal qßu preexhu tiqßabß
u qßesal sol ilol tetz. Ech koj u
Pablo tan, aqßax tzii saßatin tu
maßl atibßal paarte. Utz maßl koßn
sol xeen tetz oksali.

Viyolon u Pablo tuchß qßu qßesal

Israeel tu Roma

17 Uncheeß aatz maßtich ipaal
oxvaßl qßii, molax qßul iqßesal
qßu Israeel tu u Pablo qßußl jejlel
tu Roma. Utz aatz molich tek
tibß, tal te ech tzaß: —Vinaj
vitzßin vatzik, tu Jerusaleen
txaypikßin utz, latziß vetoksal-
kßasußlin tiqßabß qßu aa Roma
tziß. Pek yeßxhkam maßj onkonil
vetunbßan tu u kutenam.
Yeßxhkam nunqel vikostuumbre
qßu kukßuy kumam.

18 Sißchichajpußin aas maßtich
ichßotil untziß tala. Tan yeßk
paav ichabßa sunkßatza aas si-
kßuloßk viß sakamin. 19 Pek yeßt
motx taqß tzii unjolol qßu qßesal
uqßaybßal tu Jerusaleen. Ech tek
viltaß aas aal bßaßn aß satxßolon
unnujul u Cesar tiß velaß. Loqß
yitß aß koj unsaß sunxoch
vuntenam. 20 Ech kam koj tiß
kßuxh vetunsavsaßex, pek aß
unsaß savilex utz, sunqßilaßex.
Ech saval sete aas tiß koßn
ikßujeß kukßußl tiß vaßl nikuchßia
oß Israeel kßuxh qitzelin tu qßu
kadeena tzaß.— Texh te.

21 Ech motx tek tal ech tzaß:
—Yeßxhkam nikukßul maßj uß tu
Judea sayolon qe saiß. Nikoßxh
nikojtul maßj qßu qitzßin qatzik
aas sußlixochßaxh. Yeßxhabßil kam
tal saiß. 22 Pek niqachva aas
saqabßi kam niitzßa tiß u uqßaybßal
nanima tziß. Tan niqabßi ipax
itziiul aas til chaj koßxh nieesalik
iqßii.— Texh te.

23 Ech motx iqßattu maßl qßii
qßu Israeel aas samotxoponi. Utz
anchituß. Sibßal ixaan motx opon
tzixeß tu vaßl kßamichku tatibßal.
Utz nißxhichibßan talax vi-
Qßesalail u Tioxh te. Aß chit
nichtoksa u Jesuus tiviß, kam
chit echaß nital vimantaar u
Moisees tuchß vaßl nital qßu alol
tetz u yolbßal Tioxh. Qßalaßm
xeßti utz, kußqßii yaßi. 24 Ech
atich unjolol niman qßul iyol
tziß utz, at yeßt niman. 25 Ech
yeßt ikßul veßt tibß itxumbßal qßu
aanima tziß. Xeßt tek ikßasußl.
Utz tal u Pablo te ech tzaß:

—Nojchit vaßl tal u Tioxhla
Espiiritu titziß u Isaias u alol
tetz u yolbßal Tioxh, aas tal tu
qßu kukßuy kumam ech tzaß:

26 «Kuxh xeß u tenam tziß utz, al
te ech tzaß:

Saßabßinex tuchß exichin,
loqß saßkojpaal etxumbßal tu vaßl

setabßi.
Utz sasajinex,
loqß saßkojekan tilaxeß kam vaßl

sesaji.
27 Tan tiibßinaj u taanima qßu

tenam tziß.
Yeß nimotxisaßa tabßileß kam

tokebßal qßu yol.
Yeß nimotxisaßa tilax qßu kam

qßußl ijikomal.
Ech tokeß yeßk samotxilon qßu

bßaqß iatz.
Yeßk samotxabßin tuchß qßul

ixichin.

Utz ech yeßk satootzaji u
tokebßal qßu kam tuchß
taanima.

Ech yeßk saqßaavoßk sunkßatza.
Utz yeßk sunbßan bßaßn te.

Chajaxh te.» Chia. �

28 Ech ootzajitaj bßaßnil tan,
aatz u chitpichil tu paav nitaqß u
Tioxh tziß, vettaqßlu tu qßu puera
aanima. Utz aal aß samotx-
kßulun.— Texh u Pablo. 29 [Ech
aatz veet taltu qßu kam tziß,
vaßlich tek ikalabßtziiut tibß qßu
Israeel aas kßasußl.]

30 Uncheeß kaßl yaßbß ißan u
Pablo tu vaßl kßamichku u tatibßal
tziß. Utz ayaßl ikßußl nichikßul
topon qßu aanima nichtopon
tzixeß. 31 Nichtal viQßesalail u
Tioxh te. Utz nichichus qßu kam te
tiß u kuBßaal Jesucristo. Yeßxhkam
nichixoßveß. Yeßxhkam nichmajon.

U Uß ITZßIBßA BßEN U PABLO

XEß QßU NIMAN TETZ U JESUUS

TU ROMA

Yol tiß u uß tzaß

Aatz u uß tzaß, aß tzßibßan bßen u Pablo xeß qßu niman tetz u Jesuus qßußl

atich tu Roma. Aß itzßibßav kßasußl tu Corinto. Kßuxh aß atik u uß tixeßtebßal

kajay qßu uß qßußl itzßibßa u Pablo tzaß, yitß tiß koj aas aß u bßaxa uß itzßibßa.

Tan aal aß u jujvaß uß itzßibßa. Kamal aßich itzßibßat tixoßl qßu yaßbß 55 — 56

m.t.J. Kamal maßl kußen 20 yaßbß ikam u Jesuus. Yeßich tootzaj Roma u

Pablo aas itzßibßat u uß tzaß. Pek nichtachva sißchpaal tziß aas sabßen tu

España.

Tu yolbßal griego itzßibßava. Utz kamal aß taqßvu bßen tiß u diaakonisa

Febe. Nital vibßii tu u 16.1.

Sibßal qßu Israeel jejlich tu Roma tan, txaypinajich tziß utz, yaßlumal tok

tu aqßon. Antu tixoßl unjolol qßußl niman u Jesuus.

Chukchaj chusbßal ibßoßqßol niyolon u Pablo tiß tu u uß tzaß. 1.16—11.36

Aatz bßaxa, aß niyolonku tiß u kuchitpu tu paav. Nitaleß aas taßxh u Jesuus ni-

kuyuneß utz, niteesan vatz u choobßal paav, yitß u oßtla mantaar koj. Utz

tiqßaqßal ikßujeß ikßußl qßu aanima tiß u Jesucristo nibßens bßaßn vatz Tioxh.

Itzßibßa u uß u Pablo tzaß tan, sibßal qßu Israeel qßußl oknajich tiß inimal u

Jesuus tu Roma, aß motx isaß aas ankoßxh sanimal u oßtla mantaar tu qßu

puera aanima qßußl nitok tiß u Jesuus. Yeß nichmotxtok tiviß qßu Israeel aas

taßxh sißan qßu puera aanima vinimal u Jesuus.

8.9-11 Aatz paj vaßt u kam nital u Pablo tu u bßaxa tanul tzaß utz, ayaß

vaßl ministeer siyaßsa ibßanax u paav qßu aanima aas maßt tok tiß inimal u

Jesuus. Nital majte aas tiira nijalp itxumbßal qßu aanima qßußl niniman u

Jesuus. Tiira bßaßn tekußen tan, nimotxtel tikuenta u paav. Loqß kamal aß

maas nital qßu puera aanima qßußl atich tu Roma. Tan tiira atich talchu qßu

puera aanima tziß aas bßanol tetz qßu tzußkin kam vatz Tioxh utz, vatz qßu

Israeel.

Nipajtaleß aas aß itxaßk u oßtla mantaar nital tu u aanima aas aa paav.

Aatz maßt tel tu qßul ipaav, aß tek nißiqßon tetz u Tioxhla Espiiritu. Nitaleß

aas kajay aanima aa paav.

Aatz tu u 9.1—11.36, tal u Pablo aas yeßkan sachitpul qßu aanima tipaav

tiß inimal u oßtla mantaar. Utz kamal tiß u yol tziß, yeßkan texh itxaßk qßu

Israeel ninach majte. Ayaß qßußl atich xoßl qßu niman tetz u Jesuus qßußl tu

Roma. Echtzixeßt tal u Pablo te aas itenam Tioxh qßu Israeel. Sibß tatin vatz

u Tioxh niyolonka.

Aatz tek tu u kaßbß tanul, ayaß u 12.1—15.13 utz, aß niyolonku tiß aas

kam vitxumbßal u aanima sißaneß vaßl nimamal tek u Jesuus taqßo. Ayaß vi-

txumbßal sißan xoßl qßu aanima aa paav; xoßl qßußl yeßk maas iyakßil kßatz u

Jesuus. Nital te aas yeßk sayolax u aanima tiß kam nißaneß. Yeßk sikßaxbßixsa

imol; echen siloch imol. Utz yitß taßn koßn koj satitzßa jeß tibß u aanima.

Aatz tu u toxvaß tanul, kaana chajlichil nital tuul. 15.14—16.27

U Uß ITZßIBßA BßEN U PABLO

XEß QßU NIMAN TETZ U JESUUS

TU ROMA��

Ichajlichil qßu niman tetz u Jesuus

tu Roma

1 1 In Pablo, taqßonom u
Jesucristo. Utz in ichaj sikßle-

malin taqßo; tiß ipaxsal itziiul u
bßaßnla chusbßal tetz u Tioxh.
2 Tan alel nal u bßaßnla chusbßal tu
u Tioxh titziß qßu alol tetz viyolbßal
aas saßchitßatin u chitpichil tu
paav. Utz motx itzßibßaka qßu
tioxhla chaj iYol u Tioxh tziß. 3 Aß
yolonku tiß viKßaol u Tioxh, u
kuBßaal Jesucristo vaßl vetßulitzß-
poj xoßl qßul itußxh ixalam u Daviid
tiß ibßens aanima. 4 Tiira elußl
vatzsaj aas iKßaol Tioxh. Tan kßuxh
kami, vetkoßnqßaavitzßpu xoßl qßu
kamnaj tu u mam iyakßil u Tioxh
tiqßaqßal u Tioxhla Espiiritu vaßl
yeßk paav kßatza.

5 Ech tiqßaqßal koßn viKßaol u
Tioxh, vetkukßul u mam ibßaßnil
utz, vetkukßul u qaqßon kßatza.
Vettoksaßoß sichaj tiß en talax
vinujul tu qßu aanima tu kajay
tenam. Ech sinima utz, satootzaji
kanißch ikßujeß ikßußl tiß u Jesuus.
Ayaßl ikßußl samotxitzßej taanima
tiß vibßii.

6 Utz ant ex xoßl qßußl sikßlemal
ok tiß u Jesuus tziß, jankßal ex atil-
tekßex kßatza. 7 Ech nuntzßibßa
bßen u uß tzexeß tzaß atilex tu

Roma. Tan tii u Tioxh setiß. Utz aß
isaß aas saxaaneßlex kßatz u paav.
Atin koj u bßaßnil sekßatza vaßl
nitaqß u Tioxh, u kuTat tuchß u
kuBßaal Jesucristo. Utz atin koj
paas tetaanima majte.

U titzßat bßenchil u Pablo tu Roma

8 Tibßaxa, nival sete aas nißxh-
unkßama u Tioxh setiß tibßii u
Jesucristo. Tan til chaj koßxh
nipaxku etziiul aas ex niman tetz
u Jesuus. 9 Ech chaj paj unqßilat
unsikßlet Tioxh, nißxhvoksaßex
siatz. Utz aß ootzajin tetz aas
nojchit niyolonkßin. Utz u Tioxh
ootzajin tetz aas tuchß vaanima
nivaqßonin tiß ipaxsal itziiul u
bßaßnla chusbßal tetz u Jesucristo,
ayaß viKßaol. 10 Ech nunjaj tu u
Tioxh tziß, aas sataqß tzii ve soß-
oponin tzexeß, oj nojchit aß vi-
txumbßal seßnunqßilaßex. 11 Tan
nivachva saßxhvilex, ech sunchus
vaßtoj doon sete tetz u Tioxh. Ech
saßxhyakßinex kßatza tu vikßujeß
ekßußl tiß. 12 Utz sataqß tibß nimal
kukßußl majte, tu u qatin kßatz u
Jesuus vaßl ela nikunima, ela
kßujlel kukßußl tiß, ex tuchß in.

13 Ech aß unsaß setootzaji
hermanos, aas jatpax koßxh unkßaj
tiß soßoponin tzexeß. Pek yeßsaj
iveeteß tan, kam koßxh nitok tuul.

Aß unsaß sunlochßex tu veqßanbßu
kßatz u Tioxh, ech sailax viqßaqßal
sekßatza. Echaß qßußl bßanel vaqßo
xoßl tereßn qßu puera aanima.
14 Tan atil maßl untxßoj xeß qßu
griego nunnacheß. Utz atil untxßoj
xeß qßußl kßuxh yitß griego koj, xeß
qßu aa txumbßal, tuchß xeß qßußl
kßuxh yitß aa txumbßal koj tan,
yeßsajen unpaxsat u bßaßnla
chusbßal tixoßl. 15 Ech tokeß
cheelt unsaß seßnunpaxsa itziiul u
bßaßnla chusbßal tzexeß majte, ex
jejlelex tu Roma.

Itxumbßal Tioxh u bßaßnla chusbßal

tetz chitpichil tu paav

16 Jatu koj sachßixvin tiß
ipaxsal itziiul u bßaßnla chusbßal.
Tan vootzajle aas mam itxumbßal
Tioxh. Ech tiß koßn vinimaleß sa-
chitpßoß tu qßu kupaav; oß Israeel
utz, echat qßu puera aanima
majte. 17 Tan nikßuch u bßaßnla
chusbßal qe aas kanißch taqßtu-
bßenoß bßaßn u Tioxh. Utz sataqß-
bßenoß bßaßn oj sakßujeß kukßußl tiß
bßenamen. Echaß vaßl tzßibßamal-
ka tu u Yolbßal Tioxh aas:

—Aatz u jikomla aanima vatz
Tioxh,

saßatin itiichajil tu bßenqßii
bßensaj

oj taßxh sakßujeßk ikßußl tiß u
Tioxh.— Chia.�

U teesat tibß qßu aanima tu bßey

18 Tan sataqß kußl choobßal
paav u Tioxh tu Amlika tiß qßu

aanima qßußl paav nißaneß, qßußl
yeß nißan vijikomal utz, qßußl ni-
koßnimaj u bßaßnil tiß ibßanax u
onkonil. 19 Tan yeß koj tootzaj
vitxumbßal u Tioxh. U Tioxh at
chit aqßon tzii te aas satootzaji.
20 Ayaßxchen xeß qßii xeß saj xeßt
ikßuchtu vitxumbßal u Tioxh vatz
qßu aanima. Aß nikßuchvu vitxum-
bßal tiß qßu kam kajayil qßußl
cheesamal taqßo. Nimnaßl tu qßu
taqßonibßal aas bßenamen u mam
iyakßil, yeßk iyaßebßal. Utz nojchit
Tioxh tatin viß qßu kam. Ech tiira
yeßk tokebßal viyol qßu aa paav oj
sataleß aas yeß tootzaj Tioxh.
21 Loqß kßuxh tootzaj qßu aanima
aas atil Tioxh, yeßxhkam nitoksa
iqßii u Tioxh. Yeßk tatin u Tioxh
siatz. Yeßxh bßoj nikßama tiß qßu
kam. Pek nikoßnmotxtoksa jeß
iqßii tiß qßul itxumbßal. Taßn texh
motx okoj tetz. Ech nimotxikaa
tu uken vatz u Tioxh. 22 Mamaj
tzakßkin tekußen aas nimotxtaleß.
Loqß jolol txoxkin. 23 Tan vet-
motxichßexu vitechalil u itzßlich
Tioxh vaßl atil bßenamen, tiß
unjot bßanich tioxh; ibßanoßm
koßn aa paavla aanima aas sa-
koßnsotzi. Aß tek nitoksa iqßii
vatzibßal aanima, vatzibßal
kßoßlich txokop, vatzibßal tzßichin
nipaal tu amlika utz, ivatzibßal
qßu txokop qßußl juxuibß ibßenaß.

24 Echixeßat vettaqßluka qßu
aanima u Tioxh tziß, sißaneß kam
onkonil nitachva ibßanaxeß, kßuxh
kam chßixvebßalla chaj kam sißan
tibßilaj tuchß qßul ichißl. 25 Tan

yeß ninima vinujul, ayaß u Tioxh
vaßl cheesan qßu kam kajayil, u
Tioxh vaßl techal tatin bßenamen.
Aßi. Pek aal aß vetmotxinima u
subßul. Utz aß tek nitioxhi qßu
kam qßußl taqßonibßal koßn u
Tioxh; aß tek nitoksa iqßii.�

26 Echixeßat vetßelabßelka tu u
Tioxh. Utz aß tek nißan qßu
chßixvebßalla kam nichee sikßußl.
Aatz qßu ixoj majte, aal aß tek
niqßila ok tetz ixojil. Utz yitß
tetzan koj aas ech sißan tziß.
27 Echat koßxh qßu vinaj majte.
Yeßkan niqßila ixoj; aß tek ni-
motxiqßila ok tetz vinajil.
Paarten tek itxumbßal utz,
chßixvebßal qßu kam nißan tuchß
tetz vinajil. Ech ikßulel nikuß u
choobßal paav tiß tu qßul ibßan-
oneß. Tan niteesa tibß tu bßey.

28 Tan paat kam koj itxaßk
Tioxh te. Vetßaqßaxka tu u Tioxh
tu qßul iyeßxtxojla txumbßal. Ech
aß tek nißan qßu kam qßußl yitß
bßaßn koj. 29 Tiira aß chit atil
okoßp tu taanima vibßanax qßu
kam qßußl yitß jikom koj. Ayaß u
eesaibß tu bßey tuchß aanima, qßu
onkonil, keßch koj inooebßal tiß
kam, jolol tzatzal bßanol paav,
chißnaßnkßußl, yatzßol, oksan xoßl,
subßul, chßixvebßalla aanima.
30 Jolol chokol yaaibß, cheesan
yol tiß imol, eesan iqßii Tioxh,
jolol yeßk ichßixvebßal, tßeßs, jolol
oksan jeß iqßii, cheesan ipaav
aanima utz, qelol itxutx ibßaal.
31 Nikojmotxtok yol tiviß. Utz
jatu koj nimotxitzojpi qßul iyol,

yitß kßujlebßal koj kßußl. Nikojtel
bßoj taanima tiß imol. Yeß tootzaj
kuyußm. Jatu koj sitxum iatz
imol. 32 Aatz qßu aanima tziß,
jolol tootzaj kam u choobßal paav
sataqß kuß u Tioxh tiß. Ayaß u
kamchil. Pek kßuxh tootzaj, taßxh
bßanel nißan qßu kam yeßxtxoj.
Utz aal kaana ichißbß tiß abßil ech
nißan siatz.���

Vitxßolax inujul qßu aa paav

tu u Tioxh

2 1 Pek abßi majte, abßil axh
natxßol inujul aanima tiß

kam nißaneß. Yeßk kuybßal eetz,
abßil chetz koßxh axh. Tan oj vaßl
ayoltu paal aas niyolpu junun
aanima, tu paav naaqßvu bßen
iibß. Tan echat koßn abßanoneß
vaßt u aanima tziß. 2 Utz qootzaj-
le aas tinujul chit itxßolax inujul
ipaav qßu aanima sißan u Tioxh,
qßußl ech nißan tziß. 3 Ech tu paav
naaqßvu bßen iibß abßiste axh
natxßol inujul aanima. ¡Yeß koßxh
iitzßa aas satxßol eel vatz u
choobßal paav vaßl sataqß kuß u
Tioxh! Tan echat koßn naßaneß.
4 Utz aß neesa iqßii u Tioxh aas
naßan ech tziß. Tan yeß ootzaj aas
nojchit tiira txumul vatz u Tioxh.
Yeß ootzaj aas atil ipaciensia. Yeß
ootzaj aas bßaßnla Tioxh utz,
kuyul paav. Utz aß nichßia u
Tioxh tuchß vibßaßnil aas sakßaxa
akßußl tiß qßul apaav.

5 Pek aatz axh tan, taßxh
txumel aaqßo. Yeßxhkam nakßaxa
qßul apaav tuchß avaanima. Ech

choobßal paav namol jeß saiß. Aß
sakuß vikßaßnal u Tioxh saiß. Tan
tijikomal sitxßol inujul qßu
aanima u Tioxh. 6 Aß sachoon
junun qßu aanima tiß qßul ibßan-
oneß. 7 Sataqß u tiichajil tu
bßenqßii bßensaj tu qßußl nichok
qßu techalla kam kßatz u Tioxh,
qßußl bßaßn talcheß utz, aß nititzßa
u atinchil xeß Tioxh bßenamen.
Ayaß qßußl aß tii nißan u bßaßnil.
8 Pek sataqß kuß vikßaßnal tiß qßu
aanima qßußl yeß niniman vinujul,
qßußl niqeloneß. Utz aß ninima qßu
kam qßußl yitß ijikomal koj. 9 Tu
mam kßaxkßo, tu mam kßaybßichil
satoksav qßu aanima qßußl maalo
nißaneß. Aß bßaxa sißan te qßu
Israeel, ayaß vitenam; ech tek qßu
griego, ayaß qßu puera aanima.

10 Pek aatz qßußl bßaßn nißaneß,
satoksa iqßii. Techal tatin sißaneß.
Utz sataqß paas tu taanima, aß
bßaxa qßu Israeel, ayaß vitenam;
ech tek tu qßu griego, ayaß qßu
puera aanima. 11 Tan yeßk tel
aanima vatz u Tioxh.

12 Samotxichoo vipaav kajay
qßu aa paav kßuxh yeß tootzaj
kam nital u oßtla mantaar. Sa-
txßolax inujul tu u Tioxh, loqß yitß
u oßtla mantaar koj satxakunsal
tiß. Pek abßiste u aanima vaßl
tootzaj kam nital u oßtla
mantaar, aß satxakunsal u oßtla
mantaar tiß itxßolax inujul qßul
ipaav. 13 Tan yitß aß koj bßaßn
vatz u Tioxh u aanima vaßl abßin
koßxh tetz u oßtla mantaar. Pek aß
sabßen bßaßn siatz vaßl niniman.
14 Tan kßuxh paat yeß abßimal tu
qßu puera aanima abßiste u bßaßn,

u yeß bßaßn nital u oßtla mantaar,
jolol tootzajle abßiste u bßaßn, u
yeß bßaßn. Tan ninach jeß. Ech aß u
mantaar siatz. 15 Nimnaßl tu qßul
ibßanoneß aas aß ninima u oßtla
mantaar, ayaßl kala tzßibßamal
okoßp tu taanima. Tan tinachbßal
atilka aas bßaßn tzik oj yitß bßaßn
koj vaßl nißaneß. U taanima
niyaaon tiß oj yeßxtxoj vaßl
nißaneß. Utz aß nialon te oj bßaßn
vaßl nißaneß. Tipensaar nicheeka.
16 Ech satxßolax inujul qßu
aanima tu u Tioxh tiß u
Jesucristo tu maßl u qßii. Satxßol-
ax inujul qßul ipaav qßußl kßuxh tu
mujel nißaneß. Ech sißan u Tioxh
vaßl nital u bßaßnla chusbßal
nunpaxsa itziiul tzaß.

Yitß aß koj ibßoßqßol u oßtla mantaar

17 Aatz ex, ex Israeel, ex
vitenam u Tioxh aas netaleß. Aß
etiil u oßtla mantaar netaleß. Utz
nißxhetoksa eqßii tiß aas etootzaj
u Tioxh. 18 Tekß etootzaj vi-
txumbßal u Tioxh aas netaleß.
Tan aß chusul etetz u oßtla
mantaar tiß tootzajileß abßiste
qßu kam bßaßn. 19 Ex iqßon ibßey
qßu aanima netaleß qßußl tzßejxi-
naj vatz Tioxh, echaß tzot
tatineß. Utz ex txijtxun ibßey qßu
aanima qßußl atil tu uken netal
majte. 20 Ex chusul tetz qßußl
yeßk itxumbßal. Utz ex chusul
tetz talaj nitxaß. Ayeßn vixeßal
qßu txumbßal tzexeß tuchß vinujul
tan, etootzaj u oßtla mantaar
aas netaleß. 21 Utz aßtzii oj ex
chusul. Pek ¿kantuß uncheeß, yeß
nechus jeß etibß tiß qßu kam

bßaßn? Tan nepaxsa itziiul aas
yitß bßaßn koj sußuch elaqß utz,
netelqßeß. 22 Netaleß aas yitß
bßaßn koj saeesalibß tu bßey tuchß
aanima yitß ikßulel koj. Utz aal
ex nibßanon. Netaleß aas tzußkin
qßu bßanich tioxh sevatz. Utz
atil kam aas aß netaqß bßens
etioxh. � 23 Netoksa iqßii u oßtla
mantaar, pek neqeleß aas
neteesa iqßii u Tioxh tu vebßan-
oneß tan, yeß nenima u oßtla
mantaar. 24 Ech nitzojpu setiß u
yol vaßl tzßibßamalka ech tzaß:

—Epaav koßn ex Israeel aas
nitel iqßii u Tioxh xoßl qßu
puera aanima.— Chia.�

25 Utz nojchit nival sete aas
tiira bßaßn vaßl nebßaneß nenima u
oßtla mantaar, netzokßeßl bßiil
echißl. Pek taßxhtzii aas senima
kajay u oßtla mantaar. Pek oj ex
qelol tetz u oßtla mantaar, kßuxh
tzokßel el bßiil echißl, ela koßxh
tuchß yeß tzokßel el atziß.�

26 Echat koßxh qßu puera
aanima. Oj niman tetz u oßtla
mantaar, kßuxh yeß tzokßel el bßiil
ichißl, ela koßxh tuchß tzokßel el
bßiil ichißl atziß. 27 Utz kßuxh yeß
tzokßel el bßiil ichißl u aanima
tziß, aal aß satxßolon enujul. Tan
niman tetz u oßtla mantaar
sevatz kajayil. Pek ex aa paav

kßuxh tzokßel el bßiil echißl. Tan
kßuxh etootzaj nal u oßtla
mantaar, neqeleß. 28 Tan yitß aß
koj chit suula itenam Tioxh u
aanima vaßl tzokßel el bßiil ichißl.
Utz yitß aß koj u nojla techlal
inimal Tioxh vitzokßax el bßiil
chißl.

29 Pek aß nojla itenam Tioxh
u aanima vaßl ninima u Tioxh
tuchß taanima. Tu taanima atik
u echlal aas itenam Tioxh,
ivatzil itzokßteßl bßiil ichißl. Ti-
txumbßal nikßuchva aas ninima
qßu mantaar. Yitß tu koj vichißl
nikßuchva aas ninima vaßl
tzßibßamal tu u oßtla mantaar.
Ayaß vaßl yitß aanima koj saßalon
aas bßaßn, pek u Tioxh saßalon
aas bßaßn. �

���

3 1 Uncheeß ¿kam techit
bßanel tu qßu Israeel,

vitenam u Tioxh? Utz ¿kam
techit bßanel tu u aanima majte
vaßl tzokßeßl el bßiil ichißl? 2 Sibß
koßxh bßanel taqßo, tiß jatvatzul
koßn kam. Tibßaxa, aß taqßvußl vi-
yolbßal u Tioxh xeß vitenam
oßtene tziß. 3 Utz kßuxh yeß
ninima u yolbßal Tioxh unjoloj
xoßl vitenam, saßtekojyaß itzojpit
qßul iyol u Tioxh tiß qßul iqelbßal-
il. 4 Tan aatz u Tioxh, tiira
vinujul nitaleß kßuxh kajay
aanima jolol txubßaßlom. Echaß u
yol tzßibßamal tzaß:

—Tiira axh vinujul vatz qßu
aanima tu qßußl naaleß.

Utz kßuxh nikojitxßolax anujul,
bßaßn saelkßaxh;
axh sabßanon kanaal.— Chia. �

5 Ech tiira nimnaßl aas inujul
nißan u Tioxh kßuxh nitaqßußl
choobßal paav qiß. Tan yitß
ijikomal koj nikubßaneß. Utz yitß
yeßxtxoj koj u Tioxh. Sakoßn-
koxhtaqßan taqßtußl choobßal paav
qiß. Loqß untxumbßal koßn vaßl
nivaleß tzaß in aanima. 6 Tan oj
yitß aß vijikomal u Tioxh, kanißch
koj itxßolt inujul qßu aa paav qßußl
yitß ijikomal koj nißaneß. 7 Utz
kamal at saßalon: —Tu vun-
txubßaßleß nitok iqßii u Tioxh. Ech

¿kam tek tokeß sakoßxhtaqßbßen-
ins aa paav tiß?— Chaj. 8 Tan atil
unjolol aanima niteesa unqßii.
Nitaleß aas aß nunchus maßl u
txumbßal vaßl nitaleß:
—Yeßxhkantuß sakubßan u paav
tan, sußul vibßaßnil u Tioxh qiß
taqßo.— Chißin aas nitaleß. Pek
abßitaj. Tan aatz qßu aanima
nißalon viß ech tziß, ikßulel sakuß u
choobßal paav tiß.

Kajay aanima aa paav vatz Tioxh

9 Aatz oß, oß itenam u Tioxh,

¿tiira oß tzik bßaßn vatz Tioxh
vatz tereßn qßu aanima kajayil?

¡Yeßka! Tan vetqillaß aas ela
koßxh oß aa paav sukukajayil;
kßuxh oß itenam u Tioxh, kßuxh
yitß aß koj. 10 Tan nital u

Yolbßal Tioxh tzßibßamalka ech
tzaß:

—Yeßk maßj aanima ijikomal
nißaneß.

Yeßxhabßil maßj.
11 Yeßxhabßil koßxh maßj nipaal

itxumbßal tu viyolbßal u
Tioxh.

Yeßxhabßil nichokon.
12 Kajay qßu aanima yeßxtxoj

qßul ibßey txayel;
maßl motx itzßejxixsat tibß.
Yeßk maßj aanima bßaßn nißan

vatz Tioxh,
yeßxhabßil maßj.
13 Tan paat tzußkin qßu kam

nijeßul titziß.
Ech qßul itut maßj julil kamchil
aas vitzußl ijeßul u kamnaj tuul.

Aß chit nißan txubßaßl tuchß qßu
taqß.

Utz yansaßm nißan tuchß.
Echaß ichii txßißla txokop atil tu

qßu xaj itziß.
14 Taßxh atil titziß u tzßejo yol

tiß aanima utz,
u kßaybßixsaßm.
15 Oora koßxh niyatzßoneß,
tii koj siatz.
16 Yuchßußm utz,
sotzsaßm atil tu qßul ipaalebßal.
17 Yeß motx tootzaj kanißch

ichoktu u paas.
18 Jatu koj satoksa tetz u xoßva

Tioxh.— Chia.�

19 Pek qootzajle aas kajay qßu
mantaar atil tu u oßtla mantaar,

tetz qßu aanima qßußl nitoksa tibß
sijaqß. Ech kajay aanima
yeßxhkam maßj sataleß. Pek aal
sinach jeß tibß aas aa paav. Tan
kajay aanima satxßolp inujul tu u
Tioxh. 20 Tan saßkojbßens bßaßn
qßu aanima vatz u Tioxh tiß koßxh
inimal u oßtla mantaar. Pek aß
itxaßk u oßtla mantaar sikßuch qe
aas abßiste qßu kam paav.

Vikßujeß kßußl tiß u Tioxh

sachitpun qßu aa paav

21 Pek aatz cheel, vetikßuchlu
vijikomil u Tioxh. Xamtel tiß u
oßtla mantaar vetikßucha.
Techlal aas nojchit inujul. Utz
alelnalchitka qe tu u oßtla
mantaar tuchß qßu alol tetz u
yolbßal Tioxh aas saßchitikßuch
vijikomal. 22 Vetikßuchlu tibß vi-
jikomil u Tioxh sekßatza
tiqßaqßal vikßujeß ekßußl tiß u
Jesucristo. Utz echat koßxh sißan
kßatz tereßn qßu aanima majte
qßußl saniman kßuxh puera. Yitß
at koj jalbßalibß siatz. 23 Tan
kajay aanima paavinnaj utz,
xaannaj el kßatz vitechalil u
Tioxh. 24 Pek oya koßn taqßax
bßens bßaßn sißan u Tioxh tu vi-
bßaßnil, tiqßaqßal u Cristo Jesuus.
Tan aß satoon tu u paav. 25 Tan
itxumbßal u Tioxh ißana aas ul
kamoj u Jesuus qiß tiß ichool qßu
kupaav. Ech tiß vikajal vaßl eli,
sakukßul u kuybßal. Tan sibß
ipaciensia u Tioxh. Ech vi-
kßuchtu vijikomil u Tioxh tziß
aas vetikuy kajay qßu kupaav
bßanelka maßx tiempo. Taßxhtzii
sakßujeß ikßußl u aanima tiß u

Jesuus. 26 Nißan u Tioxh ech
tziß tan, nojchit jikom. Utz aß
isaß ikßuchax vijikomil qe tu u
tiempo cheel. Tan nitaqß bßens
bßaßn qßu aanima qßußl nikßujeß
ikßußl tiß u Jesuus.

27 Ech yeßk sißaneß satoksa jeß
iqßii u aanima tiß inimal u oßtla
mantaar. Yeßk sajeß ivatz tiß. Tan
yitß tiqßaqßal koj inimat u oßtla
mantaar vetkuyli. Pek tiqßaqßal
ikßujeß ikßußl u aanima tiß u
Jesuus nibßens bßaßn vatz u
Tioxh. 28 Ech nikutxakbßaß
talaxeß aas aß nibßens bßaßn vatz
Tioxh qßu aanima qßußl nikßujeß
ikßußl tiß u Jesuus. Yitß tiß koj
ibßanleß kam nital u oßtla
mantaar. 29 Utz aatz u Tioxh,
yitß iTioxh koßnkoxh qßu Israeel
sijunal, pek iTioxh qßu puera
aanima majte. 30 Tan maßl koßn
vitxumbßal u Tioxh nitoksa tiß
taqßax bßen bßaßn u aanima.
Sataqß bßens bßaßn oj sakßujeß
ikßußl tiß u Jesuus; kßuxh tzokßel
el bßiil ichißl utz, kßuxh yeß tzokßel
el ichißl. 31 Loqß aß tekoj ni-
kukßoneßloßp u oßtla mantaar
echil tziß. Pek aal nikukßujbßaß vi-
txakuneß aas nikßujeß kukßußl tiß u
Jesuus.���

Vikßujeß ikßußl u Abrahaam

tiß u Tioxh

4 1 Pek ¿kam ech ibßens bßaßn
u kukßuy kumam

Abrahaam? ¿Kam saqal tiß?
2 Tan oj tiß qßul ibßaßnil u
Abrahaam aqßaxku bßen bßaßn tu
u Tioxh, saßchitveeti atziß,
satoksa jeß iqßii. ¡Loqß yitß vatz

Tioxh koj sitßanbßaßv tibß! 3 Tan
nital u Yolbßal Tioxh ech tzaß:

—Kßujeß koßn ikßußl u Abrahaam
tiß u Tioxh.

Echixeßat aqßax bßens bßaßn tu u
Tioxh.— Chia. �

4,5 Utz oya koßn nißan u Tioxh
u taqßtu bßens bßaßn u aanima.
Yitß chooel koj. Pek tiß koßn
ikßujeß ikßußl u aa paav, u Tioxh
vaßl niaqßon bßens bßaßn. Ni-
kuyaxeß, kßuxh yeßxhkam maßj
nißan tiß u bßaßnil vetikßullaß. Tan
yitß tiß koj qßu bßaßnil nißan u
aanima aas nitaqßax bßens bßaßn
tu u Tioxh. Yitß ijaßmel koj tiß
vibßanoneß. Ech koj bßanel taqßo
u aqßonom aas nichool tiß u
taqßon. Tan yitß oya koj u puaj
nikßuleß, pek ijaßmel tiß u taqßon
vetißana.

6 Utz yolon u Daviid tiß u
bßaßnil majte tziß vaßl nikßul u
aanima oj nikßujeß ikßußl tiß
Tioxh. Tan nitaqßax bßens bßaßn,
kßuxh yeßxhkam maßj nißan tiß.
7 Tal ech tzaß:

—Chißbßebßal tetz qßu aanima
qßußl nikuylu qßul ipaav tu u

Tioxh.
Utz nipaasal bßen qßul ipaav ech

tziß.
8 Chißbßebßal tetz u aanima
vaßl yitß aa paav tereßn koj vatz

u Tioxh.— Chia. �

9 Loqß ¿abßil etz u mam bßaßnil
tziß? ¿Tetz koßn tzik qßu aanima
qßußl tzokßel el bßiil ichißl, oj tetz
qßußl yeß tzokßel el ichißl majte?
Tan niqaleß aas tiß koßn vikßujeß
ikßußl u Abrahaam tiß u Tioxh,
aqßax bßens bßaßn. 10 Utz ¿kam
bßanich tu u Abrahaam tu u
tiempo tziß aas taqßax bßens bßaßn
tu u Tioxh? ¿Tzokßich tzik el bßiil
ichißl, oj yeß tzokßich el? Yeßich
tzokßel el ichißl. 11 Xamtel
tzokßax techit el bßiil ichißl. Loqß
techlal texhtuß aas maßt taqaßx
bßens bßaßn tu u Tioxh. Ech aß vaßl
tata tatin vatz qßu niman tetz u
Tioxh kßuxh yeß tzokßel el ichißl.
Ech nitaqßax bßens bßaßn kajay
qßu niman tetz u Tioxh tiß
vikßujeß ikßußl tiß u Tioxh ulyu
koßxh tzaß tuul. 12 Utz echaß tata
tatin u Abrahaam vatz qßu
aanima qßußl kßuxh tzokßel el bßiil
ichißl majte. Taßxhtzii oj aß neßn-
tiqßo kamech vikßujeß ikßußl u
Abrahaam ißan tiß u Tioxh aas
yeßsajich itzokßax el ichißl; yitß tiß
koßn koj qßußl tzokßax el bßiil
ichißl.

Viqßaqßal u kßujeßich kßußl

tiß u Tioxh

13 Tan aatz u Tioxh, tal tu u
Abrahaam aas sataqß u vatz
amlika txßavaß tu qßul itußxh
ixalam. Loqß tiß koj aas maßtich
inimat u oßtla mantaar u
Abrahaam; pek tiß koßxh vijikom-
al, tiß vikßujeß ikßußl aas nojchit

satiqßo tibß qßu kam qßußl talaßtzißi
u Tioxh tziß. 14 Tan oj tiß inimal
u oßtla mantaar sakßulchik vaßl
talaßtzißi u Tioxh, yeßk itxaßk
sakßujeß ikßußl qßu aanima tiß vi-
bßaßnil u Tioxh atziß. Utz yeßk
satzojpu vaßl talaßtzißi u Tioxh tu
u Abrahaam atziß. 15 Tan aatz
viqelax u oßtla mantaar, nitulsa
ikßaßnal u Tioxh. Pek oj yeßk u
oßtla mantaar, ¿kan chaj tek vaßl
saqelaxi? 16 Echixeßat sakuylu u
aanima tiß vikßujeß ikßußl tiß u
Tioxh. Ech nimnaßl aas oya. Utz
txaklel viyol u Tioxh vaßl tal tu u
Abrahaam tiß qßul itußxh ixalam.
Ayaß qßußl tzokßel el bßiil ichißl
echaß vaßl nital u oßtla mantaar
tuchß qßußl ech ikßujeß ikßußl tiß
Tioxh vaßl ißan u Abrahaam. Tan
aatz u Abrahaam, echaß kutat
tatin tiß vikßujeß kukßußl. 17 Tan
tiß niyolonku u yol vaßl tzßibßa-
malka ech tzaß:

—Vetvoksalaxhs itat sibßal
tenam.— Chia.�

Ech, aß u Tioxh vaßl kßujeß ikßul u
Abrahaam tiß tziß. U Tioxh vaßl
niqßaavtitzßpixsa kamnaj. Utz atil
tek qßu kam siatz, kßuxh yeßsaj
qiltaß.

18 Utz inima u Abrahaam
kam vaßl tal u Tioxh te, kßuxh
tiira yeßkanich remeero tiloneß.
Ech tiß koßn vinimataß bßens ikßuy
imam sibßal tenam kam chit
echaß vaßl tal u Tioxh te: —Echil

qßul atußxh axalam savaqßeß
tzaß.— Texh teßleß. � 19 Tan tiira
kßujlich ikßußl u Abrahaam tiß u
Tioxh. Paat yeßt qeoni kßuxh tiira
qßesich tekußen. 100 texh iyaßbß
utz, kßuxh tootzajich tuchß u Sara
aas yameero texh sakami. Tan
jolol qßesich tekußen. Utz kßuxh
tootzajle aas yeß nichveet tiltu
titzßin u Sara. 20 Loqß yeßt kaß-
tziiun u Abrahaam tiß u kam ta-
laßtzißi u Tioxh te; pek aal maas
tiqßo iyakßil tu vikßujeß ikßußl tiß u
Tioxh. Utz toksa iqßii Tioxh.
21 Tan tiira nichinima aas mam
Tioxh u Tioxh utz, sißan qßu kam
qßußl maßtich taltaß aas sißaneß.
22 Ech tiß koßn vinimal u Tioxh
ißan u Abrahaam, bßens bßaßn tu u
Tioxh.

23 Utz tiß koßnkoxh u
Abrahaam tzßibßalikka u kam tziß
aas bßens bßaßn tu u Tioxh.
24 Pek qiß majte, abßiste oß
nikunima u Tioxh vaßl qßaav
itzßpixsan u kuBßaal Jesuus.
25 Ayaß vaßl tiß koßn qßu kuqel-
bßalil yatzßaxka. Pek qßaav
itzßpixsal tiß qaqßax bßens bßaßn
vatz u Tioxh.���

U kuybßal tiqßaqßal u kßujeßich kßußl

tiß u Tioxh

5 1 Ech aatz cheel bßenyoß
bßaßn tiß vikßujeß kukßußl tiß u

Tioxh utz, bßaßn tek oß tuchß u
Tioxh tiqßaqßal u kuBßaal
Jesucristo. 2 Tan tiß koßn u
Jesucristo kßuxh vetetzanoß tiß

vibßaßnil u Tioxh, vaßl tii txakleloß
tuul cheel, tiß koßn vikßujeß
kukßußl tiß. Utz kaana kutxuqß-
txuneß tan, nikuchßia u tulebßal u
Tioxh tu vitechalil. 3 Utz taßn
koßn koj nitxuqßtxunkßoß tiß u
kam tziß, pek nikutxuqßtxun
majte kßuxh nikupaal tu mamaj
tzaßl. Tan qootzajle aas kuyakßil
kßatz Tioxh nicheesa qßu tzaßl ech
sakuqßiß tereßn. 4 Ech kßuxh saul
tereßn tzaßl, saßkojqeonoß te. Aal
kuyakßil nicheesa tiß ichßial u
tulebßal u Tioxh. 5 Utz yeßk
koßnkoxh tokebßal nikuchßia u
Tioxh. Tan oj yeßk tokebßal,
sotznaj kukßußl atziß. Pek ni-
kuchßia tan, tzßejel tek qaanima
tiß u Tioxh tiqßaqßal u Tioxhla
Espiiritu vaßl aqßel qe, echaß
ipeqßax kuß aß qiß.

6 Tan ul kamoj u Jesuus qiß tiß
kuchitpu tu qßu kupaav. Aß ißanvu
tu u tiempo vaßl yeßk saßoleßoß,
kam koj sakutxßol kujunal tiß
kuchitpu tu u paav. 7 Utz abßil
koßnkoxh sabßanon aas sataqß tibß
tu kamchil sivatzil maßj bßaßnla
aanima. Pek loqß kamal atil chit
vaßj siqßiß sakam tiß maßj tiira
bßaßn. 8 Pek ech koj u Jesuus tan,
ul kamoj qiß kßuxh ankoßxh oßich
aa paav. Aß nikßuchvu u Tioxh qe
tziß aas nojchit tii qiß. 9 ¡Ech oj
chixh cheel yeß sateesaßoß vatz u
mam ikßaßnal, ayaß u choobßal
paav utz, aal bßennajtekßoß bßaßn
siatz tiß vikamebßal u Jesuus!
10 Tan kßuxh oßich ikoontra u
Tioxh, ok kubßan tuchß tiß vikame-
bßal viKßaol. Ech tiß kußen, bßaßn
tek oß vatz u Tioxh, ech ¡yetz

koßxh sikoloß tan, taqß u vatz iqßii
isaj qiß! 11 Yitß taßn koj, pek techal
kutxuqßtxun tiß u Tioxh tan,
tiqßaqßal koßn u Jesucristo bßaßn
tek oß tuchß u Tioxh.

U chusbßal tiß u Adaan

tuchß tiß u Cristo

12 Maßl koßn vinaj oksan u
paav tu u vatz amlika txßavaß
tzaß. Utz tiß u tok u paav, ok u
kamchil. Ech kajay aanima aa
paav taqßo utz, kamnaj tatin vatz
Tioxh majte. 13 Ech atich tek
paav tu u vatz amlika txßavaß tzaß
aas yeßsajich taqßax u oßtla
mantaar. Loqß yeß ootzajimal
abßiste qßu kam paav, untzßoj
yeßk mantaar. 14 Pek kßuxh echi,
ul u kamchil tiß qßu aanima
kajayil. Aß xeßtik tikuenta u
Adaan utz, ul koßxh tikuenta u
Moisees. Ul u kamchil tiß qßu
aanima kßuxh yeßxhkam nichiqel
u Tioxh echaß ißan u Adaan. Pek
potzon kajay qßu aanima tiß
vipaav u Adaan. Loqß atil tokeß.
Atil maßl nikßam tiß. Aß nikßam tiß
aas saßnalchitßul vaßt u Vinaj. Utz
saetzan uchchil tiß vibßaßnil.

15 Loqß jalel tibß vaßl kanißch
tok u paav oki, tuchß u tul u oya
nitaqß u Tioxh. Tan maßl koßn
vinaj paavin bßaxa, ayaß u Adaan.
Utz kajay aanima ijlen u paav.
Ech ul u kamchil vatz tioxh tiß
sibßal taqßo. Loqß aal maas techal
u bßaßnil sikßul qßu aanima, ayaß u
oya vaßl taqß u Tioxh. Tan tetz
sibßal aanima majte. Loqß
tiqßaqßal u vinaj Jesucristo vaßl
taßxh maßl. 16 Utz yitß ela koj u

tok u paav tuchß u toya u Tioxh.
Tan maßl koßn u paav ißan maßl
vinaj, ech aqßax bßens aa paav
qßu aanima vatz u Tioxh. Yakich
alaxoj ikuß u choobßal paav tiß
kajayil. Pek ech koj u bßaßnil, u
toya u Tioxh tan, aß nitaqß bßens
bßaßn u aanima vatz Tioxh,
nikuyeß kßuxh sibßal paav bßanel
taqßo. 17 Tan oj tiira vetpaal tetz
u kamchil tiß vipaav maßl koßxh
vinaj, aß chixh yeß saßatin itiicha-
jil tu bßenqßii bßensaj qßu aanima
tiqßaqßal u vinaj Jesucristo. Ayaß
qßußl nikßulun u mam ibßaßnil u
Tioxh tiß taqßtubßenoß bßaßn siatz.

18 Ech kam echaß talax ikuß u
choobßal paav tiß kajay aanima tu
vipaav maßl vinaj, echat koßxh tul
u bßaßnil majte. Tiß koßn vijikomil
u vinaj Jesuus nibßens bßaßn qßu
aanima. Ech tetz tiichajil tu
bßenqßii bßensaj. 19 Utz tiß vi-
qelbßalil maßl u vinaj bßenku aa
paav qßu aanima. Echat koßxh tiß
vinimal u vinaj Jesuus majte,
sibßal aanima vetaqßax bßens
bßaßn.

20 Kßuxh oksal u oßtla
mantaar tan, aß itxaßk sikßuch tu
qßu aanima aas nojchit sibßal
paav nißaneß. Pek kßuxh sibßal
paav ißan qßu aanima, aal koßn
paj akßbßu vibßaßnil u Tioxh.
21 Ech kßuxh tiira atich ok qßu
aanima jaqß u tzßejbßal yol tetz u
kamchil vatz Tioxh bßanel, echat
sißan vibßaßnil u Tioxh majte;
saßxhtiqßo iyakßil tiß vijikomal.
Ayaß vaßl nitaqß tiichajil tu
bßenqßii bßensaj tiqßaqßal u
Jesucristo, u kuBßaal.���

U kamchil el vatz u paav

6 1 Pek ¿kam sakubßaneß?

¿Taßn chixh bßanel sakubßan
u paav, ech saßakßbßu vikuyun u
Tioxh? 2 ¡Yeßxh bßoj sißaneß! Tan
abßiste oß chitpißoß tu u paav, ela
tuchß kamchil vaßl vetkubßanleßl
siatz. Ech kam tek tokeß
saßtereßnkubßaneß. 3 Tan qootzaj-
le aas abßiste oß bßanel
kuvautiismo tibßii u Cristo
Jesuus, ela kamyoß tuchß vatz u
paav. 4 Tan aatz u kubßantu
kuvautiismo, aß nikßam tiß aas
vetkamoß. Ela vetmujaxoß tuchß u
Jesuus tu jul. Vetyaßoß tiß ibßanax
u paav. Utz aß nikßam tiß majte
aas vetqßaavitzßpßoß. Ech
kukßucheß aas paarten tek u
kutxumbßal. Ela tek oß tuchß u
Jesuus vaßl qßaav itzßpixsal tu vi-
techalil u kuTat xoßl qßu kamnaj.

5 Ech, oj kamyoß echaß vaßl
ißan u Jesuus, saqßaavitzßpßoß
majte echaß vaßl ißana. 6 Qootzaj-
lu tekußen niyolonka, aas yaßy
kubßantu qßu yeßxtxojla chaj kam
nichkubßaneß. Ela tuchß kamyoß
vatz kurus. Aß tokeß aas yitß ayeßn
tereßn koj oß tikuenta u paav.

7 Tan aatz u aanima vaßl
ninima aas kamnaj u oßtla
txumbßal siatz vaßl iqßomich
taqßo, nitaqßax bßens bßaßn.
8 Ech oj kamyu tek u kuyeßx-
txojla txumbßal tiß inimal u
Cristo, kunimataj aas saßatin
kutiichajil kßatza majte. 9 Tan
qßaav itzßpinaj tek u Jesuus. Utz
qootzajle aas saßtereßnkojkami.
Tech tereßn koj u kamchil tiß.

10 Taßn kamchil el ißan u Cristo
vatz u paav aas kami. Yeßkan
tokebßal u paav tiß. Utz aatz
cheel, itzßlel kßatz u Tioxh
bßenamen. 11 Echat sebßan
majte. Bßantaj aas ayaßl kala
kamyeßlex vatz u paav. Ech tiira
itzßlelex kßatz u Tioxh tiqßaqßal u
kuBßaal Cristo Jesuus.

12 Utz yeß koßxh etaqß tzii
aas saßtereßnpaal tetz u paav tu
vechißl. Yeß etaqß tzii sisubßex u
tachaßv vechißl tiß ibßanax u
paav. 13 Yeß etaqß qßul echißl
satxakun tiß ibßanax u yeßxtxoj.
Pek aß setaqßv etibß tu u Tioxh.
Tan jalpinaj tek qßul etxum-
bßal. Aß tek itzßlelkßex tiß
ibßanax qßu kam bßaßn xoßl qßu
aa paav. Ech aqßtaj vechißl tu
u Tioxh satxakun tiß ibßanax
qßu kam jikom. 14 Ech yeßkan
sisubßex u paav tan, ayeßn
tereßn koj ex tikuenta u oßtla
mantaar. Pek ayeßntekßex tu vi-
bßaßnil u Tioxh.

U okchil jaqß imantaar u Tioxh

15 Loqß kßuxh yeßkan oß
tikuenta u oßtla mantaar, yeßk
sißaneß saßtereßnkoßxhpaavinoß.
Taßn koßn chixh saqalva aas
ayeßntekßoß tikuenta vikuyun u
Tioxh, saßtereßnpaavinoß. Yeßxh-
kanißch. 16 Tan echaß u aanima
vaßl nikßayi tibß tu aqßon xeß
maßl bßaal aqßon.� Taßn nitok
tikuenta. Aß texh ninima. Echat
ex majte. Taßn netok tikuenta

abßil nenima, oj u paav, vaßl
kamchil niyaßebße; oj u Tioxh
vaßl salochonex tiß ebßens
jikom. 17 Pek taßntioxh tu u
Tioxh tan, kßuxh atichßex
tikuenta u paav vetißanka,
tuchß chit etaanima enima u
chusbßal vaßl kßulel tek setaqßo
cheel. 18 Ech elnajtekßex jaqß u
paav. Utz aß texh atilkßokßex tiß
ibßanax vijikomal.

19 Aatz qßu kam nival sete
tzaß, vatzsaj yolil xoßl aanima.
Ech sapaal etxumbßal tuul.
Kam echaß etaqßtu vechißl tiß
ibßanax u paav vetißanka, echat
chit sebßan cheel tiß etaqßt etibß
tiß ibßanax qßu kam jikom utz,
tiß exaaneßl kßatz paav. 20 Tan
aatz atichßex tikuenta u paav,
yeßkich etokebßal tiß qßu kam
jikom. Tan echaß kßayimal
etatin tu aqßon taqßo. 21 Utz

¿kam nichebßan kanaal tiß qßu
kam nichebßaneß? Tan kamchil
koßn vatz Tioxh viyaßebßal.
Ayaß qßu kam qßußl nitek-
echßixvu tiß cheel. 22 Pek aatz
cheel, elnaj tek ex jaqß u paav
utz, okyex tiß inimal u Tioxh.
Aß ekanaal aas xaannajtekßelex
kßatz u paav. Utz aß iyaßebßal u
tiichajil tu bßenqßii bßensaj.
23 Tan aatz u choobßal tetz u
paav, ayaß u kamchil vatz
Tioxh. Pek aatz u oya nitaqß u
Tioxh tiß inimal u kuBßaal
Cristo Jesuus, ayaß u tiichajil
tu bßenqßii bßensaj.

U tel qßu niman tetz u Jesuus

jaqß u oßtla mantaar

7 1 Hermanos, tekß etootzajle
aas taßxh txayel qßu aanima

tiß inimal qßu mantaar tuul
itzßlele. Utz tootzaj u kam qßu
aanima tziß qßußl tootzajle u oßtla
mantaar. 2 Echaß maßl tzumlich
ixoj, atoßk jaqß u mantaar tetz
tzumbßaßa tuchß vivinaj tuul
itzßlele. Pek oj sakam vivinaj,
elyu jaqß u mantaar vaßl nich-
txayon tuchß vivinaj. 3 Tan oj
sikßul tibß u ixoj tuchß vaßt vinaj
tuul itzßlel vivinaj, vetteesal tibß
tu bßey tuchß vaßt vinaj atziß. Tan
yitß ikßulel koj. Pek oj sakam
vivinaj, nitel u ixoj jaqß u
mantaar vaßl nichtxayon tuchß u
qßetz ivinaj. Ech saveeti sikßul
tibß tuchß vaßt vinaj utz, yitß
eesaibß tu bßey koj nißan tuchß u
vinaj tziß.

4 Echat ex majte hermanos.
Paat elnajtekßex jaqß u oßtla
mantaar tiß enimat vikam u
Cristo. Tan kamnajtekßelex vatz
u paav. Ex tek tetz u Cristo, vaßl
qßaav itzßpinaj tikaßpaj. Ech
kßuchtaj tu vebßanoneß aas qßan-
bßinajex kßatz u Tioxh. 5 Tan aatz
atichßex tiß inimal u oßtla
mantaar, kaana achva paav atich
sekßatza taqßo. Ech aß chit nich-
ebßan vaßl tu kamchil nitiqßov-
bßenex. 6 Pek aatz cheel, elyex
jaqß u oßtla mantaar vaßl atich-
kßex. Ela tuchß kamyex siatz. Ech
aß tek netiqßo u akß txumbßal tetz
u Tioxhla Espiiritu. Yitß aß tereßn
koj u oßtla mantaar tzßibßamal.

U tatin u paav sukukßatza

7 Loqß yitß aß koj tek niqal
majte aas paav u oßtla mantaar.
Pek aß niqaleß aas tiqßaqßal u oßtla
mantaar vetqootzaji kam u paav.
Yeß qootzaj koj atziß oj paav vaßl
aas saqachva ok tetz aanima aas
yeß koj nital u oßtla mantaar:
—Yaachva ok tetz aanima.—
Chia. 8 Pek kßuxh ech nital u
oßtla mantaar, aal vettiqßo iyakßil
u achva paav sunkßatza. Kam
texh yeßxtxojla kam nivachva
taqßo. Utz yeßk koj u oßtla
mantaar, yeß ootzajimal koj
abßiste qßu kam paav.

9 Tan aatz yeßich vootzaj u
mantaar, bßaßn koßxh in; yeßk
unpaav nichunnacheß. Pek aatz
vootzajit u oßtla mantaar,
vootzaji aas kamnajin vatz Tioxh
tiß qßu paav nunbßaneß. 10 Kamal
aal aß sißchtal ve nichvaleß aas
itzßlelin vatz Tioxh. Pek aal aß
peßk sikßuch ve aas in aa paav;
kamnajin vatz Tioxh. 11 Ech vet-
iyatzßin u paav niyolonka. Aß vet-
txakun u oßtla mantaar tiß
vootzajitaß aas kamnajin vatz
Tioxh.

12 Ech tokeß aas tiira bßaßn u
oßtla mantaar, jikom. Utz inujul
nitaleß. Yitß paav koj. 13 Loqß yitß
aß koj vetyatzßonin u bßaßn vaßl
nital u oßtla mantaar. Pek aatz u
paav, nikßam tiß u oßtla mantaar
tiß ixaansatßelin kßatz Tioxh. Ech
kamnajin vatz u Tioxh taqßo. Tan
aß isaß aas bßenamen in aa paav.

14 Qootzajle aas lochol qetz u
oßtla mantaar kßatz Tioxh. Pek in

Qßu Niman Tetz U Jesuus Tu Roma 7 374

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



vaßl bßennajin tiß ibßanax u
tachaßv vunchißl; kßayimal vibß tu
u paav. 15 Yeß tek nipaal un-
txumbßal tu qßu kam nunbßaneß.
Tan yitß aß koj nunbßan qßu kam
bßaßn. Pek aal aß nunbßan qßu kam
qßußl yeßxtxoj, kßuxh yußnsaß sun-
bßaneß. 16 Utz oj aß nunbßan u
kam vaßl yußnsaß sunbßaneß, aß
techlal atziß aas bßaßn u oßtla
mantaar. 17 Ech yitß in koj chit
tuchß untxumbßal nunbßan qßu
kam yeßxtxoj, pek aß nipaal tetz u
paav sunkßatza. 18 Tan nißxhun-
nacheß aas keßch koj u bßaßnil
sunkßatza tu vunchißl. Tan kßuxh
nißxhvachva ibßanax qßu kam
bßaßn vatz Tioxh, yeß nivoleß tiß
ibßanaxeß. 19 Yitß aß koj nunbßan
qßu kam bßaßn qßußl nivachva
ibßanaxeß. Pek aß nunbßan qßu
kam qßußl yeßxtxoj kßuxh yußnsaß.
20 Ech oj aß nunbßan qßu kam
qßußl yußnsaß ibßanaxeß, uncheeß
yitß in koj nibßanon atziß, pek u
paav vaßl atil sunkßatza.

21,22 Maßxh tek villaß aas
kßuxh nißxhvachva ibßanax qßu
kam bßaßn, kßuxh aß chit unsaß tu
u vaanima inimal u mantaar tetz
u Tioxh, aal taßn paj nunbßan qßu
kam yeßxtxoj. 23 Pek atil vaßt u
yakßil sunkßatza tunchißl aas
nipaal tetz vatz qßu bßaßnil
nivitzßa. Aß vaßl txayonnaj vetz.
Utz nitiqßobßenin tiß ibßanax u
paav.

24 ¡Ech txumbßal unvatz! tan,

¿abßil vaßt saeesanin tu u achva
paav sunkßatza tzaß, vaßl tu
kamchil nitiqßovbßenin? 25 Taßxh
u Tioxh salochonin. ¡Echixeßat

nivaqß taßntioxh te tiß u kuBßaal
Jesucristo! Ech aß nunnima u
Tioxh tuchß vunpensaar, kßuxh
aatz vunchißl, paav isaß.���

U tatin u Tioxhla Espiiritu kßatz

qßu nojla ikßaol imeßal Tioxh

8 1 Uncheeß aatz cheel, yeßkan
saßalax ikuß u choobßal paav

tiß qßu aanima qßußl okyu tiß u
Cristo Jesuus. Ayaß qßußl
yeßxhkam nißan qßu tachaßv u
chißl. Pek aß nißan qßu kam isaß u
Tioxhla Espiiritu. 2 Tan aatz u
Tioxhla Espiiritu vaßl niaqßon u
tiichajil kßatz u Jesucristo, aß vet-
chitpunoß vatz u paav utz, vatz u
kamchil tu choobßal paav. 3 Tan
yeßk iyakßil u oßtla mantaar tiß
kuchitpu vatz u paav tu u
kuchißl, pek u Tioxh vetchitpun-
oß. Tan vetichajußl viKßaol.
Vettaqß bßens aanima echaß aa
paav utz, vetßulkamoj tuchß
vichißl tiß u paav. Ech aß vetßoleß
tiß teesal viyakßil u paav tu u
kuchißl. 4 Ech vetßulißan qiß tan,
aß isaß sitzojpi vaßl nijaj u oßtla
mantaar qe. Ech yeßkan sakubßan
qßu paav nital u kuchißl, pek aß
sakubßan qßu kam isaß u Tioxhla
Espiiritu.

5 Tan aatz qßu aanima qßußl
bßanol tetz tachaßv vichißl, taßxh
nititzßa ibßanax bßenamen qßu
tachaßv. Pek aatz qßußl atil kßatz u
Tioxhla Espiiritu, aß nißan qßu
kam qßußl isaß u Tioxhla Espiiritu.
6 Ech oj txoxeloß tiß ibßanax qßu
kam qßußl isaß u Tioxhla Espiiritu,
aß kukanaal u tiichajil tu bßenqßii
bßensaj utz, tuchß u paas. Pek oj

aß txoxeloß tiß ibßanax qßu kam
isaß u kuchißl, aß iyaßebßal u
kamchil vatz Tioxh. 7 Tan aatz
qßu tachaßv u chißl, koontraibß
tuchß Tioxh. Tan nikojinima vi-
yolbßal u Tioxh. Utz saßkojoleßi
sinima majte. 8 Echixeßat niqaleß
aas saßkojitxuqßtxunsa Tioxh u
aanima vaßl aß nißaneß kam isaß
vichißl.

9 Pek aatz ex, yitß aß tereßn koj
atilkßokßex tiß ibßanax u tachaßv
qßul echißl. Pek aß tek nebßan qßu
kam isaß u Tioxhla Espiiritu.
Taßxhtzii oj nojchit atil u Tioxhla
Espiiritu sekßatza. Tan abßil vaßl
yeßk viTioxhla Espiiritu u Cristo
kßatza, yitß tetz koj u Tioxh atziß.
10 Tan oj atil u Cristo sekßatza,
tiira elnajtekßex vatz u paav atziß.
Nojchit echaß kamnajtekßelex
siatz. Pek itzßlel tek vetaanxelal
vatz Tioxh tan, aqßaxyubßenex
bßaßn siatz. 11 Tan tiqßaqßal u
Tioxhla Espiiritu tetz u Tioxh,
qßaav itzßpu u Jesuus xoßl qßu
kamnaj. Utz ankoßxh u Tioxhla
Espiiritu tziß, saßaqßon itiichajil
vechißl tu bßenqßii bßensaj majte.

12,13 Echixeßat nival sete
hermanos, ech kala maßl kutxßoj
atil xeß u Tioxh. Ech kubßantaj
qßu kam isaß u Tioxhla Espiiritu.
Yitß aß koj sakubßan qßu kam isaß
u chißl vaßl yatzßeloß nißan vatz
Tioxh. Kusotzsataj qßu tachaßv u
chißl tiß inimal u Tioxhla
Espiiritu tan, aß iqßaqßal u
tiichajil tu bßenqßii bßensaj xeß
Tioxh.

14 Tan aß ikßaol imeßal Tioxh
qßu aanima qßußl ninima kam
nital u Tioxhla Espiiritu te.
15 Tan aatz u Tioxhla Espiiritu
vaßl vetekßula, vaßl vetaqßonbßen-
ex sikßaol imeßal Tioxh, yitß aß koj
nitoksavex jaqß u oßtla mantaar,
aas taßxh bßanel xoßval etatin
taqßo. Pek yeßk exoßval setaleß:
—¡KuTat!— Chajex tu u Tioxh.
16 Tan u Tioxhla Espiiritu
atkoßxh ninachpixsan tu u qaan-
xelal aas nojchit oß ikßaol imeßal
Tioxh. 17 Ech ela tek saetzanoß
tuchß u Cristo tiß qßu kam xeß
Tioxh. Tan bßennajtekßoß sikßaol
Tioxh. Taßxhtzii oj nikuqßiß qßu
tzaßl echaß qßußl paalku u Jesuus.
Ech soßokßoß kßatza tu vitechalil
tu Amlika.

18 Ech nival sete, aas yeß
koßxh qeonex tu qßu tzaßl nipaal-
kßoß tu u tiempo tzaß. Tan
pitzßkin kußen atziß. Pek aß tiira
techal u mam bßaßnil sataqßvoß u
Tioxh toj ißaneß. 19 Tan aal antu
kajay qßu kam qßußl icheesa u
Tioxh tu u vatz amlika txßavaß
tzaß nichßianeß, vaßl ichßiataß aas
sikßuch qßul ikßaol imeßal u Tioxh
aas jalpixsamal tek tu vitechalil
u Tioxh. 20 Tan kajay u vatz
amlika txßavaß tzaß oknaj jaqß
maßl u yannajla txumbßal.� Loqß
yitß ipaav koj aas echi. Pek u
Tioxh aqßon tzii tiß. Loqß saßnal-
qßaavbßen bßaßn aas sußul u chitpi-
chil nichßial tuchß txuqßtxunchil.
21 Ech saßnalißan bßaßn; sajalpu
tu u tatin cheel. Tan tiira yannaj

u tatineß. Pek sißan bßaßn tikuenta
u techalla chitpichil vaßl sußul tiß
qßul ikßaol imeßal u Tioxh. 22 Tan
qootzajle aas nißxhijelun qßu kam
bßanel tu u Tioxh tu u vatz
amlika txßavaß cheel. Kaana tzaßl
kßaxkßo nipaalka. Techal tok tu
peena, echaß ichißon maßl ixoj aas
saßtekatin titzßin. 23 Utz yitß taßn
koj u vatz amlika txßavaß ni-
chßianeß tziß, pek ant oß majte,
abßiste oß bßaxal ok u Tioxhla
Espiiritu sukukßatza. Tan aatz u
kßaxkßo tziß, aß techlal aas
saßtekßeloß tu u tzaßl. Ech cheel
tekoj chßexpßoß tu u kuchißl tzaß
nital qaanima. Nal tekoj ijalpixsa
u qatin u Tioxh niqaleß. Ayaß oß
aqßeltekbßenoß ikßaol imeßal u
Tioxh. 24 Kßuxh chitpinajtekßoß
tu qßu kupaav, atil maßl nikuchßia
aas yeßsaj qilt iatz. Tan aatz vaßl
vetqill iatz, yeßxhkam veßt saku-
chßia te. ¿Satz koßxh kuchßia ok
maßj kam oj atil tek tu kuqßabß?
25 Pek oj aß nikuchßia u kam vaßl
yeßsaj qiltaß, kuchßiataj. Atoj
kupaciensia.

26 Tan aß lochol qetz u
Tioxhla Espiiritu tiß qßu kam qßußl
yeß niqoleß tiß. Tan yeß nikutxßol
ijajax sukujunal. Echaß tziß aas
sakujaj maßj kam tu u Tioxh tu
kuqßilat kusikßletaß, yeß qootzaj
kam chit ech ijajleß. Pek nitoksa
tibß u Tioxhla Espiiritu qiß. Nißxh-
ijelun qiß vatz Tioxh; saßkojtxßol-
ax talax vaßl nißan qiß. 27 Pek aß
ootzajin tetz u Tioxh vaßl ni-
pichßun taanima qßu aanima. Utz
aß ootzajin tetz kam vaßl nijaj u
Tioxhla Espiiritu te qiß. Tan

nitoksa tibß u Tioxhla Espiiritu tiß
qßu niman tetz u Jesuus, tiß ijajax
tu u Tioxh kam nisavsa. Tan aß
ootzajin tetz vitxumbßal u Tioxh.

U taltu u Pablo aas yeßxhkam

saeesan uchchil kßatz u Tioxh

28 Utz qootzajle aas u bßaßnil
nitul tiß kajay qßußl tzßejel
taanima tiß u Tioxh. Ayaß qßußl
sikßlemal taqßo tiß ibßanax vi-
txumbßal. 29 Tan oßten tootzaji el
u Tioxh abßiste qßußl saniman.
Utz oßten ißaneßl tiß aas ech
seßenka viKßaol. Ech aatz viKßaol
tziß, aß u bßaxa. Ech tatineß atzika
xoßl tereßn qßu niman tetz u
Tioxh. 30 Ech aatz qßußl oßten
ißaneßl u Tioxh tiß, isikßle tiß maßj
aqßon kßatza. Utz aatz qßußl
isikßle, aß qßußl taqß bßens bßaßnla
chaj aanima. Utz aß qßußl sakßulun
u techalil kßatza.

31 Ech ¿kam bßoj saqal tiß u
kam tziß? Aß saqaleß aas untzßoj
atil u Tioxh qiß, yeßxhabßil koßxh
tech qiß. Tan aß kumol Tioxh.
32 Tan aal yeßt imaj tibß u
Tioxh tiß taqßax viKßaol tu
kamchil qiß. Ech oj taqß viKßaol
qiß, ¿oj chixh yeß sataqß kajay
tereßn bßaßnla chaj oya qe?
33 Utz aatz cheel, yeßxhabßil
koßxh veßt saßalon aas an tereßn
aa paav qßul itxaaom u Tioxh.
Tan u Tioxh vaßl niaqßon bßens
bßaßn u aanima. 34 Ech abßil koj
tech tiß taqßax bßen qßußl
itxaaom u Tioxh tu choobßal
paav. Tan u Cristo tek aa yol
tiß. Tan aß vaßl kam tiß ichool
vipaav qßu aanima. Utz qßaav

itzßpinaj tekußen. Utz atil
tisebßal u Tioxh cheel. Nitoksa
tibß qiß vatz u Tioxh; oksan
kuyol kßatza. 35 Echixeßat
yeßxhkam koßxh saßeesanoß tu u
kutzßejtu qaanima tiß u Cristo.
Nikoßxh qßu il tzaßl; nikoßxh qßu
kßaxkßo; nikoßxh qßu chißkßulan
qetz; nikoßxh u meßbßaßil tiß
echbßubßal, tiß oksaßm; nikoßxh
qßu xoßebßalla chaj kam. Utz
nikoßxh u kamchil. 36 Tan echaß
vaßl tzßibßamalka tu u Yolbßal
Tioxh:

—Saiß kußen kßuxh atoßkßoß vatz
kamchil bßenamen.

Echaß karneßl aas aß nichßia
tiqßol bßen tu paqßbßal tetz.—
Chia.�

37 Loqß kßuxh ech qßu tzaßl
tziß, bßaßn saelkßoß. Tan aatz oß,
tiqßaqßal u Jesucristo vaßl nißan tii
qiß. Kaana kubßantu kanaal,
paalchu vatz qßu aa kanaal tu u
vatz amlika txßavaß tzaß.

38,39 Ech tiira nunnima aas
yeßxhkam koßxh saßeesankaßoß tiß
u Tioxh vaßl tiira tii qiß tiqßaqßal u
kuBßaal Cristo Jesuus: nikoßxh u
kamchil; nikoßxh u vatz kuqßii
kusaj; nikoßxh qßu aanjel; nikoßxh
tioxhil txßißlißinaj; nikoßxh aanxel
tetz kam; nikoßxh qßu kam tu u
tiempo cheel tzaß utz; nikoßxh
qßu kam qßußl tuleß; nikoßxh qßu
kam tzian jeßnaj utz; nikoßxh qßu
kam tzian koßp utz; nikoßxh maßj
tu qßu kam ibßanoßm u Tioxh.���

Vibßens tenam Tioxh qßu Israeel

9 1 Tiira tootzaj u Cristo aas
inujul qßu kam savaleß tzaß.

Yitß txubßaßl koj tan, u Tioxhla
Espiiritu nioksan tunnachbßal aas
inujul. 2,3 Tiira nuntxumun tiß
qßu vitzßin vatzik qßußl maßl
unkajal tuchß. Bßenamen atil maßl
txumußm tu vaanima tiß qßu vetz
aa tenamil. Tan yeß ninima u
Jesuus. Aal tek bßaßn tzßejel koj
tzii viß, xaansamalkojelin kßatz u
Cristo, taßxhtzii samotxok kßatz u
Jesuus. Tan tiißin tiß. 4 Aß nival
qßul itußxh ixalam u Israeel.
Mamaj bßaßnil kßulel taqßo. Tan
aal u Tioxh aqßon bßens ikßaol
imeßal. Utz atin u Tioxh tixoßl
tuchß vitechalil. Ißan unjolol
nukßußm tuchß. Ech aqßax qßu
mantaar te tikuenta u Moisees.
Aß nitaleß aas kanißch inimal
toksal u Tioxh sißaneß. Utz tal u
Tioxh te aas sikßul tereßn mamaj
bßaßnil oj sitzojpi vaßl nital u
nukßußm. 5 Aatz qßu aanima tziß,
jolol itußxh ixalam qßu techalla
chaj kukßuy kumam. Aß ul itzßpoj-
ku viTxaaom u Tioxh tixoßl tuchß
ichißl. Ayaß u Tioxh vaßl aß viß qßu
kam kajayil. Utz tetz u tokebßal
qßii bßenamen. Aßi.

6 Loqß tiß koj aas aß niyolpu u
yolbßal Tioxh, kßuxh yeß ninima u
Jesuus qßu Israeel. Pek tiß tan,
kajay koj qßul itußxh ixalam u
Israeel jolol itenam Tioxh. 7 Utz
kajay koj qßußl itußxh ixalam u
Abrahaam tu vichißl iqßomal

vitxumbßal taqßo kßatz Tioxh. Tan
tal u Tioxh te ech tzaß: —Taßxh
avii mam txaael qßußl seßel kßatz
u Isaac.— Texh te. � 8 Aß tok u
yol tziß aas yitß kajay koj qßul
itußxh ixalam u Abrahaam jolol
ikßaol imeßal Tioxh. Pek taßxhtuß
qßußl itußxh ixalam u Isaac, qßußl
ißan u nukßußm u Tioxh tiß sabßens
ikßaol imeßal. 9 Ech vaßl tal u
Tioxh tzaß: —Sunbßan untxum-
bßal tiß u Sara tu u tiempo tzaß
utz, saßatin maßl tal titzßin,
xiak.— Texhtuß.�

10 Utz echat pajeß u Rebeca.
Atin titzßin, xußm; maßl koßn itat
sikaßbßil. Ayaß u Isaac u kukßuy
kumam. 11,12 Utz kßuxh yeß-
sajich titzßpu qßu talaj nitxaß tziß,
yeßsajich tootzajit ibßanax u bßaßn
u yeß bßaßn, tal u Tioxh tu u
Rebeca ech tzaß: —Aatz u atzika,
aal soßok jaqß imantaar u
tzaßqßa.— Texh te. Tiira titxum-
bßal u Tioxh elka aas abßil
sabßanon u qßesalail te. Ech
vatzsaj nißelka aas yitß tiß koj
vibßanon u aanima nißenku u
Tioxh tu vitxaaoneß, pek tiira te
nißelka abßiste nitxaaeß. 13 Ech
pajeß u yol vaßl tzßibßamalka nital
ech tzaß: —Tiißin tiß u Jacoob,
pek yußnsaß u Esauu.— Chia. �

14 Ech ¿kam bßoj saqal tiß u
kam tziß? ¿Tiß tzik aas yitß
ijikomal koj nißan qßu kam u
Tioxh? Yitß aß koj. 15 Tan tal u

Tioxh tu u Moisees ech tzaß: —In
koßxh lißilon abßil unsaß suntxum
iatz. Utz in koßxh lißilon abßil
unsaß sunlocheß.— Texhtuß.
16 Ech tokeß yitß aß koj nitxaa u
Tioxh qßußl nißxhtachva satxaali;
nikoßxh qßußl vaßl telaß tok tiß
ibßanax u bßaßnil. Pek tu u Tioxh
nißelka abßil sitxum iatz. 17 Tan
echaß vaßl tal u Tioxh tu viYolbßal
tiß u faraoon ech tzaß:
—Vetvoksaßaxh ijlenalil tan, aß
unsaß aas sunkßuch saiß qßu
mamaj kam nunbßaneß. Ech soß-
ootzajil vunbßii tu kajay u vatz
amlika txßavaß.— Texh te. �

18 Ech aatz u Tioxh, nitxum iatz
abßil isaß sitxum iatz. Utz ni-
tiibßixsa taanima abßil isaß sitii-
bßixsa taanima.

19 Utz kamal setal cheel:
—¿Kantuß nibßensa aa paav qßu
aanima u Tioxh uncheeß? ¿Oj
taßxh nipaal tetz vitxumbßal?—
Kamal chajex. 20 Loqß abßitaj
etileß. Yeßxhkam etijleßm aas sa-
koßxhetal kam tiß u Tioxh. Tan
echaß maßj tzßaj, ¿tzßoj tzik sa-
koßxhichok ixeßt kßatz u tzßajol
tetz? Satal te ech tzaß: —¿Kantuß
ech muntzßajax vetaßan tzaß?—
Chaj koj. 21 Tan atil tiqßabß u
tzßajol kam isaß sißan tu u
chaxkabß. Atil tiqßabß aas sißan
maßj tzßaj, bßaßnla kam sakuß tuul.
Utz sißan vaßtioj aas tzußkin kam
sakuß tuul.

22 Echat u Tioxh tan, ikßuch vi-
kßaßnal tuchß u mam iyakßil tiß u
onkonil. Loqß bßaxa atin
ipaciensia tiß qßu aa paavla chaj
aanima qßußl nojchit nichikßuloßk
tiß aas sikßul choobßal paav. Yitß
yakich koßnkoxh ikßul u choobßal
paav taqßo. 23 Tan aatz u Tioxh,
ichok txumbßal tiß ikßuchax u mam
techalil atil kßatza. Aß ikßuchvu tiß
qßu aanima itxum iatz qßußl
itzßamal nal taqßo, qßußl jolol echaß
tzßaj bßaßnla chaj kam nikuß tuul.
24 Ech qßu aanima vetisikßle. Ayaß
oß, oß Israeel. Utz yitß taßn koj, pek
antu qßu puera aanima.

25 Echaß nital tu u Oseas aas:

—Saßnalvaqß bßens untenam
qßußl kßuxh yitß untenamich

koj.
Utz saßnalunbßan tiißin tiß

vuntenam, vaßl echaß unkßulel
vaßl kßuxh yitß tiichkojin tiß

bßanel.— Chia. �

26 Utz tal paj tu u Oseas aas:
—Yitß ex koj untenam.—
Texh tiß. Anchit saßalaxku te

aas:
—Ex ikßaol imeßal u itzßlich

Tioxh.— Chaj.�

27 Utz nital u Isaias tiß qßu
Israeel ech tzaß majte:

—Kßuxh yeß achebße ixaan qßu
Israeel sißaneß,

echaß tatin sanaabß tziß mar,
taßxh sachitpi unjolol qßußl

txaael.
28 Tan tijikomal chit sataqßußl

vikßaßnal u Tioxh xoßl qßu
aanima tu u vatz amlika
txßavaß.

Utz saßtexhuchi.— Chia.�

29 Echaß vaßl ibßaxabßsa talax u
Isaias:

—Yeßt koj itxaaka tereßn
kutußxh kuxalam u Tioxh,

u Tioxh viBßaal qßu txijtxubßal
tu amlika tziß,

bßoono kusotz koj;
echaß bßanax tu u tenam

Sodoma.
Utz, bßoono kuveet koj echaß u

Gomorra.— Chia.�

U titzßat qßu Israeel aas

aß sachitpun u oßtla mantaar

30 Ech ¿kam saqal tiß u kam
tziß? Tan aal tuchß koßxhtuß vet-
kßujeß ikßußl qßu puera aanima tiß
u Tioxh, bßenyu bßaßn vatz Tioxh,
kßuxh aal yeß nichtitzßa ibßanax
vijikomal. 31 Pek aal yitßeßch koj
qßu Israeel. Tan kßuxh vaßl chit
taqßtu yakßil tiß itzojpil u oßtla
mantaar tiß ibßen jikom vatz
Tioxh, aal yeßn aqßax bßens jikom
vatz Tioxh. 32 ¿Kantuß yeßt aqßax
bßen jikom? Tiß tan, yeßt kßujeß
ikßußl tiß u Tioxh aas sakuyax qßul

ipaav. Pek aß nimotxtitzßa aas
sabßens jikom vatz Tioxh tiß
ibßanax qßußl nital u oßtla
mantaar. Ech aatz tu vaßl nimotx-
ißaneß tziß, echaß tel tiß sivan
oksamal tibßey. 33 Echaß vaßl
nital u Yolbßal Tioxh ech tzaß:

—At noj bßenku sete tan,
savoksa maßl u Sivan tu Sioon

tetz olqßichil.
Maßl Sivan aas saolqßeßl

aanima tiß utz,
sakußi.

Pek abßil sakßujeß ikßußl tiß,
saßkojchßixvixsali.— Chia.�

����

10 1 Hermanos, aatz vaßl
nital u vaanima, ayaß

vaßl sachitpu qßu Israeel tu qßul
ipaav. Utz tiira nunqßila unsikßle
u Tioxh tiß. 2 Tan tekß vootzaj
aas nojchit kßonel taanima tiß
Tioxh nitaleß. Pek yitßeßch koj
inimaleß vaßl nimotxißaneß. Yeß
tootzaj u txumbßal tiß. 3 Tan yeß
tootzaj vijikomil u Tioxh tiß
taqßax bßens bßaßn qßu aanima.
Echixeßat nichok txumbßal aas
ijunal samotxichitpu jeß tibß tu
qßul ipaav. Yeßxhkam nitoksa
tetz vijikomla txumbßal u
Tioxh. 4 Tan yeßxhat nimotx-
bßenku te aas aß tzojpixsan utz,
aß yaßsan u oßtla mantaar u
Cristo. Utz abßil qßußl sakßujeß
ikßußl tiß, aß qßußl sabßens bßaßn
vatz Tioxh.

5 Tan itzßibßaka u Moisees
kanißch ibßens jikom qßu aanima
vatz u Tioxh tiß inimal u oßtla
mantaar. Tal ech tzaß: —Aatz u
aanima vaßl nojchit soßoleß tiß
itzojpil vaßl nital u mantaar, aß
vaßl sißitzßpu vatz Tioxh.—
Texhtuß.� 6 Utz tal paj u Moisees
majte kanißch ibßens bßaßn qßu
aanima vatz u Tioxh qßußl
sakßujeß ikßußl tiß u Tioxh: —Ech
yeß koßxh etala aas tzian atilku u
Tioxh sekßatza. Tan ministeer koj
sajeßopßoß tu Amlika tiß en tiqßol
kußl viTxaaom u Tioxh. 7 Utz yeß
koßxh etal majte aas tzian koßp tu
mam jolobßtxan xoßl kamnaj
atilku u Cristo. Utz ministeer
seßnqiqßo jißul.— Chia.� 8 Pek

¿kam tok vaßl nitaleß tziß
uncheeß? Aß nitaleß vaßl tzßibßa-
malka ech tzaß: —Najaß koßn
atilku u yolbßal Tioxh sekßatza.
Atil tetziß utz, tetaanima.— Chia.
Tan aß u yol vaßl nikupaxsa
itziiul, tetz kßujeßich kßußl tiß
Tioxh. 9 Utz sachitpßaxh tu qßul
apaav tuchß koßxhtuß saal tuchß
atziß aas aß u Bßaala u Jesuus. Utz
sanima tuchß avaanima aas qßaav
itzßpixsamal xoßl qßu kamnaj tu u
Tioxh. 10 Tan tu taanima u
aanima sinimava aas nibßens
bßaßn vatz u Tioxh. Utz satal
tuchß itziß aas chitpi tu qßul
ipaav.

11 Echaß vaßl nital u Yolbßal
Tioxh ech tzaß:

—Abßil vaßl kßujlel ikßußl tiß,
yitß saßkojchßixvixsali.— Chia.�

12 Tan yeßk tel qßu Israeel tuchß
qßu puera aanima vatz u Tioxh.
Tan aß u kuBßaal sukukajayil utz,
sibßla bßaßnil nitaqß kußl tiß qßu
aanima qßußl niqßilan nisikßlen.
13 Ech sachitpu kajay qßu
aanima qßußl saqßilan sasikßlen
vibßii u kuBßaal.�

14 Loqß ¿kanißch iqßilat isikßlet
vibßii u Jesuus, untzßoj yeßsaj
inimataß? ¿Kanißch inimataß,
untzßoj yeß nitabßi abßil u Jesuus?
Utz ¿kanißch tabßitaß, untzßoj
yeßxhabßil nialon te? 15 Utz

¿abßil seßnalon u bßaßnla chusbßal
te, oj yeßxhabßil sachajaxi seßn-
taleß? Echaß vaßl nital u Yolbßal
Tioxh:

—¡Tiira txßanel nitopon
qßu paxsan tetz u bßaßnla

chusbßal,
qßu iqßon tetz u bßaßnil!— Chia. �

16 Loqß yitß kajay koj qßu
Israeel niniman u bßaßnla
chusbßal. Echaß nital u Isaias ech
tzaß:

—UnBßaals Amlika, ¿abßil bßoj
niniman u yol niqal saiß?—
Chia.�

17 Tan tiß u tabßil u yolbßal
Tioxh, nichee u kßujlebßal kßußl tiß
u Tioxh. Ech, aß vixeßal viyolbßal
u Tioxh.

18 Loqß yitß tiß koj aas yeß
nitabßi u yolbßal Tioxh qßu
Israeel. Nimotxtabßi. Tan nital u
Yolbßal Tioxh:

—Vetpax bßen u yolbßal Tioxh tu
kajay u vatz amlika txßavaß.

Abßili tijußtebßal u vatz
txßavaß.— Chia.�

19 Utz yitß tiß koj majte aas
yeßxhat nimotxbßenku te. Pek
tibßaxa, abßitaj vaßl tal u Moisees
ech tzaß:

—Savoksa ixaßv sekßußl tiß vaßt u
tenam yitß untenamich koj.

Utz sunlakpixsa eviß tiß maßl u
tenam vaßl yeßk itxumbßal.—
Chia. �

20 Utz abßitaj viyol u Isaias
majte tan, yeßk ixoßval nital ech
tzaß:

—Aal aß chabßanin qßu aanima
qßußl yeß nichchokonin.
Utz vetvaqß tzii aas aß saootzaj-

in qßu aanima
qßußl aal yeßxhkam nichßoti abßil

in.— Chia.

21 Utz nital tiß qßu Israeel ech
tzaß:

—Iqßiil nichunchßia maßl u
tenam aas sikßaxa ikßußl tan,

qelol utz, tzßejxinaj.— Chia. �

�����

Qßu Israeel vitenam u Tioxh

11 1 Utz bßenchimal nivaleß:
—¿Matz telabßelka

vitenam u Tioxh tzik?— Chißin.

¡Yeßxhkam atziß! Tan in Israeel
majte, itußxh ixalam u
Abrahaam. Aß meero unkßuy
unmam u Benjamiin. 2 Oßten
bßens itenam Tioxh qßul itußxh
ixalam u Israeel. Utz yeßxhkam
nikßoneßl. Tan yeß koj abßimal
setaqßo vixochon u Elias tu u
Tioxh tiß qßu Israeel. 3 Tal te ech
tzaß: —UnBßaal, aatz qßu Israeel
vetiyatzßlu qßu alon tetz vayol-
bßal. In texh kaayin. Utz nimotx-
ißan ikßußl viß aas siyatzßin.
Vetijinlu qßu nachbßal eetz
majte.— Chia.�

4 Pek tal koßn u Tioxh te ech
tzaß: —Yitß ajunal koj. Tan
txaael 7,000 vinaj vaqßo aas
paat yeßxhkam pecheß tiß
inachax u bßanich tioxh Baal.—
Texh te. �

5 Utz echat koßxh tu u tiempo
majte tzaß. Atil unjolol Israeel
aas txaael tu u Tioxh tu vibßaßnil.
6 Tan tu taanima u Tioxh

nicheek u bßaßnil tiß. Yitß tiß koj
aas kam maßj bßaßnil nißan qßu
aanima siatz. Tan oj tiß qßul
ibßanoneß, yitß ibßaßnil koj u Tioxh
atziß uncheeß.

7 Ech yeßt ichabßa qßu Israeel u
bßaßnil vaßl nichmotxichokeß. Aal
motx koßn tiibßixsal taanima. Pek
taßxh chabßan unjolol qßußl txaael
tu u Tioxh. 8 Echaß vaßl nital u
Yolbßal Tioxh aas:

—U Tioxh tiibßixsan qßu
taanima

ech yeßxh bßoj sinach u Tioxh tu
taanima.

Utz ulyu tzaß tuul echat
koßxhtuß.

Kßuxh atil bßaqß ivatz,
yeßxhkam nitil u bßaßnil.
Kßuxh atil ixichin,
yeßxhkam nitabßi u bßaßnil.
Yeß nipaal itxumbßal tuul.—

Chia. �

9 Nital u Daviid majte:

—Ikamebßal nimotxichok tu
qßul inimla qßii nimotxißaneß.

Tibß nimotxißan jeß tuul.
Echaß u aanima vaßl nitaqß kuß

ikßaa oj itrampa utz,
anat sakuß tuul.
Ech inujul u choobßal paav saul

tiß.
10 Moytojna,

ech yeßk samotxtil vinujul.

Utz imiien tibß qßul inikßa
bßenamen jaqß qßu kam ni-
motxtoksav tibß.

Ech saßtereßnkojveet tok tu
jik.— Chia.�

Vikßultu u bßaßnil

qßu puera aanima

11 Pek loqß nunchßoti
sunjunal: —¿Taßn tzik kußchil
vetißanlu qßu Israeel tu qßul
ipaav? ¿Yetzkan remeero tetz?—

¡Atile atziß! Tan kßuxh vetmotx-
qeloni, aß viqßaqßal aas vettabßi u
chitpichil qßu puera aanima. Loqß
tiß koßxh ilakpixsal bßoj iviß qßu
Israeel tziß, ech sichok u Tioxh
taqßo majte. 12 Ech oj mam
bßaßnil vetikßul qßu puera aanima
tiß viqelon qßu Israeel vatz Tioxh
utz, kanaal tetz qßu puera
aanima vitzßejoneß. Ech ¿oj chixh
yitß sibß tereßn mam bßaßnil
sakßulax taqßo aas lamotxikßaxa
qßul ipaav?

13 Pek aatz cheel, nunqßilaßex,
ex puera aanima. Tan in vichaj u
Jesuus texoßl. Utz tiißin tiß u
vaqßon aqßel tu u Tioxh tziß.
14 Aßtzii. Chißonojnu taanima qßu
vitzßin vatzik Israeel setiß.
Taßxhtzii oj samotxtil inujul u
bßey utz, sachitpu unjoloj tu qßul
ipaav. 15 Tan kßuxh veteesalka
tu u Tioxh, aß viqßaqßal aas vetßok
ibßaßn tereßn qßu aanima tu u vatz
amlika txßavaß taqßo. Utz aatz laß-
pajmotxqßaavoßk kßatz u Tioxh,
echaß iqßaav titzßpu maßj kamnaj
vaßl sißaneß.

16 Ech oj techal qßu Israeel
vatz u Tioxh qßußl bßaxa okchil tiß
inimal u Jesuus cheel, techal
sißan tereßn qßußl nikaa majte,
qßußl yeßsaj tokeß. Echaß qßu bßaxa
chikobßeßm, oj bßaßn, uncheeß
bßaßn tereßn qßußl samolax tu u
molbßal tetz atziß. Echat pajeß
maßl tzeß, oj techal u taqßil,
techal qßul iqßabßaj majte.
17,18 Pek kuentaßex; etalchile
aas techal ex vatz qßu Israeel.
Epaasach etibß siiß. Tan tiqßaqßal
kußen kßuxh txaklelex kßatz
Tioxh. Tan aatz vaßl bßanax tu
qßu Israeel, ela tuchß vitzokßax el
unjolol iqßabßaj u nojla olivo. Utz
nichikax jeß iqßabß xoßl tzeßil olivo
viß vikuchmal. Tan aatz ex, ech
ex u xoßl tzeßil olivo, aas aß tek
nietzanku kßatz u taßl u nojla
olivo. Ech nachtaj tan, ech koßn
ex qßu qßabßaj. Utz yitß tiß koj qßu
qßabßaj atil qßu taqßil u tzeß. Tan
tiqßaqßal qßu taqßil u tzeß atil qßu
qßabßaj.

19 Utz kamal setaleß: —Yeßka
tan, aal veteesal unjolol iqßabß u
olivo utz, oß vetokkaßoß sichßex-
el.— Kamal cheßex. 20 Utz aß
chituß. Xaansali el qßu Israeel
tan, yeßt inima. Pek aatz ex,
oknajex tan, kßujlel ekßußl tiß u
Tioxh. Echixeßat jeßich evatz tiß.
Pek aß noj exoßva Tioxh. 21 Tan
oj yeßt ikuy qßu aanima u Tioxh
vaßl meero itenam, qßußl echaß
nojla iqßabß u tzeß, ¿aß chixh ex,
sikuy ex nenacheß oj sajeß
evatz?

22 Ech atoj bßenku sete tan,
tiira bßaßn u Tioxh, loqß kßaßn
majte. Ikßuch vikßaßnal tu qßußl
qeloni utz, teesa. Pek nikßuch vi-
bßaßnil sete. Ech tii etatin tu u
bßaßnil vaßl vettaqßlu sete. Tan oj
yeßka, ant ex sateesaßex majte.

23 Utz oj sataqßka qßu Israeel
viqelbßalil tziß utz, saßtekkßujeß
ikßußl tiß Tioxh, saveeti saqßaavoßk
kßatz u Tioxh. Tan mam Tioxh u
Tioxh aas ech sißaneß. Echaß qßaav
toksal qßul iqßabßaj u tzeß kßatz
imukanil. 24 Tan echaß ex. Kßuxh
tiira paarten etetz bßanel, vettok-
saßex u Tioxh kßatza. Ech koßn ex
viqßabß u xoßl tzeßil olivo vaßl
nichikax jeß viß viqßabß u nojla
olivo, kßuxh yitßeßch koj chit u
tetz. Ech oj vetißan u bßaßnil u
Tioxh sete, ex puera aanima, ¿aß
chixh qßu Israeel yeß siqßaavixsaß
ok u Tioxh sikßatza? Tan aal
meero itenamnale. Ech sißan te u
toksal viqßabß u nojla olivo kßatz
vaßl imukanil atkoßxhtuß.

Viqßaavoßk qßu Israeel

kßatz u Tioxh sißaneß

25 Uncheeß, aß unsaß setootzaji
hermanos, aas kam tok qßu kam
ißan u Tioxh, qßußl yeß ootzajibße.
Tan oj yeßk setootzaji, bßaßn
sißaneß aas setßanbßaß etibß vatz
qßu Israeel. Tan kßuxh vetmotx-
itiibßixsa taanima unjolol qßu
Israeel, saßnalmotxqßaavoßk kßatz
Tioxh atziß. Loqß tzojpu nal vi-
tiempoil qßu puera aanima.
26 Ech xamtel saok kajay qßu

Israeel. Utz sachitpi tu qßul
ipaav. Echaß vaßl nital u Yolbßal
Tioxh:

—Aß sakßaskußl u Chitol tu
Sioon utz,

sußlichit qßul itußxh ixalam u
Jacoob tu qßul ipaav.

27 Tan aß u nukßußm sunbßan
tuchß aas saveesa qßul ipaav
kßatza.— Chu u Tioxh. �

28 Ech koontra nibßenku qßu
Israeel vatz u Tioxh tan, yeß ni-
motxikßul u bßaßnla chusbßal. Pek
kßuxh echi, tii u Tioxh tiß majte
tan, ißan maßl u nukßußm u Tioxh
tuchß qßul ikßuy imam. Ech jolol
tetz u Tioxh. 29 Tan kam u oya
vaßl nitaqß u Tioxh, yeßxhkam ni-
qßaavimaaeß. Utz kam vaßl nitaleß,
yeß koj nitzojpi.

30 Echaß ex. Exich qelol maßxh
tiempo majte. Pek vetikuylex u
Tioxh tiß viqelon qßu Israeel.
31 Tan jolol qelol cheel. Pek tu
vibßaßnil u Tioxh vaßl nißan setiß.
Antu qßu Israeel samotxkßulun vi-
bßaßnil u Tioxh majte. 32 Tan
taqß tzii u Tioxh tiß qßu aanima
kajayil aas saqeloni. Loqß aß isaß
aas xamtel sitxum ivatz qßu
aanima kajayil majte.

33 ¡Tan tiira mam bßaßnil atil
xeß u Tioxh!

¡Mam txumbßal! ¡Mam
ootzajibßal!

¡Ootzajibße koj kam ech nißaneß
aas nitiqßo tibß qßu kam taqßo!

385 Qßu Niman Tetz U Jesuus Tu Roma 11

� 11.27 Choktaj u Isaias 59.20-21; 27.9; u Jeremias 31.33-34.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



¡Yeßxhabßil sapaal itxumbßal tu
qßu kam nißaneß!

34 Tan ¿abßil maßj ootzajin tetz
kam qßu kam nititzßa u
kuBßaal?

Utz ¿abßil saßalon itxumbßal aas
kam sißaneß?

35 Yeßxhabßil xeß atilku itxßoj u
Tioxh.

Tan yeßxhabßil maßj aanima aas
kam tetz u Tioxh aqßel taqßo.

36 Tan u Tioxh cheesan qßu
kam kajayil.

Tiqßaqßal atile. Utz tetz qßu kam
kajayil kßuxh atile.

¡Ech tetz u techalil bßenamen!
Aßi.�����

U qaqßtu qibß tu u Tioxh

12 1 Echixeßat nival sete
hermanos, tiira oksataj

etibß tiqßabß u Tioxh, tuchß echißl
tuchß etaanima. Echaß tok maßj
oya vatz u nachbßal Tioxh
sebßaneß. Loqß itzßlelex, yitß tu
kamchil koj. Tan qeßl vetitxuml
evatz u Tioxh. Xaanojelex kßatz u
paav ech bßaßn sabßenkßex te. Tan
aß u nojla toksal tetz u Tioxh, u
kunimataß. 2 Yeßk satiqßo etetz
qßu yeßxtxojla chaj txumbßal atil
tu u vatz amlika txßavaß tzaß. Pek
aal chßexputaj qßul etatin tu
vijalpu vetxumbßal. Ech sikßuch u
Tioxh sete kam vibßaßnla
txumbßal setiß, vaßl txßanel utz,
tiira tzßajel.

3 Tu u vijleßm aqßel ve tu u
Tioxh, nival sete aas yeß koßxh
etitzßa sibß paalchßex vatz emol.
Pek jik koßxh atoj sekßußl jankßal
vikßujeß ekßußl tiß u Tioxh utz,

kam qßul etijleßm aqßel sete taqßo
tiß qßul enimataß. 4 Tan kajay qßu
niman tetz u Jesuus atil tokebßal
sijununil. Echaß u kunimal. Kßuxh
maßl kußen, kalabß koßxh iqßabßaj
atile. Utz paarten itxaßk sijunun-
il. 5 Utz echat koßxh u qatin kßatz
u Cristo majte. Kßuxh kalabßen
kuxaaneß tan, maßl koßn oß kßatza.
Utz kuqßabßaj qibß sukujununil.

6 Utz chukchaj kudoon aqßel
taqßo sukujununil tu u qaqßonin
kßatza. Aß vetßilon u Tioxh
abßiste isaß sataqß qe tu vibßaßnil.
Ech oj aß qetz tu u Tioxh talax
qßul iyol, kubßantaj. Ayaßl
kukßußl sakubßaneß jankßal u qetz
aqßel tu vikßujeß kukßußl tiß. 7 Oj
aß u qetz aqßel, ilochax aanima,
lochonojoß tinujul. Abßil aß, aß
tetz u chusußm tiß u yolbßal
Tioxh, tii noj ichusuneß. 8 Abßil
vaßl aß tetz aqßel u aqßo nimal
kßußl, aß noj ißaneß. Abßil aß tetz
u oyaßm, oyanoj. Loqß jik koßxh
sachajpeßl tetz; yitß tuchß tßeßsil
koj. Abßil aqßel maßj idoon tiß
ibßanax qßesalail, ißan u tijleßm
tinujul. Abßil aß, aß tetz txumu
ivatz imol, ißaneß tuchß
txuqßtxunchil.

Vitxumbßal qßu niman tetz

u Jesuus sißaneß

9 Tiiojex setibßilaj. Loqß
nojchit sebßaneß. Yitß sakoßnkoxh-
ebßanoßk. Pek paat yeßk itxaßk qßu
kam sete sebßaneß qßußl yeßxtxoj,
aß sebßan qßu kam bßaßn. 10 Tiißex
setibßilaj echaß etzaßqß etibß. Utz
oksataj eqßii setibßilaj. Bßaßn
eyolon setiß setibßilaj. 11 Aqßtaj

yakßil tiß vetaqßon. Yeß koßxh
ebßan ex qßeay tiß u aqßon tiß u
kuBßaal. Pek tuchß chit etaanima
sebßaneß. Ayaßl ekßußl.
12 Txuqßtxunojex tiß u bßaßnil vaßl
nechßia kßuxh nißxhtulebßeßex qßu
tzaßl nipaalkßex. Utz tzukßojex tiß
iqßilal isikßlel Tioxh. 13 Lochtaj
etibß kam neyaßta, ex niman tetz
u Jesuus. Ayaßl ekßußl sataqß tibß
evatbßal.� 14 Altaj bßaßnla yol tiß
qßußl nichißkßulanex. Bßaßnla yol
setaleß, yitß tzßejbßal yol koj setal
tiß aanima. 15 Txuqßtxunojex
kßatz qßußl nitxuqßtxuneß. Utz
oqßojex kßatz qßußl nitoqßeß.
16 Bßantaj maßl evatz setibßilaj
utz, ayaßloj ekßußl setibßilaj. Yeß
koßxh etala aas ex mamaj aa
txumbßal. Yitß jeßnaj koj evatz
sebßan setibßilaj. Pek bßantaj maßl
evatz tuchß qßußl meßbßaßil tetz.

17 Yeß koßxh eqßaavixsa
ichßexel qßu yeßxtxoj nibßanax
sete. Pek aß sebßan qßu kam qßußl
bßaßn vatz qßu aanima kajayil.
18 Bßantaj yaßl ebßantu bßaßn
tuchß kajay qßu aanima. Jankßal
vaßl saveet ebßantaß. 19 Un-
hermanos, yeß etaqß ichßexel oj
kam nibßanax sete. Pek aqßtaj
tzii tu u Tioxh aas aß vaßl sa-
kßulelan setiß. Aß vaßl sataqß kuß
vikßaßnal. Tan tzßibßamalka tu u
Yolbßal Tioxh ech tzaß: —In vaßl

saßaqßon ichßexel qßu yeßxtxoj
nibßanax sete. Aß sachoon
vaqßo.— Chu u kuBßaal.� 20 Pek
aatz saßaneß, vatzil aaqßt ichßexel
u onkonil, aqß techbßubßal u
koontrain eetz oj nivaßyeß. Aqß
taaß oj nitzaj itziß. Tan oj ech u
bßaßnil saßan te, at seßenku te
aas chßixvebßal vaßl nißaneß.
21 Ech yaaqß iibß sisubßaxh u
yeßxtxoj, pek aal sasubß u
yeßxtxoj tiß ibßanax u bßaßnil.�����

U Tioxh nioksan qßu qßatbßal tzii

13 1 Abßitaj. Echen kajay
aanima saniman qßu

qßatbßal tzii tan, Tioxh oksannaj
tetz. Ech kajay aanima saniman.
Tan u Tioxh alon aas samotxißan
tijleßm. 2 Ech abßil nixeßkßulan
qßu qßatbßal tzii, aß yeß ninima
vaßl Tioxh oksan atziß. Utz
choobßal paav nichok jeß tiß qßußl
nixeßkßulaneß tziß. 3 Tan aatz qßu
qßatbßal tzii atoßk, yitß poyin koj
tetz qßu aanima qßußl bßaßn
nißaneß. Pek tetz qßußl yeßxtxoj
nißaneß. Ech bßantaj qßu kam
bßaßn ech saßkojxoßvex tu qßu
qßatbßal tzii. Tan oj bßaßn
nebßaneß, aal satoksa eqßii atziß.
4 Saßkojexoßva tan, taqßon u
Tioxh nißaneß aas nixeeßex. Pek oj
yeßxtxoj nebßaneß bßaßntan,
saxoßvex. Tan nikoßnkoxhißanoßk

aas iqßomal ichßichß tiqßabß. Pek
nojchit sitxßol inujul vaßl yeßxtxoj
nißaneß. Satoksa u ley tiß. Tan aß
nißan u taqßon u Tioxh. 5 Ech
ministeer sanimal qßu qßatbßal
tzii. Loqß tiß koj aas xoßval sebßan
te ech senima, pek tenachbßal
sacheeka aas sebßan vinujul.
6 Ech tokeß nechoo jaßmel eal-
kavaar tu qßu qßatbßal tzii tan,
taqßon u Tioxh nißaneß. Utz
bßenamen nißan u topiisyo tziß.
7 Pek chootaj kajay qßul etxßoj
abßil xeß atilka. Echaß qßu jaßmel
alkavaar, chootaj. Aqßtaj qßu puaj
nijaj qßu qßatbßal tzii majte. Atoj
tatin qßu aanima sevatz qßußl ni-
kßuloßk tiß atil tatineß. Utz oksataj
iqßii qßußl nikßuloßk tiß soßok iqßii.

8 Yeßxhabßil koßxh xeß saßatin-
ku etxßoj. Pek taßxh etxßoj saßatini
vaßl aas yeß netoleß tiß ebßantu
tiißex tiß emol. Tan abßil vaßl nißan
tii tiß imol, bßaßntan nitzojpi vaßl
nital u oßtla mantaar. 9 Tan nital
u oßtla mantaar ech tzaß:
—Eesach iibß tu bßey tuchß
aanima yitß akßulel koj. Yatzßon-
ichßaxh. Elqßißchßaxh. Yeßk saal
txubßaßl tiß ixochax aanima. Utz
yaachva ok tetz aanima.— Chia.
Utz kajay qßu mantaar antu atoßk
tu u yol vaßl nital ech tzaß:
—Bßan tiißaxh tiß vamol echat
koßxhtuß naßan saiß.— Chia.�

10 Tan abßil u aanima vaßl tii tiß
imol, yeßxhkam nißan onkonil te.
Ech tuchß koßxh vibßantu tii u
aanima tiß vimol, ninima kajay u
mantaar.

11 Pek itzßataj vaßl savaleß
tzaß. Itzßoj koßxh etatineß. Tan
oora chit nipaal u tiempo.
Najabßchil nißan u qel xoßl qßu
paav tu u vatz amlika txßavaß
tzaß. Kßuxh jatuenich nichqaleß
aas aß chit xeßt kunimataß.

12,13 Aatz u paav tu u vatz
amlika txßavaß tzaß vaßl echaß maßl
mam aqßbßal, saßtexhpaali. Utz
ninajabß u tulebßal u Jesuus, vaßl
echaß itoop qßii sißaneß. Ech yeß
koßxh kubßan qßu paav tu u vatz
txßavaß tzaß, echaß nißan qßu
aanima qßußl tu uken atilku vatz
Tioxh. Jikom chit etxumbßal
sebßaneß. Vatzsaj sebßan qßu kam,
echaß ipaal aanima qßiil epaal
sapaalex. Yeßk sebßaneß aas yeßk
enoobßal tiß echbßußm. Nikoßxh
saßkojqßabßanex. Nikoßxh eesaibß
tu bßey tuchß ixoj. Nikoßxh viisio.
Nikoßxh chßaßo. Utz nikoßxh
chißnaßnkßußlil. 14 Pek aß chit
sailax sekßatza u kuBßaal
Jesucristo, echaß oksaßm aas ni-
kutxßex. Utz yitß aß koj sebßan qßu
yeßxtxojla achaßv tetz u chißl.�����

Yitß bßaßn koj u teesal iqßii aanima

14 1 Txßanel etiqßot etibß
tuchß u hermano

sebßaneß, vaßl yitß maas koj
iqßomal iyakßil tu vikßujeß ikßußl
kßatz u Jesuus. Loqß sakoßnkoxh-
ekalabßtziiu etibß tuchß tiß maßj
kam nißaneß aas kamal yitßeßch
koj setetz. 2 Echaß tzuta. Atil
niman tetz u Jesuus aas yeßxh-
kantuß siatz kßuxh satechbßu qßu

echbßubßal kam bßanel te. Pek
aatz vatz unjote utz, txaaß. Ech-
ixeßat yeßxhkam nitechbßu. Vatzil
techbßutaß, itza koßn nitechbßu.
3 Echixeßat abßil vaßl maßl koßxh
techbßul qßu chißo nißaneß, yeß
koßxh teesa iqßii vaßl yeßxhkam
nitechbßu qßu echbßubßal tziß. Utz
echat koßxh sißan u aanima majte
vaßl ilel koßxh chißo nichißeß, yitß
saßkojteesa iqßii vaßl maßl koßxh
techbßut qßu chißo. Tan kßuxh
kajay nichißeß, kßulel tek tu u
Tioxh.

4 Ech yeß koßxh eteesa iqßii oj
yeßxtxoj nißan sevatz u taqßonom
vemol. Kam koj etokebßal tiß tan,
yitß etaqßonom koj. Ech oj bßaßn
oj yeß bßaßn nißaneß, aß lißilon u
Jesuus viBßaal. Kam koj etokebßal
tiß. Tan mam Tioxh u kuBßaal
saoleß tiß toksat tu jik utz, sißan
bßaßn te.

5 Atil paj unjot aanima majte
aas atil tok qßu qßii siatz; tiira
sibß tatin ninacheß. Utz atil
majte aas ela koßxh kajay qßu
qßii siatz. Ech nachtaj junun ex
abßiste vaßl bßaßn senacheß.
6 Abßil vaßl sibß tatin maßj qßii
siatz tiß toksal iqßii u kuBßaal, aß
lißilon. Tan tiß toksal iqßii u
kuBßaal nißaneß. Utz abßil vaßl
kßuxh yeß nißan ech tziß, u Tioxh
nitoksa iqßii kßuxh yeß nißan
majte. Echat paj qßußl maßl
koßxh techbßul qßu chißo nißaneß,
u kuBßaal nitßanbßaß tu vaßl nißan
majte. Tan nikßama tiß. Utz
echat vaßl ilel koßxh techbßut qßu

kam. U kuBßaal nitoksa iqßii tiß
u techbßuneß tan, nikßama tiß
majte.

7 Ech kßuxh itzßleloß utz, kßuxh
sakamoß yitß qetz koj sukujunal.
8 Tan tiß u kuBßaal kßuxh atil vatz
kuqßii kusaj utz, tiß majte kßuxh
sakamoß. Ech kßuxh itzßleloß utz,
kßuxh kamnajoß, oß tetz u
kuBßaal. 9 Tan ech tiß kam u
Cristo utz, ech tiß qßaav itzßpi.
Ech sabßens Bßaala tetz qßu
aanima itzßlele utz, qßu aanima
kamnaj.

10 Ech yeß koßxh etxßol inujul
emol. Utz yeß koßxh eteesa iqßii.
Tan ela koßxh samotxpaaloß vatz
u Cristo aas litxßol kunujul.
11 Tan tzßibßamalka ech tzaß:

—Nojchit nivaleß kajay aanima
sapecheß sunvatz.

Utz kajay aanima saoksan
unqßii tuchß itziß.— Chu u
kuBßaals Amlika. �

12 Ech tokeß saßnalqal inujul
sukujununil vatz u Tioxh kajay
qßu kam vetkubßana.

U taqßax kuß tzeß tibßey aanima

13 Ech yeß koßxh itxßol tibß
inujul epaav. Pek bßantaj yaßl aas
yeßk setaqß kuß vemol utz, yeßk
seteesa iyakßil tu u tatin kßatz u
Jesuus. 14 Tan jatvaßx chit
tiempo vatin kßatz u kuBßaal
Jesuus nißxhvileß aas yitß txaaß
koj maßj kam sijunal. Pek oj txaaß
tetz maßj aanima, uncheeß txaaß

chit tetz atziß. 15 Tan oj txaaß
echbßul vatz vahermano vaßl
neechbßu utz, taßxh txumel aaqßo
neechbßu siatz, sakaßtziiun
saaqßo. Utz yeßxhkam naßan
tiißaxh tiß vahermano atziß. Ech
kuentaßaxh tan, bßaßn sißaneß aas
tiß koßxh maßj echbßubßal laßtek-
xaan el vahermano kßatz u Cristo
vaßl ul kamoj tiß. 16 Pek yeß
koßxh etaqß tzii seßel eqßii.
Kuentaßex tan, atil kam aas yitß
paav koj, pek paav vatz unjot
aanima. 17 Tan aatz u qatin tu
viQßesalail u Tioxh, yitß aß koj
ibßoßqßol aas kam niqechbßu utz,
kam niqukßa. Pek ayaß vaßl
ijikomal sakubßaneß. Saßatin u
paas tu kuxoßl. Utz saßxhtxuqß-
txunoß tiqßaqßal u Tioxhla
Espiiritu. 18 Tan abßil vaßl oj ech
inimal u Cristo nißaneß tziß, ni-
txuqßtxun u Tioxh tiß utz, bßaßn
vatz qßu aanima majte.

19 Echixeßat aß chit saqaqß
yakßil tiß ibßanax qßu kam qßußl
nicheesan u paas ibßilaj. Utz
sakuloch qibß tiß u tiqßot tibß
kuyakßil tu u qatin kßatz u Jesuus
majte. 20 Ech yeß koßxh echij u
taqßonin u Tioxh kßatz qßu
aanima tu maßj echbßubßal. Tan
nojchit bßaßn qßu echbßubßal
kajayil. Pek aß yeßxtxoj vaßl setaqß
kuß maßl niman tetz u Jesuus tiß
techbßuleß. 21 Aal tek bßaßn yeßk
sechiß chißo, yeßk setukßa taßl
uuva utz, yeßk sebßan vaßtoj kam
oj taßn nitaqß kuß u niman tetz u
Jesuus utz, nixaansa el kßatza.

22 Bßaßn oj tiira atil ayakßil tu
vikßujeß akßußl tiß u Tioxh. Loqß
eetz koßn sajunal vatz Tioxh
atziß. Utz chißbßebßal tetz u
aanima vaßl jikom chit nißan qßu
kam, yitß xamtel koj nikßaxa.
23 Pek abßil vaßl nikaßtziiuneß aas
kamal yeßxtxoj oj kamal bßaßn
echbßul maßj echbßubßal ninacheß,
ijunal koßxh nitzßej jeß yol tiß. Tan
yitß kßujlel koj ikßußl tiß Tioxh aas
ech nißaneß. Utz oj yitß iqßaqßal
koj ikßujeß kukßußl tiß Tioxh
nikubßan qßu kam, paav atziß.�����

Yitß taßn koj saqitzßa jeß qibß

15 1 Utz abßiste oß iqßomal
kuyakßil tu u qatin kßatz

u Tioxh, atoj kupaciensia tiß qßußl
yeß maas iqßomal iyakßil. Ech yitß
taßn koßnkoxh oß saqitzßa jeß qibß.
2 Pek aß chit saqitzßa u kumol
sukujununil. Aß sakubßan qßu
kam siatz qßußl nilochon tiß u
tiqßot iyakßil tu u tatin kßatz u
Jesuus. 3 Tan echaß u Cristo,
taßxh koj titzßa jeß tibß. Pek aal
itzojpi vaßl nital u Yolbßal Tioxh
ech tzaß:

—In vetßijan u yoqßbßal
vaßl nital qßu yoqßol eetz.—

Chia.�

4 Tan jolol chusbßal qetz kajay
qßu kam tzßibßalka tu u Yolbßal
Tioxh koßxtene. Utz aqßol nimal
kukßußl, aqßol kupaciensia. Ech
sakßujeß kukßußl tiß ichßial tuchß
txuqßtxunchil. 5 Utz u Tioxh koj

aqßon epaciensia, aß koj aqßon
nimal ekßußl tan, aß u aqßol tetz.
Utz aß koj bßanon maßl etxumbßal
setibßilaj, echaß vaßl ikßuch u
Cristo Jesuus. 6 Ech maßl chit
evatz setoksa iqßii u Tioxh, viTat
u kuBßaal Jesucristo.

Vipaxsal itziiul u bßaßnla chusbßal

tu qßu puera aanima

7 Ech kßultaj vemol kam
echaß ikßultßex u Jesuus. Tan oj
ech sebßan tziß, iqßii u Tioxh
netoksa. 8 Tan kßuxh ul u Cristo
Jesuus, tiß qßu Israeel ulka. Aß ul
itzojpi qßu kam tal u Tioxh tu
qßu kukßuy kumam. Ech nojchit
nikßuch u Tioxh aas nitzojpi
qßul iyol. 9 Utz tiß qßu puera
aanima majte kßuxh ul u Jesuus.
Tan aß isaß satoksa iqßii Tioxh
qßu puera. Tan txumul vatz u
Tioxh. Echaß nital u Yolbßal
Tioxh ech tzaß:

—Savoksa aqßii xoßl qßu puera
aanima utz,

sunbßitza vabßii.— Chia. �

10 Utz nipajtal u Yolbßal Tioxh
ech tzaß:

—Chißbßojex, tuchß vitenam u
Tioxh, ex puera aanima.—
Chia. �

11 Utz nipajtaleß:
—Oksataj iqßii u kuBßaal

Amlika kajay ex, ex puera
aanima.

Utz kajay ex tenam, tßanbßaßtaj
vibßii.— Chia. �

12 Utz itzßibßa paj u Isaias ech
tzaß majte:

—Saitzßpu maßl itußxh ixalam u
Isaii.

Utz ijlenal tetz qßu tenam
kajayil sißaneß.

Tan aß u kßujlebßal ikßußl qßu
aanima.— Chia.�

13 Ech aß koj txuqßtxunsanex
u Tioxh vaßl nikuchßia. Aß koj
oksan chißbßichil tetaanima
bßaßnil. Utz aß koj oksan paas
texoßl bßaßnil majte. Tan aß vaßl
kßujlel ekßußl tiß. Utz aß koj aqßon
sibß tereßn eyakßil tiß ichßial u
Jesuus tiqßaqßal u Tioxhla
Espiiritu.

Vixeßtitzojpu u uß tzaß

14 Hermanos, tiira nunnima
aas kajay tek ex bßaßnla txumbßal
atil tzexeß. Utz kaana ootzajibßal
atil tzexeß. Ech saßtekveet taqßtu
tibß etxumbßal setibßilaj. 15 Pek
kßuxh echi, nuntzßibßa opon talax
unjolol kam sete tu u uß tzaß, ech
yeßk sasotz sekßußl vaßl chusel
sete. Vatzsaj nival sete tu vi-
bßaßnil u Tioxh vaßl aqßon u
vijleßm. 16 Tan aß aqßon u vijleßm
tiß ipaxsal itziiul u Jesucristo tu
qßu puera aanima utz, tiß ichusax
u bßaßnla chusbßal te tetz chitpi-
chil vaßl nitaqß u Tioxh. Ech antu

� 15.9 Choktaj u Samueel II 22.50; u Salmos 18.49.
� 15.10 Choktaj u Deuteronoomio 32.43.
� 15.11 Choktaj u Salmos 117.1.
� 15.12 Choktaj u Isaias 11.1-10.

soßopon qßu puera aanima tzixeß
tu Amlika tiqßaqßal u vaqßon,
qßußl txaa el tu u Tioxhla
Espiiritu. Utz ech sißaneß u oya
vaßl nitok viß nachbßal aas tiira
bßaßn nißenku te.

17 Ech nuntxuqßtxun tiß. Tan
techal u vaqßon nunbßan tiß u
Tioxh tiß u Cristo Jesuus. 18 Utz
nikoßnkoxhunchuli aas kam nun-
bßaneß. Pek taßxh nivaleß kam
qßußl bßanel vaqßo tiqßaqßal u
Jesuus xoßl qßu puera aanima,
qßußl nitok tiß inimal u Jesuus.
Tan nojchit paxsamal itziiul u
yolbßal Tioxh vaqßo utz, bßanel
qßu kam vaqßo qßußl nivaleß.
19 Mamaj xheenya tuchß txaichil
vetunbßan tiqßaqßal u Tioxhla
Espiiritu. Aß xeßtikkßasußlin tu
Jerusaleen; paalin tu tereßn
tenam utz; ulyin tikuenta Iliirico.
Maßxh paal vallu u bßaßnla
chusbßal tetz u Cristo tu qßu
aanima tu jankßal qßu txßavaß
tziß.� 20 Vetunbßan yaßl vibß tiß
ipaxsal itziiul u bßaßnla chusbßal
tu qßu tenam qßußl paat yeßsaj
tabßitaß. Yitß tu koj qßu tenam
qßußl paxnaj tek itziiul u Jesuus
tuul, ech yeßk savoksa vibß tu u
aqßon tetz vaßte. 21 Ech aß vetun-
bßan vaßl nital u Yolbßal Tioxh
ech tzaß:

—Saßtekmotxtabßi qßu aanima
qßußl paat yeß abßimal taqßo.
Utz samotxßel itxumbßal qßu

aanima tuul
qßußl paat yeßt alax te.— Chia.�

U titzßat bßenchil u Pablo tu Roma

22 Ech tiß qßu kam tziß yeßxh
nuntxßolpu tu oponchil tzexeß,
kßuxh jatpax koßxh unbßan tiß aas
soßoponin. 23 Pek aatz cheel,
yeßxhat veßt sunbßanvu u vaqßon
tu qßu txßavaß tzaß. Utz kamal laß-
tekveeti leßnunqßilaßex. Tan
jatvaßx koßn yaßbß cheel nivachva
seßnvilex. 24 Ech kamal lapaalin
tzexeß aas labßenin tu España.
Tan nivitzßa savilex. Utz laßtekß-
enechajpubßenin tiß vunbßey aas
maßt vatin bßoj tzexeß.

25 Pek aatz cheel tan, maßtßin
tu Jerusaleen. Seßnvaqßka maßl
lochbßal tu qßu niman tetz u
Jesuus latziß. 26 Tan vetilak
maßl kutxu qßu niman tetz u
Jesuus aa Macedoonia tuchß qßu
aa Acaya, tetz qßu niman tetz u
Jesuus qßußl meßbßaß atil tu
Jerusaleen. 27 Utz tiira bßaßn
vaßl vetmotxißana tziß tan, ayaßl
chit ikßußl vetmotxißana. Tan
tiqßaqßal koßn qßu Israeel kßuxh
vetßopon vilochbßal u Tioxh
tzixeß tiß vichitpu tu paav. Utz

� 15.19 Aatz u txßavaß Iliirico nital tzaß, ayaß maßl u departamento toksa qßu

aa Roma tu vitxßavaß qßu aa Greecia. Tal paal u yolbßal Tioxh u Pablo tu bßiil

u txßavaß tziß. Choktaj u yol tiß tu Qßu Bßaßnla Chaj Kam Bßanel (Hechos), 13

kßujul niyaß opon tu u 20 kßujul. Aatz maßl tanul tikuenta Iliirico, ayaß u

Dalmaacia, vaßl Slavoonia cheel. Nital vibßiil tu Kaßbß Uß Xeß U Timoteo

4.10.
� 15.21 Choktaj u Isaias 52.15.

echen salochon qßu puera
aanima tiß taqßax bßoj tetz qßu
Israeel aas oj kam niyaßta.
28 Aatz maßt voleß tiß vunchaj
tziß utz, maßt vaqßtu u kutxu, sa-
paalunqßilaßex. Ech sabßenin tu
España. 29 Utz vootzajle aas
kaana unyakßil iqßomal aas
saoponin tzexeß tu vibßaßnil u
bßaßnla ichusbßal u Cristo.

30 Pek nunjaj sete hermanos,
aas selochßin. Tan maßl koßn
kuvatz kßatz u kuBßaal
Jesucristo tu u Tioxhla
Espiiritu, qßilataj sikßletaj Tioxh
viß. 31 Jajtaj tu u Tioxh aas
sikolin vatz qßu aa Judea qßußl
yeß ninima Tioxh, qßu qelol. Utz
jajtaj te majte aas ayaßl koj chit
ikßußl qßu niman tetz u Jesuus
tu Jerusaleen likßul u lochbßal
vaßl nitaqßax opon tu qßu
aanima qßußl oknaj tiß u Jesuus
tiqßaqßal u vaqßon. 32 Tan oj
echi, saßxhtxuqßtxunin texoßl
majte, oj lißan itxumbßal u
Tioxh laoponin tzexeß. Utz ech
lailanbßojin texoßl.�

33 Utz atin koj u Tioxh texoßl,
u aqßol paas tetaanima. Aßi.�����

U taqßtu bßen chajlichil u Pablo

16 1 Hermanos, laßxhetil u
hermana Febe. Ayaß

maßl u diaakonisa tu Cencrea.
Tan seßniqßilaßex.� 2 Bßaßn chit
ikßulax lebßan tibßii u kuBßaal
tan, niman tetz u Jesuus. Utz
lochtaj tiß kajay kam nisavsa.
Tan nojchit kaana aanima
lochel taqßo majte. Aal ant in,
lochelin taqßo.

3 Utz aqßtaj vetz ichajlichil u
Aquila tuchß u Priscila, qßul
unmol tiß u aqßon tiß u Cristo
Jesuus. � 4 Utz nivaqß taßntioxh
te tan, nojchit ikßaj tibß sißch-
motxkam viß. Aß isaß yeßk
sakamin. Utz antu nimotxtaqß
taßntioxh te majte kajay qßu
niman tetz u Jesuus qßußl puera
aanima. 5 Antu setaqß vetz
ichajlichil qßu niman tetz u
Jesuus qßußl nimol tibß tu
totzotz u Aquila tuchß u Priscila.

Antu setaqß ichajlichil vun-
hermano Epeneto majte, vaßl
tiißin tiß. Ayaß u bßaxa niman
tetz u Jesuus ok tikuenta
Acaya.� 6 Utz aqßtaj ichajlichil

� 15.25-32 Nojchit opon u Pablo xeß qßu niman tetz u Jesuus tu u mam

tenam Roma. Loqß preexhu iqßol bßen. Nital viyolil tu Qßu Bßaßnla Chaj Kam

Bßanel (Hechos), 21 kßujul niyaß opon tu u 28 kßujul.
� 16.1-2 Aatz u tenam Cencrea nital tzaß, ayaß maßl u tilanbßal vaarko najaß

kßatz u mam tenam Corinto. Atich u Pablo tu u Corinto aas itzßibßa u uß tu

qßu niman tetz u Jesuus tu Roma tzaß. Kamal u hermana Febe iqßon bßen u

uß xeß qßu aa Roma.
� 16.3 Choktaj Qßu Bßaßnla Chaj Kam Bßanel (Hechos) 18.18-19, 26.
� 16.5 Aatz titiempo u Pablo tziß, taßxh tulaj otzotz xeß aanima nichimolvu

tibß qßu aanima tiß kuulto. Anal maßt ipaal maas 200 yaßbß ikam u Pablo aas

xeßt imol tibß qßu aanima tu nojla totztioxh echaß nibßanax sukuvatz cheel.

u Liß, vaßl nißxhtaqßonin texoßl.
7 Echat qßu vetz aa tenamil
majte qßußl aß unmol atichßin
tu tzeß, u Androonico tuchß u
Junias. Aqßtaj ichajlichil. Tan
aß qßu aanima tziß qßußl bßaxal
ok tiß inimal u Cristo sunvatz.
Utz tiira bßaßn teßl tu tereßn
qßul ichaj u Jesuus. 8 Aqßtaj
ichajlichil vunhermano
Aamplias majte, u niman tetz
u kuBßaal vaßl tiira tiißin tiß.
9 Aqßtaj ichajlichil u Urbano, u
qetz aqßonom tiß u Cristo
Jesuus utz, tuchß u hermano
Estaquis, vaßl tiißin tiß.
10 Aqßtaj ichajlichil u Apeles,
u hermano vaßl nojchit ni-
kßucheß aas kßujlel ikßußl tiß u
Cristo. Utz aqßtaj ichajlichil qßu
titzßin tatzik u Aristoobulo.
11 Aqßtaj ichajlichil u vetz aa
tenamil u Herodioon, tuchß qßu
titzßin tatzik u Narciso, qßußl
nimamal tek u kuBßaal taqßo.
12 Aqßtaj ichajlichil u Trifena
tuchß u Trifosa. Ayaß qßußl
nitoksa yakßil tu aqßon tiß u
kuBßaal. Aqßtaj ichajlichil u
hermana Peersida majte, vaßl
tiißin tiß. Tan maßxh aqßoninyu
tiß u kuBßaal. 13 Aqßtaj ichajli-
chil u Rufo, vaßl txaael el tu
aqßon tiß u kuBßaal. Aqßtaj vetz
ichajlichil vinan majte tan,
nojchit ayaßl aß unnan

nunnacheß. 14 Aqßtaj vetz
ichajlichil u Asiincrito, u
Flegonte, u Hermas, u
Patrobas, u Hermes utz, tuchß
tereßn qßu hermano qßußl atil
tzixeß. 15 Aqßtaj vetz ichajlichil
u Filoologo tuchß u Julia, u
Nereo, tuchß u tanabß, u
Olimpas tuchß kajay qßu niman
tetz u Jesuus qßußl atil tzixeß.�

16 Utz aqßtaj vetz tibß echajli-
chil sejununil. Tzßutzßtaj tibß
txala etziß. Utz nitaqß opon
echajlichil chukchaj tanul qßu
niman tetz u Jesuus majte. �

17 Nival sete majte
hermanos, aas iltaj inujul qßu
aanima texoßl qßußl jolol oksan
xoßl utz, jolol chijol. Xaanojelex
kßatza. Tan aatz qßußl nißaneß,
yeßxhkam nikßul tibß tuchß qßu
bßaßnla chusbßal kßulel etaqßo.
18 Tan yitß aß koj nititzßa u
aqßon tiß u kuBßaal Jesucristo.
Pek taßxh nimotxtitzßa jeß qßu
tetz kam isaß. Ech telabßal
subßußm, sotzel ikßußl qßu aanima
nisubß tu txßanella chaj yol,
oksabß tetz iqßii.

19 Nojchit nuntxuqßtxun
setaqßo. Tan sibßal aanima
ootzajin etetz aas nojchit
nenima u Jesuus. Utz aß unsaß
sebßan ex tzakßkin tiß ibßanax u
bßaßnil utz, yeß etoozaj ibßanax u
yeßxtxoj. 20 Utz saßtexhpachßax

� 16.5-15 Aatz qßu aanima nital tu bßiil qßu versiiculo tzaß, taßxh latzaß atik

yol tiß. Yeßxhkam nital ibßii tu untantu u Yolbßal Tioxh.
� 16.16 Kostuumbre siatz qßu aanima tziß titiempo u Pablo aas nichitzßutzß

tibß txala itziß tiß taqßax ichajlichil tibßilaj. Ech bßiil nißan qßu ixoj mußs tibßilaj

cheel.

kuß u txßißlißinaj jaqß exaabß tu u
Tioxh. Tan aqßol paas tetaanima
u Tioxh. Utz atin koj vibßaßnil u
kuBßaal Jesucristo texoßl.

21 Nitaqß opon echajlichil u
Timoteo, vunmol tu u aqßon tiß
u Jesuus. Antu u Luucio, u
Jasoon, tuchß u Sosiipater
niaqßon opon echajlichil majte.
Ayaß qßu vetz aa tenamil.

22 Aatz in, in Teercio, in ni-
tzßibßan u uß nitaqß opon u Pablo
tzaß. Utz nivaqß opon echajlichil
tibßii u kuBßaal majte. 23 Utz
nitaqß opon echajlichil u Gayo,
vaßl aß atikßin tzixeß. Utz aqßel u
tatibßal taqßo aas simol tibß kajay
qßu niman tetz u Jesuus tuul.
Nitaqß echajlichil u Erasto majte,
u tesorero tetz u qßatbßal tzii tu u
tenam tzaß. Antu niaqßon opon
echajlichil u hermano Cuarto.
24 [Ech atin koj vibßaßnil u
kuBßaal Jesucristo texoßl kajay
ex. Aßi.]

Vitzojpu u uß tzaß

25 Nißxhqoksa iqßii u Tioxh tan,
aß vaßl satxakbßaßnex kßatza
bßaßnil, kam chit echaß nital u
bßaßnla chusbßal tetz u chitpi-
chil tu paav vaßl nunpaxsa
itziiul. Aß vetxakeß kßatza
bßaßnil aas setootzaji vitxum-
bßal u Tioxh vaßl yeßich ootzaj-
imal. Pek itzßamal nal taqßo
xeß qßii xeß saj aas ech sißaneß.

26 Ech elnaj tek ul vatzsaj
cheel, tiqßaqßal vaßl itzßibßaka
qßu alol tetz u yolbßal Tioxh.
Loqß itzii u Tioxh te vaßl yeßk
iyaß u tatineß. Ech aatz vi-
txumbßal u Tioxh tziß, paxsali
bßen itziiul tu kajay qßu
tenam. Ech sanimali utz,
sakßujeß ikßußl qßu tenam tiß.

27 Tan maßl koßn u Tioxh, ayaß
u mam aa txumbßal. Ech tetz
u techalil bßenamen tu vi-
qßaqßal u Jesucristo. Aßi.

U BßAXA Uß ITZßIBßA BßEN U PABLO

XEß QßU NIMAN TETZ U JESUUS

TU CORINTO

Yol tiß u uß tzaß

Aatz u uß tzaß, aß tzßibßan u Pablo. Utz taqß bßen xeß qßu niman tetz u

Jesuus tu u tenam Corinto tikuenta Acaya. Aß itzßibßav kßasußl tu Eefeso, tu u

yaßbß 53 m.t.J. Tu yolbßal griego itzßibßava.

U Pablo xeßtixsan u bßaßnla chusbßal tu u tenam Corinto tixoßl qßu yaßbß 49

— 51 m.t.J. Aß chit ibßen tiß en ipaxsal u yolbßal Tioxh tikaßpaj tu sibßal

tenam. Choktaj Qßu Bßaßnla Chaj Kam Bßanel (Hechos) 18.1-18. Utz maßl

yaßbß tuchß unnikßamte ißan latziß. Utz ok u Crispo tuchß qßu titzßin tatzik tiß

inimal u Jesuus, tuchß tereßn aanima. Ech xamtel tekußen, opon unjot chusul

tixoßl tiß u bßaßnla chusbßal majte, echaß u Apolos. Choktaj Qßu Bßaßnla Chaj

Kam Bßanel (Hechos) 19.1.

Kam koj tokeß itzßibßa u uß u Pablo tzaß, pek tan, aatz qßu niman tetz u

Jesuus qßußl tu Corinto tziß, nichmotxipaal tu unjolol tzaßl, tu unjolol

txabßkin. Utz atich sotzich kßußlal tixoßl tiß unjolol kam aas nichiyansa u

tatin tibßilaj. Yitß maßl koj iatz taqßo niyolonka. Utz tabßi qßu kam u Pablo tziß

aas atich tu Eefeso. Aß alon opon te qßu titzßin tatzik u Cloee. Choktaj tu u uß

tzaß 1.11. Utz tabßi tiß tu u uß itzßibßa opon qßu aa Corinto tzixeß majte, tiß

ichßotil unjolol kam te. Echaß tiß u tzumbßaßa. Ech itzßibßa u uß tzaß tiß toksal

bßen qßu niman tetz u Jesuus tu jik. Tan jolol atich ok ixoßl tibßilaj. At majte

ankoßxh nichmotxißan qßu paav qßußl nichibßanax tu u tenam tziß. Utz ni-

tzaqßbße bßen majte, kam qßu kam ex chßotiloj te. Ech nitaqß nimal ikßußl utz,

nital te kam samotxißaneß. Tan nichtok unjolol qßu Israeel tixoßl aas nich-

teesa iqßii u Pablo.

Aß u jatxbßal tibß qßu yol tu u uß tzaß.

1) 1.1-9 Nitaqß ichajlichil qßu niman tetz u Jesuus.

2) 1.10—4.21 Nitaleß aas yitß bßaßn koj jatxel tibß iatz qßu niman tetz u

Jesuus. Yitß bßaßn koj aas nimotxiyaa tibß tiß qßu qßesal ichaj u

Jesuus xoßl qßu niman tetz u Jesuus. Utz nitzaqßbßu u Pablo tiß vaßl

nitalax tiß aas yeß nitxßol yol nitopon xoßl qßu niman tetz u Jesuus.

Utz nital majte, tiß qßu txaichil ißan tixoßl tu viyakßil u Tioxh atil

kßatza.

3) 5.1—6.20 Nitoksa qßu niman tetz u Jesuus tu jik tu u yolbßal Tioxh

tiß qßu eesanibß tu bßey tuchß aanima yitß ikßulel koj utz; tiß majte

kanißch itxßolax inujul qßu xochißbß tixoßl samotxißaneß.

4) 7.1-40 Nichusun tiß u kßulißbß aas yeßxhkantuß sachee ikßulel qßu

aanima utz, yeßxhkantuß majte kßuxh yeß sacheei.

5) 8.1—11.1 Nitaleß aas kam qßu kam bßaßn saveet ißantu qßu niman

tetz u Jesuus. Echaß tiß qßu chißo nichipaasal vatz bßanich tioxh;

tuchß tiß qßu kam qßußl yeßxhkantuß sißan qßu qßesal ichaj u Jesuus.

6) 11.2-34 Nitaleß aas kanißch jik tiqßot tibß unjolol kam xoßl qßu

niman tetz u Jesuus sißaneß. Echaß tiß vivijtu tibß qßu ixoj, vibßanax u

santa cena.

7) 12.1—14.40 Niyolon tiß qßu doon nitaqß u Tioxhla Espiiritu.

8) 15.1-58 Niyolon tiß u qßaavtitzßpu qßu kamnaj.

9) 16.1-24 Ech vitzojpu qßu yol tu u uß tzaß.

U BßAXA Uß ITZßIBßA BßEN U PABLO

XEß QßU NIMAN TETZ U JESUUS

TU CORINTO��

Ichajlichil qßu niman tetz u Jesuus

tu Corinto

1 1,2 Nunqßilabßenex kajay ex,
ex niman tetz u Tioxh atilex

tu u tenam Corinto. In Pablo,
ichaj u Jesucristo sikßlemalin ti-
txumbßal u Tioxh. Aß unmol u
hermano Soostenes nunqßilabßen-
ex, kajay ex yeßkan epaav vatz u
Tioxh tiqßaqßal visikßletßex u
Cristo Jesuus kßatza. Antu
nunqßila bßen majte, kajay qßußl
niqßilan sikßlen vibßii u kuBßaal
Jesuus. Ayaß u kuBßaal kajay oß,
kßuxh til chaj koßxh atilkßoß. 3 Utz
taqß koj kuß u bßaßnil u Tioxh
texoßl. Ayaß u kuTat tuchß u
kuBßaal Jesucristo. Utz aß koj
oksan u paas tetaanima.

Vitxumbßal u Tioxh nißan

xoßl qßu niman tetz u Jesuus

4 Bßenamen nunkßama u Tioxh
setiß. Tan taqß u bßaßnil sete
tiqßaqßal u Cristo Jesuus. 5 Tan tiß
koßn u Jesucristo kßuxh tzßajel iatz
mam bßaßnil vettaqß u Tioxh sete.
Kajay txumbßal vettaqß sete. Utz
aal nitekitxakunsaßex tiß talax qßul
iyol. 6 Utz qeßl aas nojchit
nitzojpu qßu yol texoßl qßußl qal

sete tiß u Cristo. 7 Ech yeßxhkam
vaßtoj qßul ibßaßnil aas yeßk koj
tzexeß cheel; ayaß u oya nitaqß u
Tioxh. Pek atile tuul koßxh nechßia
u tulebßal u kuBßaal Jesucristo.
8 Ech tiß qßul ibßaßnil u Tioxh tziß,
tii etatin kßatza sißaneß. Ech yeßk
epaav lißana aas lußul u kuBßaal
Jesucristo. 9 Tan nißxhitzojpi qßul
iyol u Tioxh, vaßl vetsikßlenex tiß
ebßantu maßl evatz tuchß viKßaol,
ayaß kuBßaal Jesucristo.

U molmoch uchchil

10 Hermanos, nunjaj bßaßnil
sete tibßii u kuBßaal Jesucristo,
aas tiira maßloj chit evatz. Maßloj
etxumbßal utz, maßl eyol
sebßaneß. Yeßk soßok exoßl. 11 Tan
alaxyu ve aas tiira kaana
txayoibß texoßl. Aß vetalon ve qßu
titzßin tatzik u Cloee. 12 Tan at
nialon texoßl chi aas: —Ayeßnoß
tikuenta u Pablo.— Chia. At
nialon aas: —Ayeßnoß tikuenta u
Apolos.— Chia. At nialon aas:
—Ayeßnoß tikuenta u Cefas.—
Chia.� Utz at nialon: —Oß tetz u
Cristo.— chia, chi. 13 Utz ¿kam
toke ech nebßan tziß? ¿Jatvaßl
koßn chixh elnaj u Cristo tuul
tzik? Utz ¿u Pablo tzik vaßl jeß

vatz kurus setiß? ¿Oj tzik tibßii u
Pablo ebßanvu evautiismo?

14 Nißxhunkßama u Tioxh tan,
qeßl yeßxhabßil maßj sete bßanel
vautisaar vaqßo. Taßxh unbßan
vautisaar u Crispo tuchß u
Gayo.� 15 Ech yeßxhabßil koßxh
maßj sete saßalon aas tunbßii
bßanaxku vautisaar. 16 Utz taßxh
unbßan vautisaar qßu titzßin
tatzik u Esteefanas majte. Utz
yeßxhabßil vaßtoj unbßan vauti-
saar nunnacheß. 17 Tan yitß aß
koj vetichajvin u Cristo tiß
ibßanax vautisaar aanima. Pek aß
vetichajvin tiß ipaxsal talax u
bßaßnla chusbßal. Utz yitß iyol
koj tzakßkin aanima nuntxakun-
saß tiß ipaxsaleß. � Tan oj ech
sunbßaneß, aß saveesa iqßii vaßl
ißan u Cristo vatz kurus atziß oj
echi.

U mam bßaßnla txumbßal

tiß vinimal u Jesuus

18 Aatz u bßaßnla chusbßal tiß
vikamebßal u Jesuus vatz kurus,
tetz elnaj tu bßey chu qßu tzßejxi-
naj tiß. Pek aatz qetz, ayaß oß
chitpißoß tu qßu kupaav, mam
yakßil tetz Tioxh sukuvatz.
19 Tan tzßibßamalka tu u Yolbßal
Tioxh ech tzaß:

—Sunsotzsa vitxumbßal qßu aa
txumbßal.

Utz saveesa iqßii vitzakßkinil qßu
tzakßkin.— Chia.�

20 Anchituß. Yolpixsali tu u
Tioxh u txumbßal tu u vatz amlika
txßavaß tzaß. Ech ¿kam satxakunku
vitxumbßal qßu tzakßkin, qßu
chusul, tuchß qßußl kaana itxum-
bßal tiß iyolax qßu kam tu u vatz
amlika txßavaß tzaß?� 21 Nimnaßl
yeßxhkam nitxakunka tan, yeß
nichabßa Tioxh qßu aanima tu u
vatz amlika txßavaß tu koßxh qßul
itxumbßal, kßuxh nitil qßu kam ißan
u Tioxh tu vitzakßkinil. Tan aß
titzßa u Tioxh aas aß sachitpu tu
qßul ipaav qßußl niniman viyol ni-
paxsaleß, kßuxh yol tetz elnaj tu
bßey vatz qßu aanima tu u vatz
amlika txßavaß tzaß.

22 Tan aatz qßu Israeel, aß
nijajeß kam xheenya aas nojchit
ichaj Tioxh u Jesuus. Utz aatz
qßu aanima griego, aß nichokeß
nitzikikßul tibß u yolbßal Tioxh
tuchß qßul itxumbßal nitabßi.
23 Pek kßuxh ech nimotxißan
tziß, taßxhtzii nikupaxsa talaxeß
aas echen sanimal u Cristo, vaßl
kam vatz kurus. Aßtzii. Kßuxh
chijol tiß inimal Tioxh vatz qßu

� 1.14 Choktaj yol tiß u Crispo tu Qßu Bßaßnla Chaj Kam Bßanel (Hechos)

18.8. Utz choktaj yol tiß u Gayo tu Qßu Niman Tetz U Jesuus Tu Roma

16.23.
� 1.17 Nital u Pablo tzaß aas yitß aß koj nitxakunsa vitxumbßal qßu filoosofo tiß

ipaxsal itziiul u Jesuus. Pek aß nitxakunsa vitxumbßal u Tioxh.
� 1.19 Choktaj u Isaias 29.14.

Israeel utz, kßuxh elchil tu bßey
vatz qßu griego.

24 Tan yitß elchil koj tu bßey
vatz qßußl sikßleli tu u Tioxh,
kßuxh Israeel utz, kßuxh griego.
Mam yakßil tetz u Cristo utz,
mam txumbßal tetz u Tioxh
siatz. 25 Tan paalchu vibßaßnla
txumbßal u Tioxh vatz vitxum-
bßal qßu aanima tu u vatz
amlika txßavaß kßuxh tetz koßn
elnaj tu bßey siatz utz, kßuxh
yeßk iyakßil tiloneß.

26 Nachoj setaqßo hermanos.

¿Kam bßanich tu vetxumbßal
aas yeßsajich etok tiß inimal u
yolbßal Tioxh? Tan yeßkich
maas etxumbßal echaß u
txumbßal tu u vatz amlika
txßavaß tzaß. Yitß techal koj ex.
Nikoßxh atich koj aanima texoßl
aas mam tijleßm atiche. Utz
yitß jankßal koj ex, iqßomal nal
etijleßm kßatz qßul etxutx
ebßaal. 27 Tan aatz u Tioxh, aß
vetisikßle qßu aanima qßußl yeßk
itxaßk tiloneß utz, qßußl yeßk
texh itxßoloßm vatz aanima
tiloneß. Tan aß isaß u Tioxh
seßel iqßii qßußl sibß itxumbßal,
qßußl sibß tijleßm atile aas
nitaleß. 28 Ech aß isikßle qßu
aanima qßußl elnaj iqßii, qßußl
yeßxhabßil texh nisajin ok. Ayaß
qßußl yeßxh bßoj tijleßm. Ech
seßel iqßii qßußl kßuxh sibß
tijleßm, qßußl sibß itxumbßal.
29 Ech yeßxhabßil koßxh maßj
sabßanon aas satoksa jeß iqßii

vatz Tioxh. 30 Tan tiqßaqßal
koßn u Tioxh kßuxh atilokßex tiß
u Cristo Jesuus. Tan aß u
kutxumbßal vatz Tioxh tziß. Oß
tek bßaßn vatz Tioxh. Yeßkan
tek kupaav siatz. Chooel tek u
kutxßoj tiß qßu kupaav taqßo.
31 Ech satzojpu vaßl tzßibßamal-
ka tu u Yolbßal Tioxh nital ech
tzaß: —Abßil aß nitachva saok
iqßii, aß satoksav iqßii tiß u
Tioxh.— Chia. �

���

U txumbßal val taßxh sapaxsal

itziiul tiß u Jesuus

2 1 Echixeßat aatz oponin tiß
talax u yolbßal Tioxh texoßl

hermanos, yitß mamaj yol koj un-
bßanbße. Utz yitß tu koj mamaj
txumbßal tetz aanima unqßilavex.
2 Kam koj vaßtoj txumbßal val
sete aas atichßin texoßl. Pek taßxh
val u Jesucristo vaßl aqßax jeß
vatz kurus. 3 Jik chit unbßana
aas paat yeßt val mamaj txumbßal
sete aas atichßin texoßl. � Ayaßl
kala paat yeßxhkam vootzaj;
peena nunbßaneß tiloneß utz;
nichunxoßv bßiil. 4 Aatz qßu yol
unbßanbße tiß talax u yolbßal
Tioxh sete, yitß mamaj tzakßkin
yol koj tu u vatz txßavaß tzaß.
Voksa yol teviß, loqß titxumbßal u
Tioxhla Espiiritu tetz u Tioxh
tuchß viyakßil. 5 Ech nojchit aß sa-
kßujeßk ekßußl tiß viyakßil u Tioxh.
Yitß aß koj sakßujeßk ekßußl tiß
itxumbßal aanima tu u vatz
amlika txßavaß.

U Tioxhla Espiiritu niaqßon

u bßaßnla txumbßal

6 Nichitkuchus nimla chaj
ootzajibßal, loqß tu qßu niman tetz
u Jesuus qßußl qßanbßinaj tek
itxumbßal tiß inimal u bßaßnla
chusbßal. Utz yitß aß koj nikuchus
qßu txumbßal tu u vatz txßavaß
tzaß. Nikoßxh vitxumbßal qßu
qßesala tuul tan, sakoßnmotxpaa-
li. 7 Pek aß niqal u tootzajibßal u
Tioxh vaßl yeß tootzaj qßu
aanima; u txumbßal vaßl yeßich
naßl. Pek ninalichßian tu u Tioxh
koßxtene, ayaßxchen aas yeß-
sajenich ichee u vatz amlika
txßavaß. Utz qetz taqßo tiß u
techalla atinchil kßatza. 8 Utz
nikoßxh maßj qßu qßesala tu u vatz
amlika txßavaß tzaß, tootzaji koj u
tootzajibßal u Tioxh. Tan tootzaji
koj, yeßxhkam taqß jeß u kuBßaal
vatz kurus koj atziß vaßl techal
tatineß. 9 Loqß itzojpu chit u
Yolbßal Tioxh vaßl nital ech tzaß:

—Yeßxhabßil koßxh maßj aanima
ilonnaj tetz qßu kam tuchß
bßaqß iatz

qßußl nichßiansa u Tioxh, tu qßußl
tzßejel taanima tiß.

Yeßxhabßil maßj abßinnaj tetz
tuchß ixichin.

Utz nikoßxh nikojipaal sikßußl.—
Chia.�

10 Ech kßuxh vettaqßl elußl qßu
kam vatzsaj u Tioxh qe tziß,
tiqßaqßal koßn u Tioxhla Espiiritu

tan; kajay tootzaj u Tioxhla
Espiiritu; tootzajle qßu kam atil
tu taanima u Tioxh.

11 Tan echaß tziß, abßil koj
ootzajin tetz kantal taanima
junun aanima, pek taßxh ootzajin
tetz u taanxelal kantal u
taanima. Utz echat koßxh u Tioxh
majte. Abßil koj ootzajin tetz
kantal u taanima, pek taßxh
ootzajin tetz viTioxhla Espiiritu.
12 Utz aatz oß, kßulel u Tioxhla
Espiiritu qaqßo, vaßl xeß Tioxh
kßasnajkßul. Ech saqootzaji kam
qetz aqßel tu u Tioxh tu vibßaßnil.
Tan yitß aß koj kßulel qaqßo maßj
aanxelal tu u vatz amlika txßavaß
tzaß.

13 Ech aß niqal qßu kam qßußl
nital u Tioxhla Espiiritu qe kßuxh
niqal qßu bßaßnil tziß. Yitß aß koj
nikutxakunsa qßu yol tiß qßu
txumbßal tu u vatz amlika txßavaß
tzaß. Pek aß nikuchus qßu kam
nital u Tioxhla Espiiritu, tu qßußl
atil u Tioxhla Espiiritu kßatza
majte.

14 Tan aatz qßu aanima qßußl
paat yeßk Tioxh kßußl, saßkojel
itxumbßal tu qßu chusbßal qßußl
nital u Tioxhla Espiiritu. Tetz
koßn elnaj tu bßey nitaleß. Tan
taßxh sael itxumbßal tuul qßußl atil
u Tioxhla Espiiritu kßatza. 15 Pek
aatz u aanima vaßl atil u Tioxhla
Espiiritu kßatza, nikan tootzajil
qßu kam tiß u Tioxh. Utz saßkoj-
ißaneß aatz u aanima yeßk Tioxh
kßußl, sataleß kam bßanel tu u
aanima atil u Tioxhla Espiiritu

kßatza tziß. 16 Uncheeß ¿abßil
ootzajin tetz qßu kam nititzßa u
kuBßaal? Utz ¿abßil saßalon
itxumbßal aas kam sißaneß? Pek
aatz oß tan, atil vitxumbßal u
Cristo sukukßatza.���

U Pablo tuchß u Apolos

ela koßn taqßonom Tioxh

3 1 Utz aatz oponin texoßl
hermanos, yitß tu nimla chaj

chusbßal koj unchusvex, echaß
nichusax tu qßußl nojchit qßanbßi-
naj tek tu u Tioxhla Espiiritu.
Tan yeßsaj eyakßin tu vetatin
kßatz u Cristo. Ech tokeß echaß
ichusax tal nitxaß unbßan sete.
2 Echaß taqßax leecho tu tal nitxaß
aas yeßsaj techbßut tiila echbßu-
bßal unbßan sete. Tiira vatzsaj un-
chusvex. Tan qßanbßinajkojex aas
saßtekekßul qßu nimla chaj
chusbßal. Pek bßiit esaß. 3 Tan
ankoßxh yeßsaj eyakßin tu vetatin
kßatz u Cristo. Kaana nachoj suya
texoßl. Vaßl yaaibß. Utz atoßk
exoßl. Ech ¿yitß tzik ex bßanol tetz
u tachaßv qßul echißl nenacheß?
Tan ankoßxh ech ebßanoneß qßu
aanima qßußl yeß maas tootzaj u
Tioxh. 4 Tan at nialon texoßl aas:
—Nojchit ayeßnin tikuenta u
Pablo.— Chia. Utz at nialon:
—Ayeßnin tikuenta u Apolos.—
Chia. Ech ¿yitß tzik ex bßanol tetz
u tachaßv qßul echißl aas netal ech
tziß?

5 Utz ¿kam tek tijleßm u Pablo
tuchß u Apolos aas ech netaleß

tziß? Tan oß koßn taqßonom u
Tioxh. Vetkoßnqoksaßex tiß inimal
u Tioxh. Taßxh nikubßan u qaqßon
vaßl vettoksavoß u kuBßaal suku-
jununil. 6 Tan aatz ex, ech ex aß
maßl chikobßeßm, aas in vetchikon
utz, u Apolos vetakßsan. Pek u
Tioxh vetchßiisan. � 7 Utz maas koj
tijleßm vaßl nichikoneß; nikoßxh
vaßl niakßsan. Pek taßxh maßl u
Tioxh tan, aß vaßl nichßiisan. 8 Ech
ela koßn u chikol tuchß vaßl nitakß-
saneß. Loqß u Tioxh saßaqßon
ichoobßal tiß qßu taqßon sijununil.
9 Tan oß koßn lochol kßatz u Tioxh.
Utz ech ex ichikobßeßm u Tioxh.
Echaß ex tatibßal.

10 Utz aatz in, tu vibßaßnil u
Tioxh ech in taqßo maßl aanima
aas tootzaj bßiil iveet otzotz.
Echaß in nibßanon vijeßabßal u
otzotz. Pek paarten tek qßußl
nilakon u otzotz tibßa. Utz aß
sißilon kanißch iveet sißan siju-
nunil. 11 Loqß saßkojveeti
sußlchasaxoj u jeßabßal atibßal.
Echat koßxh u chusbßal vaßl kßuj-
bßaßmalka tu u Jesucristo majte;
saßkojtoksa vaßt tiß vaßl atilnale.
12 Utz saßnalelußl vatzsaj oj kam
koßxh ichißl u otzotz sabßanaxi
vaßl sanukßax jeß viß vijeßabßal.
Bßaßnla tzik qßan chßichß ichißl.
Bßaßnla tzik saj chßichß, oj bßaßnla
chaj sivan, oj tzeß, oj chßim oj
xajtzeß. 13 Tan u xamal sakßuch-
un toj ißaneß jankßal tii ikßußl u
taqßonibßal junun aanima, abßiste
chit kam bßaßn te. Yetz satzßeßi. �

14 Utz sikßul u choobßal qßu
aanima tiß u taqßonibßal oj yeßk
layan tu vitzßeßsan u xamal.
15 Pek oj lakoßntzßeß u taqßoni-
bßal, yeßk ijaßmel sißan tiß vaßl
vetißana. Tan peena texh saok tu
u bßenqßii bßensaj. Ech texhtuß aß
toojeßlal telußl maßj kam tu xamal
sabßanax te tu u tel vatz u
choobßal paav.

16 Utz ¿yetz etootzaj tzik aas
ex tatibßal u Tioxh utz, atil vi-
Tioxhla Espiiritu u Tioxh
sekßatza? 17 Ech u Tioxh
sabßanon te oj abßil sayansan u
tatibßal; ayaß ex. Tan aatz u
tatibßal u Tioxh, tioxhla atibßal
tatineß.

18 Utz yeß koßxh esotzsa jeß
ekßußl. Tan oj abßil maßj atil
itxumbßal texoßl aas nitaleß, loqß
ayaß u txumbßal tu u vatz txßavaß
tzaß, taqß bßens tibß echaß
yeßxhkam tootzaj. Ech sabßens
nojla aa txumbßal vatz u Tioxh.
19 Tan tiira txoxkinil vatz u
Tioxh u txumbßal vaßl oknaj iqßii
tu u vatz txßavaß tzaß. Ech tokeß
tzßibßamalka ech tzaß: —Nitikßa
jeß tibß qßu aa txumbßal tu qßul
iyeßxtxojla chaj txumbßal tu u
Tioxh.— Chia.� 20 Utz nipajtal
ech tzaß majte: —Tootzajle u
kuBßaals Amlika aas yitß bßaßn koj
vaßl nititzßa qßu aa txumbßal.
Tiira yeßk itxaßk.— Chia. � 21 Ech
yeßk sißaneß satoksa iqßii maßj
qßesala setiß aas ex tetz sataleß.
Tan kajay qßu bßaßnil nißan qßu

qßesala vatz Tioxh setiß; ex sailon
iqßaqßal. 22 Kßuxh u Pablo, kßuxh
u Apolos, kßuxh u Cefas, kßuxh
kam koßxh ibßii tu u vatz amlika
txßavaß tzaß, kßuxh u tiichajil,
kßuxh u kamchil, kßuxh vaßl cheel
utz, kßuxh u taabßabßen. Tan etetz
kajayil; ex sailon iqßaqßal. 23 Utz
ex tetz u Cristo. Utz aatz u
Cristo, tetz Tioxh.���

Ichaj koßn Cristo u Pablo

4 1 Uncheeß aß kusaß sa-
tootzaji qßu aanima aas oß

koßn taqßonom u Cristo. Utz aß
qetz talax qßul itxumbßal u
Tioxh qßußl yeß ootzajimal.
2 Loqß ministeer aas tiira kßujle-
bßal kßußl sißan junun qßu
aqßonom, qßußl ilol tetz qßu kam
tiß u Tioxh. 3 Utz yeßxhkam
nivoksa tetz kam setal viß tiß u
vaqßon vatz Tioxh; nikoßxh kam
satal tereßn qßu aanima viß. Utz
nikoßxh in, in koj saßalon kam
sayaßk u vaqßon vatz Tioxh.
4 Loqß kßuxh bßaßn chit in vatz
Tioxh sunnacheß, maßkojchuspia.
Tan u kuBßaal saßalon toj ißaneß.
5 Ech yeß koßxh ebßaxabßsa etibß
tiß itxßolax inujul qßu kam.
Chßiataj tul u kuBßaal Jesuus.
Tan aß saßaqßon elußl inujul qßu
kam vatzsaj qßußl yeß ootzajimal
utz, yeß naßl. Aß sapaxsan elußl
vatzsaj kam nititzßa taanima
junun aanima. Ech u Tioxh
saßalon abßiste sikßuloßk tiß
satoksa iqßii.

403 Bßaxa Uß Tu Corinto 3, 4

� 3.19 Choktaj u Job 5.13.
� 3.20 Choktaj u Salmos 94.11.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



6 Echixeßat nival sete
hermanos, chabßataj el etetz sun-
kßatza utz, kßatz u Apolos majte,
aas yitß jeßnaj koj kuvatz. Pek jik
chit tiißoß setiß. Ech etoksach
eqßii, paalchu vatz vaßl nital u
yolbßal Tioxh. Tan bßaßn sißaneß
sepaasa etibß vatz emol. 7 Tan u
Tioxh nibßanon oj paalchßex viß
emol. Utz ¿kam etetz saßatini oj
yitß u Tioxh koj saßaqßon? Ech oj
aß niaqßon qßul etetz, ¿kantuß
uncheeß aas ayaßl kala tuchß
eyakßil nechabßa qßul etetz
tiloneß?

8 Tan ex tek mamaj txßiiol
iqßii tu vetatin kßatz u Tioxh
nenacheß. Yeßxhkam vaßtoj
nesavsa aas sakulochßex tiß. Ex
tek qßesala nenacheß. Kam tereßn
koj satxakunkßoß sete. Utz bßaßn
atziß aas noj koj chit chßiiyex tu
vetatin kßatz u Tioxh; ech ela
texh oß sißaneß. 9 Utz aßtzii. Kßuxh
paalchutekßex sukuvatz tan,
nivitzßa aas aß vitxumbßal u Tioxh
saßchitkaaßoß tiyaßtebßal oß ichaj u
Jesuus. Oß qßußl atoßkßoß vatz
kamchil bßenamen. Oß imaylebßal
qßu aanima kajayil tu u vatz
amlika txßavaß tzaß, tuchß qßu
aanjel. 10 Aßtzii. Oj aß qalcheß
elnajoß tu bßey tiß u Cristo tan,
tzßejel qaanima tiß; taßxhtzii ex
tzakßkin kßatz u Cristo. Yeßk
kuyakßil; pek ex aa yakßil. Nitel
kuqßii; pek nitok eqßii.

11 Ulyu koßxh oß tzaß tuul
nikupaal tu vaßy, tu tzaji tzißl. Ni-
kuyaßta qoksaßm. Nikuqßosleß. Utz
yeßk qatibßal tinujul til saßatin-
kßoß. 12 Nißxhkukool tu aqßon

tuchß kuqßabß. Nitzßejax yeßx-
txojla yol qiß; loqß bßaßnla yol
koßn niqaleß. Niqojchaleß utz, ni-
kuqßißeß. 13 Nikuyoqßleß utz,
jikom kußen kutzaqßbßu tiß. Ech
kußen aß oß chßis vatz qßu aanima
tu u vatz amlika txßavaß tzaß.
Kajay aanima niaqßonelopßoß
echil tziß, ulyoß koßxh tzaß tuul.

14 Loqß yitß eqßii koj niveesa
tu vaßl nuntzßibßa opon sete tzaß.
Pek yol chit nival sete; etokebßal
tu jik. Tan ech ex unkßaol
unmeßal, tiißin setiß. 15 Tan kßuxh
sibß koj chit chusul etetz atil tu
vetatin kßatz u Cristo Jesuus, yitß
sibßal koj u itzßpixan etetz kßatza
aas ech tatineß etat. Tan in koßn
sunjunal xeßtixsanex kßatza tu u
bßaßnla chusbßal. 16 Ech nunjaj
sete bßaßnil aas setiloßk etetz viß.

17 Utz ech vetunchajl opon u
Timoteo tzexeß, vaßl ech tatine aß
unkßaol. Tan nojchit kßujlel ikßußl
tiß u kuBßaal. Utz satal sete kam
u chusbßal nunnima utz,
nunkßuch tiß u Cristo. Tan aß vaßl
nivaleß til chit qßußl nipalkßin xoßl
qßu niman tetz u Jesuus tiß
ichusax u yolbßal Tioxh. 18 Tan
nivabßi aas atil unjolol nipaasa
tibß texoßl. Ayaßl kala aas paat
yeßkan soßoponin tabßileß. 19 Pek
vopon texh texoßl oj lataqß tzii u
kuBßaal ve. Ech savootzaji qßußl
nipaasa tibß texoßl, nojchixh atil
viyakßil u Tioxh kßatza, pek oj tiß
koßxhtuß aas telabßal yol ech
nipaasa tibß texoßl. 20 Tan aatz
vikßuchax viQßesalail u Tioxh,
yitß tu koßnkoxh yol aas telabßal
talax nißan maßj aanima. Pek ayaß

vaßl saßatin viyakßil u Tioxh
kßatza. 21 Ech ¿kam esaß? ¿Aß
tzik esaß tuchß yaaom soßoponin?
Pek ¿oj jik koßxh sunqßilaßex;
maanxho untxumbßal sunbßaneß?���

Vitxßolax inujul

qßu bßanol yeßxtxoj

5 1 Tan ootzajimal aas atil
aanima texoßl niteesa tibß tu

bßey tuchß aanima. Aal yeßxhkam
tek nituch xoßl qßu aanima yeß
tootzaj Tioxh u kam vaßl nituch
texoßl tziß. Tan atil maßl texoßl aas
iqßomal jeß tixoj itat taqßo. 2 Utz
yeßxhat nißenku sete tilon tu vaßl
nebßaneß. ¡Aal techal ex
nenacheß! Nikojetxumun bßoj tiß
u paav tziß. Tan yeßxhkam
neteesa u aa paav texoßl vaßl
nibßanon qßu kam tziß. 3 Ech vet-
vitzßalaß kam sabßanax tu u
aanima tziß. Tan kßuxh yeßk in
texoßl, tiira nivitzßaßex tu vaan-
xelal. Utz ela koßxh tuchß atilin
texoßl atziß. 4 Utz aatz lemol etibß
tibßii utz, tiyakßil u kuBßaal
Jesuus, savitzßaex majte. Ech
saßatin u vaanxelal texoßl. Utz
saßatin u kuBßaal Jesuus majte.
5 Utz altaj tel u vinaj texoßl tziß.
Aß lißilon kam laulebßelik
tikuenta u txßißlißinaj tu u vatz
txßavaß tzaß. Pek taßxhtzii kamal
sachitpu u taanxelal aas lußul u
kuBßaal Jesuus.

6 Uncheeß abßitaj. Bßaßn koj
vaßl nebßaneß aas tiira bßaßn ex
nenacheß. Tan atil paav texoßl.
Utz yeß koj abßimal u yol setaqßo
vaßl tiß bßiil txßamla qßota tetz
kaxhlaan txßix, aas oj seßen xoßl u

bßaßnla qßota, soßoleß tiß itxßam-
tixsaleß kajayil. 7 Ech eesataj u
paav texoßl vaßl echaß chan
txßamtixsabßal. Ech tiira bßaßn ex
sißaneß, echaß u bßaßnla qßota anal
icheßleß. Tan xaannajelex kßatz u
paav tiß vikam u Cristo vatz
kurus. Echaß viyatzßax u karneßl
tu txßoloßm. 8 Utz jikom chit ve-
txumbßal sebßaneß. Aß sebßan
vinujul, yeßk setoksa tetz qßu
onkonil, tuchß qßu yeßxtxoj, ayaß
qßu txumbßal nichebßan vetißanka.
Ech sebßaneß vaßl nibßanax tu u
nimla qßii, aas yeßk chan txßam-
tixsabß kaxhlaan txßix nitatin toß-
otzotz; ech jikla kaxhlaan txßix
vaßl nitelaß.

9 Uncheeß val opon sete tu
vaßt u uß majte vaßl vaqß opon
aas yitß bßaßn koj semolo etibß
tuchß qßu eesanibß tu bßey tuchß
aanima. 10 Loqß tekß setabßi
tokebßal vaßl val sete. Tan yitß aß
koj val sete qßu eesanibß tu bßey
tuchß aanima tu u vatz txßavaß
tzaß. Nikoßxh qßußl yeßk inooebßal
tißaj kam, tuchß qßu elqßom utz,
qßu nachol bßanich tioxh. Tan oj
echi, aß tek isaß atziß aas sael-
bßenex tu u vatz txßavaß tzaß.
11 Pek aß val sete aas yeß sebßan
maßl evatz tuchß qßußl kßuxh
hermano chit ibßii, oj eesanibß
tu bßey tuchß aanima; oj yeßk
inooebßal tiß kam; oj nachol
bßanich tioxh; oj alol tzßejbßal
tzii yol tiß aanima; oj qßabßareel
utz; oj elqßom. Nikoßxh saßkoj-
emolo etibß tu txßaßom tuchß.
12,13 Tan yeßk vokebßal tiß
itxßolax inujul ipaav qßußl yeß

oknaj texoßl. Echat koßxh ex
majte. Yeßk etokebßal tiß itxßolax
inujul ipaav qßu aanima qßußl
yitß niman koj tetz u Jesuus.
Pek taßxh setxßol inujul qßußl
oknaj texoßl. Ech eesataj u aa
paav texoßl vaßl nivaleß tziß. Pek
ech koj qßußl yeß oknaj texoßl,
Tioxh toj txßolon inujul.���

U xochißbß vatz qßu qßatol tzii

qßußl yeß tootzaj Tioxh

6 1 Utz yeß ebßan vaßl nebßaneß
aas yeß chit qelebße exocht

ehermanos vatz qßu qßatbßal tzii
yeß tootzaj Tioxh kam koßxh bßoj
tiß. Pek aß setxßolv inujul vatz qßu
hermanos. 2 Tan yeß koj etootzaj
aas oß satxßolon inujul qßu kam tu
u vatz amlika txßavaß tzaß, jankßal
oß nimamal tek u Jesuus qaqßo.
Ech oj sakutxßol inujul u vatz
amlika txßavaß tzaß, ¿yeß saoleßex
tiß itxßolax inujul qßu talaj kam
texoßl tzik? 3 Kamal yeß etootzaj
aas aal saßnalkutxßol inujul qßu
aanjel. Ech ¿aß chixh yeß saoleßoß
tiß itxßolax inujul qßu talaj kam
nipaalkßoß? 4 Utz ¿kantuß aas aß
nitxßolon enujul setaqßo qßu
niman tetz u Jesuus qßußl
yeßxhkam koßxh tijleßm oj nitok
exoßl setibßilaj? 5 Loqß eqßii
niveesa tu vaßl nivaleß tzaß. Tan
yeßk koj maßj tzakßkinla hermano
texoßl tziß aas setoksa tiß itxßolax
inujul qßu kam. 6 Tan vaßl motx
ebßantu chßaßo setibßilaj. Utz ¡aß
nimotxexochv etibß vatz qßußl yeß
tootzaj Tioxh!

7 Tiira bßaßn koj vaßl nebßaneß
aas nebßan chßaßo setibßilaj.

¿Kantuß yeß texh netxßak bßioj oj
yitß vinujul koj nibßanax sete? Ni-
tekoßnkoxhetxßakeß oj nesubßleß.
8 Pek aal ex qßußl yitß inujul koj
nebßaneß. Tan nesubßuneß utz, ¡te
ehermanos at nebßanva!

9 Utz yeß koj etootzaj aas
abßil qßußl yeßxhkam nißan
vinujul saßkojetzan tiß viQßesala-
il u Tioxh taabßabßen. Ech esotz-
sach jeß ekßußl; etilchoßk etetz tiß
qßu eesanibß tu bßey tuchß
aanima, qßu nachol bßanich
tioxh utz; nikoßxh qßußl nitiqßo
jeß tetz vinajil, tetz ixojil.
10 Utz nikoßxh qßu elqßom;
nikoßxh qßußl yeßk chit inooebßal
tiß txßiibßal qßii; nikoßxh qßu
qßabßareel; nikoßxh qßu alol tzßej-
bßal yol tiß imol utz; nikoßxh qßu
subßul. Kajay saßkojetzan tiß vi-
Qßesalail u Tioxh taabßabßen.
11 Utz kßuxh echich unjolol ex
qßu aanima tziß vetißanka.
Txßaapinajtekßex vatz Tioxh
cheel. Utz xaannajtekßelex vatz
paav siatz. Tan bßenyex bßaßn
siatz tibßii u kuBßaal Jesuus
tuchß tu viTioxhla Espiiritu u
Tioxh.

U toksal iqßii u Tioxh tuchß u chißl

12 Uncheeß setabßi tan, kajay
qßu kam nikubßaneß, bßaßn ni-
kunacheß. Loqß yitß bßaßn koj aas
kajay sakubßaneß. Kßuxh kajay
qßu kam bßaßn nikunacheß, saßkoj-
qaqß qibß sisubßoß maßj te. 13 Tan
atil tokebßal qßu kam sijununil.
Echaß qßu echbßubßal. Tan tetz u
uul. Utz tatibßal echbßubßal u uul
majte. Loqß saßnalsotzsal kaßvaßl

qßu kam tu u Tioxh tziß. Pek
yitßeßch koj u kuchißl ißan u
Tioxh, yitß aß koj itxaßk aas sa-
eesalibß tu bßey tuchß aanima.
Pek tetz u kuBßaal Amlika. Utz aß
saoksal iqßii tu u kuchißl. 14 Tan
aß saqßaavitzßpixsan u kuchißl u
Tioxh tu u mam iyakßil. Echaß u
qßaavtitzßpixsal u Jesuus xoßl qßu
kamnaj ißana.

15 Tan ¿oj yeß etootzaj aas
tetz u Cristo vechißl? ¡Ech yeßxh
bßoj sißaneß aas maßlen kam sißan
vichißl u Cristo. Yeßxh bßoj sißaneß
savoksa kßatz maßl aa paavla
ixoj! 16 Tan ¿yetz etootzaj tzik
aas abßil vaßl nitok kßatz maßl aa
paavla ixoj, maßl nißenku vichißl
tuchß? Tan nital u Yolbßal Tioxh
aas: —Maßl tekoßn seßenku vichißl
sikaßbßil.— Chia.� 17 Ech abßil
vaßl nitok tiß u kuBßaal Amlika,
maßl tekoßn nißenku u taanxel
tuchß.

18 Uncheeß kuentaßex;
eteesach etibß tu bßey tuchß
aanima. Tan abßil vaßl niteesa tibß
tu bßey tuchß aanima, vichißl
niyansa vatz u Tioxh. Yitßeßch aß
tereßn qßu paav tan; nikojtok u
chißl tuul. 19 Utz ¿yetz etootzaj
tzik aas tatibßal u Tioxhla
Espiiritu vechißl? Tan u Tioxh
aqßon viTioxhla Espiiritu sete
vaßl atil sekßatza. Ech yitß ex koj
ibßaal vechißl. 20 Sibß u jaßmel
taqß u Tioxh setiß. Ech oksataj
iqßii u Tioxh tuchß vechißl utz,
tuchß vetaanxelal tan, tetz u
Tioxh.���

U chusbßal tiß qßu aanima

atil ikßulel

7 1 Uncheeß aatz cheel, sun-
tzaqßbße qßu kam qßußl

echßoti ul ve tu vetuß tiß u kßulißbß
tuchß ixoj. Utz nival sete aas
bßaßn chituß atziß yeßk sikßul tibß u
vinaj tuchß ixoj. 2 Pek bßaßn
sißaneß aas sateesa tibß u vinaj tu
bßey tuchß abßil chaj koßxh ixoj.
Ech aal bßaßn jik chit saßatin maßl
tixoj. Utz jik chit saßatin maßl
ivinaj u ixoj majte. 3 Loqß
ministeer saßxhitzojpi u vinaj qßu
kam taqß iqul tuul tiß u tatin tuchß
u tixoj. Utz echat koßxh sißan u
ixoj tiß vivinaj majte. 4 Tan aatz
vichißl u ixoj, yitß tetz koj sijunal;
pek tetz vivinaj majte. Utz tetz
koj vichißl u vinaj sijunal; pek
tetz u ixoj majte. 5 Ech yeßk
sißaneß aas yeßk seqßila etibß. Pek
jik yolel sebßaneß oj yeßk seqßila
etibß maßj tiempo tan, soßokßex tiß
inachax Tioxh. Utz aatz layaßex,
laßtepajeqßila etibß. Tan oj yeßka,
bßaßn sißaneß sisubßex u txßißlißinaj.
Utz sataqßkußex tu paav tuchß
aanima yitß ekßulel koj.

6 Loqß aatz vaßl nival sete tzaß,
yitß mantaar koj tetz u Tioxh.
Pek nikoßnvaqß tzii sete ech
sebßaneß. Ech sete saelka.
7 Nivitzßa aas bßaßn ech koj kajay
qßu vinaj echaß in tzaß. Pek loqß u
Tioxh aqßonnaj tetz tu junun
niman tetz u Jesuus aas kam
sißaneß sijununil. Tan nojchit
chukchaj itxumbßal.

8 Pek nival tu qßußl yeßsaj
ichee ikßulel tuchß tu qßu txakay
ixoj aas aal bßaßn yeßkan sikßul
tibß. Ech sißaneß echaß in tzaß.
9 Pek bßaßn sauch kßulißbß oj yitß
aß koj etetz aas sakoßxhatinex
ech tzaß. Tan aal bßaßn sechok
ekßulel. Aß koj bßaßn aas aß texh
setitzßa ixoj oj vinaj bßenamen.

10 Utz nival tu qßußl atil nal
tek ikßulel aas yeß taqßka vivinaj
u ixoj. Loqß setabßi tan, in koßn
koj nialon sunjunal, pek u
kuBßaal Jesuus alonnajka.
11 Pek oj sijatx tibß, kaaojnu
ech tziß. Yeßk sikßul tibß tuchß
vaßte. Loqß aal bßaßn untzßoj
sikuy tibß. Utz echat nival tu u
vinaj aas yeß telabßeka u tixoj.

12 Uncheeß saval vaßt u
chusbßal sete. Loqß in koßxh
nialon. Yitß u kuBßaal Jesuus koj
alonka. Aß nivalvu tu tereßn qßu
niman tetz u Jesuus qßußl yitß
oknaj koj u tixoj tiß inimal u
Jesuus. Telabßechka u tixoj u
vinaj tziß, oj bßaßn ninacheß atil
u tixoj tzixeß. 13 Utz oj atil maßl
ixoj aas yitß oknaj koj vivinaj tiß
inimal u Jesuus, utz, bßaßn
ninach vivinaj aas kßulel tibß
tuchß, telabßechka majte. 14 Tan
kßuxh yeß oknaj u vinaj tiß
inimal u Jesuus, satil maßl
bßaßnil kßatz u Tioxh tiß u tixoj.
Tan txaael u tixoj tu u Tioxh
aas ech sißaneß. Utz echat koßxh
u ixoj majte vaßl yeß tootzaj
Tioxh, kßuxh yeß nimamal u
Jesuus taqßo, satil maßl bßaßnil
kßatz u Tioxh tiß vivinaj. Tan
txaael tu u Tioxh aas ech

sißaneß. Echat koßxh qßul initxaßa
majte qßußl yeß oknaj, satil
bßaßnil tan, niman tetz u Jesuus
qßul itxutx ibßaal. 15 Pek oj
jatxoibß isaß vaßl yeß nimamal u
Jesuus taqßo, bßenojna. Tan kam
koj txaybßal tibß u niman tetz u
Jesuus tuchß vatz Tioxh. Aßtzii.
Bßenojna. Chßaßo koj isaß. Tan tu
bßaßnla atinchil vetsikßlevoß u
Tioxh. 16 Utz kam anachbße
hermana, oj loßoleßaxh tiß tok
vavinaj tiß inimal u Jesuus. Utz
kam koj anachbße hermano, oj
loßoleßaxh tiß tok val iixoj tiß
inimal u Jesuus.

17 Uncheeß kam vetatineß se-
jununil aas vetisikßleßex u
kuBßaal, echojnex tziß. Utz kam
vetetz aqßel tu u Tioxh tiß u
aqßon tiß, aß tii noj ebßaneß. Tan
ech qßu mantaar nival tu kajay
qßu niman tetz u Jesuus. 18 Oj
bßanel u kostuumbre tu maßj
aanima tiß itzokßax el bßiil ichißl
aas yeßsajich tok tiß inimal u
Jesuus, echojnu tziß. Utz abßil
qßußl yeß bßanel u kostuumbre
taqßo tiß itzokßax el bßiil ichißl,
echojnu tziß. Yitß saßkojtitzßa
itzokßax el ichißl. 19 Tan kam
koj bßaßnil nitaqßeß kßuxh tzokßel
el bßiil chißl utz, kßuxh yeß
tzokßel el bßiil ichißl u aanima.
Pek aß chit ibßoßqßol vaßl aas
sanimal u yolbßal Tioxh. 20 Ech
kam vetatineß aas isikßletßex u
Jesuus, echojn etatin tziß.

21 Yeß koßxh qßatonex tiß oj
kßayimal etibß tu aqßon xeß
aanima aas okßex tiß inimal u
Jesuus. Pek oj saveeti

sachajpulex setileß, bßantaj yaßl
etelaß.� 22 Tan abßil vaßl kßayimal
tibß tu aqßon aas sikßlel tu u
kuBßaal Jesuus, chitel tek u tatin
siatz. Ech saaqßonin tiß u kuBßaal.
Utz abßil vaßl kßuxh yitß kßayimal
koj ok vatz aqßon aas inima u
Jesuus, ayaßl ikßußl nitoksa tibß tu
aqßon tiß u Cristo. 23 Tan mam
jaßmel taqß u Tioxh tiß echitpu tu
qßul epaav. Ech yeß koßxh etoksa
etibß jaqß chusbßal aas tetz koßn
aanima. 24 Echixeßat nival sete
hermanos, aas echojnex kßatz
Tioxh kam vetatineß aas okßex tiß
inimal u Tioxh.

25 Aatz qßußl tiira ixviak, yeßk
maßj imantaar u Tioxh tiß. Pek
loqß bßaßn nunnacheß aas saval
maßj unyol; iyol maßl jikomla
aanima aas txumaxnaj tek iatz tu
u kuBßaal, kßujlebßal kßußlla yol
tzixeß. 26 Ech bßaßn nunnacheß
sakoßnkaa ech tziß, tiß qßu tzaßl
kaana koßxh tu u tiempo tzaß.
27 Ech abßil axh kßulel iibß tuchß
ixoj, yeß koßxh iitzßa jatxißbß. Utz
abßil axh yeßk iixoj, yeß iitzßa
ichokaxeß. 28 Loqß paav tekoj aas
sachok akßulel. Utz paav koj
sachee ikßulel u ixviak. Pek tiß
koßxhtuß tan, samotxpaal tu tzaßl.
Utz aß unsaß yeß koj paalex tuul
nivaleß.

29 Tan bßiit koßxh tiempo atile
hermanos, sakoßnpaal qßu kam
kajayil. Ech tokeß nival tu qßußl
atil tixoj aas taqß yakßil tu aqßon
tiß u Tioxh. Yitß taßxh koj satitzßa

u tixoj. 30 Aatz qßußl nitoqßeß,
ißaneß aas ayaßl kala yeß nitoqßeß.
Aatz qßußl nitxuqßtxuneß, ißaneß
aas ayaßl kala yeß nitxuqßtxuneß.
Utz aatz qßußl niloqß kam, ißaneß
aas ayaßl kala yeßxhkam tetz
atile. Tan jankßat koj u tiempo.
31 Aatz qßußl bßaßn nipaalka, atil
tetz tu u vatz amlika txßavaß tzaß,
yitß taßxh koj satitzßa qßu bßaßnil
nipaalka. Tan sakoßnpaal u vatz
amlika txßavaß tzaß.

32 Nival qßu kam tzaß tan, aß
unsaß yeß koj elaßokßex tiß qßu
kam tu u vatz amlika txßavaß tzaß.
Tan aatz qßu hermanos qßußl yeßk
ikßulel, taßxh nititzßa qßu kam tetz
u kuBßaal. Taßxh nititzßa ißantu
qßu kam qßußl isaß u kuBßaal.
33 Pek aatz qßu aanima atil
ikßulel, aß nititzßa vimeßbßißl tu u
vatz amlika txßavaß tzaß. Aß
nititzßa kam nisav tu u tixoj.
34 Atil jalbßal tibß vibßanon u ixoj
vaßl atil ikßulel, tuchß u ixviak
vaßl paat yeß nibßen tiß vinaj. Atil
jalbßal tibß qßul ibßanon majte.
Tan aatz u ixoj vaßl yeßk ikßulel,
taßxh nititzßa u aqßon tiß u
kuBßaal. Tan aß isaß aas tiira atoßk
kßatz u Tioxh tuchß ichißl utz,
tuchß taanxelal. Pek aatz u ixoj
atil ikßulel, aß nititzßa vimeßbßißl
tu u vatz amlika txßavaß tzaß. Aß
nititzßa kam nisav tu vivinaj.

35 Utz majelkojex nunbßaneß
kßuxh nival qßu kam tziß. Pek
etetz u bßaßnil nivitzßa. Aß unsaß
aas tiira tu bßaßn sapaalkßex utz;

� 7.21 Aatz qßu aanima qßußl tiira kßayimal tibß tu aqßon xeß bßaal taqßon nital

jik chit etatineß. Ech yeßxhkam
samajon exaan ok kßatz u
kuBßaal.

36 Ech oj abßil maßj nißitzßan
aas aal bßaßn sichok ikßulel
vimeßal vaßl yeßsaj ibßen xeß vinaj
tan, noj tek ipaal iyaßbß sataleß,
ißaneß kam vaßl nititzßa. Tan yitß
yeßxtxoj koj vaßl sißaneß. 37 Utz
abßil vaßl tiira txaklel tu vitxum-
bßal aas yeßk sachee ikßulel
vimeßal, bßaßn vaßl nißaneß.
Taßxhtzii untzßoj yitß oknaj koj
aanima tiß. Yeßxhkantuß. 38 Ech
bßaßn sißan vaßl kßuxh sataqß
vimeßal sikßul tibß tuchß u vinaj
atoßk tiß. Pek aal tiira bßaßn sißan
vaßl oj tiira yeßk sichok ikßulel.

39 Aatz u ixoj atil ikßulel,
qitzel tu u mantaar tetz kßulißbß
tuchß vivinaj oj itzßlele. Pek oj
sakam vivinaj, yeßxhkam veßt
txaybßal tibß tuchß. Sißaneß sikßul
tibß tuchß vaßte abßil isaß.
Taßxhtzii oj niman tetz u kuBßaal.
40 Pek loqß aatz nivitzßa, aal
chißbßebßal tatin sißaneß oj yeßk
ikßulel. Utz kßuxh nival qßu kam
tzaß tan, nivitzßa aas aß vitxum-
bßal u Tioxhla Espiiritu
sunkßatza.���

Qßu echbßubßal paalnaj

vatz bßanich tioxh

8 1 Uncheeß aatz tiß qßu
echbßubßal qßußl nitoksal

vatz bßanich tioxh, atil tek

etxumbßal tiß.� Pek tiß koßxhtuß
tan, netßanbßaß etibß tiß. Pek aal
bßaßn aß setoksa tetz vatz ve-
txumbßal vebßantu tiißex tiß qßu
aanima tan, aß vaßl nichßiisan
uchchil vatz Tioxh. 2 Utz abßil
vaßl tiira atil tek itxumbßal tiß
qßu kam tziß ninacheß, yeßsaj
tootzajitaß jankßal tereßn vaßl
ministeer satootzaji. 3 Pek abßil
vaßl tzßejel taanima tiß u Tioxh,
satootzaji kam vitxumbßal u
Tioxh tiß.

4 Utz nimotxetaleß aas matz
bßaßn seßechbßul qßu echbßubßal
qßußl maßt toksal vatz bßanich
tioxh. Utz nival sete aas kam koj
sißaneß. Tan qootzajle kam koj
itxaßk maßl bßanich tioxh tu u
vatz amlika txßavaß tzaß. Tan maßl
koßn nojla Tioxh atile. 5 Kßuxh
kalabß koßxh kam atil tu u vatz
txßavaß tzaß, tuchß tu amlika aas
tioxh ibßii. Tan kaana koßxh
bßanich tioxh utz, kaana bßaala
aas tioxh talaxeß. 6 Aß lißilon. Tan
maßl koßn nojla Tioxh atil
sukuvatz. Ayaß u kuTat vaßl
cheesan qßu kam kajayil. Utz oß
tetz majte. Utz maßl koßn kuBßaal
atile. Ayaß u Jesucristo vaßl
tiqßaqßal kußen atil kajay qßu
kam. Utz tiqßaqßal kußen atiloß
majte.

7 Uncheeß kßuxh echi, sibßal
hermanos yeß ootzajin tetz u kam
tziß. Taßxh kaanaj sikßußl vaßl

toksal tu txßoloßm vatz bßanich tioxh bßaxa. Ech nichikßayeß. Ech aß vaßl

nichsotzsan ikßußl qßu niman tetz u Jesuus. Matz bßaßn satechbßu oj yeßxtxoj

nichtaleß.

nichichusax te aas nojchit atil
taanima qßu bßanich tioxh. Ech oj
nitechbßu qßu echbßubßal qßußl
bßanbßemal vatz bßanich tioxh,
paavinyu tekußen ninacheß.
8 Loqß saßkojtaqßbßenoß bßaßn u
echbßubßal vatz Tioxh, untzßoj sa-
qechbßu. Utz yeßxtxoj tekoj
sißaneß untzßoj yeß saqechbßu.
Yeßxhkam nilochßoß tu u qatin
vatz u Tioxh.

9 Loqß kuentaßex abßiste ex
etootzaj qßu kam tziß. Esotzsach
ikßußl qßußl yeß maas iqßomal
iyakßil. 10 Tan oj satilaxh maßj
qßu niman tetz u Jesuus qßußl
niqaleß tziß aas kßujlelaxh tu vaßl
nikßayilik qßu echbßubßal oknaj
vatz bßanich tioxh, bßaßn sißaneß
aas saßtexhtiloßk tetz saiß. Utz sa-
techbßu tetz majte. Loqß saßxhtal
tu taanima aas yitß bßaßn koj vaßl
nißaneß. Tan kßuxh ootzajle aas
bßaßn, pek paav ninacheß. 11 Ech
tokeß kuentaßex. Tan bßaßn sißaneß
satzßejxu maßj qßu niman tetz u
Jesuus setaqßo vaßl kam u Cristo
tiß. Noj asotzsa ikßußl tan, yeß
maas iqßomal iyakßil kßatz Tioxh.
Utz taßn tek noj inaqßbßu tiß qßu
bßanich tioxh. 12 Ech paav vaßl
nebßan vatz u Cristo oj ech
sebßan tziß. Tan nebßanoßk maßl
kam siatz aas paav ninacheß,
kßuxh bßaßn setetz. Tan nitektitzßa
aas bßaßn tetz majte. 13 Ech oj
savileß aas sasotz ikßußl maßj qßu
niman tetz u Jesuus tu u
echbßubßal vaßl oknaj vatz
bßanich tioxh, aal tek bßaßn paat
yeßk savechbßu. Ech yeßk suntzßej-
xixsa u niman tetz u Jesuus tziß.���

Vilochax qßul ichaj u Jesuus

9 1 Uncheeß setabßi tan,
tiqßaqßal u vaqßon tiß u

kuBßaal Jesuus kßuxh oknajex tiß
u Jesuus. Tan nojchit ilel u
kuBßaal Jesuus vaqßo. In ichaj.
Utz yitß kßayimal koj vibß jaqß
imantaar maßj aanima. Echixeßat
yeßxhkantuß sailbßelin tu u
vijleßm. 2 Pek oj yitß in koj ichaj
u Jesuus vatz unjot aanima, aß
lißilon. Pek in sevatz. Aß techlal
aas in ichaj tan, oknajtekßex tiß
inimal u kuBßaal Jesuus vaqßo.

3 Ech aß tzaqßbßebß tetz qßu
aanima cheel sunbßaneß tzaß, qßußl
kam koßxh nital viß. 4 Yeßxh-
kantuß satzujbßeloß. Yeßxhkantuß
saßaqßax qechbßubßal tuchß qaaß.
5 Utz yeßxhkantuß saqiqßo maßj
ixoj niman tetz u Jesuus utz, sa-
kuxambßixsa qiß. Tan ech bßanel
tu tereßn qßul ichaj u Jesuus. Utz
ech bßanel tu qßußl itzaßqß u
Jesuus tuchß u Luß. 6 Pek ¿untzßoj
in koßxh tuchß u Bernabee saß-
aqßoninoß tiß itxßakax qechbßubßal
tuul niqaqßonin tiß u bßaßnla
chusbßal? Tan yitßeßch koj nißan
unjote. 7 Yeßxhabßil maßj sol
nibßanon aas anat koßxh sachoon
jeß u techbßubßal tuchß u taaß tuul
paarten etz aqßon sißaneß. Yeßkax
ißan u chikol uuva aas yeß koj sa-
techbßu jeß tetz vivatz viuuva vaßl
nichikeß. Utz yeßkax ißan u xeen
karneßl aas yeß koj nitukßa tetz u
leecho tetz vikarneßl majte.

8 Utz etitzßachi aas iyol koßxh
aanima vaßl nivaleß tzaß. Pek ech
chit nital u oßtla mantaar majte.

9 Tan tzßibßamalka tu vimantaar
u Moisees ech tzaß: —Yitß saßkoj-
ooksa txim tijuß u vaakaxh tuul
nipaqßeßl triigo.— Chia. � Utz
¿qßu avan koßn chixh nital u
Tioxh nenacheß aas ech nital tziß?
10 Pek oß titzßaßoß tu vaßl tala tziß.
Oß nitaleß. Qiß tzßibßalikka qßu yol
tziß. Tan aatz vaßl nikooneß,
kßujlel ikßußl tiß vaßl nichikeß. Utz
echat u paqßol triigo, kßujlel ikßußl
aas saßaqßax tetz vaßl nipaqßeßl.
11 Utz echat koßxh oß majte.
Aqßoninnajoß texoßl tiß ichusax u
bßaßnla chusbßal tetz u Tioxh. Utz

¿yeßxtxoj tzik setaqß qetz qßu kam
tetz vatz txßavaß atil tzexeß
nenacheß? 12 Tan aal nikßuloßk tiß
unjote aas netzujbße, ¿aß chixh oß
yeß sikßuloßk qiß?

Pek yeßk sukuvatz aas saßtexh-
tzujbßeloß kßuxh saßchitikßuloßk
qiß. Tan yeß kusaß aas sakuchij
viyakßin u bßaßnla chusbßal. Ech
nikutxßakeß kam nipaalkßoß.
13 Utz etootzajle aas alel tu u
Tioxh ech tzaß: —Abßil qßußl ni-
taqßonin tiß qßu kam tetz Tioxh tu
viqßanalil u totztioxh, tu u taqßon
sitxßakvu u techbßubßal. Utz echat
koßxh qßußl nitoksa txßoloßm vatz
u nachbßal Tioxh. Satechbßu tetz
qßu kam qßußl nitoksa tu u
txßoloßm.— Chia.� 14 Utz echat
alelka tu u kuBßaal Jesuus majte

aas: —Abßil qßußl nipaxsan u
bßaßnla chusbßal, aß satxßaßnku
siatz.— Chia. � 15 Pek yeßxhkam
nunjaj vetz qßu kam tziß. Utz
yeßxhkam nuntzßibßa talaxeß aas
ech vilbßel sabßanli. Tan tiira aß u
vachaßv ipaxsal u bßaßnla
chusbßal. Kamchil sunbßan nun-
nacheß oj yeßk sunbßaneß.

16 Loqß yitß tokebßal koj unqßii
aas nunpaxsa itziiul u bßaßnla
chusbßal. Tan aß chit u vetz aqßel.
Utz in ninachon u ijatz tiß ibßan-
axeß. ¡Ech tilayol sayaßkßin oj yeß
saval paal u bßaßnla chusbßal!
17 Tan oj ayaßl unkßußl nun-
bßaneß, sunkßul unchoobßal xeß u
kuBßaal Jesuus. Utz kßuxh
yußnsaß, ministeer unbßantaß tan,
aß vunchaj vetßaqßaxi. 18 Oya qßii
nunbßaneß tan, aß vunkanaal aas
saßxhchißbßin tiß talax u bßaßnla
chusbßal tiß u Cristo. Yeßxhkam
nunjitzßoßkßex tiß vetz; yeßxhkam
nunpaasa vibß.

19 Ech yeßxhabßil xeß txayel-
kßin tiß echbßubßal. Pek jik in
nibßanon aas kajay niaqßoninkßin.
Loqß aß unsaß unbßantu kanaal
sibßal aanima saok tiß u Cristo.
20 Aatz atilin xoßl qßu Israeel,
nivaqß bßens vibß echaß qßu
Israeel, niman tetz u oßtla
mantaar. Loqß aß unsaß voleß tiß
tok tiß u Cristo. Yeßxhkam

� 9.9 Aatz ipaqßax u triigo nichißan qßu Israeel tu u tiempo tziß utz, vaakaxh

nitzeqßeßyun taqßo. Nipaasa siiß. Utz tuul nichtaqßonin qßu vaakaxh,

nichtechbßu tetz u triigo. Yeßxhkam nichimajax tiß. Aß vaßl niyol u Pablo tzaß.

Choktaj u Deuteronoomio 25.4.
� 9.13 Choktaj u Leviitico 6.16, 26.
� 9.14 Choktaj U Tio 10.10; U Lucas 10.7.

nunnima u oßtla mantaar. Loqß
echaß in niman tetz nunbßaneß
tan, aß unsaß voleß tiß. 21 Utz
echat nunbßan tu qßu puera
aanima, qßußl yeßk jaqß vimantaar
u Moisees. Yeßk in jaqß vimantaar
u Moisees nunbßan majte. Tan aß
unsaß voleß tiß tok tiß u Jesuus
kßuxh atilokßin jaqß vimantaar u
Cristo.

22 Aatz atilin xoßl qßußl yeß
maas iqßomal iyakßil kßatz Tioxh,
nunbßaneß echaß yeß iqßomal un-
yaßkßil majte. Aß unsaß voleß tiß
tiqßot iyakßil kßatz u Tioxh.
Nikoßxh viqßo tetz kajayil. Tan aß
unsaß sachitpu tu qßul ipaav
kßuxh unjolol koßxhtuß. 23 Tiß u
bßaßnla chusbßal nunbßanva kßuxh
ech nunbßan tziß. Tan aß unsaß ela
saetzanin setuchß tiß qßu mamaj
bßaßnil atil tuul.

24 Uncheeß aqßtaj yakßil ech
sebßan kanaal. Ech sebßaneß vaßl
nibßanax tu u saach tiß jutzißm.
Tan nojchit sibßal qßußl nitßaspeß,
pek maßl koßn vaßl nibßanon
kanaal. � 25 Utz echat nißan qßußl
nitecha tibß tuchß imol tu saach.
Nißxhimaj tibß tiß ibßanax qßu kam
qßußl sachijon tiß ibßantu kanaal
maßj koroona. Nojchit nißxhibßan
yaßl kßuxh aal sakoßnpaal vaßl
nißan kanaal.

Pek aatz vaßl sakubßan kanaal
tan, saßkojpaali. 26 Ech tokeß
nivoksa yakßil, echaß nunjutzineß.
Nunchßaßoineß. Loqß yeßk
koßnkoxh tokebßal. Pek ibßoßqßol
vaßl nunkßaj tiß. Tan saßkojpaali.
27 Ech ayaßl unkßußl nivoksa
vunchißl tu kßaxbßichil utz, nißxh-
unyaßlu vibß; majbßal unqßaavbßen
tu paav. Tan maßt koßn chix
unchustu aanima tu u bßaßnil,
yetzkan suntzojpixsa u vetz.����

Vinimal u Tioxh

vatz qßu bßanich tioxh

10 1,2 Utz nival sete
hermanos, aas yeßk

sesotzsa sekßußl vaßl paalku qßu
kukßuy kumam oßtene. Tan ela
iqßol ibßey tuchß u Moisees tu u
Tioxh tu u sutzß. Utz ela motx
iran u Kaj Mar tuchß u Moisees.
Echaß motx ibßan ivautiismo
tuchß u Moisees. � 3 Ela motx
techbßu u echbßubßal vaßl u Tioxh
aqßon te. 4 Utz ela motx tukßa u
aß vaßl u Tioxh aqßon te vaßl aß
nichcheek tu u mam sivan
xamich tiß. Ayaß u sivan vaßl aß
nikßam tiß u Cristo. 5 Pek kßuxh
echi, sibßal qßu aanima yitß bßaßn
koj bßenku qßul ibßanon tu u
Tioxh. Echixeßat motx kamka tu
u tzßinlich tzaji txßavaß.

413 Bßaxa Uß Tu Corinto 9, 10

� 9.24-27 Chajpaj kaakaail yaßbß nichtuch u mam echaibß tiß jutzißm xoßl qßu

aa Greecia tuchß qßu aa Roma. Utz aatz qßußl nichtok tu u saach tziß, laval

ichß yeßsaj topon u saach, nixeßtichus tibß. Tiira nitaqßka tereßn qßu kam. Aß

texh nißan tuch tibß.
� 10.1-13 Aß nital u Pablo kam qßu mam bßaßnil ißan u Tioxh tu vitenam aas

kßasußl tu Egipto. Loqß kßuxh echi, yeßxhat koßxh motx bßenku te. Aal iqel

koßn u Tioxh.

6 Loqß maßl kßuchbßal bßanax
sukuvatz kßuxh ech motx ißan
tziß. Ech saqileß kam niyaßk qßu
qelol. Utz yeßk saqachva ok qßu
kam qßußl yeßxtxoj, echaß motx
ißana aas motx tachva ok u paav.
7 Yeß ebßan ex nachol tetz qßu
bßanich tioxh, echaß ißan unjolol
tixoßl. Echixeßat tzßibßalka tiß ech
tzaß: —Motx kßujeßi, echbßuni utz,
qßabßani. Motx lakpi utz, motx
bßix vatz bßanich tioxh.— Chia.�

8 Yeß eteesa etibß tu bßey tuchß
aanima, echaß qßußl motx ißana.
Tan maßl 23,000 kam tu maßl qßii
tiß vipaav motx ißana tziß.� 9 Utz
yeß elak iviß u kuBßaal, echaß ißan
unjolol aas ilak iviß. Utz sibßal
motx kami, txßißla txokop
tzotin.� 10 Yeß koßxh tzßoßkabßin-
ex tiß u Tioxh, echaß motx ißana.
Utz motx kamsal tu u yatzßol.�

11 Uncheeß maßl kßuchbßal ißan
u Tioxh sukuvatz kßuxh ech qßu
kam ul tiß qßu aanima tziß. Utz
tzßibßalka tan, qokebßal tu jik,
jankßal oß atiloß cheel tu u motxe-
bßal tiempo tzaß. 12 Ech ibßan
kuenta tibß abßil qßußl iqßomal chit
iyakßil kßatz Tioxh ninacheß.
Kußichi. 13 Tan aatz qßu il tzaßl
nipaasavoß u Tioxh, yeß tekoj sa-
kutxßakeß. Tan qetz chituß oß
aanima tu u vatz txßavaß tzaß.
Loqß tiira bßaßn u Tioxh. Ech jatu
koj satoksaßoß tu il tzaßl oj yeß

sakutxßakeß satileß. Utz tootzajle
kanißch qel tuul sißan majte ech
sakutxßakeß. 14 Pek taßxhtzii
kuentaßex tan, tiißin setiß. Ech
kußichßex tu u paav; ayaß u nacho
bßanich tioxh.

15 Utz nachtaj bßaßnil vaßl
savaleß tzaß, jankßal ex atil
etxumbßal. 16 Nikukßama Tioxh
tiß u taßl uuva vaßl niqukßa tu u
ukßabßal tu santa cena, echaß vaßl
ißan u Jesuus. Tan aß tokebßal aas
maßl tekoßn oß tuchß u Cristo tu
vikajal. Utz maßl tekoßn oß tuchß u
Cristo tu vichißl majte aas ni-
qechbßu u kaxhlaan txßix vaßl ni-
kujatxeß. 17 Tan maßl koßn u
kaxhlaan txßix niqechbßu kßuxh
sibßal kuxaaneß. Utz aß tokeß aas
maßl koßn kuvatz kukajayil tiß
inimal u Cristo. Ech qatin kßatza
u tatin u kuchißl aas txayel tibß
sikajayil.

18 Echaß vaßl nißan qßu Israeel.
Tan nitechbßu tetz u txßoloßm vaßl
nikßachloßk vatz Tioxh.� Utz aß
tokeß aas antu nitok tu u txßoloßm
vatz u nachbßal Tioxh. 19 Loqß
sotzißch ekßußl tu vaßl nivaleß tzaß.
Tan yitß aß koj nivaleß aas ant ex
netok tiß ibßanax u txßoloßm vaßl
nitok vatz qßu bßanich tioxh qßußl
yitß itzßlich Tioxh koj. Utz yitß aß
koj nivaleß aas sibß chit itxaßk u
txßoloßm vaßl nitoksal siatz.
20 Pek aß nivaleß aas yitß vatz koj

u Tioxh nitoksav qßu txßoloßm qßu
aanima yeß tootzaj Tioxh. Aß
nitoksav vatz u tioxhil txßißlißinaj
atziß. Utz yußnsaß aas ant ex
saokßex tiß inachax qßu tioxhil
txßißlißinaj majte.� 21 Tan yeßk
sißaneß aas kaßvaßl iveet sebßaneß:
soßokßex tu u santa cena tetz u
kuBßaal utz, saßpajebßan comun
txßix aas tetz tioxhil txßißlißinaj.
22 Ech kulakchil iviß u kuBßaal.
Tan kam koj qijleßm; paalchukoj-
oß siiß.�

U toksal iqßii u Tioxh

tu kajay qßu kam

23 Kajay qßu kam bßaßn nun-
nacheß. Loqß yitß bßaßn koj aas
kajay sunbßaneß. Kajay qßu kam
bßaßn nunnacheß, loqß yitß saßkoj-
iyakßinsaßoß tu u qatin vatz
Tioxh. 24 Utz yeß koßxh ebßana
aas taßxh setitzßa jeß etibß. Pek aß
setitzßa u bßaßnil tetz unjolte.

25 Ech yeß koßxh echßoti kam
bßanel tu u chibß nitoksal tu qßu
kßayibß chibß. Ech yeßxhkam
setitzßa matz paalnaj vatz
bßanich tioxh oj yeß paalnaj.
26 Tan tetz u kuBßaal kajay u
vatz amlika txßavaß tuchß qßu
kam atil tuul.

27 Uncheeß oj sisavsaßex maßj
qßu aanima tu txßaßom qßußl yitß
niman koj tetz u Jesuus utz,
sabßenex tiß, echbßutaj kam vaßl
sataqß sete. Yitß saßkojechßoti kam
bßanel taqßo. Ech yeßxhkam
setitzßa tiß tenachbßal. 28 Pek oj

abßil maßj laßalon aas: —Aatz u
echbßubßal tziß, paalnaj vatz
bßanich tioxh atziß.— Chaj.
Etechbßuchi. Tan kamal paav
echbßuli ninach vaßl vetalon see
aas kam bßanel taqßo. Kamal
paav siatz kßuxh tetz u kuBßaal
kajay u vatz txßavaß tuchß qßu
kam atil tuul. 29 Aatz vaßl nivaleß
tzaß, kamal yitß paav koj
nenacheß. Pek paav ninach vaßt u
aanima tziß. Ech tiß u aanima
sebßanva tziß, yeßk setechbßu. Utz
kamal setaleß: —¿Kam tokeß sa-
koßxhmajloß tiß ibßanax u kam tziß
utz, yitß paav koj nikunacheß?—
Kamal chajex. Pek tiß vaßl nititzßa
vaßt u aanima sebßanva. 30 Utz
kamal setaleß: —Kßuxh ni-
qechbßuneß, nikukßama Tioxh tiß.
Ech oj nikunach Tioxh tiß vaßl ni-
qechbßu, ¿kantuß samajaxoß tiß
techbßuleß? Utz ¿kantuß saßalchi
aas paav vaßl nikubßaneß?—
Chajexh.

31 Pek abßitaj. Tan aatz oß, aß
chit qetz toksal iqßii u Tioxh tiß
kajay qßu kam saqechbßu saqukßa
utz, tiß kajay qßußl sakubßaneß.
32 Ebßanchil ex echaß aqßol kuß
tzeß tibßey qßu Israeel, nikoßxh qßu
puera aanima utz, nikoßxh qßu
niman tetz u Jesuus tetz Tioxh.
33 Pek ech sebßaneß vaßl nun-
bßaneß. Tan aß nivitzßa aas bßaßn
seßenkßin tu kajay aanima. Taßn
koßnkoxh nivitzßa vibß, pek aß
nivitzßa unjote. Aß unsaß sachitpu
tu qßul ipaav.

11 1 Utz iltaj ok etetz viß,
echaß in nivil ok vetz tiß

u Cristo.

Viyol u Pablo tiß qßu ixoj

2 Nivoksa eqßii hermanos tan,
nißxhetulsaßin sekßußl tu kajay qßu
kam. Utz nenima qßu chusbßal
kam chit echaß ichusax sete
unbßana. 3 Utz aß unsaß setootzaji
bßaßnil aas qßesala u Cristo viß qßu
vinaj. Utz aatz qßu vinaj, aß u
qßesala viß qßu ixoj. Echaß u
Tioxh, aß u qßesala viß u Cristo.
4 Ech yeßk tatin viqßesal u vinaj
siatz oj yeß niteesa ikut aas
niqßila isikßle Tioxh utz, oj atil jeß
ikut tuul nital u yolbßal Tioxh.

5 Utz echat koßxh u ixoj. Yeßk
tatin viqßesal siatz oj yeß sataqß
jeß maßj kutxbßal iviß tuul niqßila
isikßle Tioxh. Ela koßxh tuchß
tßurimal el xißl iviß atziß oj yeß
kutxel iviß tuul niqßila isikßle
Tioxh utz, tuul nital u yolbßal
Tioxh. 6 Tan oj yißsaß u ixoj
sataqß jeß kutxbßal iviß, aal tek
bßaßn tiira sitßuri el u xißl iviß. Pek
oj nichßixvu u ixoj tiß aas sitßuri
el u xißl iviß, ikutx u xißl iviß.

7 Pek aatz u vinaj, tokebßal
iqßii u Tioxh. Tan ech tiloneß u
Tioxh veetinaj. Ech yeßk sikutx
iviß. Utz aatz u ixoj, tokebßal iqßii
u vinaj. 8 Tan aatz chee u bßaxa
vinaj, yitß aß koj elku kßatz u ixoj.
Pek u bßaxa ixoj vaßl aß elku kßatz

u vinaj. 9 Kßuxh bßanax u vinaj,
yitß tiß koj u ixoj bßanaxka. Pek
aatz u ixoj tan, tiß u vinaj
bßanaxka. 10 Ech sikutx viviß u
ixoj, techlal aas atoßk jaqß
imantaar u vinaj. Utz ech bßaßn
vatz qßu aanjel.� 11 Loqß yeßxh-
abßiste koßxh maßj aas tzßejel koj
tel vatz u Tioxh. Yitßeßas yeßk koj
tokebßal u vinaj vatz u ixoj.
Nikoßxh u ixoj yeßk koj tokebßal
vatz u vinaj. 12 Tan kßuxh aß
elku u bßaxa ixoj kßatz u vinaj, aß
nißitzßpik qßu vinaj kßatz qßu ixoj.
Loqß ela koßxh kßatz u Tioxh
nißelka.

13 Uncheeß itzßataj vaßl saval
sete tzaß etileß. ¿Bßaßn tzik aas yitß
kutxel koj iviß u ixoj tuul siqßila
isikßle Tioxh nenacheß? 14 Tan
jik chit nimnaßl qßu vinaj, yitß qin
xißl viß koj. Pek chßixvebßal vatz
qßu aanima oj siqinimansa xißl
iviß u vinaj. 15 Pek tokebßal iqßii
u ixoj aas qinkin u xißl viß. Tan
vatzil kutxbßal iviß, u xißl iviß.
16 Ech oj abßil maßj aas xhaaka-
luibß koßn isaß tiß qßu kam niqaleß
tzaß, taleßna kam sataleß. Pek
yitßeßch koj sukuvatz utz, yitßeßch
koj vatz qßu niman tetz u Jesuus.

Qßu yeßxtxoj nichibßanax

tu u santa cena

17 Uncheeß yitß eqßii koj
savoksa tu qßu chusbßal saval
sete tzaß. Tan nivabßi aas kßuxh

Bßaxa Uß Tu Corinto 11 416

� 11.10 Aatz u kutxu viß nital u Pablo tzaß, techlal aas atoßk u ixoj jaqß

imantaar u vinaj. Techlal majte aas aß ilol tetz u ixoj u vinaj. Pek aatz tiß qßu

aanjel, nital ech tziß tan, txßolol tetz inujul u tatin unjolol aanjel xoßl qßu

aanima tu u vatz amlika txßavaß siatz qßu Israeel.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



nemol etibß, okchil koj tu jik
nebßaneß, pek elchil tu bßey
nebßaneß. 18 Aatz u bßaxa kam
vaßl saval sete utz, ayaß vaßl
nivabßi aas nitok exoßl setibßilaj
aas nemol etibß ex niman tetz
Jesuus. Utz nunnima bßiil aas
nojchit atoßk exoßl. 19 Utz ech
chit sebßaneß atziß, saßchitok
exoßl setibßilaj atziß, ech saelußl
vatzsaj bßaßnil, abßil qßußl bßaßn
nißan vatz Tioxh. 20 Ech kßuxh
nemol etibß tiß ibßanax u santa
cena netaleß, yitß jikomla santa
cena tereßn koj vaßl nebßaneß.
21 Tan aatz nebßaneß, atia
bßaxal koßn nitechbßun el
sijunal. Utz atia nitechbßu
jankßal isaß; yeß nikaa veßt tetz
imol taqßo. Utz atia qßabßaßm tek
nißaneß. 22 Utz ¡kam tek tok vaßl
nebßaneß tziß! ¿Yeßk tzik etatibßal
tzik aas satxßaßnex, saukßaßex
tuul? Iqßii qßu niman tetz u
Tioxh neteesa tu vaßl nebßaneß
tziß. Utz neteesa iqßii qßu meßbßaß
qßußl yeßk tetz majte Ech ¿kam
bßoj saval tiß u kam nenacheß
tziß? Saßkojvoksa eqßii tiß. Tiira
yeßka.

Vibßanax u jikomla santa cena

23 Aatz qßu chusbßal aqßel sete
vaqßo tiß u santa cena, xeß u
kuBßaal Jesuus unkßulva. Tan
aatz tu u aqßbßal vaßl aß chit sißch-
tektxayax u Jesuus, itxay u
kaxhlaan txßix. 24 Ikßama Tioxh
tiß. Ech ipixh tuul. Utz tala:
—Aatz u kaxhlaan txßix nunjatx

sevatz tzaß, aß vunchißl vaßl savaqß
setiß. Echbßutaj etetz. Utz bßantaj
ech tziß tiß etulsatßin sekßußl.—
Texhtuß.

25 Uncheeß echat paj ißana aas
veeti. Itxay u ukßabßal utz, tala:
—Aatz u taßl uuva atil tu u
ukßabßal tzaß, aß u techlal u akß
nukßußm nunbßan setuchß, tiß u tel
vunkajal setiß. Ech chajpaj
setukßa setulsaßin sekßußl.—
Texhtuß. �

26 Uncheeß chajpaj etxßaßt u
kaxhlaan txßix tziß utz, chajpaj
etukßat u taßl uuva tu u ukßabßal
tziß, aß netal itziiul vikamebßal u
kuBßaal Jesuus, ulnale.

27 Pek ataj paav u aanima tiß
vikam vichißl u Jesuus utz, tiß u
tel ikajal oj atil tu paav tuul sa-
techbßu u kaxhlaan txßix tuchß u
taßl uuva tu u santa cena. 28 Ech
bßaxal nal senach jeß etibß sejun-
unil yeßk tzik ex tu paav. Ech nal
setechbßu u kaxhlaan txßix tuchß
u taßl uuva tu u santa cena.
29 Tan abßil vaßl taßxhtzii ni-
tukßaeß utz, nitxßaßn tu u santa
cena utz, yeß ninach bßen tibß aas
atil tu paav, choobßal paav sakuß
tiß tu vaßl nitechbßu. Tan yeßxhat
nißenku te kam tokebßal echbßul
vichißl u kuBßaal. 30 Utz tiß koßn
qßu kam ech tziß kßuxh kaana bßoj
hermano texoßl aas yaßv, yeßk
iyakßil utz, kamnaj. 31 Tan saß-
kojitxßol kunujul u Tioxh oj
sakunach jeß qßu kupaav utz, sa-
kukßaxa. 32 Utz saßchittoksaßoß u
Tioxh tu jik tan, aß isaß aas yitß

ela koj saßalax kubßen tu u
choobßal paav tuchß qßu aa
paavla chaj aanima.

33 Ech chßiataj etibß
hermanos. Ela saechbßunex
chajpaj semol etibß tu santa cena.
34 Txßaßnoj kßasußl tu tatibßal oj
abßil nikam tu vaßy. Ech yitß
choobßal paav koj sußltija texoßl.
Aatz tereßn qßu kam qßußl yitß
bßaßn koj nebßaneß, anal savoksa
tu jik aas loßoponin.�����

Qßu doon nitaqß

u Tioxhla Espiiritu

12 1 Uncheeß aatz cheel,
saval sete hermanos kam

bßanel tu qßu doon nitaqß u
Tioxhla Espiiritu.

2 Tan yeß koj nenacheß tziß
kam bßanich setaqßo aas yeßsajich
enimat u Jesuus. Tan nichkoßxh-
etxßajmi neqinil ok tiß inimal qßu
bßanich tioxh. Ayaß qßußl nikoßxh
yeßk taanxelal. 3 Ech aß unsaß se-
tootzaji kam bßanel taqßo. Tan
aatz qßu aanima niyolon titxum-
bßal u Tioxhla Espiiritu, saßkoj-
taleß aas: —Txubßaßlom atziß.—
Chaj tiß u Jesuus. Utz abßil koj
maßj sakoßxhchee sikßußl satal tiß
u Jesuus aas: —Taßxh maßl Bßaala
u Jesuus.— Chaj oj yitß u Tioxhla
Espiiritu koj soßoksan sikßußl.

4 Utz jatvatzul koßxh qßu doon
atile. Loqß u Tioxhla Espiiritu
niaqßon, vaßl taßxh maßl. 5 Jat-
vatzulen koßxh qßu ijleßm tu
aqßon tiß u Tioxh. Pek maßl koßn u
qßesalain qetz tiß, ayaß u kuBßaal
Jesuus. 6 Utz jatvatzulen koßxh u
kutxakunsal nißan u Tioxh. Utz

taßxh bßanel maßl koßn u Tioxh
vaßl nibßanon qßu kam sukukßatza
kajayil. 7 U Tioxhla Espiiritu
nioksan sukukßatza kujununil
kam visaß sakubßan tiß ilochax qßu
niman tetz u Jesuus ech saqßan-
bßu kßatz u Tioxh. 8 Atia
txumbßal nitoksal kßatza tu u
Tioxhla Espiiritu, tiß talax bßaßnla
chaj txumbßal. Atia tootzajibßal
nitaqßax tiß ichusax u yolbßal
Tioxh. Loqß ankoßxh u Tioxhla
Espiiritu nioksan sijununil.
9 Atia aß idoon tu u Tioxhla
Espiiritu aas tiira kßujlel ikßußl tiß
Tioxh. Utz atia atil idoon taqßo tiß
ibßanax bßaßn tu yaßv. Utz
ankoßxh paj u Tioxhla Espiiritu
nioksan sijununil. 10 Atia aß tetz
tu u Tioxhla Espiiritu ibßanax
txaichil. Atia aß nitaleß kam nital
u Tioxh. Atia aß tetz tootzajileß
abßiste bßaßnla aanxel utz, abßiste
yeßxtxojla aanxel. Atia aß tetz
niyolon tu vaßt yolbßal yeß ootzaj-
imal. Utz atia aß tetz sataqß elußl
vatzsaj kam vaßl nitalax tu u
yolbßal vaßl yeß ootzajimal tziß.
11 Utz u Tioxhla Espiiritu
nibßanon kajay qßu kam tziß.
Nitaqß tu junun qßu aanima kam
isaß sataqß te.

12 Tan ech bßanel tu u Cristo
kam echaß bßanel tu u kunimal
aas maßl koßn. Loqß kalabß iqßabßaj
atile. Utz kßuxh kalabß iqßabßaj,
maßl koßn iatz tuchß u kunimal
kajayil. 13 Ech vaßl bßanel qaqßo
sukukajayil, jatvaßl oß nimamal
tek u Jesuus qaqßo. Maßl tekoßn
elnajkßoß kßatz u Cristo tu u
Tioxhla Espiiritu kßuxh Israeel,

kßuxh griego, kßuxh qßußl
kßayimal tibß tu aqßon utz, kßuxh
yitß iß. Tan kajay oß aqßel u
Tioxhla Espiiritu qe.

14 Echaß vinimalil maßl
aanima, kalabßen iqßabßaj. Utz
chukchaj nitxakunka sijununil.
15 Tan kßuxh satal u ajan: —Yitß
in koj itzßajel u nimal tan, in koj
qßabß.— Kßuxh chaj. Taßxh bßanel
itzßajel tibß tuchß vinimal. 16 Utz
kßuxh satal u xichin: —Yitß in koj
itzßajel u nimal tan, in koj bßaqß
vatz.— Kßuxh chaj. Taßxh bßanel
itzßajel tibß tuchß vinimal. 17 Tan
echaß tziß, bßaqß vatz koj u
kunimal kajayil tzaß, ¿kam tek
ech qabßineß oj echi? Utz ¿kam
tek ech kusijoneß aas xichin koj
kajay u kunimal? 18 Ech u Tioxh
chit bßanon u kunimal tuchß qßul
iqßabßaj. Aß ißan itxumbßal til sa-
toksava sijununil. 19 Tan maßl
koßn koj tu qßu kuqßabßaj bßens
kunimal taqßo. Yeßk texh inujul
koj atziß. 20 Ech kßuxh kalabß ku-
qßabßaj bßanel tu u Tioxh, maßl
koßn u kunimal.

21 Ech saßkojveeti satal u
bßaqß kuvatz tu qßu kuqßabß ech
tzaß: —Yeßxhkam nunsavsaßex.—
Chaj koj te. Utz nikoßxh u kuviß,
saßkojveeti satal tu qßu qajan
ech tzaß: —Yeßxhkam nun-
savsaßex.— Chaj koj te. 22 Jatu
koj sataleß. Tan aatz vitzßajel u
kunimal vaßl kßuxh yeßk texh
iyakßil tiloneß, aal aß vaßl tiira
ibßoßqßol. 23 Tan aatz vaßl yeßk
koßxh itxaßk tiloneß, aß vaßl
ilbßemal chit qaqßo. Utz aatz
qßußl yitß txßanel sukuvatz, yitß

txßanel koj niqaleß. 24 Ech koj
qßu kuqßabßaj qßußl txßanel
isajineß, yitß maas koj ibßoßqßol.
Loqß Tioxh bßanon qßu kam tziß
aas soßok iqßii vaßl yitß txßanel
koj isajineß. 25 Ech yitß jatxel
koj iatz u kunimal sißaneß. Pek
ela lochißbß sißan sivatzaj.
26 Tan echaß tziß oj nichißon
maßj kuqßabß, kajay u kuchißl ni-
chißoneß. Utz oj techal itxaßk
maßj qßu kuqßabßaj niqaleß, kajay
u kunimal bßaßn sinacheß.

27 Uncheeß aatz ex sekajayil,
ex vinimal u Cristo. Utz atil
etokebßal kßatz vinimal sejununil.
28 Tan aatz xoßl qßu niman tetz u
Jesuus, chukchaj ijleßm tuchß
doon aqßel te tu u Tioxh. Aß chit
maas tijleßm qßul ichaj u Jesuus.
Aß ikaßbß, qßu alol tetz kam nital
u Tioxh. Itoxvaß, qßu chusul. Ech
tek qßu bßanol txaichil. Ech xamel
ok qßu bßaßnixsan yaßv tiß. Ech tek
qßu lochol meßbßaß. Ech tek qßu
qßesalain tetz kam. Utz ech tek
qßußl niyolon tunjot yolbßal ti-
txumbßal u Tioxhla Espiiritu.
29 Ech chukchaj tetz junun tan,

¿oj tzik kajay texh ichaj Jesuus
sißaneß? ¿Oj tzik kajay texh alol
tetz sißaneß kantal u Tioxh? ¿Oj
tzik kajay texh chusulil sißaneß?

¿Oj tzik kajay texh bßanol
txaichil? 30 Nikoßxh kajay koj
aqßel idoon tiß ibßaßnixsal yaßv.

¿Oj tzik kajay texh sayolon tu
vaßt yolbßal? Utz ¿oj tzik kajay
koßxh saßaqßon elußl vatzsaj u yol
vaßl nital u Tioxhla Espiiritu?
31 Pek kßuxh echi, aß noj etachva
qßu bßaßnla chaj doon nitaqß u

Tioxhla Espiiritu. Tan tiira
ibßoßqßol.

Aatz cheel, sunchus vaßt u
techalla txumbßal sete.�����

U aanima vaßl nojchit

tii tiß aanima

13 1 Oj yitß tiikojin tiß
aanima, yeßxhkam sa-

txakunka kßuxh sayolonin tu
unjot yolbßal utz, kßuxh sayolon-
in tiyolbßal aanjel. Ech koßn in aß
u chßichß vaßl nitßennaßneß aas
niqßooloßk. Utz ech koßn in aß u
seteßr chßichß vaßl nitzisnaßneß aas
niqßooleß. 2 Oj yitß tiikojin tiß
aanima, kam koj satxakunku ve
vatz Tioxh kßuxh saßxhval qßu
kam nital u Tioxh. Kßuxh saßxh-
paal untxumbßal tu qßu kam
kajayil qßußl yeß ootzajimal utz,
kßuxh tiira kßujlel unkßußl tiß
Tioxh, aal sunjal tatibßal muunte.
3 Oj yitß tiikojin tiß aanima,
yeßxhkam satxakunku ve kßuxh
savaqß kajay u txßiibßal unqßii tiß
itzujbßel meßbßaß utz, kßuxh
savaqß vunchißl sakßachli tzaß tiß
inimal u Jesuus.

4 Tan aatz vaßl nojchit tii tiß
aanima, nißxhitxßak qßu tzaßl tiß
ibßanax u bßaßnil. Yeßk itxaßk u
paav te; bßaßn itxumbßal taqßo.
Yeßk chißkßulaßm tu taanima.
Yeßk jeßsaibß kßatza utz, yeßk
tßeßsuibß kßatza. 5 Yeßxhkam
nißan kam aas yeßxtxoj. Taßn
koßnkoxh nititzßa jeß tibß. Ni-
koßnkoxhtaqßen ichißon taanima.
Yeßxhkam nichiula kßaßnal. 6 Yitß
aß koj nichißbßik tiß ibßanax vaßl
yitß ijikomal koj, pek tiß vinujul

nitxuqßtxunka. 7 Aatz vaßl
nojchit tii tiß aanima, nitxßak
qßu tzaßl. Nitoksa tetz qßu kam
bßaßn. Atil chßiabßal tzixeß. Kajay
niqßißeß.

8 Aatz u tii uchchil tiß
aanima vaßl nitoksa u Tioxh tu
qaanima, saßkojyaßi. Pek aatz u
talax qßu yol nital u Tioxh, sa-
koßnyaßi. Sakoßnyaßi, kßuxh
sauch yol tunjot yolbßal tu u
Tioxhla Espiiritu. Utz kßuxh atil
chit txumbßal, sakoßnyaß majte.
9 Tan tekß koj chit qootzaj qßu
txumbßal tiß qßu kam. Utz tekß
koj chit qootzaj talax qßu yol
nital u Tioxh. 10 Pek anal sa-
qootzaji qßu kam bßaßnil qßußl
yeß qootzaj cheel aas lataqß
qootzajibßal u Tioxh.

11 Aatz inich tal nitxaß, iyolon
tal nitxaß nichunbßaneß.
Ipensaarin tal nitxaß nich-
unbßaneß. Itxumbßal tal nitxaß
nichvoksa tiß itxßolax inujul qßu
kam. Pek aqßeltekka u tal nitxaßil
vaqßo. 12 Echat u qatin cheel,
sukel u kutxumbßal tiß u Tioxh.
Echaß kusajit maßj kam tu sukkin
espejo. Pek saßnalopon u tiempo
aas nojchit saqil qibß tuchß u
Tioxh. Aatz cheel, bßiil koßxh
vootzaj u Tioxh. Pek saßnal-
vootzaji bßaßnil echaß tootzajitßin.

13 Uncheeß oxvaßl qßu kam
qßußl ech koßxh ibßenaß yeßk iyaße-
bßal. Utz ayaß u kßujlebßal kßußl tiß
Tioxh; vichßial u Tioxh tuchß
txuqßtxunchil utz; tuchß u
kubßantu tiißoß tiß qßu aanima. Pek
aß tiira ibßoßqßol vaßl tiißoß tiß qßu
aanima.

U yolonchil tunjot yolbßal

tu u Tioxhla Espiiritu

14 1 Tiiojchitßex tiß qßu
aanima. Loqß choktaj

chit qßu doon majte qßußl nitaqß u
Tioxhla Espiiritu. Echaß u talax
qßul iyol u Tioxh tan, ibßoßqßol.
2 Tan aatz vaßl niyolon tu vaßt
yolbßal, yitß aanima koj niqßila.
Pek u Tioxh niqßila isikßle. Abßil
koj niabßin kam vaßl nitaleß tan, u
Tioxhla Espiiritu niyolonsan tiß
talax kam aas yeß ootzajibße.
3 Pek ech koj qßu alol tetz qßu yol
nital u Tioxh, aß niqßila qßu
aanima. Utz niyakßinsa kßatz u
Tioxh. Nitaqß nimal ikßußl.
Moxbßemal nißaneß. 4 Aatz vaßl
niyolon tu vaßt yolbßal, anat
koßxh niyakßinsa jeß tibß kßatz u
Tioxh. Pek aatz u alol tetz qßu
kam qßußl nital u Tioxh, aß ni-
yakßinsa qßu niman tetz u Jesuus.

5 Ech aß unsaß kajay koj ex
neyolon tunjot yolbßal tu u
Tioxhla Espiiritu. Loqß maas
unsaß aas ex koj alol tetz qßu yol
nital u Tioxh. Tan paalchu u alol
tetz qßu yol nital u Tioxh, vatz
vaßl niyolon tu vaßt yolbßal. Bßaßn
sayolon tu vaßt yolbßal, taßxhtzii
oj sataqß elußl vatzsaj kam vaßl
nitaleß. Ech sayakßin qßu niman
tetz u Jesuus.

6 Tan yeßxhkam sayolonka
hermanos, kßuxh soßoponin
tzexeß oj paartenla yolbßal sun-
qßilavex tu u Tioxhla Espiiritu.
Pek aal bßaßn sekan tabßil bßaßnil
qßu kam qßußl nikßuch u Tioxh ve.
Aal bßaßn tekß vootzaj tuchß

vuntxumbßal qßu kam saval sete.
Aal bßaßn vatzsaj setabßi qßu yol
qßußl nital u Tioxh. Utz aal bßaßn
vatzsaj saval qßu chusbßal sete.

7 Echaß qßu kam qßußl nitoqß-
saleß, u aarpa tuchß u aa vaßl ni-
xulileß. Yeßxhkam nachbßeloj kam
u son niteesa oj yeßk koßxh inujul
soßoqßsali. 8 Echat pajeß u
trompeta, u sikßlebß tetz sol tu
chßaßo. Oj loqß koßxh satutil bßioj,
yitß sikßleßm koj sißaneß. Saßkoj-
ißan tuch tibß maßj sol tu bßenchil
tu chßaßo. 9 Utz echat ex. Oj loqß
koßxh nevuluneß, yeßxhkam
nitabßil u yolbßal vaßl neyolbße.
Nikoßxh evulon ok bßioj atziß. Ni-
koßntiqßol bßen tu kajiqß vaßl
netaleß. 10 Tan jatvatzul koßxh
yolbßal atil tu u vatz amlika
txßavaß tzaß. Loqß kßuxh echi, yol
chit nißan sijununil. 11 Ech oj yeß
nivabßi kam vaßl nitalax ve, ech
kußen aß puera aanima sunvatz
vaßl niqßilanin. Utz echaß in puera
aanima siatz majte. 12 Uncheeß
bßaßn oj nißxhetachva aas saßatin
qßu doon sekßatza qßußl nitaqß u
Tioxhla Espiiritu. Taßxhtzii aß
chit setxakunsa qßußl sayakßin qßu
niman tetz u Jesuus kßatz Tioxh
taqßo.

13 Utz abßil vaßl niyolon tu
vaßt yolbßal tu u Tioxhla
Espiiritu, ijaj tu u Tioxh aas
sitxßol taqßax elußl vatzsaj kam
vaßl nitaleß. 14 Tan echaß tziß. Oj
sayolonin tu vaßt yolbßal, u vaan-
xelal aß niqßilan isikßlen u Tioxh
tziß. Loqß yeß vootzaj kam chaj
qßu yol nivaleß. 15 Ech aatz sun-
bßaneß uncheeß, sunqßila sikßle u

Tioxh tu vaßt yolbßal tu u Tioxhla
Espiiritu. Utz sunqßila sikßle u
Tioxh tuchß unyol majte aas
sunkßußl sacheeka. Sabßitzßin tu u
Tioxhla Espiiritu. Utz sunbßitza
bßitzal majte aas vootzajle kam
nitaleß. 16 Tan oj tu vaßt yolbßal
kußen nooksav iqßii u Tioxh, saß-
kojtal qßußl niabßinaxh aas bßaßn
vaßl naßaneß. Tan yeßxhkam
nitabßi aas oj kßama Tioxh
naßaneß. 17 Saßkojyakßin qßu
niman tetz u Jesuus kßatz Tioxh
taqßo, kßuxh nojchit techal va-
kßamabßet u Tioxh tiß qßu kam.
Tan nikojtabßi kam vaßl naaleß.
18 Ech nunkßamabße tu u Tioxh
tan, in vaßl maas niyolonsaßin u
Tioxhla Espiiritu tu vaßt yolbßal
sevatz sekajayil. 19 Pek aatz
nunqßila sikßle Tioxh xoßl qßu
niman tetz u Jesuus, aß ibßoßqßol
nunnacheß kßuxh unjolol kußen
yol savaleß. Taßxhtzii saootzajili
kam vaßl nivaleß. Utz chusußm
chit sißaneß. Pek kßuxh jatvaßl mil
yol saval tu vaßt yolbßal, yeßxtxoj
oj yeß nitabßileß kam nivaleß.

20 Uncheeß yeß koßxh ebßana
aas ech itxumbßal talaj nitxaß
tzexeß hermanos. Pek txumbßal
aanima sebßanbße aas atil tek
taanima tiß titzßal qßu kam.
Bßaßntan bßantajex echaß tal
nitxaß aas yeßk onkonil kßatza.
21 Tan tzßibßamalka tu u oßtla
mantaar ech tzaß:

—«Tu paartenla yol sunqßilav u
tenam tziß;

tu vaßt yolbßal sunqßilava.
Pek nikoßxh ech tziß saßkoj-

inimaßin.» Chu u
kuBßaals Amlika.— Chia.�

22 Uncheeß aatz u yolonchil tu
vaßt yolbßal tu u Tioxhla
Espiiritu, maßl xheenya tetz qßu
aanima qßußl yeß niniman u
Jesuus. Pek aatz u alol tetz qßu
yol nital u Tioxh, aß niqßila qßu
niman tetz u Jesuus. Yitß aß koj
niqßila qßußl yeß niniman. 23 Ech-
ixeßat elnajex tu bßey satal qßußl
yeß niniman u Jesuus oj tuul
soßokoßp echaß tziß molel etibß
utz, neyolon tunjot yolbßal tu u
Tioxhla Espiiritu. 24 Pek oj
vatzsaj qßul iyol u Tioxh nitalax
texoßl, tuul soßokoßp maßj aanima
yitß niman koj tetz u Jesuus,
bßaßn sißaneß sinima u Jesuus.
Tan sinach bßen tibß aas aa paav
tu qßul ibßanoneß. 25 Tan saaqßax
elußl vatzsaj qßu kam qßußl tu
taanima koßxh atilka. Ech saßtek-
pecheß vatz u Tioxh. Satoksa iqßii
utz, satootzaji aas nojchit atil u
Tioxh texoßl.

Vibßanax vijikomal

xoßl qßu niman tetz u Jesuus

26 Uncheeß nival sete
hermanos. Chajpaj semol etibß,
chukchaj vetetz sebßaneß. Atia
maßj bßitzal tetz Tioxh sataleß.
Atia chusußm sißaneß. Atia aß
sataleß kam nikßuch u Tioxh te.
Atia sayolon tunjot yolbßal. Utz
at saßaqßon elußl vatzsaj kam

nital u Tioxh tu qßu yolbßal tziß.
Ech kajay aanima samotxchßii
kßatz u Tioxh taqßo. 27 Utz aatz
sayolon uchchil tu unjot yolbßal,
kaßvaßl koßn sabßanon; oj sibß
chituß, oxvaßl koßn. Utz junun
sayoloni, tuul vaßt hermano
saßaqßon elußl vatzsaj kam vaßl
nitaleß tziß. 28 Pek oj yeßk maßj
texoßl niaqßon elußl qßu yol
vatzsaj tziß, jutzeßoj qßußl niyolon
tunjot yolbßal. Jutzuman sißan tiß
taanima, tetz koßxh tuchß Tioxh
sißaneß.

29 Utz echat koßxh qßu alol
tetz qßu yol nital u Tioxh majte.
Kaßvaßl oj oxvaßl koßn sayoloni
chajpaj molißbß. Utz sakoßnitzßin-
bßaß tibß tereßn. Aß tii satabßi aas
inujul chixh vaßl nitaleß. 30 Pek
oj kam maßj sikßuch u Tioxh tu
maßj qßu hermano chßuxhlele
tuul nichusun maßj texoßl, aal
sajutzeß vaßl nichnaliyoloneß utz,
sayolon vaßl chßuxhlele. 31 Tan
yeß koj saveeti samotxetaleß kam
vaßl nital u Tioxh sete. Pek taßn
tzii aas junun sayolonex. Ech
kajay hermanos saßabßin kam
vaßl nital u Tioxh. Utz ech kajay
saßaqßax nimal ikßußl tu u Tioxh.
32 Tan aatz qßußl nital viyol u
Tioxh, saveeti simaj tibß, sa-
chßiani. 33,34 Tan jik koßxh
nißan qßu kam u Tioxh xoßl qßu
niman tetz u Jesuus; yitß
sotzsan kßußl koj.

Ech koj qßu ixoj, tiira jutzeßoj
tu qßul emolißb. Tan yitß aqßel koj
tzii te aas antu sayolon tu qßu
molißbß. Pek nimanoj kußen. Tan
echat koßxh nital u oßtla mantaar

majte. 35 Utz oj kam maßj yeß
nitel itxumbßal tuul utz, nitachva
tootzajileß, lichßoti tu atibßal tu
vivinaj. Tan yeßxtxoj aas sakoßxh-
yolon ok tu u molbßalibß.

36 Setabßi tan, yitß tzexeß koj
cheenajku u yolbßal Tioxh. Utz
tzßoj tzik tzexeß koßxh ulnajku u
yolbßal Tioxh. 37 Pek nival tu
qßußl nitaqß bßen tibß mamaj alol
yol tetz u Tioxh aas sinima vaßl
nivaleß tzaß. Tan imantaar u
kuBßaal, unyol koßn koj sunjunal.
Echat koßxh nival tu qßußl techal
tatin kßatz Tioxh ninach majte.
38 Pek oj abßil yeß nisaßon. Aßtzii.
Yeßoj netz inima; lakoßntil tuchß
u Tioxh.

39 Uncheeß nival sete
hermanos, aß sechok u doon tiß
talax qßu yol tetz Tioxh vaßl
nitaqß u Tioxhla Espiiritu. Loqß
saßkojemaj qßußl niyolon tu unjot
yolbßal. 40 Pek taßxhtzii jikom
chit ibßanax qßu kam sebßaneß.
Tzißtzoch iveet sebßaneß.�����

U qßaavtitzßpu u Jesuus

15 1 Uncheeß aatz cheel
hermanos, nunnachpixsa

u bßaßnla chusbßal sete, tetz
chitpichil vaßl unchusvex vaßl
ekßula utz, txaklelex tuul cheel.
2 Utz chitpinajex taqßo atziß oj
nojchit nimamal setaqßo qßußl val
sete; oj yitß ebßan koßxh ok aas
enima.

3 Tan aß bßaxa unchus sete
qßu chusbßal qßußl ichus u Jesuus
ve. Unchus sete aas kßuxh ul
kamoj u Cristo, tiß qßu kupaav
ißanva. Echaß vaßl tzßibßamalka

tu u Yolbßal Tioxh. 4 Mujax tu
jul. Utz qßaav itzßpu titoxvaß
qßii, kam chit echaß tzßibßamalka
tu u Yolbßal Tioxh. � 5 Ech ichee
vatz u Luß. Utz xamtich paj tuul
chee paj vatz kabßlaal qßu
chusulibß. 6 Xamtel pajeß chee
vatz maas 500 niman tetz u
Jesuus molel tibß. Sibßal qßu
niman tetz u Jesuus qßußl ilon
tziß ankoßxh itzßlel cheel. Utz
atia kamnaj tekußen. 7 Ech
xamtel paj tuul, chee vatz u
Jacobo. Utz xamtel pajeß, chee
vatz kajay qßul ichaj.

8 Pek in texh viyaßtebßal chee
sunvatz. Ech muvitzßpu kßatz u
Tioxh echaß titzßpu maßl tal nitxaß
aas yeßk talcheß nititzßpu kßatz
inan kßuxh yeßsaj topon itiempo.
9 Ech texh in ichßooil qßul ichaj u
Jesuus. Aal yeß nikßuloßk viß nun-
nacheß aas in ichaj. Tan aal
techalich ichißon vaanima tiß qßu
niman tetz. Nichmotxvojcha.
10 Pek tu koßn vibßaßnil u Tioxh
kßuxh jalpinaj tek untxumbßal
ech tek in tzaß. Maßxh nujun vi-
bßaßnil sunkßatza. Ech aatz cheel,
taßntioxh tu u Tioxh aas in vaßl
maas nivaqßonin tiß vatz tereßn
qßul ichaj. Loqß yitß in koj chit
tuchß unyakßil nunbßanva, pek tu
viyakßil vibßaßnil u Tioxh sun-
kßatza. 11 Loqß aß koj chit vi-
bßoßqßol abßil alon u yolbßal Tioxh
sete. Tan kßuxh in utz, kßuxh
unjote. Taßxhtzii maßl koßn u
chusbßal nikuchuseß utz,
enimalaß.

12 Uncheeß kßuxh chusel sete
vaqßo aas qßaav itzßpinaj u Cristo
xoßl qßu kamnaj, atil unjolol
texoßl yeß niniman. Tan yeßk sa-
qßaavitzßpu qßu kamnaj aas
nitaleß. 13 Utz oj yeßk qßaavitzßpi-
chil xoßl qßu kamnaj, nikoßxh u
Cristo qßaav itzßpu koj atziß.
14 Utz oj yeßt koj qßaav itzßpu u
Cristo, yeßk itxaßk u chusbßal
nikuchus sete koj atziß. Utz yeßk
itxaßk vaßl nikunima koj. 15 Oß
txubßaßlom kßatz u Tioxh atziß oj
echi. Tan alel qaqßo aas u Tioxh
qßaav itzßpixsan u Cristo. Pek
kanißch koj qßaav titzßpixsataß aas
noj koj chit yeß niqßaavtitzßpu qßu
kamnaj. 16 Tan yeßt qßaav itzßpu
u Cristo xoßl qßu kamnaj koj, oj
nojchit yeß niqßaavtitzßpu qßu
kamnaj. 17 Utz oj yeßt qßaav
itzßpu u Cristo, uncheeß yeßk
tokebßal vikßujeß ekßußl tiß koj
atziß. Ankoßxh atilex tu qßul
epaav koj. 18 Echat qßu niman
tetz u Jesuus majte qßußl kamnaj
tekußen. Kßuxh niman tetz u
Cristo tan, taßn motx sotzya atziß
oj echi.

19 Utz oj aatz qßu kam
niqiloßk tiß u Tioxh, taßxh
sayaßkka tu u qatin tu u vatz
txßavaß tzaß, txumbßal kuvatz vatz
xoßl kajay qßu aanima atziß oj
echi.

20 Uncheeß tiira setabßi. Tan
nojchit qßaav itzßpinaj u Cristo
xoßl qßu kamnaj. Aß u bßaxa itzßpi-
chil xoßl qßu kamnaj. Echaß bßaxa
vatz chikobßeßm nißenka. 21 Tan

kam chit echaß vaßl uchi aas
ipaav koßn maßl vinaj xeßt u
kamchil tu u vatz amlika txßavaß
kajayil tzaß, echat u qßaavitzßpi-
chil tikaßpaj. Iqßaqßal koßn u
Cristo. 22 Tan tiß koßn u Adaan
kßuxh kajay aanima atoßk vatz u
kamchil. Utz tiqßaqßal koßn u
Cristo, saqßaavitzßpu uchchil
tikaßpaj. 23 Loqß aatz qßu qßaav-
itzßpichil tziß, tzißtzochi. Aß chit
bßaxa qßaav itzßpinaj u Cristo. Utz
aatz qßu niman tetz qßußl kamnaj,
anal laqßaavitzßpi aas lußuli.
24 Utz echnalen tek sußul u
motxebßal qßii saj. Loqß analen
aas maßt tok kajay qßu qßatol tzii
jaqß imantaar u Cristo. Maßt tok
kajay qßu qßesala tuchß qßußl sibß
tijleßm. Ech tek latoksa kajay qßu
kam tiqßabß u Tioxh.

25 Tan ministeer ißantu qßes-
alail u Cristo. Saßnaltoksa kajay
qßul ikoontra jaqß imantaar.
Echaß tokka jaqß ixaabß sißaneß.
26 Utz aatz u yaßtebßal koontra
vaßl sisotzsa tu u qßaavitzßpichil,
ayaß u kamchil. 27 Tan vettoksal
kajay qßu kam u Tioxh jaqß
imantaar u Cristo. Pek kßuxh
kajay kam okyu jaqß imantaar,
yitß antu koj u Tioxh nitok jaqß
imantaar. Tan u Tioxh vaßl
vetaqßon u tijleßm. 28 Uncheeß
aatz maßt imotxoßk kajay qßu kam
tikuenta u Cristo, laßtektoksa tibß
jaqß imantaar u Tioxh majte, vaßl
vetoksan qßu kam tiqßabß bßaxa.
Tan taßxh maßl qßesala u Tioxh viß
qßu kam kajayil sißaneß.

29 Pek oj nojchit yeßk qßaav-
itzßpichil, ¿kam tok vaßl nißan

unjolol qßu aanima uncheeß aas
nißan ivautiismo tiß qßußl
ikamnaj? ¿Kam itxaßk nißaneß oj
yeß ninima aas saqßaavitzßpu qßu
kamnaj tziß? 30 Utz oj yeßxhkam
nikunima u qßaavitzßpichil
tikaßpaj, ¿kantuß yeß nikuxoßva u
kamchil uncheeß? Tan aal atil-
koßxhokßoß vatz u kamchil
bßenamen. 31 Tan jun qßii
atoßkßin vatz u kamchil
hermanos. Loqß setiß koßn nun-
bßanva. Tan nojchit ex u kußebßal
unkßußl tiß u kuBßaal Jesuus.
32 Untxay vibß tu yol tuchß qßu
txokop txumbßalla chaj vinaj tu
Eefeso. Utz yeßt unxovaß u
kamchil kßuxh okßin siatz. Ech

¿kam sunbßan kanaal untzßoj
yeßk qßaavitzßpichil? Tan oj echi
aal bßaßn sakubßaneß echaß vaßl
nital maßl u yol ech tzaß:
—Echbßunojoß, ukßaojoß tan,
qßejal kabßi sakamoß.— Chia.

33 Ech yeß koßxh eteesa etibß
tu bßey. Tan aatz u moloibß tuchß
qßu aanima yeßxtxoj itxumbßal,
niyan qßu bßaßnla chaj txumbßal
taqßo. 34 Pek nachnoj chit
etatineß. Ech yeßk sakußex tu u
paav. Tan atil unjolol texoßl aas
yeß tootzaj Tioxh. Telabßal eqßii
nunbßan tu vaßl nival sete tziß.

Vichißl qßu aanima saqßaavitzßpi

35 Uncheeß kamal at saßalon:
—¿Kam tek ech titzßpu qßu
kamnaj? ¿Kam chaj tek ichißl
sißaneß?— Kamal chaj. 36 ¡Kalabß
tzii! Yeß koj etootzaj kam niyaßk
u ia aas neßnchikloj. Tan bßaxal
nal niqßee tu txßavaß, ech tek

nititzßpeß. 37 Tan aatz
nechikoneß, yitß aß koj neßnetaqß
kuß jaqß txßavaß u tal xajtzeß vaßl
nijeßul. Pek ia vaßl netaqß kuß tu
txßavaß, kßuxh tiil triigo utz,
kßuxh kam koßxh vaßtoj iail.
38 Utz u Tioxh tek nibßanon
kanißch iveet isaß. Aß nibßanon
kanißch iveet junun vatzul ia
nißaneß. 39 Utz echat koßxh qßu
chißl majte. Yitß ela koj kajayil.
Paarten vichißl qßu aanima. Utz
paarten vichißl qßu jaßjtzeßil
txokop. Utz paarten vichißl qßu
txay tu aß. Paarten vichißl qßu
xichßomla txokop.

40 Utz echat bßanel tu qßu kam
vatz u Tioxh majte. Atil Amlikail
chißl. Utz atil chißl tetz u vatz
txßavaß. Paarten u techalla chißl
tetz Amlikail utz, paarten qßu
kam tetz u chißl tu u vatz txßavaß
tzaß. 41 Echaß u qßii, paarten
vipaqßun sijunal. Ela koj
vipaqßun tuchß u ichß. Utz
paarten vipaqßun qßu txßumißl.
Utz jalel tibß ipaqßun qßu txßumißl
sijununil majte.

42 Uncheeß echat vaßl bßanel
tu u qßaavtitzßpu qßu kamnaj
majte. Tan qßeechil chit tetz u
chißl vaßl nikameß utz, neßn-
mujloj. Pek jatu tereßn koj
saqßee vaßl saqßaavitzßpi. 43 Kan
chaj texh isajin u chißl aas neßn-
mujaxoj, pek techal tek isajin
sißaneß aas saqßaavitzßpi. Yeßkan
itxaßk vaßl neßnmujloj, pek
techal tek iyakßil vaßl saqßaav-
itzßpi. 44 Nojla chißo vaßl neßn-
mujloj tu txßavaß, pek tioxhla
chißl tek vaßl saqßaavitzßpi. Tan

oj atil maßl chißl aas nojla chißo
kußen, atil vaßt majte aas tioxhla
chißl.

45 Echaß vaßl nital u Yolbßal
Tioxh tzßibßamalka ech tzaß:
—Aatz u bßaxa vinaj Adaan,
chißo koßn. Oksal koßn
taanima.— Chia. Pek aatz u
Jesuus vaßl aß nikßam tiß u
Adaan, Aqßol iTiichajil u
aanxelal. 46 Loqß yitß aß koj
bßaxa chee u tioxhla chißl, pek
aß bßaxa u nojla chißo. Ech tek u
tioxhla chißl. 47 Tan aß elku
vichißl u bßaxa vinaj kßatz u
txßavaß. Pek aatz u kuBßaal
Jesuus, vaßl aß kßaskußl tu
Amlika, aß satzojpin taqßax u
tioxhla chißl. 48 Utz echat koßxh
vichißl kajay qßu aanima vichißl
u bßaxa vinaj aas txßavaß kußen.
Utz kam bßanel tu vichißl u
Jesuus aas maßtich iqßaav
titzßpeß, echat vichißl qßu niman
tetz sißan majte, qßußl seßen tu
Amlika. 49 Oj aß ex qiqßo vi-
txßavaßil u bßaxa vinaj, uncheeß
saßnalbßenoß echaß u Jesuus
majte vaßl kßasußl tu Amlika.

50 Loqß nival sete hermanos,
aas saßkojetzan u kuchißl tuchß u
kukajal tiß viQßesalail u Tioxh.
Tan aatz vaßl nikoßniqßeeaß, yitß
saßkojetzan kßatz vaßl yeßk
saqßeeßi. 51 Utz saval maßl u
kam sete tzaß qßatel nal tiß tu u
Tioxh, yeß ootzajimal. Yitß kajay
koj oß sakamoß. Pek kajay oß
maßl kuchßexpeß toj ißaneß. 52 Aß
bßaxal saqßaavitzßpu qßu kamnaj
qßußl niman u Jesuus, taßxh
soßoqß u trompeta. Tu koßn

unmußkßul sißaneß. Tu koßn maßl
yup vatz. Taßn taßxh loßoqßsal u
trompeta tiyaßtebßal, soßok vaßt
ichißl qßu kamnaj aas yeßkan
sakami. Utz sachßexpixsal u
kuchißl majte abßiste oß itzßleloß
lußuch u kam tziß. 53 Tan
ministeer sachßexpu u kuchißl
vaßl sakoßnkami tzaß. Utz soßok
vaßte aas yeßk sakami. Saßeesal
u kuchißl vaßl sakoßnpaali tzaß.
Utz soßok vaßte aas yeßk sapaali.
54 Uncheeß aatz u kuchißl vaßl
nikoßniqßeeaß tzaß, yeßkan
saqßeei. Utz aatz u kuchißl vaßl
sakoßnkami tzaß, yeßkan satil
kamchil tan, sachßexpi. Ech
satzojpu viYolbßal u Tioxh vaßl
tzßibßamalka nital ech tzaß:

—Subßli u kamchil;
bßanaxyu kanaal tu u qßaavitzß-

pichil tikaßpaj.
55 Kamchil, yeßkan vayatzßbßal.
Mujbßal kamnaj, yaßy abßantu

kanaal.— Chia. �

56 Tan aatz u yatzßbßal vaßl ni-
kamsaneß, ayaß u paav. Utz u
oßtla mantaar nikßuchun qe aas oß
aa paav. 57 Pek taßntioxh tu u
Tioxh tan, bßanel tek kanaal
qaqßo, tiqßaqßal u kuBßaal
Jesucristo.

58 Ech tii etatin kßatz u
Tioxh hermanos. Yakßinojex tu
vetaqßonin tiß u kuBßaal Jesuus
bßenamen. Utz atoj sekßußl aas
yitß tzßejel koj tel vetaqßonin tiß.�����

U kutxu saßaqßax tu

qßu niman tetz u Jesuus

16 1 Uncheeß aatz tiß u
kutxu vaßl setaqß tu qßu

niman tetz u Jesuus, echat koßxh
sebßaneß kam vaßl val tu qßu
niman tetz u Jesuus tikuenta
Galaacia. 2 Setxaakeßl bßoj
ekutxu sejununil chajpaj bßaxa
qßii tetz xhemaana. Loqß aß sa-
bßenkßex tiß, jankßal vaßl ne-
txßakeß. Sekolkeßl. Ech yitß anal
koj selak kutxu aas loßoponin.
3 Tan aatz loßoponin, sunchaj
bßen qßu niman tetz u Jesuus tu
Jerusaleen qßußl vetetal ve tu uß.
Ech seßntaqßka vekutxu. 4 Pek oj
labßenin, aal viß lamotxbßenka.

U tititzßat bßenchil u Pablo

tu Corinto

5 Soßoponin tzexeß tu Corinto.
Loqß analen aas maßt unpaal
tikuenta Macedoonia. Tan
ministeer sapaalin tziß. 6 Utz
kamal labßatzßin tzexeß; lunpaasa
u tiempoil cheßv. Ech xamtel
tekußen, leßnechajpukaßin til ech
unbßenaß. 7 Tan yußnsaß aas oojeßl
koßxh sapaalin tzexeß. Utz sa-
koßxhpaalyaklojin. Pek sabßatzßin
tzexeß oj lataqß tzii u kuBßaal tziß.

8 Aatz cheel, aß saßatinkßin tu
Eefeso tzaß. Anal leßelbßenin aas
maßt ipaal u nimla qßii
Pentecostees. � 9 Tan echaß jajlel
maßl mam jubßal sunvatz tu u
Eefeso tzaß. Nißxhikßulax u bßaßnla

chusbßal. Tiira nisaßleß, kßuxh
kaana chißkßulan vetz majte.

10 Pek lochtaj u Timoteo
tzexeß oj loßoponi. Ech ayaßl ikßußl
laßatin texoßl. Yeßxhkam satitzßa.
Tan echat koßxh tel taanima tu
aqßon tiß u bßaßnla chusbßal tetz u
kuBßaal Jesuus, echaß nunbßaneß.
11 Abßilißch eesan iqßii texoßl. Pek
aal lelocha. Txßanel ichajax
kßasußl lebßana aas lußul tzunxeß.
Tan nunchßia tuchß qßu niman
tetz u Jesuus tzaß.

12 Pek aatz u hermano
Apolos, vetunjajabße aas seßen
tzexeß. Soßopon tiß qßu hermanos
vetvala. Pek yeßn isaßa. Ech anal
loßoponi aas laveeti.

Vitzojpu u uß tzaß

13 Uncheeß nachnoj chit
etatineß. Ech yeßk seßenex tu
paav. Tii etatin tu vaßl nenima.
Bßantaj etxakeß tuul. Iqßomoj chit
eyakßil. Bßantaj yaßl etibß.
14 Ayaßl chit ekßußl sebßan kajay
qßu kam qßußl sebßaneß.

15 Etootzajle hermanos aas aß
chit bßaxa okchil tiß u bßaßnla
chusbßal tikuenta Acaya u
hermano Esteefanas tuchß qßu
titzßin tatzik. Utz tiira aqßel tibß
tiß ilochax qßu niman tetz u
Jesuus. 16 Ech nival sete aas

oksataj etibß kßatz qßu niman tetz
u Jesuus qßußl ech nißan tziß, qßußl
nilochoneß utz, nitaqßonin tiß u
kuBßaal Jesuus.

17 Nißxhuntxuqßtxuneß aas
ulyu u Esteefanas tzunxeß. Aß
imol u Fortunato tuchß u
Acaaico. Aß ul ißan evatzil sun-
kßatza cheel aas yeßk ex.
18 Maßxh motx taqßlu nimal
unkßußl. Echaß nißan sete majte.
Ech nikßuloßk tiß aas at tatin
sevatz sebßaneß.

19 Nitaqß opon echajlichil qßu
niman tetz u Jesuus tikuenta
Aasia tzaß. Utz nißxhtaqß opon
echajlichil tibßii u kuBßaal Jesuus
u Aquila majte tuchß u Priscila.
Ant imol qßu niman tetz u Jesuus
qßußl nimol tibß tu totzotz.
20 Nitaqß opon echajlichil tereßn
niman tetz u Jesuus majte. Ech
aqßtaj tibß echajlichil; itzßutzßtaj
tibß txala etziß.

21 In chit niqßilanoponex
tuchß untzßibß, in Pablo.

22 Utz abßil aß yitß tzßejel koj
taanima tiß u kuBßaal Jesucristo,
sakuß tzßejbßal yol tiß. Tan ¡tul u
kuBßaal Jesucristo!

23 Uncheeß atoj vibßaßnil u
kuBßaal Jesucristo texoßl. 24 Tiß u
Cristo Jesuus, tiira tiißin setiß
kajay ex. Aßi.

U KAßBß Uß ITZßIBßA BßEN U PABLO

XEß QßU NIMAN TETZ U JESUUS

TU CORINTO

Yol tiß u uß tzaß

Aatz u uß tzaß, ankoßxh tzßibßan u Pablo. Yeß tekß ootzajibße til atichka aas

itzßibßat aß. Nitalcheß tu Eefeso atichka. Utz itzßibßa tixoßl qßu yaßbß 55 — 56

m.t.J. Tu yolbßal griego paj itzßibßava.

Aatz qßu kam itzßibßa u Pablo tu u bßaxa tuß, ayaß u Bßaxa Uß Tu Corinto,

yeßkan niyol kßasußl tu u uß tzaß. Ech kamal ok qßu kam tu jik niyolonka vaßl

nichpaalku qßu niman tetz u Jesuus tu u tiempo tziß. Ech paarten tek tiß

itzßibßav u kaßbß uß tzaß. Loqß nitalcheß aas tzßejxinaj vaßt uß taqß bßen u Pablo

tzixeß, tixoßl u bßaxa tuchß u kaßbß.

Nital tu u bßaxa tuß tu u 16.5 aas sißchßeniqßila qßu niman tetz u Jesuus tu

Corinto. Ech kamal bßen tibßaxa utz, kamal bßen tikaßpaj. Tan aatz tek nital

tu u kaßbß tuß tzaß, tu u 12.14 tuchß tu u 13.1, saopon titoxpaj nitaleß. Pek

nimnaßl aas tiira yeßt ißan te qßu kam tila tabßi aas bßen tu Corinto tikaßpaj.

Echaß nital tu u 2.1-4. Jik til tuchß ivatz aas tiira yitß bßaßn koj unjolol qßu

kam nichtuch xoßl qßu niman tetz u Jesuus latziß. Tan nichtekichok tok unjot

qßesala tixoßl. Ech nichtekteesal iqßii taqßo. Utz nichtekikaßtziiun qßu aanima

tiß kßuxh aal aß oksan tiß inimal u Jesuus.

Aß u jatxbßal tibß qßu yol tu u uß tzaß.

1) 1.1-11 Nitaqß bßen chajlichil utz, nikßama Tioxh.

2) 1.12—7.16 Nitzaqßbßu u Pablo tu qßu eesan tetz iqßii.

3) 8.1—9.15 Niyolon tiß u kutxu, u lochbßal tetz qßu niman tetz u

Jesuus tu Jerusaleen.

4) 10.1—13.10 Nipajiyolon tereßn tiß qßußl nieesan iqßii.

5) 13.11-14 Ech vitzojpu qßu yol tu u uß tzaß.

U KAßBß Uß ITZßIBßA BßEN U PABLO

XEß QßU NIMAN TETZ U JESUUS

TU CORINTO��

Ichajlichil qßu niman tetz u Jesuus

tu Corinto

1 1 Nunqßilabßenex, in Pablo,
ichaj u Jesucristo titxumbßal

u Tioxh. Aß unmol u niman tetz u
Jesuus Timoteo nunqßilabßenex,
kajay ex, ex niman tetz u Tioxh
atilex tu u tenam Corinto, tuchß
ex niman tetz u Tioxh atilex
tikuenta Acaya. 2 Taqß koj kuß vi-
bßaßnil u Tioxh texoßl, u kuTat tu
Amlika, tuchß u kuBßaal
Jesucristo. Utz aß koj oksan u
paas tetaanima.

3 Oksataj iqßii u Tioxh, ayaß
viTat u kuBßaal Jesucristo tan,
txumul vatz utz, aqßol nimal kßußl
bßenamen. 4 Nitaqß nimal kukßußl
tu kajay qßu tzaßl nipaalkßoß. Ech
aatz oß, saßtekkumoxbße utz,
saqaqß nimal ikßußl qßußl nipaal tu
tzaßl majte, kam echaß nißan u
Tioxh qe. 5 Tan kßuxh kaana
kupaal tu qßu tzaßl tiß u Cristo,
kaana imoxbßetßoß majte. Utz
kaana taqßtu nimal kukßußl u
Tioxh tiqaqßal u Cristo. 6 Ech
kßuxh kaana kupaal tu tzaßl. Aß
kusaß etootzajit u chitpichil tu
paav utz, tiß qaqßtu nimal ekßußl
majte. Utz kßuxh nitaqß nimal

kukßußl u Tioxh, tiß atziß aas
saveet qaqßtu nimal ekßußl majte
aas lapaalex tu qßu tzaßl. Ech
saßatin examlil utz, seqßiß qßu tzaßl
qßußl nipaalkßoß majte. 7 Tan tiira
nikunima aas tii etatin tu vaßl
nikunima kßuxh nepaal tu tzaßl.
Utz qootzajle aas ela nikupaal tu
tzaßl setuchß, pek niqal sete aas
ela taqßax nimal kukßußl sißan u
Tioxh majte.

8 Uncheeß echen setootzaji
hermanos, kam qßu tzaßl paalkßoß
tikuenta Aasia.� Tan nojchit tiira
tilayol vaßl paalkßoß. Yeßkan saku-
txßak bßa qala. Nichtereßnkoj-
qitzßa oj saitzßeßoß. 9 Kamchil
texh nichkuchßia nichkunacheß.
Loqß aatz u kam tziß, aß tokeß aas
yeßk sakßujeß jeß kukßußl qiß. Pek
taßxh sakßujeßk kukßußl tiß u Tioxh
vaßl niqßaavitzßpixsan qßu
kamnaj. 10 Anchituß. U Tioxh
vetlochonoß; vetteesaßoß vatz u
kamchil. Utz taßn koßn koj, pek
saßtereßnikoloß tu qßu xoßebßalla
tzaßl majte. Sateesaßoß vatz u
kamchil. 11 Pek lochtajoß;
qßilataj sikßletaj Tioxh qiß. Tan
nikßujeß kukßußl setiß. Ech sibßal
loßoksan iqßii u Tioxh aas latabßi
kam qßu tzaßl nikolvoß u Tioxh,

tiqßaqßal veqßilat esikßlet Tioxh
qiß.

U taltu u Pablo kantuß yeßt bßen

tu Corinto

12 Atil maßl kam nitxuqßtxun-
sanoß utz, ayaß vaßl tu kunachbßal
atilka aas yeßk tßeßsil sukukßatza.
Tan vatzsaj koßxh yolil niqalvu
vinujul tu u vatz amlika txßavaß
tzaß. Utz tuchß chit qaanima
niqaleß. Yitß mamaj txumbßal koj
tetz aanima tu u vatz amlika
txßavaß tzaß nikubßanbße tiß. Pek
tiqßaqßal vibßaßnil u Tioxh. Utz ech
nikukßuch texoßl majte. 13 Aatz
qßu kam nuntzßibßa talax sete tu u
uß tzaß, jikom utz, inujul. Paat se-
tootzaji. Yitß kaßl koj tel unyol.
Ech bßaßn aß paal koj etxumbßal
tuul. 14 Tan etootzaj nal bßiil
cheel atziß, kam tiß netoksav
kuqßii. Utz saßxhtxuqßtxunex aas
setootzaji tereßn kam u kutxum-
bßal. Utz saßxhtxuqßtxunoß setiß
majte aas laqßaavußl u kuBßaal
Jesucristo tan, ex kßuchbßal tiß u
qaqßon.

15,16 Uncheeß aß vaßl nich-
vitzßa kßuxh vetunbßan tiß aas
kaßpajul soßoponin tzexeß tiß
etxuqßtxunsaleß nivaleß. Tan sa-
paalunqßilaßex bßaxa aas seßenin
tikuenta Macedoonia. Utz ech saß-
pajpaalin tzexeß aas laqßaavin
unvala. Ech ex tek lußlchajpun-
kaßin aas leßenin tikuenta Judea.

Utz selochßin tiß kam vetz
lunsavsa. 17 Utz kßuxh ech vaßl
vetunbßana tziß, etitzßachi aas
oojeßl koßxh vetchee sunkßußl. Utz
yeßk koßnkoxh talcheß vetchee
tuntxumbßal vaßl nunkßaj tiß tziß.
Tan oj echi, bßaßn sißaneß xamtel
sakaßtziiunin tiß utz, savaleß:
—Kamal saßi oj yeßka.— Chajkoj-
in.� 18 Tan aatz u Tioxh, nojchit
nitzojpi qßul iyol. Utz aß niqiqßo
tetz. Ech aatz u kuyol sete majte
tan: —Kamal saiß oj yeßka.—
Chajkojoß. 19 Tan yitß kaß-
tziiunnaj koj viKßaol u Tioxh. Ayaß
u Jesucristo vaßl paxsamal talax
sete tu u Silvano tuchß in utz,
tuchß u Timoteo. � —Kamal saßi oj
yeßka.— Chi koj iyoloneß. Pek
taßxhtzii: —Saßi.— Chia. 20 Utz
nojchit sataqß kajay qßu kam u
Tioxh qe vaßl alel taqßo. Nojchit
“saßi” sataqßeß. Utz “aßiß”. Echaß
vaßl niqal sete. Tan tokebßal iqßii u
Tioxh. 21 Tan u Tioxh vaßl nißan
itxumbßal qiß, oß niman tetz, aas
ela tii atiloß kßatz u Cristo. Utz aß
vaßl txaaonnaj qetz kßatza. 22 Utz
oknaj maßl echlal tu qaanima
taqßo. Ayaß viTioxhla Espiiritu vaßl
taqßlu qe. Aß u xheenya niyolonka
aas nojchit sataqß qe kam tereßn
vaßl alaßtzißimal qe taqßo.

23 Utz nojchit tootzaj u Tioxh
vaßl nival sete tzaß aas kßuxh yeßsaj
vopon tzexeß tu Corinto tan, evatz
nuntxumeß. Yußnsaß aas yaaom

� 1.17-18 Aatz u Pablo, bßenchimal ijunal koßxh niyolon tiloneß utz,

bßenchimal kalabß ixaan tiloneß. Pek ech chit nißaneß.
� 1.19 Aatz u bßii “Silvano”, bßii tu yolbßal latiin. Ankoßxhtuß aß u bßii “Silas”.

Choktaj Qßu Bßaßnla Chaj Kam Bßanel (Hechos) 15.22.

voponeß. 24 Loqß yitß tiß koj aas
taßxh txumel qaqßo sapaal qetz
utz, oß eqßesala tiß vikßujeß ikßußl tiß
u Tioxh. Yeßka. Pek aal aß niqitzßa
kanißch etxuqßtxun kßatz u Tioxh
sakubßaneß. Tan tiqßaqßal koßn
vikßujeß ekßußl tiß u Tioxh kßuxh tii
txaklelex kßatza.���

2 1 Ech tiß vetvitzßa aas yeßk
soßoponin tzexeß cheel tan,

yußnsaß seßnuntxumunsaßex tu u
voponeß. 2 Tan oj seßnuntxumun-
saßex, ¿abßil tek latxuqßtxunsanin?
Tan aal ex qßußl nitxuqßtxunsanin.
Ech kam tek saelka oj maßt koßxh
untxumunsatßex. 3 Pek aß unsaß
yeßk satxumunin aas atilin texoßl.
Ech untzßibßa bßen u uß tzexeß tan,
aß unsaß maßt etoksat etibß tu jik tiß
qßu yeßxtxoj nebßaneß aas soßopon-
in.� Ech yeßk satxumunin tu
vetatin vatz Tioxh. Pek setxuqß-
txunsaßin. Tan oj satxuqßtxunin,
satxuqßtxunex sunkßatza majte.
4 Tan aatz untzßibßat bßen u uß
tzexeß, techalich telaß tok
vaanima setiß. Oknajichßins il utz,
kaanaich voqß vatz Tioxh setiß.
Loqß etitzßachi aas vet sunkßußl
unkßaxbßixsabßenex tu yol tu uß.
Pek aß unsaß sapaal etxumbßal tuul
aas kßuxh unbßan ech tziß tan, tiira
tiißin setiß.

Vikuyax qßu aanima

qßußl yeßxtxoj nißaneß

5 Uncheeß setabßi tan, yitß in
koßnkoxh vetitxumunsaßin u

bßanol tetz yeßxtxoj texoßl. Pek
nojchit ant ex majte kajay ex.
6 Utz chuspia kamech u toksal tu
jik vetebßana. 7 Kuytaj tekußen
utz, moxbßetaj. Tan bßaßn sißaneß
aas latekpaal iviß itxumuneß.
8 Bßantaj bßaßnil. Tiira kßuchtaj
aas nojchit tiißex tiß. 9 Kßuxh vet-
untzßibßa bßen u uß tzexeß tan, aß
unsaß savileß aas nojchixh senima
kajay qßu chusbßal nival sete
majte. 10 Tan abßil vaßl nekuyeß,
nunkuy majte. Utz oj nunkuyeß,
setiß koßn nunbßanva. Tiß u Cristo
nunbßanva. 11 Kukuytaj. Ech yitß
saßkojchee tokebßal u txßißlißinaj
taqßo. Tan yeß koj qootzaj qßul
itxßißlaßmil.

Vitxumun u Pablo tu Troas

12 Uncheeß aatz oponin tu
Troas tiß ipaxsal itziiul u bßaßnla
chusbßal tetz u Cristo, tiira
yeßxhkam maßj majonin. Bßaßn
chit unkßulaxeß. 13 Loqß kßuxh
echi, yeßt txuqßtxun vaanima tan,
yeßkich u hermano Tito tziß. Ech-
ixeßat unkaasaka qßu niman tetz u
Jesuus utz, bßenin tu Macedoonia.

U qeloßp tu qßu kam

tiqßaqßal u Cristo

14 Utz taßnchittioxh tu u
Tioxh aas nißxhqeloßp tu qßu kam
taqßo tiqßaqßal u Cristo Jesuus.
Echaß u aa chßaßo aas nitoleß tiß
qßul ikoontra. Utz aß vaßl nißan
itxumbßal sukukßatza aas til chaj

� 2.3 Kamal atil vaßt u uß itzßibßa bßen u Pablo xeß qßu aa Corinto vaßl yeßk

cheel. Kamal xamtich itzßibßa tiß u bßaxa utz, yeßsajich itzßibßat vaßl Kaßbß Uß

Tu Corinto ibßii niqal cheel.

koßxh txßanel nipaxku paal itziiul
viyolbßal. Echaß ipax paal tuulabß
txßumqßixsabßal.� 15 Tan aatz oß,
ech oß itxßumqßixsabßal u Cristo
vatz u Tioxh. Utz ech oß txßum-
qßixsabßal vatz qßu aanima majte,
qßußl chitpinaj tipaav. Utz kßuxh
yeß chitpinaj tipaav. 16 Loqß yitß
ech koj chit oß tuulabß txßumqßix-
sabßal vatz qßu aanima qßußl tzßej-
xinaj vatz Tioxh tu paav. Pek ech
oß tuulabß kamchil siatz. Tan
kamchil nichßia vatz Tioxh. Pek
aatz vatz qßußl itzßpinaj vatz
Tioxh, ech qatineß txßumqßixsa-
bßal siatz. Tan tiichajil tu bßenqßii
bßensaj vaßl nikuchßia. Utz tzaßl
iqßoli, abßil koßnkoxh tech tiß.

17 Tan aatz oß, nojchit taßxh
niqal vinujul qßu kam tiß u Cristo.
Yeßxhkam kusaß tiß. Vatz Tioxh
niqaleß utz, Tioxh chajonnaj qetz.
Yeßxhkam nikubßaneß echaß
unjolol qßußl nichßexu u yolbßal
Tioxh tiß qßu kam qßußl isaß.���

U tokebßal u bßaßnla chusbßal

3 1 Kamal netal cheel: —Xeßti
paj tiß toksal jeß iqßii.—

Kamal cheßex viß. Yeßka. Tan paat
yeßxhkam nikusavsa maßj uß aas:
—Bßaßn chituß.— Chaj qeßl tuul
sakukßuch sete. Utz yeßxhkam
nikujaj quß sete majte aas:
—Bßaßn chituß.— Chajex qiß, ech
sakßulaxoß, echaß nißan unjolol.
2 Tan ex vatzil quß. Utz nikunach
tu qaanima aas nojchit nekßuch
vinujul. Tan kajay aanima
ootzajin tetz aas nojchit ninujun
u yolbßal Tioxh sekßatza. Echaß
maßj uß aas kajay aanima nisajin.
3 Ech ex aß maßl uß aas u Cristo
tzßibßan. Utz oß ex aqßonka texoßl.
Loqß yitß tu tinta koj tzßibßamalka,
pek titxumbßal viTioxhla
Espiiritu u itzßlich Tioxh. Utz yitß
viß kßoxich sivan koj tzßibßamalku
jeß, pek tu taanima qßu aanima. �

4 Kßujlel kukßußl tiß u Tioxh
tiqßaqßal u Cristo aas nojchit echi
vaßl niqaleß tzaß. 5 Loqß yitß tiß koj
aas tuchß kuyakßil nikubßan qßu
kam niqaleß tzaß. Pek tilochtßoß u
Tioxh kßuxh ech nikubßaneß.
6 Tan u Tioxh aqßon kutxumbßal
tiß ichusax u akß nukßußm vaßl u
Tioxhla Espiiritu niaqßon. � Aß koj

433 Kaßbß Uß Tu Corinto 2, 3

� 2.14 Atil maßl u kam nichißan qßu qßesal sol xoßl qßu aa Roma koßxtene aas

nichiqßaavußl tu chßaßo. Nichißan desfile tu u tenam. Nikßuch paal qßu aanima

qßußl itxaya utz, isubß tu qßul ichßaßo. Antu nikßuch paal qßußl samotxyatzßpi

utz, tuchß qßußl kuyaxya; yeßk sayatzßpi. Aatz vatz qßu aanima tziß, bßaxal

unjot aanima nimakßka txßumqßixsabßal incienso. Ech aatz u txßumqßixsabßal

tziß, techlal aas nibßan kanaal vatz iqßii saj unjolol qßu aanima. Pek vatz

unjolte, techlal kamchil tetz qßußl sakami. Aß vaßl nikßam u Pablo tiß ibßantu

ela u Cristo aas nitoleß tiß ibßanax kanaal u paav. Kamal aß titzßa u Pablo tziß

aas taltu qßu yol tzaß.
� 3.3 Aatz u kßoxich sivan nital tzaß, ayaß u oßtla mantaar. Choktaj u Eexodo

24.12; u Jeremias 31.33.
� 3.6 Choktaj u Jeremias 31.31-34.

nikuchus u oßtla mantaar tzßibßa-
mal. Tan aatz u oßtla mantaar,
taßxh nikßucheß aas kamnajoß vatz
u Tioxh. Pek aatz u Tioxhla
Espiiritu tan, aß nißitzßpixsanoß
vatz u Tioxh.

7 Tiira techal vaßl uchi aas
aqßax u oßtla mantaar tu u
Moisees vaßl tzßibßamich jeß vatz
kßoxich sivan. Aal yeß nichmotx-
iqßiß veßt isajil ivatz u Moisees qßu
Israeel. Tan vaßlich iribßun ivatz
taqßo. Loqß nichkoßniyaß vi-
ribßuneß. 8 Ech ¿aß chixh yitß
maas techal u akß nukßußm
nenacheß vaßl tiß u Tioxhla
Espiiritu? 9 Tan oj techal vaßl
bßanaxi aas alax u oßtla mantaar
vaßl nitzßej yol tiß qßu aanima, ¿aß
chixh yitß tiira techal siatz qßu
chusbßal vaßl niaqßon bßens bßaßn
qßu aanima vatz Tioxh? 10 Tan
kßuxh techal chit vaßl uchi tuul
nichtalax u oßtla mantaar, yeßkan
iyakßil siatz u akß nukßußm cheel.
11 Ech ¿oj chixh yitß techal u akß
nukßußm vaßl ech koßxh ibßenaß,
yeßkan sapaali? Tan aal techal
uchi aas alax u oßtla mantaar vaßl
paalyu kußen.

12 Echixeßat tiira vatzsaj niqal
u akß nukßußm tan, nikunima aas
saßkojpaali. 13 Yitßeßch koj ni-
kubßaneß vaßl nichißan u Moisees.

Tan nichikutx ivatz tu maßl bßußj
vatz qßu Israeel. Aß isaß yeßk sailax
iyaß iribßun vivatz.� 14 Aatz qßu
Israeel tan, paat yeßt motx el
itxumbßal tuul aas kam tokeß. Utz
ankoßxh yeß nipaal itxumbßal tuul
cheel. Ayaßl kala ankoßxh kutxel
ivatz aas nisikßle u oßtla mantaar.
Yeßxhkam nitel itxumbßal tuul.
Pek oj sinima u Cristo, bßaßntan
satootzaji aas paalnaj tek u oßtla
mantaar. 15 Ankoßxh jupel qßul
itxumbßal cheel kßuxh nisikßle qßul
imantaar u Moisees. Echaß kutxel
qßu taanima tu maßl bßußj. 16 Pek
oj saok tiß inimal u kuBßaal, sapaal
itxumbßal tuul aas paalnaj tek u
oßtla mantaar. Echaß tel maßl bßußj
kutxbßal ivatz aas nichimaj
tootzajit u Tioxh. 17 Tan aatz u
kuBßaal Jesuus, aß u Tioxhla
Espiiritu. Utz atil chitpichil tu
paav tu vaßl til atilku u Tioxhla
Espiiritu.

18 Ech aatz kajay oß kßatz u
Jesuus, yitß kutxel koj kuvatz
nikusaji vitechalil u kuBßaal. Pek
nipaqßun sukukßatza, echaß
iribßun elußl maßj txijtxubßal tu
espejo. Utz aatz viTioxhla
Espiiritu u Tioxh, aß vaßl ni-
chßexpixsanoß. Ech bßiichaj nibßen
u kutxumbßal echaß vitechalla
txumbßal u kuBßaal.

� 3.13 Aatz nikßam tiß u bßußj u Pablo vaßl ißanbße u Moisees, kutxbßal ivatz tiß

imajax ipaal viribßun vivatz. Aß nitaleß aas yitß mujel koj ivatz nital elußl u

bßaßnla chusbßal, pek vatzsaj nitaleß.

Ech aatz tek tu qßu versiiculo 14-16, nipajikßam u Pablo tiß u bßußj kutxbßal

ivatz u Moisees. Loqß paarten paj u tokebßal. Aß tek nitaleß aas u bßußj

nichimajon vitxumbßal qßu Israeel aas satootzaji viyaß u oßtla mantaar.

Choktaj u Eexodo 34.29-35.

���

4 1 Uncheeß ech yeßxhkam ni-
kujochpeß utz, yeßxhkam ni-

kuyaßsa aqßon tiß. Tan ibßaßnil u
Tioxh qiß aas toksaßoß tu u aqßon
tiß. 2 Xaansamal tek el qibß kßatz
qßu chßixvebßalla chaj kam, ayaß
qßu paav qßußl mujel ibßanaxeß.
Ech yitß subßußm koj kusaß aas ni-
kupaaleß. Utz yeßxhkam ni-
kuchßexu u tokebßal u yolbßal
Tioxh. Pek aß chit niqal vinujul
tu kajay aanima tan, vatz Tioxh
niyolonkßoß. Ech sinach jeß qßu
aanima tu taanima inujul tzik ni-
kubßaneß oj yitß iß. 3 Utz vatz
koßxh qßu aanima atziß qßußl yak
tu choobßal paav oj ankoßxh yitß
vatzsaj u kubßaßnla chusbßal.
4 Ayaß qßußl yeß niniman u
Jesuus. Sotzsamal ikßußl tu u
txßißlißinaj, u qßesalain tetz u vatz
amlika txßavaß tzaß. Echixeßat yeß
nitel itxumbßal tu u techalla
bßaßnla chusbßal tetz u Cristo. Yeß
nitootzaji aas u Tioxh ul ikßuch u
Jesuus. 5 Tan aß koj niqal paal
kutziiul. Pek aß niqal paal itziiul
u Jesucristo. Tan taßxh maßl
Bßaala tatineß. Utz aatz oß, ech
koßn oß etaqßonom tan, tiira
tzßejel qaanima tiß u Jesuus.
6 Tan ankoßxh vettxijtxun tu
qaanima u Tioxh vaßl cheesan u
qßii saj tu u uken. Ech vet-
qootzaji vitechalil u Tioxh
tiqßaqßal u Cristo. Echaß atil txij-
txubßal tivatz u Jesucristo.

Vikßujeß kukßußl tiß u Tioxh

bßenamen

7 Utz aatz u txijtxubßal tziß
ayaß u tatin u Cristo tu qaanima.

Ech tatineß ikolax maßl mam txßii-
bßal qßii tu maßl tzßaj. Utz aatz u
techalla yakßil atil sukukßatza
taqßo tiß ibßanax qßu kam, yitß
qetz koj sukujunal, pek iyakßil u
Tioxh sukukßatza. 8 Tan kaana
kupaal tu tzaßl tu kajay qßu kam;
loqß yitß kßaybßinaj koj kukßußl.
Niqelaß qokeß; loqß yeßxhkam ni-
kujochpeß. 9 Niqojchaleß; loqß
yeßxhkam nitelabßekaßoß u Tioxh.
Nißxhibßanax qe; loqß yeßxhkam
nikusotzsaleß. 10 Til chit ech
kubßenaß bßenamen atoßkßoß vatz
kamchil, echaß vaßl paalku u
Jesuus. Utz aatz u tiichajil atil
kßatza, nimnaßl sukukßatza
bßenamen majte. 11 Kßuxh
bßenamen atoßkßoß vatz kamchil
tiß ipaxsal itziiul u Jesuus, itzßlel-
oß vatz Tioxh. Ech sailax vi-
tiichajil u Jesuus bßenamen
sukukßatza tu u kuchißl vaßl sa-
koßnkami. 12 Ech atojnoßkßoß
vatz u kamchil; taßxhtzii saßatin
etiichajil.

13 Tan kßujlel kukßußl tiß u
Tioxh aas sikoloß. Ech yeßxhkam
nikuxoßva ipaxsal itziiul vaßl
nikunima. Tan nikunima vaßl
tzßibßamalka ech tzaß: —Kßujlel
unkßußl tiß u Tioxh echixeßat nun-
yoloneß.— Chia. 14 Utz qootzajle
aas saqßaavtitzßpixsaßoß kßatz u
kuBßaal Jesuus u Tioxh vaßl qßaav
itzßpixsan u kuBßaal Jesuus xoßl
qßu kamnaj. Ech ela soßoponoß
siatz setuchß taqßo. 15 Setiß koßn
nikubßanva, kßuxh nikupaal tu
qßu tzaßl tziß. Tan tiira tiißoß setiß.
Aß kusaß aas soßopon vikuybßal u
Tioxh xeß sibßal aanima. Ech

sibßal sakßamabßen, saoksan iqßii
u Tioxh.

16 Ech yeßxhkam nikujochpeß,
kßuxh nitexhipaal u kuchißl tzaß.
Aßtzii. Tan aal akß nibßenkßoß jun
qßii tu u qatin vatz u Tioxh.
17 Tan aatz qßu talaj tzaßl nipaal-
kßoß, bßiil koßxhtuß atziß. Bßiil
koßxh vatz u techalla bßaßnil
sakukßul toj ißaneß vaßl bßenqßii
bßensaj. Aß u kuqßaqßal. Tan tiira
techal vatz qßu tzaßl tziß.
18 Taßxhtzii oj yitß aß koj
nibßenku kukßußl tiß qßu kam
niqileß. Pek aß sabßenku kukßußl tiß
qßu kam qßußl ayeßn xeß u Tioxh
qßußl yeß naßl. Tan aatz qßu kam
tu Amlika xeß Tioxh qßußl yeß naßl,
ech koßxh ibßenaß; yeßk iyaßeß.���

5 1 Tan aatz u kuchißl tzaß,
ech koßn aß maßj atibßal sa-

koßnpaali; sakoßnsotzi. Ech
qootzajle aas sakoßnpaali tan,
sakamoß. Pek atil maßl qatibßal
xeß u Tioxh tu Amlika yeßk
sapaali. Pek ech texh ibßenaß tan,
yitß bßanoßm koj aanima. 2 Ech-
ixeßat aß tek kusaß cheel koj okßoß
tu u qatibßal vaßl tu Amlika. Vaßl
tek qachvat atinchil tuul. 3 Tan
aatz soßoponoß tuul, bßaßn tek
qatin siatz u Tioxh sißaneß. Echaß
tok qoksaßm, yitß saßkojtßußeßoß.
4 Tan nitxumun qaanima atiloß
tu u kuchißl tzaß, vaßl echaß atibßal
nikoßniyookßeß. Tan yeß kusaß u
kamchil. Pek aß kusaß okchil tu u

qatibßal tu Amlika. Sachßexpu u
kuchißl vaßl nikoßnikameß tzaß utz,
sakukßul vaßte tetz tek bßenqßii
bßensaj. 5 Utz u Tioxh vetbßanon
quch tiß u kam tziß. Tan vettaqß
viTioxhla Espiiritu qe, techlal aas
nojchit sitzojpi vaßl alel qe taqßo.

6 Ech tiira kßujlel kukßußl tiß u
Tioxh. Kßuxh qootzajle aas tuul
itzßleloß tu kuchißl tzaß, yeßsaj
qopon tzixeß. 7 Utz kßujlel kukßußl
tiß, kßuxh yeßxhkam niqil iatz.
8 Pek loqß niqachva saeloß tu u
kuchißl tzaß utz, taßn seßnatinojoß
xeß u kuBßaal. � 9 Pek aßtzii. Kßuxh
yeßsaj qopon tzixeß tan, kutxuqß-
txunsataj. Utz kßuxh maßkoj-
oponyoß tzixeß majte, taßxhtzii
kutxuqßtxunsataj. 10 Tan kajay
oß satxßolpu kunujul tu vaßl
niqßatvu tzii u Cristo. Ech junun
aanima sikßul ichoobßal tiß qßu
kam ißana aas atich tu vichißl. Aß
seßenku u choobßal tetz tiß vibßan-
oneß, bßaßn tzik oj yeßxtxoj.

U toksat ibßaßn qßu aanima

u Pablo tuchß u Tioxh

11 Ech kßuxh nikubßan yaßl tok
tiviß qßu aanima aas sinima u
Tioxh tan, aß nikuxoßva u Tioxh.
Tan tootzajle u Tioxh abßil oß.
Utz aß kusaß setootzaji majte abßil
oß; tenachbßal saelka. 12 Loqß yitß
kuqßii koj niqoksa sevatz, pek aß
kusaß ex chit sailon aas kßujlebßal
tzik kßußl oß. Ech sekan itzaqßbßel

� 5.8 Aatz vaßl nital u Pablo tzaß aas yaktekßoß xeß u Tioxh taßxh sakamoß,

anaxh nitalaxeß. Tan aatz vatz qßu Israeel, yak qßu kamnaj tu u “tatibßal

kamnaj” oj “viqßesalail qßu kamnaj” chu teßleß. Choktaj u Job 7.7-10; u

Salmos 6.5; u Eclesiastees 9.10.

qßu aanima qßußl taßxh tii nitil u
tißaj qßu aanima, pek yeßk itxaßk
qßu bßaßnil te qßußl atil tu
taanima. 13 Pek oj oß elnaj tu
bßey sevatz aßtzii taßxhtzii tiß u
aqßon tiß u Tioxh. Utz oj bßaßn oß
netileß, etetz u bßaßnil majte.
14 Pek tiß u kutzßejtu qaanima tiß
u Jesucristo, kßuxh nikubßan qßu
kam tiß u Tioxh tzaß. Tan oj
nikunima aas kamnaj qiß,
kunimataj majte aas yeßkan oß tu
u paav. Echaß kamyeßloß siatz.
15 Tan tiß kajay aanima kamku u
Jesuus. Ech aatz qßußl itzßlel vatz
u Tioxh cheel, yitß aß tereßn koj
sißan jeß vitxumbßal. Pek aß tek
sißan vitxumbßal vaßl kam tiß utz,
qßaav itzßpu tiß.

16 Ech yeßxhkam niqitzßa
veßteß kam bßanel tu qßu aanima
tiß u tatin tu u vatz txßavaß. Tan
aatz ißan maßx tiempo, vaßlenich
u kutxumbßal tiß u Cristo. Pek
jalpi tek u kutxumbßal tiß cheel.
17 Utz abßil vaßl vetinimal u
Cristo, chßexpia. Jalpi tek vi-
txumbßal tu u Tioxh. Paalyuka
qßu yeßxtxojla chaj kam. Tan aß
tek nititzßa ibßanax qßu bßaßnla
chaj kam. 18 Utz u Tioxh vet-
bßanon kajay qßu kam tzaß. �

Tiqßaqßal u Cristo kßuxh vetßok
kubßaßn tuchß u Tioxh. Utz aß
qaqßon aqßel taqßo aas saqoksa
ibßaßn qßu aanima tuchß majte.
19 Tan tiqßaqßal vikam u Cristo,

vetßok ibßaßn u Tioxh tuchß qßu
aanima. Ech yeßt ok tu ach qßußl
ipaav qßu aanima. Utz taqßka tu
kuqßabß aas oß saßalon paal
kanißch tok ibßaßn qßu aanima
tuchß u Tioxh. 20 Ech oß bßanol
ivatzil u Cristo tu u vatz txßavaß
tzaß. Echaß u Tioxh niqßilanex
aas niqoksa iyol sevatz. Utz
niqal sete tibßii u Cristo aas
okoj ebßaßn tuchß u Tioxh.
21 Tan nikoßxh maßj paav ißan u
Jesuus. Pek qiß kußen kßuxh
bßens aa paav vatz Tioxh. Tan
aß isaß u Tioxh aas jikomla
aanima seßenkßoß siatz.���

6 1 Ech aatz oß, oß lochol kßatz
u Tioxh utz, niqal sete aas

yeß koßxh etaqß eloßp vibßaßnil u
Tioxh echil tziß vaßl alel sete
qaqßo. 2 Tan nital tu viYolbßal
ech tzaß:

—Vabßi vaqßilat asikßletßin aas
nichapaal tu il tzaßl.

Utz unlochßaxh,
veesaßaxh tu kßaxkßo.— Chia.�

Utz cheel u tiempo senima u
Tioxh tan, cheel u tiempo tetz
chitpichil tu paav.

3 Paat yeßk maßj kam yeßxtxoj
nikubßan vatz kajay aanima. Tan
yeß kusaß seßel iqßii u aqßon vaßl ni-
kubßaneß. 4 Pek vijikomal chit
nikubßan vatz qßu aanima, techlal
aas oß taqßonom u Tioxh.

� 5.18-20 Aatzich vatz qßu griego, oj nibßens ikoontra Tioxh u aanima, qßu

aanima qßußl sichok tok ibßaßn tuchß u Tioxh. Pek aatz nital u Pablo tzaß tziß

Nißxhkutxßak qßu tzaßl nipaalkßoß.
Nikutxßakeß kßuxh nikuyaßta qetz.
Nikutxßak qßu ilinchil. 5 Ni-
kutxßakeß kßuxh nikutzßußmaleß,
kßuxh nikukuß tu tzeß, kßuxh nich-
eesal txabßkin qiß, kßuxh niqok tu
tzaßlla aqßon, kßuxh nitel kuvataßm
utz, kßuxh nikupaal tu vaßy. 6 Paat
nikumaj qibß tiß paav. Nikukßucheß
aas qootzajle vinujul. Nikutxßak
qßu kam nitul qiß. Jikom ni-
kukßuch u bßaßnil. Nikukßucheß atil
u Tioxhla Espiiritu sukukßatza. Jik
chit nikubßan tiißoß tiß qßu aanima;
kanaal koj kusaß tiß. 7 Tinujul ni-
yolonkßoß. Utz atil viyakßil u Tioxh
sukukßatza. Bßenamen niqal
vinujul; echaß bßanbßal kuchßaßo
tatin tu kumax, tu kusebßal tiß
kajay qßu kam yeßxtxoj. 8 Niteesal
kuqßii utz, nitoksal kuqßii tiß vaßl
nikubßaneß. Bßenchimal bßaßn
kuyolaxeß utz, bßenchimal
yeßxtxoj. Niqaqßax bßens txubßaß-
lom, kßuxh vinujul niqaleß. 9 Ech
kala yeß ootzajimaloß tiloneß,
kßuxh tekß ootzajimaloß. Jankßat
koßxh yeß nikukameß, loqß tiira
itzßleloß. Nißxhkukßaxbßixsaleß, loqß
yeßxhkam nikukameß. 10 Atiloß tu
txumußm tiloneß, loqß aal
bßenamen nikutxuqßtxuneß. Oß
meßbßaß tiloneß, pek kaana ibßaßnil
Tioxh nikuchus tu qßu aanima.
Echaß txßiibßal qßii niqaqß te.
Yeßxhkam koßxh qetz atile tiloneß,
loqß qetz kajay qßu kam xeß u
Tioxh qßußl tiira ibßoßqßol.

11 Ech tinujul chit ni-
kuqßilaßex, hermanos aa Corinto.
Jik chit niqal sete kam nital u
qaanima. 12 Tiira sibß chit
nikubßan tiißoß setiß. Pek aal ex
qßußl nibßanon aas yitß tuchß koj
etaanima tiißex qiß. 13 Echixeßat
nunjaj bßaßnil sete. Jik chit sael
iatz eyolon qe, echaß nikubßan
sete. Ech ijajlu sete nunbßaneß,
kam echaß ijajtu bßaßnil maßl tata
tikßaol.

U tatin u itzßlich Tioxh tu taanima

qßu niman tetz u Jesuus

14 Yeß koßxh ebßana aas
sekßul etibß tuchß qßußl yeß
niniman u Tioxh. Tan nachtaj
bßaßnil etileß. ¿Satz veeti sißan
maßl iatz u aanima vaßl nißan vi-
jikomal tuchß u aanima vaßl yeß
nißaneß? Utz ¿satz veeti sißan
maßl iatz u txijtxubßal tuchß u
uken? 15 Tan echaß u Cristo,
yitß bßaßn koj tuchß u txßißlißinaj. �

Utz echat koßxh u niman tetz u
Jesuus, yitß saßkojißaneß sißan
maßl iatz tuchß vaßl yeß niniman.
16 Utz yeßk sißaneß aas maßl iatz
u totzotz u Tioxh tuchß u
totzotz qßu bßanich tioxh. Tan
aatz ex, ex tatibßal u itzßlich
Tioxh. Tan alel taqßo ech tzaß:

—Saßatinin kßatza utz,
aß sapaalkßin tixoßl.
In iTioxh utz,
aß vuntenam.— Chia.�

17 Echixeßat nital u kuBßaal ech
tzaß majte:

—Xaanojelex tixoßl.
Elojex.
Yekanoßk qßu yeßxtxojla chaj

kam tziß,
ech sunkßulex.
18 Ech nojchit in eTat sißaneß

utz,
ex unkßaol unmeßal sißaneß.—

Chu u kuBßaal u Mam
Tioxh.�

���

7 1 Utz mam kam vaßl alel qe
tu u Tioxh tziß hermanos.

Ech kuxaansataj el qibß kßatz
kajay qßu paav qßußl nitachva u
kuchißl utz, tiß qßu kam qßußl
niyansan u qaanxelal vatz Tioxh.
Saxaaneßloß kßatz u paav tu vi-
xoßvaleß. Ech nojchit tzßajeloß
vatz u Tioxh sißaneß.

Vitxuqßtxun u Pablo tiß u tok

qßu aa Corinto tu jik

2 Kßultajoß tuchß etaanima
hermanos. Tan yeßxhabßil maßj ex
chißonsamal koj etaanima qaqßo.
Yeßxhabßil txubßaßlimal qaqßo. Utz
yeßxhabßil eesamal tu bßey qaqßo.
3 Utz eqßii koj niveesa tu vaßl
nivaleß tzaß. Tan alel sete vaqßo
aas tiira chabßamal etatin tu
qaanima tuul itzßleloß utz, kßuxh
sakamoß setiß.

4 Nißxhtel iatz unyolon sete.
Utz kaana unchißbß setaqßo. Kßuxh
kaana unpaal tu tzaßl, netaqß
nimal unkßußl aas nivitzßaßex;
nojchit nißxhuntxuqßtxuneß.

5 Tan yeßxh bßoj ilaßm ni-
kubßaneß jatvaßx tiempo qul tu
Macedoonia tzaß. Kaana tzaßl ni-
paalkßoß. Kaana txabßkin qißaj
chaj. Vaßl tilin qaanima. Utz
nichkuxoßveß. 6 Loqß taqß nimal
kukßußl u Tioxh, u aqßol nimal
ikßußl qßu aanima qßußl nitaqß kuß
tibß siatz. Itxuqßtxunsaßoß aas
opon u Tito. 7 Itxuqßtxunsaßoß u
toponeß. Utz yitß taßn koßn koj,
pek itxuqßtxunsaßoß majte tan,
tiira iqßomich nimal ikßußl
setaqßo. Utz tal qe aas netitzßaßoß.
Nißxhetachva setil kuvatz. Nißxh-
etoqß vatz Tioxh qiß. Utz nitelaß
tok etaanima viß nitaleß. Ech tiß
aal chit itxuqßtxunsaßin.

8 Pek setabßi tan, yeßxhkam
nunkßaxa, kßuxh itxumunsaßex u
uß vaßl untzßibßa opon tzexeß.
Unkßaxa chit bßiil aas xamtel tuul
tan, vabßi aas itxumunsabßiilex.
9 Pek aatz cheel, kaana untxuqß-
txuneß. Loqß yitß tiß koj aas un-
txumunsaßex. Pek tiß tan,
ixaansaßokßex kßatz u Tioxh u
txumußm vaßl enacha. Ech titxum-
bßal u Tioxh kßuxh txumunex, ech
etitzßachi aas onkonil vaßl vetun-
bßan sete. 10 Tan aatz u txumußm
vaßl titxumbßal u Tioxh, aß ni-
tiqßovbßenoß tiß ikßaxal qßu kupaav
utz, tiß kuchitpeß. Loqß yeß koßxh
txumunoß tiß aas vetqaqßluka qßu
kupaav. Ech yeßk tzßejoßm saku-
bßaneß. Bßaßn saelkßoß. Pek aatz u
txumußm tu u vatz amlika txßavaß
tzaß, vaßl kam koßxh maßj tiß, aß ni-
tiqßonku bßen tu kamchil.

11 Uncheeß paalyu u txumußm
vaßl ipaasavex u Tioxh. Utz ¡iltaj
tek viqßaqßal etileß! Tan aß vet-
icheesa sekßatza ibßanax qßu kam
jikom. Vetßelaßokßex tiß vetatin
vatz Tioxh taqßo. Vetexoßva Tioxh
taqßo. Maßxh tek etoksa etibß qiß
taqßo. Maßxh ekßon etaanima tiß u
Tioxh. Utz oora vetetoksa etibß tu
jik. Ech nekßucheß niyolonka aas
yitß antu koj ex tiß vipaav unjolol
qßu aanima texoßl.

12 Ech kßuxh untzßibßa bßen u
uß tzexeß, yitß aß koj unbßanvu tiß
u aanima vaßl kam nißan texoßl.
Nikoßxh tiß qßu aanima qßußl kam
nibßanax te. Pek aß kusaß
kukßuchtu sete aas nojchit tiira
nitelaß tok qaanima setiß vatz
Tioxh. 13 Ech nißxhtaqß nimal
kukßußl aas bßaßn ex qe.

Utz aal nißxhkutxuqßtxun tiß vi-
txuqßtxun u Tito majte tan, etaqß
nimal ikßußl. 14 Utz alich nal tu u
Tito vaqßo aas kßujlebßal kßußl ex.
Val te aas techal ex. Anchituß.
Yeßn echßixvixsaßin; yeßn eteesa
unqßii. Tan tiira bßaßn etxumbßal
vetebßana. Ech nimnaßl aas inujul
vaßl niqaleß. 15 Utz tiira nißxh-
titzßaßex u Tito tan, nitulsa sikßußl
aas bßaßn enimaneß. Utz at chit
tatin sevatz ebßana aas opon
tzexeß. 16 Ech tiira nuntxuqß-
txuneß tan, kßujlebßal kßußl ex tiß
ibßanax qßu kam jikom.���

U taqßax nimal ikßußl qßu niman

tetz u Jesuus tiß u kutxu nitaqßeß

8 1 Uncheeß aatz cheel
hermanos, saqal sete kam

qßu bßaßnil ißan u Tioxh tu qßu

niman tetz u Jesuus tu
Macedoonia. 2 Tan vaßl koßn
motx itxuqßtxun tiß taqßtu
ikutxu, kßuxh tu mamaj tzaßl
nichpaalku tiß u Jesuus. Kßuxh
jolol tiira meßbßaß, pek ayaßl
ikßußl utz, ayaßl kala jolol txßiiol
iqßii tilon tu qßu taqßtu sibßal
ikutxu. 3 Nunyolon tiß tan,
maßxh villu bßaßnil aas ayaßl chit
ikßußl nitaqß qßul ikutxu. Utz taßn
koßnkoxh nitaqßeß qßußl nichee
tzixeß, pek aal nitaqß tereßn tiß.
4 Utz motx chit ijaj bßaßnil qe
aas satz veeti siloch bßen qßu
niman tetz u Jesuus qßußl niyaßta
tetz. 5 Paalchu koßxh qßu kam
vaßl nitaqß viß vaßl nichqitzßa.
Loqß ißan koßnkoxh ok, pek tan,
axhibßi tiira oksamal tibß tiß
ibßanax vitxumbßal u kuBßaal.
Ech tek motx toksa tibß jaqß ku-
mantaar majte. Utz chßiam
koßxh tetz kam tiß salochonka.

6 Ech kujaj bßaßnil tu u Tito
aas seßntiqßo u kutxu vaßl tzexeß.
Utz jik sitzojpixsa u taqßon tiß u
bßaßnil vaßl xeßtixsamal taqßo.
7 Tan aatz ex, chßiinajtekßex tiß
ibßanax bßaßnla chaj kam. Chßii-
najex tiß vikßujeß ekßußl tiß u
Tioxh. Nißxhetxßol ipaxsal itziiul
u bßaßnla chusbßal. Atil etxum-
bßal tiß. Vatz ekßußl lochoßm.
Tiißex tiß emol. Utz tißex, qßan-
bßojex vatz Tioxh tiß etaqßtu
vekutxu. 8 Loqß yitß bßanel koj
yaßlex nunbßaneß aas nival sete
kam nißan unjote. —Taßxh
sebßaneß.— Chikojin. Pek aß
unsaß vilt enujul, nojchixh
netaleß aas nitel etaanima tiß

ilochax emol. Nojchixh tiißex tiß
emol, pek oj nikoßxhetaloßk.
9 Tan etootzaj tekußen kam vi-
bßaßnil u kuBßaal Jesucristo. Tan
kßuxh mam txßiiol iqßii, taqß
bßens tibß meßbßaß tiß vibßantu tii
qiß. Ibßensa tibßs meßbßaß tiß
kubßens txßiiol iqßii.

10 Echixeßat nival sete cheel
aas tiira bßaßn oj setzojpixsa vaßl
exeßtixsa maßx yaßbß. Tan ex
qßußl bßaxa etaqß ekutxu. Utz
loqß koßnkoxh etaqßa, pek ayaßl
chit ekßußl etaqßa. 11 Tan vaßl
ichißbß exeßteß. Utz echat sebßan
tiß itzojpixsal majte. Ayaßl ekßußl
etachva ibßanaxeß. Utz bßantaj
majte. Aß lißilon jankßal vantziß
sachee tzexeß. 12 Tan oj nojchit
ayaßl ekßußl setaqßeß, sikßul u
Tioxh jankßal vantziß sachee
tzexeß. Tan yeßxhkam nijaj u
Tioxh vaßl yeß sacheei. 13 Aß
kusaß tu vaßl niqaleß tzaß aas
lochobßeibß sebßaneß. Tan aß koj
kusaß aas aß texh sebßan yaßl
ibßanax bßaßn tu tatin unjote
utz, aal saßtekeyaßta etetz.
14 Tan aatz cheel, atil etetz.
Utz saveeti seloch unjot niman
tetz u Jesuus. Tan ex oj tek
tunpate utz, silochßex majte.
Lochobßeibß koßn vaßl sebßaneß.
Ech elachajil etetz sißaneß.
15 Echaß vaßl nital u yol tzßibßa-
malka tu u Yolbßal Tioxh ech
tzaß: —Aatz vaßl sibßal chit
imola, yeßxhkam soovrein tetz.
Utz yeßxhkam iyaßta tetz vaßl
bßiil koßn imola.— Chia.�

U tel taanima u Tito

tiß qßu niman tetz u Jesuus

16 Utz taßntioxh tu u Tioxh
tan, toksa tu taanima u Tito u
telaß tok setiß echaß nunbßaneß.
17 Tan kßuxh aß inima u chaj vaßl
val te aas seßen tzexeß, tiira
nojchit ayaßl nal ikßußl seßntilex.
Ninaltitzßaßex.

18 Utz antu vaßt u niman tetz
u Jesuus soßopon tiß u Tito. Ayaß
maßl vaßl tiira atil tatin vatz
tereßn qßu niman tetz u Jesuus.
Tan nojchit ayaßl ikßußl ni-
taqßonin tiß u bßaßnla chusbßal.
19 Utz yitß taßn koj, pek aß vaßl
txaael tu qßu niman tetz u Jesuus
majte aas saxambßu viß til sapaal-
kßin tiß qßu kutxu qßußl kukuenta
tilaxeß. Ech aß unmol tiß en
taqßaxka tu Jerusaleen. Tan
tokebßal iqßii u kuBßaals Amlika
utz, aß nikukßucheß aas nojchit
netachva u lochoßm. 20 Ech ela
nikupaaleß tan, yeß kusaß aas kam
koßxh yol sacheesal qiß, tiß sibßal
qßu kutxu kukuenta tilaxeß. 21 Aß
kusaß jikom chit iveet qßu kam
sakubßan vatz u kuBßaal utz, vatz
aanima majte.

22 Uncheeß antu vaßt niman
tetz u Jesuus nikuchaj bßen tiß
majte. Tan maßxh qillaß, jatpax
koßn ikßucha aas jik itxumbßal.
Nitelaß tok tiß qßu kam echaß tziß.
Utz aß vaßl maßt ißan cheel. Tan
tiira kßujlel ikßußl tiß velochoneß.
23 Aatz u Tito tan, lochol vetz.
Aß unmol nivopon texoßl. Pek ech

koj kaßvaßt qßu niman tetz u
Jesuus tan, aß vetchajon qßu
niman tetz u Jesuus. Utz jolol
oksan iqßii u Tioxh. 24 Uncheeß
kßuchtaj vatz qßu chaj tziß aas
nojchit tiißex tiß qßu niman tetz u
Jesuus. Ech kßuchtaj siatz majte
aas nikoßnkoxhqaloßk techal ex.���

U kutxu

9 1 Uncheeß yitß ministeer
tereßn koj suntzßibßa talax

sete tiß u kutxu tetz qßu niman
tetz u Jesuus vaßl selakeß. 2 Tan
vootzajle aas tiira ayaßl ekßußl
netaqßeß. Utz nivoksa eqßii tiß vatz
qßu niman tetz u Jesuus tu
Macedoonia tzaß. Alel te vaqßo
aas maßxchen yaßbß cheel
etitzßataß, ex aa Acaya aas sa-
lochonex. Utz kaana tiqßot nimal
ikßußl qßu aa Macedoonia tiß vaßl
netitzßa tziß. 3 Echixeßat nunchaj
opon qßu niman tetz u Jesuus tiß
etßoyaxeß tzaß. Ech yeßk labßens
txubßaßl u bßaßnla yol alel setiß
vaqßo tiß u kutxu setaqßeß. Tan
alel te vaqßo aas chßiam texh
nebßan tiß taqßaxeß. Utz bßaßn oj
nitekechßiansa. 4 Tan bßaßn
sißaneß aas loßopon unjoloj niman
tetz u Jesuus aa Macedoonia viß
utz, noj en ichabßaßex aas yeßk
kutxu nechßiansa. Chßixvebßal tek
qetz atziß oj yeßxhkam. Utz
chßixvebßal setetz majte. Tan
nikßujeß kukßußl setiß. 5 Ech tokeß
bßaßn nunnacheß aas vetun-
bßaxabßsa opon qßu niman tetz u

Jesuus tzexeß tziß. Utz silochßex
tiß ilakax u kutxu alel setaqßo oj
yeßsaj itzßajeß. Chßiam texh
sißaneß. Ech nimnaßl ayaßl ekßußl
netaqßeß. Yitß yaßlumalkojex tiß.

6 Ulsataj sekßußl vaßl nital u
Yolbßal Tioxh ech tzaß:

—Abßil vaßl bßiil koßn sataqßeß,
bßiil koßn sikßuleß.

Pek abßil vaßl sibßal sataqßeß,
sibßal sikßul majte.— Chia. �

7 Ech aß setaqßeß jankßal vaßl
vetßok tetaanima setaqßeß junun
ex. Yitß tuchß koj txumußm
setaqßeß. Utz yitß yaßlumal koj ex
nikubßaneß. Tan tii u Tioxh tiß
qßußl tuchß txuqßtxunchil nitaqß
ikutxu. 8 Satakßbßixsa kajayil vi-
bßaßnil sekßatza tan, Mam Tioxh u
Tioxh. Ech tiß ibßanax qßu bßaßnla
chaj kam tziß, tzßajel iatz sachee
tzexeß, kam sesavsa bßenamen.
9 Tan nital u Yolbßal Tioxh ech
tzaß:

—Aatz u jikomla aanima,
nißxhichajpeßl tetz;
niloch qßu meßbßaß.

Utz bßenamen sailax vijikom-
il.— Chia.�

10 Tan u Tioxh vaßl niaqßon tia u
chikol. Utz aß niaqßon techbßubßal
qßußl nitechbßuneß. Utz aß saßaqßon
kajay vaßl nesavsa. Aß vaßl saßakß-
bßixsan ivatz qßul echikobßeßm.
Ech saßxhetil iqßaqßal u jikomil

nebßaneß aas netaqß ekutxu.
11 Ech kaana etetz saßatin tiß
kajay kam. Utz kaana oya
sebßaneß. Ech saßxhkßamabßel u
Tioxh tiß vaßl nebßaneß. 12 Tan
aatz u oya vaßl saqiqßo bßen xeß
qßu niman tetz u Jesuus tziß, taßn
koßnkoxh itxaßk aas siloch tiß qßul
imeßbßißl. Pek aß itxaßk majte aas
sikßama Tioxh tiß. 13 Tan sa-
motxtileß aas bßaßn ichajpeßl
etetz. Nekßucheß aas nojchit
nenima u bßaßnla chusbßal tetz u
Cristo. Samotxtoksa iqßii u Tioxh
tan, nelocheß. Utz neloch tereßn
niman tetz u Jesuus majte.
14 Utz ayaßl chit ikßußl samotx-
iqßila isikßle Tioxh setiß. Tan
nojchit atil u mam techalla
ibßaßnil u Tioxh sekßatza. 15 Utz

¡taßnchittioxh tu u Tioxh tan,
vettaqß maßl mam oya qe! ¡Yeß
nichee kuyol aas kan chaj ech
ikßamabßel te sakubßaneß!����

U tijleßm u Pablo aqßel tu u Jesuus

10 1 Uncheeß tiira nunjaj
bßaßnil sete tu vi-

maanxhoil u Cristo utz, tu vi-
bßaßnil, aas setabßi vaßl saval
sete tzaß, in Pablo. Nitalax viß
aas in xoßvom nivopon texoßl.
Pek yeß koßxh qelebßalin aas
tzian atilkßin nitalcheß. 2 Bßantaj
bßaßnil. Bßaßn sebßaneß, ech yitß
ministeer koj savoksa vuntxum-
bßal texoßl soßoponin vaßl yeß
qelebßalin. Ayaß vuntxumbßal
nital unjolol aas taßxh nun-
kßucheß aas tzian atilkßin. Pek
atil tokeß nunbßaneß tan, atil
unjolol tziß nital qiß aas

ankoßxh ela kubßanon tuchß qßu
aanima yeß tootzaj Tioxh. 3 Tan
kßuxh oß chißo, yitß aß koj ni-
kutxakunsa u kuchißl tu chßaßo.
4 Tan aatz qßu bßanbßal
kuchßaßo, yitßeßch koj aß u
bßanbßal ichßaßo qßu aanima. Pek
aqßel iviß. Tan Tioxh aqßonnaj
tetz qe tiß isotzal qßu yeßxtxojla
chaj kam kßuxh kam iyakßil.
Echaß ibßajax kuß maßj mam
tzßach nikubßaneß. 5 Sakubßajeßl
qßu txubßaßl utz, qßu tßeßsil qßußl
nimajon tok qßu aanima tiß
inimal u Tioxh. Kajay qßu
txumbßal saqiqßo opon vatz u
Cristo. Ech sakaa jaqß vi-
mantaar. 6 Utz kßajel qibß aas
sakutxßol inujul kajay qelbßalil.
Loqß analen aas tiira maßt
eniman bßaßnil.

7 Tan aatz ex, taßxh nibßenkßex
tiß qßu kam netileß. Pek abßiste ex
nojchit ex tetz u Cristo nenacheß,
itzßataj bßioj. Tan oß tetz u Cristo
majte. 8 Utz kßuxh savoksa bßoj
unqßii tiß u vijleßm aqßel tu u
kuBßaals Amlika texoßl, aßtzii; saß-
kojchßixvin tiß. Tan chßiisabß etetz
kßatz u Tioxh kßuxh nunbßaneß.
Yitß sotzsabß koj etetz. 9 Utz yitß
aß koj unsaß unxoßvixsatßex tu u
uß nuntzßibßa opon tzexeß tzaß.
10 Kßuxh nojchit at nialon viß
aas: —Tiila chaj yol atil tu qßu
tuß nitaqßußl. Yaaom chit nißan
tuul. Pek aatz atil tu kuxoßl,
yeßxhkam niyaaneß. Maanxho
texh iyoloneß. Yeßk texh itxaßk
abßil ok qßul iyol.— Chia. 11 Ech
abßil vaßl nialon u yol tziß, tiira
tootzaji aas kam chit ech u

kuyoloneß kßuxh tu uß ni-
kutzßibßav bßen, echat koßxh u
kutxumbßal kßuxh jik soßoponoß
majte.

12 Tan jatu koj sakubßan ela
oß tuchß qßußl nikoßxhtoksajeß
iqßii. Txoxkinil nibßanon. Itxum-
bßal yeßxhkam aas techal koßxh
ninacheß. Nikoßxhtecha ok tibß
kßatz imol sijunal. 13 Pek aatz oß,
yeßxhkam niqoksa kuqßii tiß maßj
aqßon aas yitß qaqßonibßal koj.
Tan u Tioxh alon aas til sayaßkßoß
tiß u qaqßon tiß. Utz aß aqßon tzii
aas oponoß tzexeß tu Corinto.
14 Ech yeßxhkam nipaalyaklojoß
vatz vaßl alel qe aas sayaßkßoß.
Tan oß qßu bßaxa oponchil tzexeß
tiß talax u bßaßnla chusbßal tetz u
Cristo. Pek yeßn koj oponoß
tzexeß, bßaßntan nipaalyaklojoß
atziß. 15 Ech tok niqaleß aas
yeßxhkam niqoksa kuqßii tiß maßj
aqßon aas yitß qaqßonibßal koj.
Echixeßat yeßxhkam nikupaalbßen
tunjot tenam. Pek taßxh niqitzßa
ichßii vikßujeß ekßußl tiß u Tioxh
bßenamen. Ech sachßii u qatin
sevatz majte. Loqß taßxh bßanel
tikuenta vaßl yaßnajkßoß. 16 Ech
xamtel saxaanbßenoß tiß ipaxsal
itziiul u bßaßnla chusbßal sevatz
bßen. Loqß taßxh tu qßu tenam
qßußl yeßsaj ipaxsal u bßaßnla
chusbßal tuul. Ech yeßk saqoksa
kuqßii tiß u aqßon vaßl bßanel
tekußen. 17 Pek oj atil maßj
nitachva satoksa jeß iqßii, aß
satoksav iqßii tiß u kuBßaals
Amlika. 18 Tan aatz u aanima
vaßl nojchit kßujlel ikßußl tiß
Tioxh, yitß aß koj vaßl anat koßxh

nioksan jeß iqßii. Pek ayaß vaßl
Tioxh nioksan iqßii.�����

Qßu chulin ichaj Jesuus

11 1 Bßaßn aß etxßak koj
bßitoj vuntxumbßal vaßl

nivoksa setiß tzaß, kßuxh ninal-
etxßakeß. Tan kamal in chit elnaj
tu bßey sevatz tu vaßl nunbßaneß.
2 Loqß nikoßnkoxhunbßanoßk vaßl
nunbßaneß. Pek aß yeß nunqßißeß
aas oj abßil koßxh saeesanex tu
bßey. Loqß u Tioxh nioksan sun-
kßatza aas yeß nunqßiß u yeßxtxoj
nibßanax sete. Tan chuselex
vaqßo aas taßxh maßl seßenkßex tiß
u Cristo. Ech aatz loßopon u
tiempo aas lavoksaßex siatz, bßaßn
ex. Ech ex aß maßl ixviak aas yeß
tootzaj vinaj, yeß niteesa tibß tu
bßey. 3 Loqß nunkaßtziiuneß. Tan
bßaßn sißaneß aas setaqß etibß sa-
eesalex tu bßey. Sasotzsal ekßußl
tiß u Cristo, kßuxh jik chit ve-
nimataß senacheß. Echaß vaßl ißan
u txßißla txokop aas isubß u Eva.
4 Tan vootzajle aas sekßuleß
kßuxh paarten Jesuus sipaaxsa
itziiul vaßtoj aanima soßopon
texoßl. Utz senima atziß kßuxh
paarten chusbßalil saalax sete
vatz vaßl alel sete qaqßo. Utz
sekßuleß kßuxh paarten aanxel
sataloßk sete vatz u tetz u
Tioxhla Espiiritu kßulel setaqßo.
5 Pek saval sete etileß. Tan saß-
kojunbßaj koßp vibß vatz qßußl
“mamaj ichaj u Jesuus” cheßex
tiß. 6 Tan oj bßitoj chit yeß
nuntxßol tel yol, vunyol kußen
atziß. Pek ech koj bßaßntan, sibßal
kam vootzaj tiß u Tioxh utz,

kßuchel sete qaqßo. Ilel setaqßo tu
vunbßanoneß.

7 Utz ex nißilon oj yeßxtxoj vaßl
unbßana nenacheß aas oya koßn
ipaxsal itziiul u bßaßnla chusbßal
unbßan sete. Kßuxh vaqß kuß vibß
tan, aß unsaß sitßanbßaßex u Tioxh.
8 Aal unjot niman tetz u Jesuus
tu vaßt tenam unjitzßoßk tiß vetz.
Taqß vetz kam nunsavsa tuul
unpaxsa itziiul u bßaßnla chusbßal
texoßl. 9 Yeßxhabßil unjitzßoßk
kßuxh kam unsavsa aas atichßin
texoßl. Tan oj kam nichunyaßta,
aß aqßon ve qßu niman tetz u
Jesuus qßußl ul tu Macedoonia.
Unbßan kuenta aas yeßxhabßil un-
jitzßoßk texoßl utz, echat koßxh
sunbßan majte. 10 Tan vootzajle
aas atil vinujul sunkßatza tu u
Cristo tu vaßl nivaleß tzaß. Ech
yeßxhabßil koßxh maßj aa Acaya
samajonin tiß. 11 Kßuxh nival
sete ech tziß tiß koj aas yitß tiißin
setiß. Tan Tioxh ootzajin tetz aas
tiißin setiß.

12 Aatz vaßl nunbßan cheel,
echat koßxh sunbßaneß. Tan saß-
kojvaqß tzii tu tzaj tziß nichok
txumbßal aas aß isaß ech tok iqßii
tiß vaßl nißaneß, echaß tok kuqßii
nibßanaxeß. 13 Tan jolol chulin
ichaj Jesuus; eesanal tu bßey.
Nikoßxhmotxtaqß bßens tibß ichaj
Cristo utz, yitß aß koj. Echaß
ikßoo nimotxtoksa. 14 Ech yeß
koßxh isotzsa ekßußl. Tan anaxh
koj nibßanax ech tziß. Pek ech
nißan u txßißlißinaj majte. Nitaqß
bßens tibß echaß nojla aanjel vaßl
ipaqßun tißaj. 15 Ech yitß sotz-
ebßal koj kßußl oj ech nißan qßu

taqßonom u txßißlißinaj untzßoj
nitaqß bßens tibß echaß taqßonom
Tioxh tiß vijikomal tiloneß. Loqß
bßaßn koj sayaßka. Tan sichoo
qßul ibßanoneß.

Qßu tzaßl nipaalku u Pablo

tiß u tijleßm

16 Uncheeß nipajval sete aas
yeß koßxh etitzßa aas in elnaj tu
bßey. Loqß oj in elnaj tu bßey
netaleß, aqßtaj tzii ve aas savoksa
bßoj unqßii. Kßultaj qßul unyol
kßuxh ech iyolon elnaj tu bßey
nunbßan sevatz. 17 Ech aßtzii. Oj
tu bßey nißelkßin netileß aas
nivoksa unqßii, ex saßalon. Aatz
qßu yol nivaleß tzaß aas echaß
nivoksa unqßii tiloneß, yitß iyol
koj u kuBßaal. 18 Aatz qßu
aanima, nitoksa iqßii tiß qßu kam
nißan tu u vatz amlika txßavaß
tzaß. Ech ¿aß tzik in yeß savoksa
bßoj unqßii tiß vaßl nunbßan tiß u
Tioxh? 19 Utz untzßoj ex
tzakßkin. Kantuß nibßen ekßußl tiß
qßu txoxkin qßußl nisubßunex tiß
toksal jeß iqßii. 20 Netxßajmi
netoksal tiß inimal u oßtla
mantaar. Netxßajmi eyuchßaxeß.
Netxßajmi nimaal etetz.
Netxßajmi aas nitoksa iqßii unjot
aanima setiß. Utz aal sakoßxh-
etxßajmi sapaqßax ok evatz.
21 Ech bßaßn aß voksa koj unqßii
aas atichßin texoßl. Pek nunchßix-
va talax sete cheel aas yeßkich
unxamlil tiß ibßanaxeß.

Pek oj taßxh txumel tu unjot
qßußl nitoksa jeß iqßii setiß, ech
savoksa unqßii majte, kßuxh elchil
tu bßey sunbßan sevatz.

22 Ech oj jolol hebreo aas ni-
motxtaleß. Echat koßxh in majte.
Oj Israeel aas nimotxtaleß; in
majte. Oj jolol itußxh ixalam
Abrahaam aas nimotxtaleß; in
majte. 23 Oj jolol taqßonom u
Cristo aas nimotxtaleß. Echat
koßxh in majte. Aal paalchßin siiß,
kßuxh in elnaj tu bßey netaleß.
Tan maas nivaqß yakßil tu aqßon
tiß u Cristo siatz. Paalchu koßxh
kam nipaalkßin siatz. Tan jatpax
koßn tzßußmalin tiß u bßaßnla
chusbßal. Jatpax koßn kußin tu
tzeß tiß u Tioxh. Utz jatpax koßn
unbßana aas bßiit koßxh yeß
nunkameß. 24 Oß pajul tzßußmalin
tu qßu qßesal uqßaybßal xoßl qßu
Israeel aas 39 tzßußm nunkuy
taqßo chajpaj. � 25 Ox pax
tzßußmalin tu xikßxabß. Unpax
paqßax sivan in. Ox pax kul
bßenin tiß aß tu vaarko. Utz maßl
aqßbßal tuchß vaßt qßii unbßan tu
paxaßl vaarko viß mar. 26 Maßxh
xaanyin tiß ipaxsal u bßaßnla
chusbßal siatz. Utz kaana tzaßl ni-
paalkßin tu bßey. Xoßebßal qßu
nimaß, qßu elqßom. Nitojchaßin
qßu vetz aa tenamil. Utz ni-
tojchaßin qßu puera aanima. Kam
koßn tzaßl nipaalkßin tulaj tenam,
tulaj tzßinlich tzaji txßavaß, vißaj

mar. Utz kam koßn tzaßl nipaal-
kßin tu qßu chulin niman tetz u
Jesuus. 27 Paalnajin tu tzaßlla
chaj aqßon, tu koolichil. Jatpax
koßxh yeß nunvateß. Nunpaal tu
vaßy, tu tzajiß tzißl. Nunkuy
unvaßy tiß iqßilal isikßlel Tioxh.
Txßakel cheßv vaqßo. Utz yaßtamal
voksaßm. 28 Aß qßu tzaßl nipaal-
kßin tziß. Utz atileßn koßxh majte.
Pek tiira aß vijatz jun qßii nun-
nacheß u velaß vok tiß kajay qßu
niman tetz u Jesuus. 29 Tan ni-
tekunyaßvbßix tiß majte, nun-
nacheß abßil aß nikuß tu yaabßil.
Utz abßil nitaqßax bßen tu paav,
sibß chit nißenku ve vaßl nibßanax
te.

30 Ech oj savoksa bßoj unqßii,
aß savoksav tiß qßu kam yeßk
unyakßil tiß ibßanaxeß. 31 Pek
taßxh u Tioxh ootzajin tetz qßu
kam tzaß aas yitß txubßaßl koj
nivaleß. Ayaß u Tioxh, viTat u
kuBßaal Jesucristo vaßl nißxhikßu-
loßk tiß soßok iqßii bßenamen.
32 Tan aatz atichßin tu Damasco,
sißchitxayin u governadoor, u
lochol tetz u ijlenal Aretas. Tal
untxaypeß. Ixeeßin sol tziß u oke-
bßalop tu u tenam taqßo. 33 Pek
loqß unkan elchil. Tan aqßaxkußin
tu maßl u mam txakatx. Ech

Roma. Ech nichibßanax tu qßu aanima qßußl nipaavin vatz u ijlenal. Aß u

tzßußm nichibßanbßel tiß qßu aqßonom qßußl niqeloneß utz, nibßanbßel tiß teesal

yol titziß maßj preexhu. Jatpajul koßxh tzßußm nichikuy u aa paav qßußl yitß aa

Roma koj. Pek atich maßl mantaar tixoßl aas taßxh maßl 39 tzßußm satija

untzßoj aa Roma. Ech ilochax qßu aa Roma nißan u ijlenal tu Roma. Ech yeßk

maas nikßaxbßixsaleß. Echtzixeßt nital u Pablo tzaß aas aß tija jankßal u tzßußm

nitaqßax tzii tiß tu u qßatbßal tzii.

chßunpilelußlin tiß elußl u mam
tzßach tetz u tenam. Tivintanail
maßl otzotz elkußlin. Ech yeßt
kußin tiqßabß.�����

Qßu kam ikßuch u Tioxh

tu u Pablo tu visioon

12 1 Utz kam koj sunbßan
kanaal aas sakoßxhvoksa

unqßii. Pek aß paj savaleß kam qßu
kam kßuchel ve tu visioon tu u
kuBßaal. 2 Vootzajle maßl u
hermano niman tetz u Jesuus,
aas elyu kaalavax yaßbß cheel
iqßol jeß tu u tatibßal u Tioxh tu
toxvaß amlika. � Loqß yeß vootzaj,
matz tuchß ichißl bßeni, oj taan-
xelal koßxhtuß; u Tioxh koßxh
ootzajin tetz. 3 Pek taßxh vootzaj
aas iqßol bßen u vinaj tziß. Matz
tuchß ichißl oj yitß aß koj, yeß
vootzaj. Tioxh ootzajin tetz.
4 Iqßol bßen tu maßl u techalla
atinbßal. Utz tabßi unjolol
techalla chaj yol tziß, abßil koj
maßj aanima satxßolon talaxeß.
5 Nivoksa iqßii u vinaj tziß, loqß
yitß saßkojvoksa unqßii sunjunal.
Taßxh savoksa unqßii tiß qßu kam
yeßk unyakßil tiß ibßanaxeß. 6 Utz
kßuxh savoksa unqßii, yitß tiß koj
aas in elnaj tu bßey. Tan vinujul
savaleß. Loqß yeßk sunbßaneß. Tan
aal bßaßn jik chit qßu aanima sael
itxumbßal tuul abßil in. Aß seßenku
tiß vunbßanoneß utz, tiß vunyol-
oneß. 7 Ech majbßal voksat unqßii
tiß qßu kam ikßuch ve tziß, taqß tzii

u Tioxh oksal maßl u chißom sun-
kßatza aas tiira yeß nitelaß. Echaß
ikaa maßj jutzßkin bßaj tunchißl
ißana. Ayaßl kala maßl ichaj u
txßißlißinaj nipaqßon qßabß unvatz.
8 Utz oxpax unjaj bßaßnil tu u
kuBßaal aas sateesa u chißom sun-
kßatza tziß. 9 Pek tal koßn ve ech
tzaß: —Kßujeßoj akßußl tiß vun-
bßaßnil sakßatza. Tan aß nitiqßov
tibß unkßuchtu vunyakßil kßatz
qßußl yeßk iyakßil.— Chia. Ech
nuntxuqßtxuneß tan, aß savoksav
unqßii tiß u vatineß aas yeßk
unyakßil. Ech saßatin viyakßil u
Cristo sunkßatza taqßo. 10 Tiß
vuntzßejtu vaanima tiß u Cristo,
nuntxuqßtxuneß kßuxh yeßk
unyakßil; kßuxh nunyoqßaxeß;
kßuxh nunyaßta vetz; kßuxh nivoj-
chaleß; kßuxh nivilineß utz; kßuxh
tiira jochpinajin. Tan oj yeßk
unyakßil, aß atil viyakßil u Cristo
sunjkßatza.

U telaß tok taanima u Pablo

tiß qßu niman tetz u Jesuus

11 Uncheeß kamal in bßiil
kalabß tzii tan, nivoksa unqßii.
Loqß ex at nibßanon. Tan aal ex
vaßl soßoksan unqßii bßanel. Pek
aal yeßk untxaßk sete. Loqß yitß tiß
koj majte aas oj yeß netoksa
unqßii saßtexhunbßaj koßp vibß
vatz qßußl “mamaj alol tetz u
yolbßal Tioxh” cheßex tiß. Kßuxh
nojchit yeßxhkam koßxh untxaßk
sunjunal. 12 Loqß atil techlal u

Paarten aanimail vaßl bßenjeß tu amlika aas nitaleß. Aatz u yol “toxvaß

amlika” chia, ayaß u “tatibßal u Tioxh” siatz.

taqßon maßl suula ichaj u Jesuus
texoßl vaqßo, vaßl tiqßo tibß tuchß
paciensia. Ayaß kajay qßu
xheenya, qßu txaichil, tuchß qßu
kam qßußl sotzebßal kßußl ißan u
Tioxh texoßl. 13 Ech taßxh jalbßal
etibß tuchß tereßn qßu niman tetz
u Jesuus aas yeßn unjaj vetz sete.
Tan maßkojunjaja, bßaßntan atil
vatin sevatz koj. Pek kuytajin oj
yeßn unjaj vetz sete.

14 Aatz cheel, bßanel tek
vucheß soßoponin tzexeß titoxpaj.
Loqß jitzßelkojex tiß emeßbßißl seßn-
unbßaneß. Tan yitß aß koj nun-
chokeß kam atil tzexeß. Pek ex
vaßl nunchokßex. Tan yitß qßu
kßaol meßala koj nimolon txßiibßal
qßii tetz u tata. Pek u tata vaßl
nimolon txßiibßal qßii tetz qßu
kßaola. 15 Ech ayaßl unkßußl sun-
sotzsa qßu vetz setiß. Tiß koßn qßul
etaanxelal sunbßanva kßuxh
saßxhunyuchß vibß setiß. Tan tiißin
setiß. Aß lißilon kßuxh yeß koßxh
tiißex viß tuul aal maas tiißin setiß.

16 Tan nojchit yeßxhkam nun-
jitzßex. Kßuxh at unjolol nialon
aas velabßal eyuchßleß nunbßan
nitaleß. 17 Tan ¿oj tzik subßelex
unbßana aas vetunchaj opon qßu
vinaj tzexeß? 18 Kßuxh unchaj
opon u Tito tiß en eqßilaleß, tuchß
vaßt niman tetz u Jesuus, eesa-
malkojex tu bßey ex ißaneß. Tan
aatz in tuchß u Tito, maßl koßn
kutxumbßal, maßl koßn chusbßal
nipaalkßoß.

19 Utz etitzßach tek majte aas
aß chit nivaqß bßen vibß bßaßn tu
vaßl nivaleß tzaß. Tan yitß aß koj.
Nojchit vatz Tioxh niyolonkßoß.

Tan oß tetz u Cristo utz, aß kusaß
sachßiißex tu u bßaßnil kßatz Tioxh.
20 Tan nunkaßtziiuneß. Bßaßn
sißaneß aas yitßeßch koj etatin
kßatz u Tioxh kam vaßl nivitzßa.
Utz yitßeßch koj untxumbßal aß
vaßl setitzßa. Bßaßn sißaneß aas vaßl
oj yaaibß texoßl; vaßl oj chißnan-
kßußlil; vaßl oj kßaßnaibß setibßilaj.
Bßaßn sißaneß atoßk exoßl setibßilaj.
Vaßl oj etaltu tzßejbßal yol setibßi-
laj; vaßl oj teesat tibß eqßii; vaßl oj
ijeß evatz setibßilaj utz; vaßl oj
ebßantu txabßkin texoßl. 21 Utz
bßaßn sißaneß aas laßxhitxumunsaß-
in u Tioxh aas loßoponin texoßl.
Utz saßxhoqßin siatz tiß qßußl
jatuten chaj xeßt ißan paav utz,
yeßsaj ikßaxataß. Yeßxhkam
nikßaxa qßu tzußkin kam nißaneß,
qßu teesat tibß tu bßey tuchß
aanima, tuchß qßu tachaßv qßul
ichißl.�����

Vinachtu jeß tibß junun aanima

tiß u tatin vatz Tioxh

13 1 Ech aß tek vitoxpaj soß-
oponin tzexeß tzaß. Utz

kaßvaßl oxvaßl texhtiigo soßok tiß
oj atil kam suntxßol inujul texoßl.
2 Nipajval sete cheel kam vaßl
val sete sunpajxi aas oponin
texoßl tikaßpaj. Kßuxh tzian in,
nuntzßibßa talax cheel tu qßußl
vetißan paav aas sinima echaß
nojchit atilin texoßl. Echat tereßn
ex majte. Tan sakoßnkoxhunsaji
qßußl kam paav nißaneß. 3 Tan ni-
motxetitzßa aas saßxhekßaabßaßin
nojchixh niyolon u Cristo sun-
kßatza netaleß. Utz aatz u Cristo,
yitß saßkojxoßveßl setiß tan, atil

ixamlil. 4 Tan itzßlel cheel kßuxh
itxßajmi koßxhtuß jeß vatz kurus.
Yeßxhkam bßoj kßulelani. Utz atil
viyakßil u Tioxh kßatza. Kamal
yeßk kuyakßil oß sukujunal. Loqß
nikukßul kuyakßil tan, itzßleloß
kßatz u Cristo tu viyakßil u Tioxh.
Ech sakulochßex tiß qßu kam tiß u
Tioxh.

5 Utz nachtaj bßaßnil nojchixh
jik nenima u bßaßnla chusbßal vaßl
kßulel setaqßo. Iltaj jeß inujul etibß
matz bßaßn qßu kam nebßaneß. Tan
yeß koj etootzaj kam qßul ebßa-
noneß. Utz yeß koj etootzaj aas
atil u Jesucristo texoßl. Kamal
yeßxhkam chituß, untzßoj yitß
bßaßn koj etatin siatz. 6 Utz
nivachva aas saßxhetil kunujul.
Ech setootzaji aas bßaßn qatin
vatz u Tioxh. 7 Utz nikuqßila
sikßle Tioxh setiß aas yeßk sebßan
qßu kam yeßxtxoj. Loqß yitß aß koj
chit kusaß majte aas sakukßuch
vatz aanima aas bßaßn oß. Pek aß
kusaß nojchit sebßan qßu kam
bßaßn, kßuxh netaleß aas yeßxtxoj
qatin kßatz Tioxh. 8 Tan
techkojoß tiß imajax vinujul. Pek
taßxh nikubßan vinujul. 9 Ech
tokeß nikutxuqßtxuneß kßuxh yeßk
maas kuyakßil. Taßxhtzii setiqßo

eyakßil. Utz sakuqßila sikßle Tioxh
setiß, ech aal tereßn saqßanbßex tu
vetatin kßatz u Tioxh.

10 Vatzsaj nuntzßibßa opon u
uß tzexeß tzaß taßn tuul yeßsaj
vopon tzexeß. Ech aatz
loßoponin, yitß saßkojvoksa kajay
vunkßaßnal tetz u vijleßm vaßl
aqßel tu u kuBßaal. Tan aatz u
vijleßm, chßiisabß etetz tu vetatin
kßatza, yitß xaansabß koj el etetz
kßatza.

Vitzojpu u uß tzaß

11 Aatz tiyaßtebßal hermanos,
nival sete aas chißbßojchitßex.
Chßiisataj etibß kßatz Tioxh.
Moxbßetaj etibß. Bßantaj maßl
etxumbßal. Atoj paas texoßl tu
vetatineß. Ech saßatin u Tioxh
texoßl vaßl tii qiß utz, vaßl niaqßon
u paas tu qaanima.

12 Qßilataj etibß sejununil.
Etaqßtaj tibß echajlichil tu maßj
tzßutzß txala etziß. 13 Kajay qßu
niman tetz u Jesuus latzaß nitaqß
opon echajlichil.

14 Utz atin koj vibßaßnil u
kuBßaal Jesucristo texoßl. Tii koj
u Tioxh setiß. Utz maßl koj evatz
tu u Tioxhla Espiiritu kajay ex.
Aßi.

U Uß ITZßIBßA BßEN U PABLO

XEß QßU NIMAN TETZ U JESUUS

TU GALAACIA

Yol tiß u uß tzaß

Aatz u uß tzaß, aß tzßibßan u Pablo, kamal tixoßl qßu yaßbß 48 — 53 m.t.J. Aß

itzßibßav kßasußl tu u tenam Corinto.

U Pablo ex paxsan itziiul u bßaßnla chusbßal xoßl qßu aanima tikuenta u

nimla departamento Galaacia tziß. Loqß aatz bßaxa, majax tu u Tioxhla

Espiiritu. Pek xamtele ok unjolol aanima tiß inimal u Jesuus.

Kam koj tokeß itzßibßa, pek nitekxeßtiyan itxumbßal qßu niman tetz u

Jesuus tu Galaacia. Yitßeßch tereßn koj aß bßaxa. Kaanaich motx itxuqßtxun tiß

u bßaßnla chusbßal bßanel. Utz tiira kßujlel ikßußl tiß. Pek xeßt motx toksa tetz

qßu Israeel aas ministeer sinima u oßtla mantaar, u tuqßaybßal qßu Israeel.

Ech nital tu u 4.13-15. Utz tabßi u kam u Pablo tziß. Echtzixeßt itzßibßa u uß

tzaß tiß iyaal bßiil utz, tiß toksal tu jik. Tan kantuß aas yeß koßxh tiil nimotxtok

vaßt chusbßal tiviß. Utz nißxhtal te aas kam bßanel tu u atinchil tu u bßaßnla

chusbßal. Nital te majte aas atoßk kaßvatzla chaj aanima tixoßl; niman tetz u

Jesuus aas nimotxtaleß. Ech tiira aß nital tu qßu aa Galaacia aas aß ibßoßqßol tii

samotxkßujeß ikßußl tiß inimal u Jesuus. Utz yeßxhkam nitxakunku vinimal u

oßtla mantaar.

Aß u jatxbßal tibß qßu yol tu u uß tzaß.

1) 1.1-9 Ech ixeßt u uß tzaß.

2) 1.10—2.21 Nital u bßaßnla chusbßal vaßl tal tu u Pablo.

3) 3.1—5.12 Nitaleß aas taßxh u Jesuus nichitpun qßu aanima tu paav.

4) 5.13—6.10 Nitaleß aas vatzil inimal u oßtla mantaar, aß ibßoßqßol

sißan tii tibßilaj. Aß sißan qßu kam isaß u Tioxhla Espiiritu.

5) 6.11-18 Ech vitzojpu qßu yol tu u uß tzaß.

U Uß ITZßIBßA BßEN U PABLO

XEß QßU NIMAN TETZ U JESUUS

TU GALAACIA��

Ichajlichil qßu niman tetz u Jesuus

tu Galaacia

1 1,2 Nunqßilabßenex jankßal
ex, ex niman tetz u Jesuus

tikuenta Galaacia. Aß unmol qßu
niman tetz u Jesuus qßußl atil
sunkßatza, in Pablo ichaj u
Jesucristo. Tan yitß vinaj koj
oksanin utz, yitß vinaj koj
chajonin. Pek u Jesucristo
oksanin tuchß u Tioxh. Ayaß u
kuTat vaßl qßaav itzßpixsan u
Jesuus xoßl qßu kamnaj. 3 Ech
atil koj vibßaßnil u Tioxh sekßatza
tuchß u paas tetaanima vaßl nitaqß
u Tioxh, u kuTat utz, vaßl nitaqß
u kuBßaal Jesucristo. 4 Tan kam
qiß tiß qeesal tu qßu kupaav, ayaß
qßu onkonil nibßanax tu u tiempo
cheel. Tan ech vitxumbßal u
Tioxh qiß, u kuTat. 5 Ech tetz u
tokebßal qßii bßenamen, ech koßxh
ibßenaß. Aßi.

Viyaal qßu aa Galaacia tiß

vixaaneßl kßatz u bßaßnla chusbßal

6 Nitekisotz unkßußl setaqßo, ex
aa Galaacia. Tan yeß koßxh tiil
mexaaneßl kßatz u Tioxh vaßl
sikßlenex tu u bßaßnil kßatz u
Cristo. Bßenyu ekßußl tiß vaßt
paartenla chusbßal. 7 Loqß yitß tiß
koj aas nojla bßaßnla chusbßal vaßt

vaßl tziß, pek sotzsamal ekßußl
nißan unjolol qßu aanima qßußl
nichusun sete. Aß isaß iyuut vi-
bßaßnla chusbßal u Cristo tuchß
unjot yeßxtxojla chusbßal. 8 Ech
aß ikßulel tiira sotzchil sißan u
aanima vaßl paarten chusbßal
sichus texoßl aas yitß ela koj tuchß
u bßaßnla chusbßal vaßl alel sete
vaqßo. Ech yeß enima kßuxh aal oß
saßalon vaßt chusbßal sete. Utz
kßuxh maßj aanjel tu amlika
saßalon majte tan, inujul koj
atziß. 9 Alel nal sete vaqßo. Utz
nunkaßpaju talaxeß aas: —Oj abßil
sapaxsan itziiul vaßt chusbßal sete
aas paarten vatz u bßaßnla
chusbßal vaßl nimamal setaqßo,
altaj tzßejbßal tzii yol tiß.—
Texhin.

Qßu kam tal u Jesuus tu u Pablo

10 Aatz in, aß koj unsaß aas
bßaßn in vatz qßu aanima. Pek aß
unsaß aas aß bßaßn in vatz u
Tioxh. Tan oj aß nunchokeß aas
bßaßn sabßenkßin tu aanima, yitß
in tereßn koj taqßonom u Cristo
atziß oj echi.

11 Ech aß unsaß setootzaji
hermanos, aas yitß icheesaßm
koj aanima u bßaßnla chusbßal
vaßl nunpaxsa talax sete tzaß.
12 Tan vinaj koj chusun ve. Utz

451 Qßu Niman Tetz U Jesuus Tu Galaacia 1

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



kßatz koj vinaj unchabßav el.
Pek jik chit u Jesucristo
kßuchun ve.�

13 Tan abßimal setaqßo atziß
kam bßanel tu vuntxumbßal maßx
tiempo, aas atichßin tu u uqßay-
bßal tetz qßu Israeel. Tan iqßomich
unyakßil tiß tojchal qßu niman tetz
u Jesuus. Aß nichvitzßa isotz-
saleß.� 14 Techalich untxumbßal
tiß u uqßaybßal nimamich vaqßo
tziß. Paalnajin vatz qßu vetz
chßiiel qßußl ela vuqßaybßal tuchß.
Tiira sibß nichbßenku ve aas
niqelax qßul ikostuumbre qßul
unkßuy unmam tzßibßamal. �

15 Pek tiira tu u Tioxh elka aas
itxaaßin. Utz vetisikßleßin tu vi-
bßaßnil ayaßxchen aas yeßsajenich
vitzßpeß. Ankoßxh atichßin kßatz
unnan. 16 Ech vootzajit viKßaol
taqßo. Tan aß visaß viß seßnunpax-
sa talax vibßii xoßl qßu puera
aanima. Echixeßat yeßxhkam
vabßi untxumbßal tu maßj aanima
aas kam sunbßan tiß en ipaxsal
itziiul. 17 Nikoßxh bßenkojin tu
Jerusaleen tiß tabßil untxumbßal
xeß qßußl ichaj nal u Jesuus
sunvatz. Pek aß bßenkßin tu
Araabia. Utz yakich paj qßaav
bßenin tu Damasco.�

18 Pek xamtich tek tuul,
bßenin tu Jerusaleen. Aß chit
maßtich ipaal oxvaßl yaßbß, ex vil
u Luß. Utz 15 qßii unbßanka tzixeß.
19 Utz yeßxhabßil vaßtoj qßul ichaj
u Jesuus vila. Taßxh vil u Jacobo,
vitzaßqß u kuBßaal Jesuus.�

20 Vatz Tioxh nivaleß aas inujul
qßu kam nuntzßibßa tzaß. Yitß in
koj txubßaßlom.

21 Uncheeß xamtel paj tuul,
bßenin tikuenta Siiria tuchß tu
Ciliicia. 22 Utz yeßich tootzaj
unvatz qßu niman tetz u Jesuus
qßußl tikuenta Judea. 23 Pek
taßxh nichmotxtabßi talax viß ech
tzaß: —Aatz vaßl nichißan ikßußl
qiß maßx tiempo, aal nitekipaxsa
itziiul u bßaßnla chusbßal tetz u
Jesuus cheel, kßuxh aal nichtitzßa
isotzsal bßaxa.— Chia. 24 Ech
nichmotxtoksa iqßii u Tioxh viß.���

U taqßax nimal ikßußl u Pablo tiß

u tijleßm tu qßul ichaj u Jesuus

2 1 Uncheeß aatz maßtich ipaal
kaalaval yaßbß tuul, bßenpaj-

in tu Jerusaleen. Aß unmol bßenin
u Bernabee. Antu u Tito viqßo
bßen viß majte. � 2 Utz kßuxh
bßenin tan, Tioxh alon ve aas
sabßenin. Ech taßxh unmol

yolonin tu maßl molißbß qßu
qßesala qßußl atil talchu xoßl qßu
niman tetz u Jesuus. Utz val te
aas aß nunpaxsav itziiul u bßaßnla
chusbßal xoßl qßu puera aanima.
Motx tabßi vaqßo. Tan bßaßn
sißaneß aas yeßxtxoj siatz vaßl
nunbßaneß. Utz lunbßan tetzan u
aanima vaßl nikoßxhitßaspoßk
bßioj; yeßk inujul til saoponka.

3 Ech bßaßn koßxh elka. Tan
yeßt motx iyaßlu u Tito, vunmol,
aas sißan u kostuumbre tiß
itzokßax el bßiil ichißl, kßuxh
puera aanima. Tan griego u Tito.
4 Yeßxhkan tala kßuxh atich
unjolol aanima tu kuxoßl aas
jolol kßaabßanal. Hermano aas
nitaleß, pek nikoßnichuli. Aß koßn
motx ex isaji aas ni tzik kunima
u oßtla mantaar oj yeßxhkam. Tan
oj niqaqßka satileß, aß isaß satal qe
aas saßpajqßaavkunima. Ech u
kuqitztu jeß qibß jaqß u oßtla
mantaar taqßo aas nitaleß. Pek
nojchit chiteloß tiß inimal u Cristo
Jesuus. 5 Pek loqß nikoßxh bßoj
qaqß qibß te aas siyaßlußoß tiß
inimaleß. Tan aß kusaß aas taßxh
inujul sanimal texoßl u bßaßnla
chusbßal.

6 Ech yeßxhkam maßj motx tal
qßu qßesala ve tiß vaßl nunbßaneß.
Tan kßuxh atich chit talcheß vet-
ißanka, aß koßxh tzii. Tan yeßk tel
aanima vatz u Tioxh. 7 Pek
yakich motx tila aas u Tioxh
aqßonnaj vijleßm tiß ipaxsal itziiul
u bßaßnla chusbßal xoßl qßu puera
aanima. Echaß u tijleßm u Luß

aqßel tu u Tioxh tiß ipaxsal itziiul
u bßaßnla chusbßal xoßl qßu
Israeel. 8 Tan aatz u Tioxh,
ankoßxh vaßl atil kßatz u Luß,
vichaj tiß ipaxsal itziiul u bßaßnla
chusbßal xoßl qßu Israeel, vaßl atil
sunkßatza tiß ipaxsal itziiul u
bßaßnla chusbßal xoßl qßu puera
aanima. 9 Ech aatz motx tiltu vi-
bßaßnil u Tioxh sunkßatza, aal
tiira motx taqß nimal kukßußl, in
tuchß u Bernabee. Aß bßanon u
Jacobo tuchß u Luß utz, tuchß u
Xhan, qßußl tiira ibßoßqßol tatin
xoßl qßu niman tetz u Jesuus. Ech
u techlal aas ayaßl ikßußl qiß tiß
kubßen xoßl qßu puera aanima.
Utz samotxkaa xoßl qßu Israeel.
10 Taßxh motx ijaj qe aas
sakuloch qßu meßbßaß tixoßl. Ech
voojeßlansa ibßanax u kam motx
ijaja tziß.

Viyaal u Luß tiß qßaav tok tiß inimal

u oßtla mantaar

11 Pek aatz opon u Luß tu
Antioquia, tiira unyaa. Nichtek-
ikßuloßk tiß tan, yeßxtxoj qßu kam
nichißaneß. 12 Tan aatz bßaxa,
nichtechbßun tuchß puera
aanima. Pek aatz tek ißan
xamtele, ichok ixaaneßl kßatz qßu
puera aanima. Tan tila opon
unjolol Israeel, niman tetz u
Jesuus. Ayaß qßul imol u Jacobo.
Ech yeßkan tek nichtechbßun
tuchß qßu puera aanima. Tan
nichixoßva aas kan chaj satal qßu
niman tetz u Jesuus tiß qßußl
Israeel. � 13 Utz antu tek unjot

qßu niman tetz u Jesuus qßußl
Israeel, nichißan tetz vaßl nich-
iqßesali ibßanax u Luß tziß. Aal
antu u Bernabee bßen tiß vi-
kaßvatzil majte.

14 Ech aatz viltaß aas yitßeßch
nimotxißaneß vinujul vaßl nital u
bßaßnla chusbßal, val tu u Luß vatz
qßu niman tetz u Jesuus ech tzaß:
—Luß, nitekasotzsa ikßußl qßu
puera aanima qßußl oknaj tiß
inimal u bßaßnla chusbßal. Tan
kßuxh axh Israeel, nichnalaßaneß
aas niiqßo tetz vikostuumbre qßu
puera aanima. Yeßkan nichaßan
qßu kostuumbre tetz qßu Israeel.
Utz yeßxhkantuß. Pek aatz cheel,
aß tepaj naßan qßu kostuumbre
tetz qßu Israeel siatz. Utz saßtek-
motxtitzßa atziß aas ministeer
sinima u oßtla mantaar majte.

Vichitpu qßu aanima tipaav

qßußl saniman u Jesuus

15 Aatz oß, oß Israeel tu qitzß-
pebßal, qootzajle nal u Tioxh.
Tan nichkunima u oßtla mantaar.
Ech yitß ela koj oß aa paav tuchß
qßu puera aanima aas niqaleß.
16 Pek aatz cheel, qootzajlu
tekußen aas yeßxhabßil koßxh maßj
saßaqßax bßens bßaßn tu u Tioxh tiß
inimal u oßtla mantaar. Tan aß
nitaqßax bßens bßaßn tu u Tioxh
qßußl nikßujeß ikßußl tiß u
Jesucristo. Echixeßat kßujlel tek
kukßußl tiß u Jesucristo. Ech
vettaqßlubßenoß bßaßn u Tioxh.
Loqß yitß tiß koj inimal u oßtla
mantaar. Tan paat yeßxhabßil

saaqßax bßen bßaßn vatz u Tioxh
tiß.�

17 Ech kßuxh vetßokßoß kßatz u
Cristo tan, aß kusaß sachitpßoß tu
qßu kupaav. Pek aatz tu vaßl
naßaneß, ayaßl kala aal tu paav vet-
bßenkßoß tiß inimal u Cristo. Utz
yitßeßch koj. 18 Tan aß niaqßon-
bßenins aa paav vaßl untzßoj saß-
pajqßaavunbßan qßu kam qßußl
aqßeltekka vaqßo. Ela tuchß saßpaj-
qßaavunlak u otzotz atziß vaßl
yookßixsamal tek vaqßo. 19 Ech tiß
atkoßxh inimal u oßtla mantaar
vetvila aas nikojilochßin.

Pek aatz cheel, ela tuchß kam-
yeßlin vatz u oßtla mantaar tiß
inimal u Cristo. Loqß itzßlelin vatz
u Tioxh. 20 Ech yitß in tereßn koj
vaßl itzßlelin cheel tan, kamnaj
tek qßu tachaßv vunchißl vatz
kurus tiß vikam u Cristo. Aß tek
itzßlel sunkßatza u Cristo. Ela tek
vatin tuchß. Utz kßuxh itzßlelin tu
vunchißl tzaß tan, aß kßujlelk
unkßußl tiß viKßaol u Tioxh. Aß vaßl
ibßan tii viß utz, aal taqß tibß tu
kamchil viß. 21 Echixeßat
yeßxhkam nivaqßka eloßp vibßaßnil
u Tioxh tziß. Tan yeßxhkam sa-
txakunku vikam u Cristo koj
atziß, untzßoj tiß inimal u oßtla
mantaar sataqßvubßenoßs bßaßn u
Tioxh.— Texhin te.���

Vibßoßqßol u kßujeßich kßußl tiß

u Cristo vatz u oßtla mantaar

3 1 ¡Tiira ex txoxkin, ex aa
Galaacia! ¿Abßil vetsotzsan

ekßußl tiß inimal vinujul? Tan tiira

vatzsaj unchus sete aas tiß qßu
kupaav kam u Jesuus vatz kurus.
2 Pek savabßi sete. ¿Tiqßaqßal tzik
enimat u oßtla mantaar vetekßul u
Tioxhla Espiiritu, pek oj tiqßaqßal
enimat u yol tiß u Jesuus?
3 ¡Tiira ex kalabßtzii! Tan enima
u Tioxhla Espiiritu bßaxa. Pek
aatz cheel, aß tek netaleß aas tiß
inimal qßu kostuumbre tetz chißl
sabßenexs bßaßn vatz u Tioxh.
4 Utz sibßla tzaßl paalnajkßex tiß
vaßl nichenima bßaxa. ¿Vetkoßxh-
etaqßluka eloßp echil tziß tzik? Vet
chituß atziß oj yeßk itxaßk
nenacheß. 5 Tan yitß tiß koj inimal
u oßtla mantaar ekßul u Tioxhla
Espiiritu tu u Tioxh. Utz tiß koj u
oßtla mantaar ißan qßu txaichil
texoßl, pek tiß enimat vaßl etabßi.

U nukßußm ißan u Tioxh

tuchß u Abrahaam,

tiß u kßujeßich kßußl tiß u Tioxh

6 Tan echaß u Abrahaam, kßujeß
ikßußl tiß qßu yol tal u Tioxh te.
Echixeßat bßens jikom tu u Tioxh.
7 Ech ootzajitaj tan, abßil qßußl
kßujlel ikßußl tiß u Tioxh, echaß vaßl
ißan u Abrahaam, aß qßu nojla
itußxh ixalam u Abrahaam. � 8 Tan
alel nal tu u Tioxh tu viyolbßal,
aas sakßujeß ikßußl qßu puera
aanima tiß. Utz sabßen bßaßn vatz u
Tioxh. U Tioxh bßaxabßsan talax u
bßaßnla chusbßal tu u Abrahaam.

Tal te ech tzaß: —Saiß kußen kßuxh
sikßul u bßaßnil qßu tenam tu u vatz
amlika txßavaß kajayil.— Texh te. �

9 Ech tokeß aatz qßu aanima qßußl
kßujeßy ikßußl tiß u Tioxh, antu
nikßul u bßaßnil vaßl alax tu u
Abrahaam.

U tokeß aqßax u oßtla mantaar

10 Tan kajay qßußl aß chit
kßujlelk ikßußl tiß inimal u oßtla
mantaar, atil jaqß tzßejbßal yol.
Tan tzßibßamalka tu u oßtla
mantaar ech tzaß: —Jaqß tzßejbßal
yol atilku qßußl yeß nitoleß tiß
inimal u mantaar kajayil. Tan
ministeer sanimal u mantaar
kajayil.— Chia.� 11 Utz yeßxh-
abßil maßj sabßen bßaßn vatz Tioxh
tiß inimal u oßtla mantaar. Tan
tzßibßamalka majte aas:

—Aatz u jikomla aanima vatz
Tioxh, saßatin itiichajil tu
bßenqßii bßensaj oj taßxh sa-
kßujeßk ikßußl tiß u Tioxh.—
Chia. �

12 Tan aatz tu u oßtla mantaar,
yitß ministeer koj sakßujeß ikßußl
qßu aanima tiß u Tioxh. Tan aß
nital u oßtla mantaar aas:

—Aatz u aanima vaßl nojchit
soßoleß tiß itzojpil vaßl nital u
mantaar, aß vaßl sißitzßpu vatz
Tioxh.—�

Texhtuß.

13 Pek aatz oß, vetitooloß u
Cristo jaqß u tzßejbßal yol tetz u
oßtla mantaar. Aß ijan u tzßejbßal
yol sukuvatzil aas ijeß vatz kurus
qiß. Tan tzßibßamalka aas:
—Tzßejbßal yol nikuß tiß vaßl nijeß
vatz kurus.— Chia.� 14 Ech
kßuxh ech ißana, aß isaß sikßul u
bßaßnil qßu puera aanima majte,
tiqßaqßal u Cristo Jesuus vaßl tal u
Tioxh tu u Abrahaam. Ech tu
vikßujeß kukßußl tiß sakukßul u
Tioxhla Espiiritu vaßl alel taqßo.

Bßaßn sanimal u Tioxhla Espiiritu

vatz u oßtla mantaar

15 Hermanos, etootzajle kam
nißan qßu aanima aas nißan maßj
itraate tibßilaj. Ministeer nitzßibßa
tu uß. Utz taßxhtuß vaßl oj maßt
ibßanax firmaar maßl traate,
kßuxh tetz koßn aanima, abßil
tereßn tech tiß teesaleß utz, tiß
itzßajsal ok qßu yol tuul. 16 Utz
echat koßxh viyol u Tioxh,
yeßxhkam nijalpeß. Yeßxhkam
nijalpu qßu bßaßnil qßußl tal tu u
Abrahaam tuchß tiß vitußxh
ixalam. Tan tiß koßn maßl vitußxh
ixalam yolonka. Yeßt tala: —qßul
itußxh ixalam.— Chi koj. Yitß
sibßal koj nitaleß. Pek maßl koßn
nitaleß. Tan: —vitußxh ixalam.—
Chia. Utz aß nital u Cristo. �

17 Utz ¿kam tokeß nival ech tziß?
Pek aß unsaß saval sete aas
ankoßxh txaklel cheel u yol tal u

Tioxh tu u nukßußm tuchß u
Abrahaam. Yeßxhkam nisotzsal tu
u oßtla mantaar. Tan xamtel ul u
oßtla mantaar. Aß tuleß aas 430
yaßbß maßtich ißantu u nukßußm u
Tioxh tuchß u Abrahaam.�

18 Tan oj tiß inimal u oßtla
mantaar sußulku u bßaßnil vaßl tal
u Tioxh tu u Abrahaam aas
sataqß te, yitß oya tereßn koj atziß.
Tan aatz vaßl talaßtzißi u Tioxh tu
u Abrahaam, oya kußen, tiß koßn
inimal viyol.

19 Pek ¿kam tokeß aqßax u
oßtla mantaar uncheeß? Kam koj
tokeß, pek majbßal takßbßu qßu
paav. Utz aß sanimali tuul koßxh
sußul viTxaaom u Tioxh vaßl tal-
aßtzißi. Tan aß vitußxh ixalam u
Abrahaam utz, aß saiqßon ul u
bßaßnil. Pek aanjel ichaj u Tioxh
tiß ipaasal kßasußl u oßtla mantaar
tu u Moisees. 20 Tan yitß tuchß
koj chit itziß u Tioxh tal qßu
mantaar tziß. Pek chaj itxakunsa
tiß talaxeß. Pek aatz cheel, jik chit
tuchß itziß nital maßj yol u Tioxh,
yitß chaj koj nitxakunsa.�

Viqitzon u oßtla mantaar

21 Pek ¿aß tzik okka u oßtla
mantaar sivatzil qßu bßaßnil vaßl
tal u Tioxh tu u Abrahaam? ¡Yitß
aß koj! Tan aß nikunima koj atziß
oj echi, untzßoj nojchit sakukßul
u atinchil kßatz u Tioxh tiß koßxh
inimal u oßtla mantaar. 22 Pek

nital u Yolbßal Tioxh aas kajay
aanima atil jaqß u paav. Ech aß
samotxel tu u paav qßu aanima
qßußl sakßujeß ikßußl tiß u
Jesucristo. Aß qßußl samotxkßulun
u bßaßnil vaßl tal u Tioxh.

23 Tan aatz yeßsajich
kunimat u Jesuus, echaß
preexhu qatin tikuenta u oßtla
mantaar. Anal eloß aas qootzaji
u Jesuus. 24 Loqß u oßtla
mantaar kßuchun u bßey tiß
qopon kßatz u Cristo. Ech tiß
vikßujeß kukßußl tiß u Cristo
sabßenoß bßaßn vatz u Tioxh.
25 Pek aatz cheel, qootzajle aas
kßujlel kukßußl tiß u Tioxh. Ech
yeßkan nikusavsa u kßuchul tetz
u bßey qe, ayaß u oßtla mantaar.

26 Ech kajay tek ex, ex ikßaol
imeßal Tioxh tiß vikßujeß ekßußl tiß
u Cristo Jesuus. 27 Ech tekußen
aß kutxelex tu u Cristo tiß vebßant
evautiismo tu vibßii. � 28 Ech aatz
cheel, yeßxhabßil tek atil tel
sevatz, kßuxh Israeel, kßuxh puera
aanima, kßuxh qßußl kßayimal tibß
tu aqßon utz, kßuxh yitß aß koj,
kßuxh vinajs, kßuxh ixoj. Tan maßl
tekoßn evatz kßatz u Cristo
Jesuus. 29 Utz oj oknajex tiß u
Cristo, ex itußxh ixalam u
Abrahaam atziß. Ant ex saetzanex
tiß u bßaßnil vaßl tal u Tioxh tu u
Abrahaam.���

4 1 Loqß itzßataj etileß. Echaß
tziß aas nikam maßj tata utz,

nitaqßka qßu txßiibßal iqßii tu maßl
tal ikßaol chßoonale. Yak tekoj
chit tetza qßu txßiibßal qßii kßuxh
kaay te. Tan aatz u kßaola tziß,
ech koßn tatin kßatz vitat maßl
aanima kßayimal tibß tu aqßon
kßuxh aß saeetzan u txßiibßal
kajayil. 2 Tan ankoßxh atoßk u tal
nitxaß tikuenta ilol tetz. Anal
sayaß tilaxeß aas soßopon u
tiempo vaßl qßatel tu vitat.

3 Utz echich qatineß u tal
nitxaß bßanel tziß aas yeßsajich
qootzajit vinujul. Aß atichkßoß tiß
inimal qßu txumbßal atil tu u
vatz amlika txßavaß tzaß. 4 Pek
aatz opon u tiempo vaßl qßatich
tu u Tioxh, ichajußl viKßaol,
maßl ixviak alan. Aß chit atich
uchchil jaqß u oßtla mantaar aas
ul itzßpoj. 5 Ech sitoo qßu
aanima qßußl atil jaqß u oßtla
mantaar tziß utz, sabßens ikßaol
imeßal Tioxh taqßo. 6 Ech aatz
cheel, nojchit oß tek ikßaol
imeßal Tioxh. Echixeßat toksa u
Tioxhla Espiiritu tetz viKßaol tu
qaanima. Utz ech “kuTat”, chu-
tekßoß tiß u Tioxh taqßo. 7 Ech
aatz u qatin kßatz u Tioxh
cheel, yitß ech koj aß tatin maßl
aanima kßayimal tibß tu aqßon,
pek kßaola qatineß. Ech

saetzanoß kßatz u Tioxh tiß u
bßaßnil tiqßaqßal u Cristo.

Vibßantu kuenta tibß qßu niman

tetz u Jesuus tu qßu subßul

8 Tan aatz vetißanka aas yeß-
sajenich etootzajit u Tioxh, aß
atichkßex kßatz qßu bßanich tioxh
qßußl yitß Tioxh koj. 9 Pek aatz
cheel, etootzaj tek u Tioxh. Utz
tootzaj tek u Tioxh aas ex ikßaol
imeßal. Pek ¿kam tek saelka oj
nipajqßaavetoksa etibß jaqß u oßtla
mantaar vaßl kam koj nilochonka
utz, kam koj itxaßk? 10 Aß tepaj
nenima qßu kostuumbre tetz qßu
qßii, qßu ichß utz, qßu yaßbß.
11 Ech nunkaßtziiuneß kßuxh val
u bßaßnla chusbßal sete. Tan
kamal yeßxhkam koßxh niyolonku
sekßatza.

12 Pek bßantaj bßaßnil
hermanos. Aatz cheel bßantaj ex
echaß in tan, yeßxhkam nunnima
u oßtla mantaar. Tan unbßanin
echaß ex majte, aas atichßin
texoßl. Aß chit yeßxhkam nich-
enima u oßtla mantaar. Jik
ekßulin. Yeßxhkam maßj ebßan ve.
13 Nenacheß atziß, aas tiß itxay-
tßin yaabßil kßuxh val u bßaßnla
chusbßal sete. � 14 Utz kßuxh kan
chaj koßxh sajilokßin tu qßu va-
kßonbßeßm tu qßu tzaßl nipaalkßin,
yeßxhkam etzßejeßlin. Yeßxhkam
eteesa unqßii. Pek aal tiira
etilbßeßin. Ayaßl kala tilbßel maßl
aanjel tetz Tioxh ebßan ve. Ayaßl
kala ech in u Cristo Jesuus
sevatz. 15 Tan nojchit vila aas

nichtel etaanima viß. Aal sißch-
eqßißeß seteesa qßu bßaqß evatz utz,
setaqß ve oj sunsavsa. Pek ¿keßch
tek u txuqßtxunchil cheel vaßl
nichenach viß? 16 Aal kamal in
tek ekoontra cheel tan, nival
vinujul sete.

17 Tan aatz qßu aanima
eesanal tu bßey, techal chit tel
taanima setiß tiloneß. Loqß atil isaß
setiß. Aß isaß eteesalka qiß. Ech sa-
tzßejxex tiß qßul ichusbßal. 18 Utz
bßaßn aas bßenamen sael
etaanima tiß qßu kam bßaßn. Yeßk
sayaßex. Ech yitß anal koßnkoxh
seßel etaanima viß aas atilin
texoßl.

19 ¡Hermanos, kaana unpaal
tu kßaxkßo setiß! Echaß ipaal u ixoj
tu chißom aas nitatin titzßin. Anal
sayaßin aas maßt chit tatin u
Cristo tetaanima bßaßnil. Tan ech
ex unkßaol unmeßal. 20 Utz aß
unsaß atilkojin texoßl cheel. Ech
sunchok txumbßal tiß talax qßu
kam sete vatzsaj oj yeßxh nitel
etxumbßal tuul. Tan nitekisotz
unkßußl setaqßo tu vaßl nebßaneß.

U kam nikßam tiß u Agar

tuchß u Sara

21 Pek altaj ve, ex abßiste ex
aß chit esaß inimal u oßtla
mantaar. ¿Yetz at nißenku sete
kam nitaleß? 22 Tan nital u
Yolbßal Tioxh aas atin kaßvaßl
ikßaol u Abrahaam. Maßl,
titzßinich tuchß u ixoj vaßl kßayi-
mich tibß tu aqßon tzixeß. Utz
vaßt, titzßinich tuchß u nojla tixoj

vaßl yitß kßayimal koj tibß tu
aqßon. � 23 Utz kßuxh itzßpu u
titzßin tuchß u ixoj vaßl kßayimich
tibß tu aqßon tzixeß tan, aß toksa
jeß vitxumbßal u Abrahaam. Pek
aatz u titzßin itzßpu tuchß u nojla
tixoj tan, u Tioxh alon. Utz aß
vaßl saetzan u bßaßnil.

24 Aatz u kam kßamel tiß tu u
yol tziß, atil maßl tokebßal. Aatz
kaßvaßl qßu ixoj tziß, aß nikßam tiß
kaßvaßl nukßußm. Aatz maßl qßu
nukßußm tziß, ayaß vaßl uch viß u
muunte Sinaii. Utz aß nikßam tiß u
Agar. Ech aatz qßußl niniman u
nukßußm tziß, aß atik jaqß u oßtla
mantaar. Echaß kßayimal tibß tu
aqßon tu u tatineß. 25 Aatz u
Agar, aß nikßam tiß u muunte
Sinaii tikuenta Araabia. Utz
nikßam tiß u Jerusaleen majte, u
tenam vatz txßavaß cheel. Tan aß
nimotxinima u oßtla mantaar.
Ech aatz qßu tatineß tziß, echaß
kßayimal tibß tu aqßon. 26 Pek
aatz u Jerusaleen vaßl ayeßn aal
ijeß tu Amlika, aß nikßam tiß u
Sara, vaßl nojla tixoj u
Abrahaam, vaßl yitß kßayimal koj
tibß tu aqßon. Aß vaßl atoßkßoß tiß,
echaß kunan. 27 Tan tzßibßamalka
tu u Yolbßal Tioxh ech tzaß:

—¡Txuqßtxunen ixoj abßiste axh
yeßkax chee iitzßin!

¡Qetun tu txuqßtxunchil utz;
al vachißbßichil

abßiste axh yootzaj chißon tiß
tatin nitxaßa!

Tan aatz u ixoj vaßl
nitelabßelka,

maas titzßin saßatin vatz vaßl atil
ivinaj.— Chia.�

28 Hermanos, aatz oß, ech oß u
Isaac. Oß qßußl alel tu u Tioxh aas
seßenoß sikßaol imeßal. 29 Loqß
aatz u kßaola vaßl itzßpu titxum-
bßal chißl, ichißkßula u kßaola vaßl
itzßpu titxumbßal u Tioxhla
Espiiritu. Ech vaßl nipaalkßoß
cheel.� 30 Pek ¿kantal u Yolbßal
Tioxh tiß? Nital ech tzaß: —Ojcha
bßen u ixoj tuchß u titzßin vaßl
kßayimal tibß tu aqßon tzaxeß tziß.
Tan yitß saßkojivoki qßu kam u
titzßin tuchß u titzßin u ixoj vaßl
yitß kßayimal koj tibß tu aqßon.—
Chia.�

31 Ech tokeß hermanos, yitß aß
koj atikßoß jaqß u oßtla mantaar,
vaßl aß nikßam tiß u titzßin u ixoj
kßayimal tibß tu aqßon. Pek aß
atilkßoß jaqß u bßaßnla chusbßal.
Echaß oß u titzßin u Sara, u ixoj
vaßl yitß kßayimich koj tibß tu
aqßon.���

U atinchil tu u chitpichil

vatz u paav

5 1 U Cristo vetchitpunoß tan,
aß isaß aas qßalpinaj qatineß.

Echixeßat tii etatin kßatza. Utz
qßaavißch tereßn etoksa etibß jaqß

u oßtla mantaar. Echaß yugo tiqul
aqßonomla vaakaxh.

2 Abßitaj vaßl nivaleß tzaß, in
Pablo. Yeßk itxaßk vikam u Cristo
sete atziß untzßoj saßpajenima u
oßtla mantaar utz, satzokßax el
bßiil echißl. 3 Utz nunkaßpaju
talax tu qßu aanima qßußl ninima
u mantaar tiß itzokßax el bßiil
ichißl, aas ministeer sinima kajay
u oßtla mantaar oj echi. Yitß taßxh
koj sinima vaßl tziß. 4 Utz abßiste
ex nialon aas tiß vinimal u oßtla
mantaar sabßenex bßaßn vatz
Tioxh, xaanyeßlex kßatz u Cristo.
Elyex kßatz vibßaßnil. 5 Pek aatz
oß, qootzajle tu u Tioxhla
Espiiritu aas sataqßbßenoß jikom
vatz u Tioxh tiß vikßujeß kukßußl tiß
u Jesuus. 6 Tan aatz tu u atinchil
kßatz u Cristo Jesuus, yeßk
tokebßal vaßl kßuxh tzokßel el bßiil
chißl oj yeßka. Pek aß ibßoßqßol
vikßujeß kukßußl tiß u Cristo utz, tii
tzik oß qibßilaj taqßo.

7 Bßaßnich ex bßanel. Pek ¿abßil
chaj vetmajonex tiß inimal
vinujul? 8 Aatz u txumbßal okyu
teviß tziß, yitß u Tioxh koj
vetoksan sekßatza, vaßl sikßlenex
tu u bßaßnil. 9 Pek bßoyelex vet-
bßanaxi. Echaß u qßota aas tuchß
koßxh bßiil txßamla qßota seßen
tixoßl, satxßamtu kajayil. 10 Loqß
kßujlel unkßußl tiß u kuBßaals
Amlika aas yitß u yeßxtxojla
chusbßal koj soßok teviß tziß. U
Tioxh saßaqßon kuß choobßal paav
tiß vaßl nieesanex tu bßey, abßil
chetz koßxhtuß.

11 Pek aatz in hermanos,
yeßxhkam nunyaßlu qßu puera
aanima tiß inimal u oßtla
mantaar, echaß tiß itzokßax el bßiil
chißl. Tan nikojunyaßlu,
yeßxhkam nitojchaßin qßu Israeel
koj atziß. Pek nivojchaleß tan, aß
nunchus u bßaßnla chusbßal tiß
vikam u Jesuus vatz kurus. Utz
aß vaßl yeßxtxoj nißenku te.
12 ¡Aal tek bßaßn tiira koj nitzokß-
eßl kajayil vichißl qßußl nieesanex
tu bßey tziß!

Vilochtu tibß qßu niman tetz

u Jesuus tiß ibßanax u bßaßnil

13 Aatz ex hermanos, u Tioxh
vetsikßlenex kßatza tiß etel jaqß u
oßtla mantaar. Utz yeßkan tek ex
tikuenta cheel. Pek loqß yitß tiß
koj chitpißex kam texh paav
sebßan tuchß vechißl. Pek aß seloch
etibß tiß u bßaßnil. Sebßan tii se-
tibßilaj. 14 Tan ninimal kajay u
oßtla mantaar atziß oj sabßanax
vaßl nitaleß: —Tiißaxh tiß vamol
echaß aßantu tii saiß.— Chia.�

15 Echixeßat yeßk samotxechiß
etibß utz, yeßk sechißkßula etibß.
Yaßsataj tan, bßaßn sißaneß, saß-
texhmotxesotzsa jeß etibß
setibßilaj.

Vimajax qßu yeßxtxojla tachaßv

u chißl

16 Pek nival sete, aal bßaßn aß
tii senima vitxumbßal u Tioxhla
Espiiritu utz, ech yeßk senima u
tachaßv vechißl. 17 Tan aatz qßu
tachaßv u chißl, yißsaß vitxumbßal

u Tioxhla Espiiritu. Utz aatz u
Tioxhla Espiiritu majte, yißsaß qßu
tachaßv u chißl. Yeß nimotxikßul
tibß. Ech yeß nebßan taqßo kam
vaßl esaß. 18 Tan oj aß netoksa
tetz u Tioxhla Espiiritu, yeßk ex
jaqß u oßtla mantaar atziß.

19 Tan vatzsaj ootzajili abßiste
qßu paav nißan u chißl. Utz ayaß
qßußl tzaß: qßu eesaibß tu bßey tuchß
aanima yitß ikßulel koj, qßu tzuß-
kinil, qßu tzßejxichil tiß ibßanax
yeßxtxojla chaj kam, 20 u nima
bßanich tioxh, u istanil, u chiß-
kßulaibß, u chßaßo, u nachoj suyel,
u kßaßnal, u yaayolißbß, u oksa xoßl,
u nima yeßxtxojla chusbßal, 21 u
chißnaßnkßußlil, u yatzßißbß, u
qßabßaßm, tuchß vaßl yeßk chit
nooebßal tiß echbßußm utz, tuchß
tereßn qßu paav ech tziß. Ech
nißxhval sete aas ebßanch etetz,
echaß alel sete vaqßo. Tan aatz qßu
aanima bßanol tetz qßu kam tziß,
saßkojetzan tiß viQßesalail u Tioxh.

22 Pek aß saqoksa tetz qßu
txumbßal nicheesa u Tioxhla
Espiiritu sukukßatza, qßußl echaß
bßaßnla vatz tzeß. Utz ayaß qßußl
tzaß: u kubßantu tiißoß qibßilaj, u
chißbßichil, u paas, u paciensia, u
jikil, u bßano bßaßnil, u kßujeßich
kßußlal tiß Tioxh, 23 u maanxhoil
utz, tuchß u majoßibß tiß ibßanax
qßu yeßxtxoj. Tan yeßk mantaar
samajonoß tiß ibßanax qßu kam
tziß. 24 Tan aatz oß, niman tetz u
Cristo, yaßsamal tek qßu tachaßv
kuchißl qaqßo. Ech antu kamnaj u

tachaßv u kuchißl tuchß u Cristo
vatz kurus. 25 Aß itzßpixsanoß u
Tioxhla Espiiritu tu u qatin kßatz
u Tioxh. Ech tokeß aß chit noj
qoksa tetz.

26 Ech yeß koßxh kutßanbßaß
qibß. Yeß koßxh ilak tibß kuviß
qibßilaj. Utz sakoßnkoxhkuchiß-
kßula qibß majte.���

U lochoibß tu kajay qßu kam

6 1 Hermanos, oj netil maßj
aanima texoßl aas nibßan

paav, oksataj tu jik tuchß
maanxhoil. Aß soßoksan tu jik
abßiste sete nojchit qßanbßinajex
kßatz u Tioxh. Loqß kuentaßex tan,
bßaßn sißaneß sakußex tu paav
taabßaßbßen majte. 2 Pek lochobße-
taj etibß setibßilaj tu qßu tzaßl ni-
paalkßex. Ech senima vimantaar u
Cristo.� 3 Tan oj abßil aß techal
koßxh ninacheß utz, yitß techal koj
vatz Tioxh, ijunal koßxh nisotzsa
jeß ikßußl. 4 Ech tokeß nachtaj jeß
qßul ebßanon sejununil, bßaßn tzik.
Ech ex sanachon sejununil, ex
tzik bßaßn. Loqß yitß tiß koj aas saß-
tekepaasa etibß viß emol, pek ex
koßxh saootzajin aas bßaßn vaßl
nebßaneß. 5 Tan junun aanima
sailon jeß iqßaqßal qßul ibßanoneß.

6 Abßil vaßl nichusax tiß u
yolbßal Tioxh, echen sataqß tetz u
chusul tetz kam atil tzixeß.

7 Yeß koßxh esotzsa jeß ekßußl.
Tan yeßxhabßil koßxh sasubßun u
Tioxh. Tan kajay vaßl nichik u
aanima, aß vaßl satil iqßaqßal.�

8 Ech abßil aß, aß chit sichik u
onkonil tuchß qßu tachaßv vichißl,
aß sikßul u choobßal paav. Utz
abßil vaßl aß sichik qßu bßaßnil isaß
u Tioxhla Espiiritu, aß sikßul u
atinchil tu bßenqßii bßensaj. 9 Utz
yeß koßxh jochpßoß tiß ibßanax qßu
bßaßnil. Tan saßnalopon tiempo
aas saqil iqßaqßal oj yeßk sajoch-
pßoß. 10 Ech kubßantaj chit bßaßnil
tu kajay aanima chaj paj. Loqß aß
chit bßaxa sakuloch qßu kumol
niman tetz u Jesuus.

U paalchil tu tzaßl tiß u Cristo

11 At noj bßenku sete aas tu
nimla chaj tzßibß nuntzßibßav bßen
u yol sete tzaß. In chit vetqßabßin
iveeteß.

12 Aatz qßußl niyaßlunex tiß
etzokßteßl echißl, aß isaß aas bßaßn
sakaak tuchß qßu Israeel. Ech yeßk
sachißkßulal tiß vikam u Jesuus
vatz kurus. 13 Loqß aal nikoßxh
qßußl tzokßel el ichißl, nikojtoleß tiß
inimal u oßtla mantaar. Pek aß
isaß toksat iqßii setiß aas vetßoleß
tiß etok tiß inimal u kostuumbre

tziß. 14 Pek ech koj in tan, yeßxh
koßxh jatu saßkojvoksa jeß unqßii
setiß. Pek aß tokebßal unqßii vi-
kamebßal kuBßaal Jesucristo vatz
kurus. Ech tiß vaßl ißan u Jesuus
tziß, sotznaj tek qßu paav sunvatz
qßußl atil tu u vatz amlika txßavaß
tzaß. Utz sotznajtekßin siatz
majte. 15 Aß ibßoßqßol u itzßpichil
kßatz u Cristo, yitß aß koj ibßoßqßol
oj tzokßel el chißl oj yeß tzokßel el.
16 Ech atoj u bßaßnla atinchil xoßl
qßu aanima qßußl ech ipaal sapaali
vaßl nital u bßaßnla chusbßal tzaß.
U Tioxh satxumun iatz; echat qßu
Israeel majte, vitenam u Tioxh.

17 Bßaßn aß yeßxhabßil tereßn
koj veßt chißkßulanin taabßaßbßen
tiß qßu chusbßal tzaß tan, maßxh
bßanaxyu ve. Iqßomal qßu jalebßal
akßonbßeßm tunchißl tiß u kuBßaal
Jesuus; vechlal aas in taqßonom
u kuBßaal Jesuus.

Vitzojpu u uß tzaß

18 Hermanos, atin koj vibßaßn-
il u kuBßaal Jesucristo tetaanxel-
al. Aßi.

U Uß ITZßIBßA BßEN U PABLO

XEß QßU NIMAN TETZ U JESUUS

TU EEFESO

Yol tiß u uß tzaß

U Pablo tzßibßan u uß tzaß. Aß itzßibßav bßen xeß qßu niman tetz u Jesuus tu

Eefeso. Tu Roma itzßibßav kßasußl tixoßl qßu yaßbß 59 — 61 m.t.J. Aß chit atich

tu preexhuil.

Aß vibßoßqßol nital u Pablo tu qßul iyol tzaß aas maßloj chit iatz qßu niman

tetz u Jesuus tibßilaj, kßuxh kam koßxh aanimail sijununil.

Yeß ootzajibße kanißch tok qßu bßaxa chaj aa Eefeso tiß inimal u Jesuus.

Loqß atil iyolil tu Qßu Bßaßnla Chaj Kam Bßanel (Hechos) 18.24—20.1. Kamal

u Aquila tuchß u Priscila chikon bßaxa. Ech xamtel tuul opon u Apolos. Utz

ech tek u Pablo. Oxvaßl yaßbß ißan u Pablo tziß. Xamtel tek tuul itzaqßtaka qßu

ansiano u Pablo aas aß chit ibßen tu Jerusaleen. Choktaj Qßu Bßaßnla Chaj

Kam Bßanel (Hechos) 20.17-38; Qßu Kam Ibßaxabßsa Ikßuchax U Tioxh

(Apocalipsis) 2.1-11.

Aß u jatxbßal tibß qßu yol tu u uß tzaß.

1) 1.1-2 Nitaqß ichajlichil qßu niman tetz u Jesuus.

2) 1.3—3.21 Niyolon tiß u mam bßaßnil vaßl ul ißan u Jesuus tiß

vichitpuneß.

3) 4.1—6.20 Nichusun tiß aas kanißch tiqßol u atinchil kßatz u Jesuus.

Niyolon tiß qßu doon majte. Ayaß qßußl nitaqß u Tioxh tiß taqßax

iyakßil qßu niman tetz u Jesuus.

4) 6.21-24 Ech vitzojpu qßu yol tu u uß tzaß.

U Uß ITZßIBßA BßEN U PABLO

XEß QßU NIMAN TETZ U JESUUS

TU EEFESO��

Ichajlichil qßu niman tetz u Jesuus

tu Eefeso

1 1 Nuntzßibßa opon u uß tzexeß
tzaß hermanos jankßal ex

nimamal u Cristo setaqßo atilex tu
Eefeso utz, tii etatin kßatz u
Jesucristo. In Pablo, ichaj u
Jesucristo titxumbßal u Tioxh.
2Utz taqß koj kuß vibßaßnil u Tioxh
setiß, ayaß u kuTat tu Amlika, tuchß
u kuBßaal Jesucristo. Utz taqß koj u
paas tetaanima majte.

Viqßaqßal vinimal u Jesuus

3 Techal chit u Tioxh, viTat u
kuBßaal Jesucristo tan, kajay
mamaj bßaßnil vettaqß qe tu
Amlika tibßaßnil u Cristo tu u
qatin kßatz u Tioxh.

4 Tan tiqßaqßal koßn kßuxh
ayaßxchen itxaatßoß u Tioxh
aas yeßsajich ichee u vatz
amlika txßavaß. Aß isaß
sakunima, saxaaneßloß kßatz
paav. Ech yeßk kupaav tu u
qatin siatz.

5 Tiira tu taanima cheeka aas
taqßbßenoß sikßaol imeßal tiß u
kunimat u Jesucristo. Tan ech
nal chit u bßaßnil nititzßa qiß.
Te elka aas ißan tii qiß.�

6 Echixeßat bßenamen niqoksa
iqßii u Tioxh tiß u techalla
bßaßnil vetißan qe tiqßaqßal
viTxaaom vaßl tiira tii tiß.

7 Kßuxh vetikuy qßu kupaav
tan, tiß atziß aas tiira sibß vi-
bßaßnil qiß. Utz vetitooßoß tu
vikajal vaßl el qiß.

8 Utz nißxhikßuch u Tioxh aas
nojchit tii qiß tan, kajay
txumbßal utz, kajay ootzaj-
ibßal vettaqß qe.

9 Vetqootzajil vitxumbßal tiß u
tulebßal u Cristo vaßl yeßich
ootzajibße taqßo. Tan aß u
bßaßnil itzßamal qiß taqßo.

10 Utz saßnalitzojpi u Tioxh
kajay qßu kam kßajel nal tiß
taqßo aas loßopon vitiempoil.
Tan saßnalißan maßl iatz kajay
qßu kam taqßo, qßußl atil vatz
txßavaß tuchß qßußl atil tu

� 1.5 Aß tok u yol tziß, taqßax bßen kßaol meßala maßl tal nitxaß aas yitß kßaol

Amlika. Utz u Cristo sa-
qßesalain kajayil.

11 Kßajel nal qiß taqßo aas sa-
etzanoß tiß u bßaßnil kßatza utz,
saetzanoß tiß tereßn qßu kam
tzixeß taabßaßbßen tiß inimal u
Jesuus. Aß vaßl itzßamal tu u
Tioxh, u bßanol tetz qßu kam
kajayil.

12 Ech abßiste oß, oß bßaxa okchil
kßatz u Cristo, saßxhkutßanbßaß
u Tioxh tu vitechalil.

13 Tan aatz etabßi vinujul, ayaß
u bßaßnla chusbßal tetz chitpi-
chil tu paav utz, enima u
Cristo; okßex kßatza. Yakich
okoj maßl vetechlal
tetaanima, ayaß u Tioxhla
Espiiritu vaßl tal u Tioxh aas
sauli. Techlal aas ex tek ikßaol
imeßal Tioxh.

14 Techlal majte aas saßnaltaqß
tereßn qßu kam u Tioxh qe
qßußl alel taqßo sataqßeß. Loqß
analen aas latiqßo tibß u
kubßen tu bßenqßii bßensaj
tzixeß. Ech saßxhtßanbßaßl u
Tioxh tu vitechalil.

Vijajtu u Pablo tu u Tioxh aas

saßaqßax itxumbßal qßu niman tetz

u Jesuus

15,16 Echixeßat bßenamen
nunkßama Tioxh setiß. Nunnach-
pixsaßex tunqßilat unsikßlet Tioxh
chajpaj. Tan nivabßi aas tiira
kßujlel ekßußl tiß u kuBßaal Jesuus.
Utz tiira tiißex setibßilaj majte ex
niman tetz u Jesuus.

17 Nunqßila sikßle u Tioxh,
ayaß u techalla iTat u kuBßaal
Jesucristo. Nunjaj te aas

saßxhtaqß etxumbßal tiß qßu kam
kßatza. Sikßuch tereßn kam sete.
Ech saßxhtereßnetootzaji kam
bßanel tu u Tioxh.

18 Nunjaj te majte aas tiira
sataqß elußl vatzsaj sete kam chit
vaßl nikuchßia tiß tuchß txuqßtxun-
chil. Setootzaji jankßal chit vi-
techalil qßu mam bßaßnil
saetzanoß tiß kßatza, oß niman
tetz. 19 Utz setootzaji majte
jankßal chit u lochbßal qetz nitaqß
u Tioxh oß niman tetz. Tan tiira
techal utz, keßch koj iyaßebßal.
20 Ikßuchka vimam txumbßal aas
qßaav titzßpixsat u Jesuus xoßl qßu
kamnaj. Utz ikßuchka majte aas
toksa u Cristo sikßatza tisebßal tu
Amlika. 21 Ech toksa mam
qßesala viß kajay qßu kam: qßu
yakßil, qßu ijleßm, qßu qßesalail
utz, qßu bßaalil. Kajay qßu kam
toksa tikuenta. Kßuxh qßußl atil tu
u tiempo cheel utz, kßuxh qßu
kam qßußl sachee taabßaßbßen.
22 Kajay qßu kam toksaka u
Tioxh jaqß u tijleßm u Cristo. Utz
toksa qßesala viß qßu niman tetz
kajayil. 23 Tan aatz qßu niman
tetz echaß vichißl u Jesuus, aß
vinimal. Aß vitzßajel u Cristo qßu
niman tetz. Kßuxh aß vitzßajel utz,
u Cristo vaßl nitzßajsan. Aß nitzoj-
pixsan qßu kam tiß kajayil. Tan aß
u qßesala tiß qßu kam kajayil.���

U chitpichil tu paav

tibßaßnil u Tioxh

2 1 Kamnajich etatin vatz u
Tioxh bßanel tiß qßul

etachaßv, qßul epaav. Loqß u
Jesuus aqßon etiichajil kßatza.

2 Tan taßxh nichebßaneß vetißanka.
Aß nichetiqßo tetz u paav tu u vatz
amlika txßavaß tzaß. Aß nichenima
tetz u tioxhil maalo vaßl niqßesalin
qßu maalola chaj aanxel nipaal tiß
kajiqß vaßl atil kßatz qßu qelol
Tioxh. 3 Aß qßu kam atichkßoß
maßx tiempo tziß. Taßxh tii ni-
kubßaneß kam kusaß, qßu tachaßv u
kuchißl utz, qßu kam qßußl nitul tu
kupensaar. Ech nichikßuloßk qiß
aas sakuß u choobßal paav qiß tu u
Tioxh. Echaß tereßn qßu aanima
yeß tootzaj Tioxh.

4 Pek tiira txumul vatz u
Tioxh tan, ibßan tii qiß. 5 Aal vet-
taqßlu kutiichajil kßatz u Cristo
tetz bßenqßii bßensaj, kßuxh aal
kamnajichßoß siatz tu qßu kupaav.
Ech tibßaßnil koßn u Tioxh kßuxh
vetchitpßex tu qßul epaav. 6 Ela
vetqßaavtitzßpixsaßoß u Tioxh
tuchß u Cristo. Ech ela texh tuchß
aß kumol tu Amlika kßujleloß u
Cristo Jesuus tu u qatin kßatza.
7 Utz ißan koßnkoxh ok u kam
tziß, pek aß isaß ikßuchtu vitechal-
la bßaßnil tu qßu tiempo
taabßaßbßen tzaß aas nojchit tii qiß.
Itxum kuvatz tiqßaqßal u Cristo
Jesuus. 8 Vibßaßnil u Tioxh setiß
atziß kßuxh vetchitpßex tu qßul
epaav tu vikujeß ekßußl tiß. Utz yitß
ex koj vettxßakon, pek u Tioxh
vetßoyan sete. 9 Yitß iqßaqßal koj
ebßanoneß. Ech yeßxhabßil koßxh
maßj satoksa jeß iqßii tiß. 10 Tan
Tioxh bßanonnaj qetz. Tiß u
Cristo Jesuus ibßanvoß. Utz aß isaß
qiß aas aß sakubßan qßu kam bßaßn,
kam echaß bßanel tiß taqßo
koßxtene.

U paas atil tu taanima

qßu niman tetz u Jesuus

11,12 Atoj sekßußl aas yeßkich
ex kßatz u Cristo maßx tiempo.
Tan yitß ex koj Israeel, yitß ex koj
itenam u Tioxh bßanel. Ech tokeß
yeßk etokebßal tiß u nukßußm vaßl
ißan u Tioxh tuchß vitenam.
Nikoßxh tiß qßu kam tala sataqßeß.
Kam koj maßj bßaßnil nichechßia.
Utz aßich koj etioxh u itzßlich
Tioxh. Tan ex qßu aanima qßußl
“yitß tzokßel koj el bßiil echißl”
nital qßu Israeel qßußl tzokßel el
bßiil ichißl. Ech yitß ex koj itenam
Tioxh vatz qßu Israeel.

13 Pek kßuxh tzian atichkßex
kßatz Tioxh tan, xaanyußlex.
Okyex kßatz u Cristo Jesuus tiß
vikajal vaßl el setiß tiß ichool qßul
epaav.

14 Aß vetßul oksan u paas u
Cristo. Ech maßl tekoßn iatz qßu
niman tetz taqßo, kßuxh Israeel
utz, kßuxh yitß iß. Aß ul isotzsa tu
vikam vatz kurus u chißkßulaibß
vaßl atiche vaßl nichjatxonoß
qibßilaj, echaß tok maßj bßitzß.
15 Aß ul itzaasa qßu mantaar, qßu
tzii qßußl oknajich qiß. Tan aß vaßl
nichoksan u xoßl. Utz maßl tekoßn
tenam vetbßenku kaß tanul qßu
aanima taqßo qßußl kßuxh jatxich
tibß iatz. Tan vetmotxinima u
Jesuus, ech vetßok ibßaßn. 16 Ech
tu vikam u Cristo vatz kurus,
sotz u chßaßo u jatxißbß vaßl atich
xoßl kaß tanul qßu aanima.
Vettoksa ibßaßn tuchß Tioxh. Ech
maßl tekoßn vetßelku siatz.
17 Bßaßnla yol tetz paas vettiqßo

ul u Cristo tu qßu aanima qßußl
tzian kßatz Tioxh, echaß ex utz,
tuchß tu qßußl kßuxh tootzaj nal
bßiil u Tioxh majte. 18 Tan
tiqßaqßal koßn u Cristo kßuxh maßl
texh qok vatz u Tioxh. Tan maßl
koßn u Tioxhla Espiiritu atil
sukukßatza.

19 Ech tokeß kßuxh ex puera
aanima tu vechißl utz, tu vetatin
tu u vatz amlika txßavaß tzaß, pek
yitß ex tereßn koj puera aanima
vatz u Tioxh. Pek ela texh
etenamil tuchß qßu Israeel niman
tetz u Jesuus. Ech tatineß kßaol
meßala aas molomal tibß tu maßl
atibßal. 20 Aatz vetatin cheel tan,
ech ex maßl mam otzotz aas maßl
koßn vixeß. Utz aß vixeß qßu
chusbßal tal qßul ichaj u Jesuus
tuchß qßu alon tetz u yolbßal
Tioxh. Pek aß u Sivan u Cristo,
vitiil u otzotz tixoobßal. 21 Ech
oj atoßkßex kßatz u Cristo, nechßii
kßatza atziß. Bßaßnla nukßimal
etibß setibßilaj. Utz saßnalbßenexs
tioxhla atibßal vatz u kuBßaal
Amlika. Echaß maßl totztioxh aas
bßoono inukßlu jeß viß itzßachil.
22 Utz kßuxh paarten aanimail ex
tan, maßl koßn ex atilex kßatz u
Cristo, nukßimal etibß, ex tatibßal
Tioxh sißaneß. Saßatin sekßatza tu
viTioxhla Espiiritu.���

U taqßonin u Pablo xoßl

qßu puera aanima tu u Tioxh

3 1 Kßuxh atil kußin tu
preexhuil cheel, in Pablo

tan, tiß koßn talax viyolbßal u
Cristo Jesuus sete, ex puera
aanima. 2 Utz abßimal setaqßo

atziß kam vitxumbßal u Tioxh
setiß tu vibßaßnil tan, aß vetchaj-
onin texoßl tiß talax viyolbßal sete.
3 Utz aß kßuchun u kam ve vaßl
yeßich ootzajimal. Ayaß vaßl vet-
untzßibßa bßen talax bßiil sete tzaß.
4 Utz tuul nesikßle u uß tzaß,
sapaal etxumbßal tu qßu kam yeß
ootzajimich, qßußl kßuchel ve tu u
Tioxh tiß u Cristo. 5 Ayaß maßl u
kam vaßl yeßxhabßil koßxh maßj e
kßuchaxka vetißanka. Pek aatz
cheel, vetikßuchlu u Tioxh
tiqßaqßal u Tioxhla Espiiritu tu
qßu alol tetz viyolbßal tuchß qßul
ichaj u Jesuus qßußl txaael taqßo.
6 Utz kam koj u kam yeß ootzaji-
mich tziß, pek ayaß vaßl aas,
abßiste qßu puera aanima qßußl
saniman u bßaßnla chusbßal, ela
koßn saetzan tiß u bßaßnil kßatz
Tioxh tuchß qßu Israeel. Ela
tekoßn tetz qßu kam qßußl tal u
Tioxh. Loqß tiqßaqßal u Cristo
Jesuus. 7 Utz vetißan itxumbßal u
Tioxh viß, vettaqß vijleßm tiß talax
qßu kam tu qßu puera aanima tziß.
Loqß tiqßaqßal koßn vibßaßnil u
Tioxh sunkßatza tuchß u mam
iyakßil kßuxh echi.

8 Tan aal yeßxh bßoj oponnaj-
kojin tiß maßj qßu yaßtebßal ichaj u
Jesuus. Pek kßuxh echi, aal in
vetitxaaßin u Tioxh tiß en talax u
bßaßnla yol texoßl, ex puera
aanima. Ayaß u bßaßnla chusbßal
tiß Cristo vaßl tiira yeßk iyaßebßal
utz, abßil koj tech tiß tootzajil
kajayil. 9 Ech saval tu kajay
aanima qßu kam qßußl kßajel nal
tiß tu u Tioxh oßtene qßußl yeßich
ootzajimal; ayaß vitxumbßal u

Tioxh vaßl bßanonnaj tetz kajay
qßu kam. 10 Ech ißan u Tioxh ech
tziß tan, aß isaß aas kajay qßu
niman tetz u Jesuus, sipaxsa
itziiul kam chit bßanel tu qßul
ibßaßnla txumbßal u Tioxh qßußl
tiira chukchaj. Ech samotx-
tootzaji qßu qßesal txßißlißinajla
aanxel qßußl nipaal tiß kajiqß tu
amlika, tuchß qßu qßesal maalola
chaj aanxel. 11 Ech vaßl ißan u
Tioxh tziß tan, aß vaßl kßajich nal
tiß taqßo utz, yeßk iyaßeß. Aß ul
xeßtixsan taqßo u kuBßaal Cristo
Jesuus. 12 Ech tiqßaqßal u Cristo
saßtekveet kuxaan opon kßatz u
Tioxh. Ayaßl kukßußl soßoponoß
kßatza, taßxhtzii oj kßujlel kukßußl
tiß. 13 Ech tokeß nival sete aas
txumunichkoßxhex utz, qßaa-
vißchßex tiß equl tiß qßu tzaßl qßußl
nipaalkßin. Pek aal setiqßo eyakßil
tan, setiß nunbßanva. Ech txuqß-
txunojex. Tan oksabß eqßii.

Vijajtu u Pablo tu u Tioxh

aas saßxhtaqß iyakßil

qßu niman tetz u Jesuus

14 Echixeßat nunqßila sikßle u
Tioxh setiß, viTat u kuBßaal
Jesucristo. 15 Ayaß u cheesan
tetz kajay qßu aanima atil tu
Amlika utz, vatz txßavaß tzaß.
16 Aß nunjaj setiß aas saßxhtaqß
nimal ekßußl u Tioxh tetaanima.
Sataqß eyakßil utz, examlil
tiqßaqßal u Tioxhla Espiiritu. Tan
yeßk iyaßebßal tu vitechalil tiß
kulochleß. 17 Nunjaj te majte aas
atin koj chit u kßujlebßal ekßußl tiß
u Cristo. Atin koj chit tetaanima.
Ech tiira at seßenku sete bßaßnil

aas tii u Tioxh setiß. Aß vixeßal
vetatin kßatza, echaß ibßen taqßil
maßj tzeß. 18 Ech saßxhetootzaji
bßaßnil tuchß tereßn qßu niman
tetz u Jesuus, kam chit bßanel
taqßo utz, jankßal chit vibßantu tii
u Cristo Jesuus setiß. Tan ¡techal
chituß! Echaß maßj nimla kam aas
sibß ivatz, nim tajan, tiira pim
utz, yeßk iyaßebßal vitßaneßaß.
19 Tan ech koßn koj ißantu tii u
Tioxh setiß bßiil vantziß niqitzßa,
pek sibßal. Ech saßxhatin jankßal
itxumbßal u Tioxh sekßatza taqßo.

20 Nunjaj tu u Tioxh aas
saßxhetootzaji. Tan ¡Mam Tioxh
u Tioxh! Kajay nißaneß. Utz echil
koßn koj nißaneß vantziß niqitzßa.
Pek paalchu vaßl sataqß vatz vaßl
nikujaj te. Loqß taßxhtzii oj kßujlel
kukßußl tiß. 21 Tiß u Cristo Jesuus,
tetz u techalil u Tioxh xoßl qßu
niman tetz. Ech koßxh ibßenaß,
yeßk iyaßeß. Aßi.���

Vibßoßqßol ißantu maßl iatz

qßu niman tetz u Jesuus

4 1 Ech kßuxh in preexhu tiß u
kuBßaal Jesuus tan, nival

sete aas tinujul chit etxumbßal
sebßaneß, echaß vaßl nital u
Yolbßal Tioxh. Ech sikßuloßk setiß
aas ex niman tetz qßu kam qßußl
sikßlemalkßex. 2 Yeßk jeßchil vatz
sebßaneß. Bßantajex maanxho.
Atoj epaciensia. Utz txßaktaj chit
etibß tiß vebßantu tiißex setibßilaj.
3 Bßantaj chit yaßl aas bßenamen
maßl evatz tiß inimal u Tioxhla
Espiiritu tu u paas atil texoßl.
4 Tan maßl koßn u Jesuus vaßl
vetsikßlenuloß kßatza. Maßl koßn u

Tioxhla Espiiritu aqßel qe. Utz ela
koßxh maßl koßn u kam nikuchßia
tuchß txuqßtxunchil. Echaß u chißl
aas maßl koßn kßuxh chukchaj
iqßabßaj. 5 Maßl koßn kuBßaals
Amlika atile. Utz maßl koßn vaßl
nikunima, vaßl kßujlel kukßußl tiß.
Utz kajay oß ela koßn u vautiismo
bßanel qaqßo. 6 Maßl koßn Tioxh
atile, iTat kajay qßu aanima utz,
ayaß vaßl niqßesalainoß utz, aß tiß
kajay aanima. Utz aß vaßl atil
sukukßatza majte.

7 Pek paarten u bßaßnil vettaqß
qe junun oß. Te vetelka jankßal u
bßaßnil isaß sataqßeß. 8 Ech tokeß
nital u Yolbßal Tioxh ech tzaß:

—Aatz bßenjeß tu Amlika,
teesa bßen qßu kam tetz

preexhuil utz,
toya tu qßu aanima.— Chia.�

9 Utz kam koj tok nitaleß aas:
—bßenjeß.— Chia. Pek tan, bßaxal
nal koßp jaqß txßavaß tu vikameß. �

10 Aatz u Jesuus vaßl kußl tziß,
ankoßxh vaßl bßenjeß tzian tibßa
kajay qßu amlika atile. Ech til
chaj koßxh atilku tuchß u bßaßnil
nitaqßeß. 11 Taqß ijleßm lochbßal
tetz qßu niman tetz. Ech atia
ichaj u Jesuus bßenku taqßo. Atia
alol tetz itxumbßal u Tioxh
bßenka. Atia aß tetz ipaxsal paal
itziiul u bßaßnla chusbßal. Atia ilol
tetz qßu niman tetz u Jesuus. Utz

atia chusul tetz. 12 Ech qßu
lochbßal taqßa tziß tan, aß isaß sa-
txakunsal tiß iyakßinsal qßu niman
tetz u Jesuus. Aß sachßiisan tu u
tatin kßatz u Tioxh utz, tiß u
taqßon sißan sijununil vatz Tioxh.
Ech jikom satiqßo tibß qßu kam
xoßl qßu niman tetz u Jesuus.
Echaß u kuchißl, kßuxh chukchaj
taqßon tan, maßl koßn iatz. 13 Ech
kajay oß maßl kuvatz sakuloch
qibß tiß ikßujeß kukßußl tiß u Tioxh.
Maßl kuvatz saßxhtereßnqootzaji
viKßaol u Tioxh. Ech saqßanbßoß
kßatza utz, chßiichil sißan u
kutxumbßal kßatza. Ech ela texh u
kutxumbßal tuchß vaßl ikßuch u
Cristo sißaneß, ayaß vaßl tiira
tzßajel vatz Tioxh.

14 Ech yitßeßch tereßn koj oß
talaj nitxaß sißaneß aas nikoßxh-
ibßen itxumbßal sunchaj jalil. Yitß
ech oß sißaneß qßußl oora koßxh
isotzsal ikßußl tunjot paartenla
chaj chusbßal. Ayaß qßußl nichus
qßu subßulla chaj aanima. 15 Pek
taßxh tii sakubßan vinujul tuul
sakubßan tiißoß qibßilaj. Ech sa-
chßiißoß tu u qatin kßatz u Jesuus,
u kuQßesala. Ayaß u Cristo vaßl
ech tatineß kuviß sukukßatza.
16 Tan oj maßl chit kuvatz
kßatza, kßuxh chukchaj qaqßon,
ech oß u chißl. Nukßimal qibß.
Tiira txayel qibß, lochoibß ni-
motxkubßaneß. Echaß qßu chupbßal
tibß bßaj tu kuchißl aas niloch tibß.

Ech oj echi, tiira bßaßn junun.
Txßanel ichßii sikajayil. Bßaßn chit
tiqßot tibß qßu kam qibßilaj tan,
nikubßan tiißoß qibßilaj.

Vitxumbßal qßu niman tetz

u Jesuus sißaneß

17 Pek aatz cheel, nival sete
utz, nunjaj tibßii u kuBßaal Jesuus
aas sebßan tii setibßilaj. Yeß koßxh
ebßan ex echaß tereßn qßu puera
aanima qßußl yeß tootzaj Tioxh.
Tan taßxh nimotxißan qßu yeßx-
txojla kam nichee sikßußl. 18 Ni-
motxißan ech tziß tan, ela tuchß tu
uken atilku qßul ipensaar. Tiira
tzian kßatz Tioxh tu qßul itxox-
kinil tan, tiibßixnaj qßu taanima.
Yißsaß inimal u Tioxh. 19 Paat
yeßkan nikan inachaxeß oj
yeßxtxoj qßu kam nißaneß. Vet-
motxtaqß tibß tu u tzßejxichil tiß
ibßanax qßu tachaßv qßußl ichißl.
Ech kam texh tzußkinil nißaneß.
Yeßk ichßixaßv kßuxh kam koßxh
sißaneß. 20 Pek yitßeßch koj
sebßaneß, ex niman tetz u Jesuus.
Tan ech koj u chusbßal vetetabßi
kßatz u Cristo. 21 Taßxhtzii oj
nojchit nimamal u Jesuus setaqßo
utz, nebßan qßu chusbßal nitaleß.
Tan aß vinujul iqßomal tu vitxum-
bßal u Jesuus. 22 Utz kam qßu
yeßxtxojla kam nichebßan tuchß
vechißl vetißanka; paat aqßtajka.
Tan yitß bßaßn koj; tiira yannaj tu
u paav. Echaß maßj qßeßnaßj chißl.
23 Tiira chßexpixsataj qßul
etxumbßal; itzßpoj etatin kßatz u
Tioxh. 24 Aß setoksa vaßt u
txumbßal vaßl anal veticheesa u
Tioxh sekßatza vaßl nitiqßo

vitxumbßal u Tioxh. Tan aß vi-
txumbßal u Tioxh qßu kam inujul.
Tan nikßucheß aas jikom utz,
xaannaj el kßatz paav.

25 Ech paat aqßtajka u
txubßaßl. Vinujul chit setal se-
tibßilaj sejununil. Tan kutzßajel
qibß sukujununil. 26 Aßtzii, kßuxh
sußul ekßaßnal, pek yeß paavinex.
Yeß ebßana aas ankoßxh nilakp
eviß tiß maßj kam ech qßejal.
27 Yeß etaqß tzii soßok u txßißlißi-
naj tiß epaavin tu u kßaßnal.

28 Abßil nichtelqßeß bßanel, yeß
elqßu veßteß. Pek aqßoninoj tuchß
iqßabß, jikom sißaneß. Ech aal
sachee tzixeß siloch vaßl niyaßta
tetz. 29 Nikoßxh maßj tzußkin yol
sajeßul tetziß. Pek bßaßnla chaj yol
setaleß, lochoßm sißaneß. Txßanel
chit satabßi qßu aanima saßabßin.
30 Yeß etxumunsa, yeß eqel u
Tioxhla Espiiritu. Tan tiira oknaj
sekßatza, etechlal tiß aas sateesa
ex u Jesuus vatz qßu yeßxtxoj tu u
tulebßal.

31 Yeß ebßana aas kßay koßxh
ekßußl. Yaßsataj qßu kßaßnal, qßu
qetunchil, u tzßejo yol tiß aanima
utz, tuchß kajay qßu onkonil.
32 Pek jikojchitßex setibßilaj. Ex
txumul vatz sebßaneß. Kuytaj etibß
sejununil, echaß ißan u Tioxh sete
aas ikuyex tiß inimal u Cristo.���

Vipaal qßu niman tetz u Jesuus

sißaneß

5 1 Tan ech chit itxumbßal u
Tioxh. Echixeßat bßantaj ech

etxumbßal u Tioxh, abßiste ex, ex
tek ikßaol imeßal Tioxh tan, tii
setiß. 2 Tiiojex tiß emol, echaß ißan

u Cristo aas ißan tii qiß. Aal taqß
tibß tu kamchil qiß. Aß u txßoloßm
u choobßal tetz u kupaav ok vatz
u Tioxh. Maßl oya aas echaß
txßumqßixsabßal ijeßop vatz
Tioxh.�

3 Ech ebßanchi aas saßatin
texoßl maßj eesanibß tu bßey tuchß
aanima. Nikoßxh bßanol tetz
yeßxtxoj. Utz yeßk sebßaneß aas
yeßk enooebßal tiß qßu kam. Paat
yeßk saßalax qßu kam texoßl tziß.
Tan ex tek aanima aas nexaanseßl
etibß kßatz paav. 4 Yeß koßxh
yolonex tu subßußmla chaj yol.
Nikoßxh tzußkin yol saelußl tetziß,
qßußl paat yeßk tokebßal, qßu chan
yol. Tan yeßk itxaßk. Pek aß setal
yol aas aß sikßama Tioxh. 5 Tan
yitß saßkojetzan tu viQßesalail u
Cristo utz, kßatz u Tioxh qßu
aanima qßußl niteesa tibß tu bßey
tuchß aanima. Nikoßxh qßu bßanol
yeßxtxoj, qßußl yeßk inooebßal tiß
kam. Tan ela koßn tuchß nacho
bßanich tioxh qßu achaßv tziß.

6 Abßilißch koßxh eesanex tu
bßey tu unjoloj yol aas yeßk
itxaßk. Tan nikuß vikßaßnal u
Tioxh tiß qßußl niqeloneß utz, nißan
qßu kam ech tziß. 7 Ech yeß koßxh
ebßan etetz qßu kam nißan qßu
aanima tziß. 8 Aatz koßxtene
bßaßntan echaß tu uken atilkßex.
Pek aatz cheel, atil tek okßex
kßatz u kuBßaal Jesuus utz, tu

txijtxubßal tek atilkßex. Ech
kßuchtaj aas atilex kßatz u txijtxu-
bßal. 9 Tan aatz vaßl nicheesa u
atinchil kßatz u txijtxubßal
sukukßatza tikuenta u Tioxhla
Espiiritu, echaß bßaßnla vatz tzeß.
Utz ayaß qßußl tzaß: qßu mamaj
bßaßnil, vibßanax vijikomal utz,
vinujul. 10 Ech aß chit sebßan qßu
kam qßußl tiira bßaßn nißenku tu u
Tioxh. 11 Pek yeß ebßan etetz qßu
kam vaßl nißan qßu aanima tu
uken. Tan yeßk itxßak. Aal yaataj
qßußl ech nißaneß. 12 Tan aal
chßixvebßal oj seyol setibßilaj qßu
kam nißan tu mujel. 13 Pek aatz
nitelußl qßu kam vatzsaj tziß, yak
nichee elußl tu kajay qßußl nißaneß.
Tan ech nißan u txijtxubßal,
nikßuch qßu kam yeßxtxoj.
14 Echixeßat nital u Yolbßal Tioxh
ech tzaß:

—Kßasen abßiste axh
vatchelaxh.

Utz lakpen xoßl qßu kamnaj.
Ech sitxijtxußaxh u Cristo.—

Chia.

15 Ech bßantajchitßex tzakßkin
tu vetatineß. Yeß ebßan ex
txoxkin, pek atoj etxumbßal tiß
qßu kam. 16 Yeß koßxh ebßuch u
tiempo. Pek txakunsataj tiß
ibßanax u bßaßnil chajpaj. Tan
txaklel ibßanax u onkonil tu u

tiempo cheel. 17 Yitß kan chaj
koßnkoxh sebßaneß. Pek paaloj
etxumbßal tuul kam visaß u
kuBßaal. 18 Yeß koßxh qßabßanex
tan, ekßußl nisotzsa. Pek aal aß
chit tiira atoj ok sekßatza u
Tioxhla Espiiritu. 19 Utz aß chit
noj eloch etibß tu vetatin kßatz u
Tioxh, tu eyoltu qßu yol tzßibßa-
malka tu u uß tetz bßitzal Tioxh,
tu ebßitzat qßu bßitzal utz, tu qßu
bßitzal qßußl nicheesa sekßußl.
Bßitzataj, oksataj iqßii u kuBßaal
tuchß etaanima. 20 Utz kßamataj
chit kajay qßu kam tu u Tioxh
bßenamen, u kuTat tu Amlika
tibßii u kuBßaal Jesucristo.

U tiqßol qßu itzßin atzika

tu atibßal sabßanaxi

21 Echen setxßol etiqßot etibß
setibßilaj, kam echaß isaß u Tioxh.
22 Echaß qßu ixoj, echen sinima
imantaar qßul ivinaj, echaß inimal
u kuBßaal sißaneß. 23 Tan aß
iqßesala u ixoj vivinaj; aß viviß.
Echaß u Cristo tan, aß u qßesala
xoßl qßu niman tetz; aß viviß
majte. Utz aß vichißl qßu niman
tetz. Tan aß u Chitol tetz tu paav.
24 Tan kam echaß inimal u
Jesuus tu qßu niman tetz u
Jesuus, echat qßu ixoj majte,
sinima qßul ivinaj.

25 Utz aatz ex vinaj, tiiojex
tiß qßul etixoj, echaß ißantu tii u
Cristo tiß qßu niman tetz. Tan
taqß tibß tu kamchil tiß. 26 Tal u
Yolbßal Tioxh te utz, xaaneßl
kßatz u paav taqßo. Tan aß isaß

txßaatxßoch tatin siatz, echaß
itxßaal tu aß ißana. 27 Ech tiira
txßaatxßoch tatin qßu niman tetz
tu paav siatz, aas lußltiqßo. Paat
yeßk bßoj paav kßatza; tiira
techal. Yeßk maßj kam yeßxtxoj.
Echaß maßj bßaßnla oksaßm yeßk
tzßil tiß, yitß mochßel koj tibß.
28 Ech kam echaß ißantu tii qßu
vinaj tiß vichißl, echat ißantu tii
tiß u tixoj sißan majte. Tan abßil
vaßl tii tiß u tixoj, anat koßxh
nißan jeß tii tiß atziß. 29 Tan
yeßxhabßil koßxh maßj aanima
nibßanon aas yeßk koßnkoxh
itxaßk ichißl te. Pek nitzujbße
utz, tii tiß. Aß vaßl nißan u Cristo
tu qßu niman tetz tan, aß vichißl.
30 Utz oß itzßajel vinimal, vichißl
utz, qßul ibßajil. 31 Ech tokeß aas
sataqßka itat inan u vinaj utz,
sikßul tibß tuchß u tixoj. Ech maßl
tekoßn saelka. 32 Sibß tok u yol
tziß. Tan yeßich ootzajibße vet-
ißanka. Pek aß niyolonku tiß u
tatin u Cristo tuchß qßu niman
tetz. 33 Pek aatz tiß qßu aanima
kßulel tibß, junun ex, ex vinaj,
tiiojex tiß qßul etixoj. Echaß
ebßantu jeß tii setiß. Utz atoj
tatin vivinaj u ixoj siatz majte.���

6 1 Aatz ex kßaol meßala,
nimataj qßul etxutx ebßaal.

Ech sekßucheß aas nenima u
kuBßaal Jesuus. Tan aß vijikomal.
2 Tan: —Atoj tatin vatat vanan
saatz.— Chu maßl u mantaar vaßl
tiira ibßoßqßol utz, atil iqßaqßal oj
sanimali tal u Tioxh.� 3 Ech bßaßn
koßxh sapaalkßaxh. Utz sibß u vatz

aqßii asaj tu u vatz amlika sißan
taqßo tzaß.

4 Pek aatz ex, txutxa bßaala,
yeß koßxh elak iviß qßul ekßaol
emeßal. Pek jik koßxh sechus tu
viyolbßal u kuBßaal. Utz setoksa
tu jik.

5 Aatz ex, abßiste ex kßayimal
etibß tu aqßon, nimataj qßu bßaal
etaqßon tu u vatz amlika txßavaß
tzaß. Atoj chit tatin sevatz. Bßan-
tajkoßxhex jik tetaanima kßatza.
Ech sekßucheß aas nenima u
Cristo. 6 Yeßk sebßan echaß nißan
qßu aanima qßußl taßxh nißan
ibßaßn vatz u bßaal taqßon. Tan aß
isaß aas bßaßn chit seßenku tu u
bßaal taqßon. Pek kßuchtaj aas ex
taqßonom u Cristo; tuchß chit
etaanima sebßan qßu kam. Aß
sebßan vitxumbßal u Tioxh.
7 Ayaßl chit ekßußl sebßan u aqßon;
ayaßl kala taqßon u kuBßaal
nebßaneß utz, yitß taqßon koj
aanima. 8 Tan abßiste qßu bßaßn
nißan junun aanima, saßnaltil
iqßaqßal xeß u kuBßaal, kßuxh
kßayimal tibß tu aqßon xeß maßj
aanima oj yitß iß majte.

9 Utz echat koßxh sebßan tu
qßul etaqßonom majte, abßil ex, ex
bßaal chaj aqßon. Ebßanchile aas
sakoßxhepoyi. Atoj sekßußl aas ela
koßxh ex tuchß qßu aqßonom vatz
u kuBßaal vaßl nißilonkßasußloß tu
Amlika. Utz yeßk tel aanima
siatz.

Qßu lochbßal tetz qßu niman tetz

u Jesuus atile

10 Pek aatz cheel hermanos,
nival sete, iqßomoj eyakßil kßatz

u mam iyakßil u kuBßaal.
11 Koltaj etibß vatz u txßißlißinaj.
Txakunsataj qßu bßanbßal chßaßo
xeß u Tioxh. Ech yeßk sisubßex u
txßißlißinaj. Pek tii satxakeßex
kßatz u Tioxh. 12 Tan aatz u
kuchßaßo, yitß tuchß koj nojla
aanima aas atil ikajal tuchß
ichißl, pek tuchß qßu qßesal
txßißlißinaj, qßu maalola chaj
aanxel, qßußl qßesala tatin tu
amlika tiß kajiqß tu uken, tuchß
qßu bßanol chßaßo, lochol tetz u
onkonil tu u vatz amlika txßavaß
cheel.

13 Echixeßat atoj etetz qßu
bßanbßal chßaßo vaßl xeß u Tioxh.
Ech seqßiß qßu tzaßl aas lußul setiß.
Utz tii txaklelex aas maßt
itzojpeß. 14 Ech tii etatin kßatz u
Tioxh. Utz aß qßu bßanbßal echßaßo
sebßanbße tzaß. Tii etatin tu
vinujul tan, silochßex; echaß maßj
qitzbßal aas nißxhtaqß yakßil. Aß
chit sebßan qßu kam jikom, ech
sikolex; echaß maßj chßichß
chaleßk kolbßal vatz etaanima.
15 Noj epaxsa itziiul u bßaßnla
chusbßal tetz paas. Tan aß vaßl
echaß kolbßal tetz etajan. 16 Utz
aß chit ibßoßqßol aas saßxhkßujeß
ekßußl tiß u Tioxh. Tan aß samajon
tok u kaßtziiunchil sekßatza vaßl
nitoksa u txßißlißinaj; echaß u
escudo bßanbßal chßaßo aas nimaj
tok u yatzßbßal tiß u sol. 17 Pek aß
u kolbßal tetz vepensaar aas aß tii
setitzßa u chitpichil tu paav;
echaß vicasco u sol aas nikol
viviß. Utz txakunsataj u Yolbßal
Tioxh aqßel tu u Tioxhla Espiiritu
tan, aß vaßl echaß echßichß.

18 Utz qßilataj sikßletaj Tioxh
bßenamen. Qßilataj sikßletaj Tioxh
titxumbßal u Tioxhla Espiiritu.
Tzukßelex tiß. Utz qßilataj sikßletaj
Tioxh tiß qßu niman tetz u Jesuus.
19 Utz nachtaj Tioxh viß majte.
Ech chajpaj sayolonin tiß u
bßaßnla chusbßal, sachee unyol
kam saval tiß utz; yeßk xoßval
saval qßu kam yeßich ootzajimal
tiß. 20 Tan in ichaj utz, ivatzil u
Tioxh tu u vatz amlika txßavaß
tzaß, kßuxh qitzel unpaal tiß talax
u bßaßnla chusbßal. Ech tiira taqß
koj unyol u Tioxh tiß talax
vatzsaj bßaßnil, yeßk unxoßval kam
vaßl saval tiß.

Itzojpu u uß tzaß

21 Sunchaj opon u kubßaßnla
hermano Tiiquico tzexeß, vaßl

tiira tiißin tiß tan, jikom ni-
taqßonin tiß u kuBßaal utz,
kßujlebßal kßußl. Aß toj alon sete
kam nipaalkßin utz, kam nun-
bßaneß. Ech setootzaji. 22 Ech
vetunchaj opon tzexeß tiß u kam
nivaleß tziß, ech setabßi kutziiul
utz, ech satxuqßtxunex taqßo
majte.

23 Hermanos, u Tioxh, u
kuTat tu Amlika, tuchß u
kuBßaal Jesucristo koj aqßon u
paas texoßl. Aß koj lochonex tiß
ebßantu tiißex setibßilaj. Utz aß
koj lochonex aas sakßujeß ekßußl
tiß. 24 Ech atil koj vibßaßnil u
Tioxh setiß, kajay ex tzßejel
etaanima tiß u kuBßaal
Jesucristo, abßiste ex nojchit
taßn tzßejel etaanima tiß yeßk
iyaßeß. Aßi.

U Uß ITZßIBßA BßEN U PABLO

XEß QßU NIMAN TETZ U JESUUS

TU FILIPOS

Yol tiß u uß tzaß

Aatz u uß tzaß, aß tzßibßan u Pablo. Atich tu tzeß tu Roma aas itzßibßataß. Aß

chit sißchtexhyatzßpi, kamal tixoßl qßu yaßbß 59 — 61 m.t.J. Tu yolbßal griego

itzßibßava. Tikuenta u Pablo tuchß u Silas ok u bßaxa niman tetz u Jesuus tu

u tenam Filipos. Ayaß u xeen tzeß, aßich imol initxaßa. Choktaj Qßu Bßaßnla

Chaj Kam Bßanel (Hechos) 16.11-40. Aß chit ißantaß tu u kaßpaj ibßen u

Pablo.

Nitalcheß aas aß u uß tetz txuqßtxunchil tzaß tan, chißbßebßal iyolon u

tzßibßan tetz tuul kßuxh tu tzaßl atilka.

Yeßk maßj kam aas nim tuul niyolon u Pablo tiß tzaß, pek kalabß koßxh

kam niyolonka. Nitaleß aas yeßxhkantuß kßuxh tu tzeß atilka tan, niveet taltu

u yolbßal Tioxh tu qßu preexhu. Nitaqß nimal ikßußl tereßn qßu paxsan tetz u

yolbßal Tioxh majte. Nital majte aas yeßxhkam niqeon tu u kamchil. Tan

kßuxh itzßlele utz, kßuxh maßt ikameß, taßxh bßanel saok iqßii u Jesuus. Ech

aatz u kamchil siatz utz, bßenchil koßn xeß u Tioxh. Utz aatz u vatz iqßii isaj,

aß tokeß atinchil kßatz u Jesuus tiß inimaleß.

Nitaleß aas nitxuqßtxun u Pablo tiß qßu niman tetz u Jesuus tu Filipos tziß

tan, tiira nichibßan tii tibßilaj. Nißxhichiloch tibß; nitxuqßtxun tibßilaj.

Nital vatzsaj aas sailax ok etz tiß u Jesuus. Tan kßuxh Tioxh nal tatineß

utz, Tioxh bßenamen, yeßxhkam itßanbßaß tibß. Pek aal taqß bßens tibß aanima.

Loqß tiira inima vitxumbßal u Tioxh. Utz tiira maanxho itxumbßal, asta taqß

tibß tu kamchil. Utz tiß vinimaneß, tßanbßaßl tu u Tioxh majte. Taqß tijleßm viß

qßu kam kajayil.

Aß u jatxbßal tibß qßu yol tu u uß tzaß.

1) 1.1-11 Nixeßtiyoloneß. Nitaqß ichajlichil qßu niman tetz u Jesuus tu

Filipos. Utz nitaleß aas nißxhibßan tii tiß tan, tiira nimotxikßuch u

yolbßal Tioxh tu vibßanoneß.

2) 1.12—2.18 Nitaleß aas taßxh maßl ibßoßqßol tu u vatz kuqßii kusaj sa-

kubßaneß, ayaß vichßii u kutxumbßal tiß tootzajil u Jesuus.

3) 2.19—3.21 Nital tiß u taqßon u Pablo tiß u Tioxh tuchß qßul imol.

4) 4.1-20 Nitaleß aas echen sauch chißbßichil tu u atinchil kßatz u

Jesuus. Utz bßenamen sakßamabßel tiß kajay qßu kam.

5) 4.21-23 Ech vitzojpu qßu yol tu u uß tzaß.

U Uß ITZßIBßA BßEN U PABLO

XEß QßU NIMAN TETZ U JESUUS

TU FILIPOS��

Ichajlichil qßu niman tetz u Jesuus

tu Filipos

1 1 Nunqßilabßenex hermanos,
in u Pablo. Aß unmol u

Timoteo, oß taqßonom u
Jesucristo. Nikuqßilaßex jankßal
ex atilex tu u tenam Filipos, ex
niman tetz u Jesuus tuchß ex, ex
qßesala utz, tuchß ex diaakono.
2 Atin koj vibßaßnil u Tioxh
sekßatza. Ayaß vaßl nitaqß u
kuTat tu Amlika, tuchß u
kuBßaal Jesucristo. Utz atin koj
u paas tetaanima taqßo majte.

Viqßilat sikßlet Tioxh u Pablo

tiß qßu niman tetz u Jesuus

3 Chajpaj nivulsaßex sunkßußl,
nunkßama u Tioxh setiß. 4 Utz
chajpaj nunqßila sikßle u Tioxh
setiß sekajayil tuchß chit txuqß-
txunchil nunbßaneß. 5 Tan tiira
txayel qibß tixeßtebßal utz, ulyu-
koßxhoß tzaß tuul tiß u bßaßnla
chusbßal nimamal qaqßo. 6 Ech-
ixeßat tekß vootzajle aas saßkoj-
telabßekaßex u Tioxh tiß
vitxumbßal vaßl nißan setiß. Pek
aal maas siqßanbßixsaßex tu
vetatin sikßatza. Ech sißaneß
ulnalen u kuBßaal Jesucristo

tikaßpaj.� 7 Ech ijikomal nun-
nacheß aas ech nivitzßa setiß tziß.
Tan tiira atilex tu vaanima.
Kßuxh tu tzeß atilkßin tan, ex
unmol tiß vibßaßnil u Tioxh. Ex
unmol nikutxakbßaß qibß tiß
ipaxsal itziiul u bßaßnla chusbßal.
Utz ex unmol tiß itzaqßbßel qßußl
nikoontrain. 8 Nojchit u Tioxh
ootzajin tetz aas tiira tiißin setiß
kajay ex. Echaß tel taanima u
Jesucristo setiß.

9 Utz nunqßila sikßle u Tioxh
setiß. Nunjaj te aas tiira ebßan
koj tiißex setibßilaj majte
chajpaj. Taqß koj tereßn
etootzajibßal tuchß etxumbßal
ech setootzaji kanißch ikßultu
tibß etxumbßal setibßilaj
sebßaneß. 10 Ech setootzaji qßu
kam qßußl tiira techal. Utz
jikom chit qßu kam sebßaneß.
Ech yeßxhkam koßxh saßalax
setiß. Utz bßaßn ex lißan vatz u
Cristo aas lußul tikaßpaj.
11 Kaana bßaßnla chaj kam
lekßucha, echaß bßaßnla chaj
vatz tzeß. Ayaß qßu jikomla
ebßanon tu viqßaqßal etatin
kßatz u Jesucristo. Ech saoksal
iqßii u Tioxh taqßo utz,
satßanbßaßli.

Vibßoßqßol u atinchil kßatz u Jesuus

12 Hermanos, ootzajitaj aas
iyakßil u bßaßnla chusbßal nitiqßo
kßuxh nunpaal tu tzaßl. 13 Aal
tootzaj tek kajay qßu sol xeß u
ijlenal tzaß, tuchß tereßn qßu
aqßonom aas tiß koßn ipaxsal
itziiul u Cristo kßuxh atilkußin tu
preexhuil.� 14 Utz ech koßnkoxh-
tuß, pek sibßal qßu niman tetz u
kuBßaal latzaß, aal nitiqßo iyakßil
tiß ipaxsal paal u yolbßal Tioxh.
Yeßk ixoßval, kßuxh atilin tu tzeß
tiß.

15 Atil aanima nipaxsa itziiul
u Cristo; loqß tetz isaß tiß. Echaibß
isaß sunkßatza aas nitaleß; sipaasa
tibß sunviß nitaleß. Pek aatz
unjote, jikom chit ayaßl ikßußl
nißaneß. 16 Aatz qßußl echaibß
nititzßa tziß, yitß jik koj ayaßl
ikßußl nißaneß. Pek aß isaß
takßbßixsal tereßn qßu tzaßl viß.
17 Pek aatz unjote, tiira ayaßl
ikßußl nißaneß. Tan tootzajle aas aß
unmol txaklelin tiß itzaqßbßel qßußl
nikoontrain u bßaßnla chusbßal.
18 Loqß aßtzii. Taßxhtzii aas aß
nipaxsal itziiul vibßii u Cristo,
kßuxh vet sikßußl sißan sataleß utz,
kßuxh tinujul sißaneß. Ech nun-
txuqßtxuneß. Utz satxuqßtxunin
bßenamen.

19 Tan vootzajle aas saelin tu
tzeß tzaß tu veqßilat esikßlet Tioxh
viß utz, tu vilochtßin u Tioxhla
Espiiritu vaßl nitaqß u kuBßaal
Jesucristo. 20 Pek tiira aß unsaß

saßxhilax vitxumbßal u Cristo
sunkßatza, kßuxh lakamin oj la-
itzßeßin. Taßxhtzii yeßxhkam
sunxoßva.

21,22 Pek oj atil vatz unqßii
saj, txßanel tan, aß unmol u
Cristo. Utz aal tereßn saaqßonin
tiß. Pek kankojtuß majte untzßoj
sakamin tiß. Aal techal tan, aß
sunbßan kanaal u atinchil
bßenamen kßatz u Cristo. Ech tiira
ela bßaßn utz, yeß tek vootzaj
abßiste suntxay te. � 23 Loqß
nißxhipensaarinsaßin kaßvaßl qßu
kam tziß. Tan aal tiira nitek-
vachva sakamin, ech saßatinin
xeß u Cristo. Tan aß vaßl tiira
techal. 24 Pek ibßoßqßol setetz aas
saßtereßnatin vatz unqßii unsaj.
25 Utz kßujlel unkßußl aas saß-
tereßnkaaßin texoßl tiß elochleß, tiß
etxuqßtxunsal kßatz u Tioxh. Ech
setiqßo eyakßil tu vikßujeß ekßußl
tiß. 26 Ech saßxhetoksa iqßii u
Cristo Jesuus viß aas laßpajoponin
texoßl.

27 Pek taßxh nunjaj sete aas
ech chit ebßanon sebßaneß vaßl
nital u bßaßnla chusbßal tetz u
Cristo. Ech kßuxh seßnvilex utz,
kßuxh yeßxhkaßtin texoßl,
taßxhtzii jikom etatineß. Aß unsaß
savabßi aas tiira txaklelex tu u
bßaßnla chusbßal. Maßl koßn
etxumbßal tiß. Maßl koßxh
etaanima. Maßl etxakbßaßt etibß
tiß u bßaßnla chusbßal vaßl kßujlel
kukßußl tiß. 28 Utz yeß koßxh
etaqß tzii sixoßvixsaßex qßu

aanima qßußl nixeßkßulanex tiß u
bßaßnla chusbßal. Tan kßuxh
nißan ech tziß, aß u techlal atziß
aas sabßen tu choobßal paav.
Pek aatz ex, chitpinajex tu
vepaav tu venimat u bßaßnla
chusbßal. Utz u Tioxh vaßl
niaqßon. 29 Utz aatz ex, ex tek
niman tetz u Cristo. Maßl bßaßnil
aß vetekßula tziß. Utz ech koßn-
koxhtuß, pek bßaßnil majte aas
saßnalpaalex tu tzaßl tiß. Ech
oksataj yakßil. 30 Aßtzii. Kßuxh
atilex tu u tzaßl cheel, echaß vaßl
etil unpaal tuul atichßin texoßl.
Utz echaß vaßl netabßi atilin tuul
cheel.���

U tilax ok etz tiß vaßl ißan u Jesuus

2 1,2 Hermanos, txuqßtxun-
satajin tu vebßanoneß. Echaß

tziß untzßoj sekßucheß aas nojchit
nitaqß nimal ekßußl u Cristo tiß
ibßanax qßu kam bßaßn. Echaß tziß
untzßoj sekßucheß aas nilochßex
tiß ebßantu tii setibßilaj. Echaß
tziß untzßoj sekßucheß aas atil u
Tioxhla Espiiritu sekßatza. Utz
echaß tziß untzßoj sekßucheß aas
netxum ivatz emol. Aß vekßuch-
taß aas maßl koßn etxumbßal
sebßaneß. Tiira ela tiißex setibßil-
aj. Maßl koßn evatz utz, ela maßl
koßn sekßaj tiß. 3 Paat yeßk
sebßan kam aas tokebßal koßn
eqßii. Yitß aß koj sechok etechat
etibß tuchß emol. Pek aal aß chit
setitzßa vemol. Aß vaßl paalchu
sevatz sebßaneß. Yitß tuchß koj

tßeßsil sebßan qßu kam. 4 Aß chit
sechokeß abßiste u bßaßnil tetz
qßu aanima. Yitß ex koßnkoxh
setitzßa etibß.

5 Pek bßantaj ech etxumbßal
vaßl ikßuch u Cristo Jesuus.

6 Tan kßuxh Tioxh tatineß,
yeßt tachva aas taßn sakaas

Tioxh.
Yeßt ibßan yaßl ikaa kßatz u

Tioxh.
7,8

Pek ichßoobßixsa tibß.
Taqßka u txßanella atinchil tu

Amlika.
Utz vetibßensa tibßs vinaj.

Vettaqß bßens tibß niman
Tioxh.

Utz aal taqß paj tibß tu u
kamchil vatz kurus tiß vinimal
u Tioxh.�

9 Ech oksal iqßii tu u Tioxh tiß
vaßl ißana tziß.

Tiira nim u tijleßm taqßa.
Techal talchu vibßii vatz tereßn

qßu bßii.
10 Ech tibßii u Jesuus,
kajay sapecheß vatz u Tioxh.
Saqßilal sikßlel tu qßußl tu

Amlika,
qßußl tu u vatz amlika txßavaß

tzaß utz,
tuchß qßußl atil jaqß txßavaß

majte.
11 Ech kajay saßalon aas taßxh u

Jesucristo Bßaala tatineß.
Ech soßok iqßii u Tioxh u

kuTat.�

Vikßuchax u bßaßnil

echaß txijtxubßal tu uken

12 Ech aatz cheel un-
hermanos, nimataj vaßl nivaleß
tzaß. Nimataj u yolbßal Tioxh
echaß nichebßaneß aas atichßin
texoßl. Utz aal tereßn senima,
kßuxh yeßk in texoßl. Aß chit
setitzßa vetatin kßatz u kuBßaal
Jesuus. Nimataj utz, xoßvataj.
13 Tan u Tioxh vaßl nioksan
sekßußl kam qßu kam bßaßn
netachva ibßanaxeß. Utz aß saalon
sete kam sebßan majte. Tan aß vi-
bßaßnla txumbßal u Tioxh setiß.

14 Ech jik chit sebßan qßu
kam, yitß yoloibß koj sebßaneß.
Yitß yaayoloibß koj sebßaneß.
15 Ech ex jikomla chaj ikßaol
imeßal Tioxh sißaneß. Nojchit
yeßxhabßil koßxh kam satal setiß.
Sekßuch u bßaßnil xoßl qßu
onkonla chaj aanima elnaj tu
bßey tu u tiempo tzaß. Kßuchtaj
qßu bßaßnil xoßl qßu onkonla chaj
aanima tu u vatz amlika txßavaß
tzaß. Echaß ex txijtxubßal
paqßlele sebßaneß. 16 Aß chit tii
noj enima u yolbßal Tioxh vaßl
niaqßon u tiichajil kßatz Tioxh.
Tan oj ech sebßaneß, saßxhtxuqß-
txunin aas lußul u Cristo
tikaßpaj. Tan atil iqßaqßal u

vaqßon sekßatza. Utz yeßk
koßnkoxh tokebßal u velaß vok tiß
unpaal texoßl. 17 Utz aßtzii,
kßuxh lakamin tiß elochax tiß
vikßujeß ekßußl tiß u Tioxh. Yeßxh-
kantuß kßuxh lunbßan tetzan u
taßl uuva vaßl niqool bßen xoßl u
txßoloßm viß u nachbßal u Tioxh.
Tan nuntxuqßtxun tiß vaßl nißan
u Tioxh texoßl. � 18 Utz chißbßoj-
ex, txuqßtxunojex sunkßatza
majte.

Vichajax bßen u Epafrodito

tuchß u Timoteo tu Filipos

19 Taßxh maßl u kuBßaal
Jesuus, saßtexhunchaj opon u
Timoteo tzexeß. Seßntilex. Utz ech
satxuqßtxunin aas latalußl etziiul
ve. � 20 Aß sunchaj opon tan, ela
untxumbßal tuchß. Abßil koj vaßt
sabßanon aas nojchit saelaßok tiß
vebßaßnil echaß u Timoteo tziß.
21 Tan aatz unjote, taßxh ni-
motxititzßa jeß tibß tiß tok iqßii. Tiß
koj u Cristo Jesuus nißanva.
22 Pek ech koj u Timoteo,
etootzaj nal u bßaßnla itxumbßal.
Etootzajle aas antu nilochonin tiß
ipaxsal itziiul u bßaßnla chusbßal
tiß u chitpichil tu paav. Aß unmol.
Ech ilochon sunkßatza maßj
unkßaol. 23 Ech aß vaßl sunchaj
opon tzexeß, taßxh savileß kam

� 2.17 Aatz u yol nitxay kßasußl u Pablo tzaß, aß nikßam tiß vaßl nichibßanax

xoßl qßu Israeel tiß qßu toksat txßoloßm. Tan bßenchimal nichißan qßu oksan

txßoloßm vatz Tioxh aas nichiqoo bßen taßl uuva xoßl u txßoloßm vaßl

nichikßachoßk viß u nachbßal Tioxh. Choktaj u Nuumeros 28.7; u Leviitico

23.13. Aatz nital u Pablo aas kßuxh sißan tetzan u taßl uuva, niqool bßen xoßl

u txßoloßm. Kamal aß nital vikajal vaßl sael tu kamchil tiß u bßaßnla chusbßal.
� 2.19 Choktaj Qßu Bßaßnla Chaj Kam Bßanel (Hechos) 16.1-3.

sayaßkßin tzaß. 24 Utz kßujlel
unkßußl tiß u kuBßaal majte aas toj
nal oponojin tzexeß.

25 Pek aatz cheel, ministeer
nunchaj opon u Epafrodito
tzexeß, u kuhermano utz,
vunmol tiß u aqßon nunbßan tzaß,
vaßl ayaßl ikßußl nimoloßin tiß un-
txakbßaßt vibß vatz qßu tzaßl.
Echaß unmol tu chßaßo. Ayaß u
niman tetz u Jesuus echajußl
tzunxeß utz, vaßl nilochonin tiß
qßu kam nunsavsa. 26 Sunchaj
opon tan, vatz ikßußl seßntilex
sekajayil. Aatz ok iyaabßil tzaß
utz, tabßi aas ilin etaanima tiß.
Itxumex taqßo. 27 Tan nojchit
ok iyaabßil. Utz bßiit koßxh kul
kami. Pek qeßl aas txuml iatz tu
u Tioxh. Utz taßn koßn koj txuml
iatz tu u Tioxh, pek ant in,
itxum unvatz majte. Tan kam
koj, aal maas koßxh satxumunin
taqßo koj atziß. Utz aal txumußm
nal atilkßin tu tzeß. 28 Echixeßat
nivoojeßla ichajl opon tzexeß.
Tan aß unsaß satxuqßtxunex setil
iatz texoßl. Utz ech yeßk satxu-
munin. 29,30 Kßultaj tuchß txuqß-
txunchil uncheeß tan, kumol tiß u
kuBßaal. Utz tiißex tiß tan, nojchit
kul kam tiß inimal u Cristo. Tu
tzaßl vetpaalka utz, kul kam tiß
ilochtßin tiß qßu kam nunsavsa,
aas ul ißan evatzil tiß unlochleß.
Ech tiißex tiß. Utz tiißex tiß qßu

niman tetz u Jesuus majte qßußl
ech tziß.���

Vinimat vinujul u Pablo

ayaß u Jesuus

3 1 Uncheeß aatz cheel
hermanos, txuqßtxunojex tiß

u kuBßaal. Tan yeßxhkam nun-
kooleß kßuxh jatpajul koßn sun-
tzßibßa talax qßu kam tzaß.
Taßxhtzii aas silochßex. 2 Bßantaj
kuenta etibß tiß qßu onkonla
aanima eesanal tu bßey. Ayaß qßu
vetzßol chißl, qßu yeßxtxojla chaj
chusul. Tan jolol echaß txßiß aas
yeßk inooebßal.�

3 Pek aatz oß, oß vaßl iqßomal
vitxumbßal u Tioxh qaqßo tu u
qaanima, yitß tu kuchißl koj. Aß u
nojla kostuumbre vatz u Tioxh
abßiste oß nojchit tuchß qaanima
niqaqßonin tiß u Tioxh. Utz kaana
kutxuqßtxun tiß u qatin kßatz u
Cristo Jesuus. Yitß nitereßnkoj-
ikßujeß kukßußl tiß qßu kam qßußl
tetz koßn chißl. � 4 Kßuxh aal
bßanel vetz vitzokßax el bßiil chißl.
Pek aatz qßußl nialon aas
ministeer sakßujeß kukßußl tiß u
kostuumbre tiß itzokßax el bßiil
chißl, aal paalchußin siiß koj atziß,
aas nikojvoksa unqßii tiß. 5 Tan
tzokßax el bßiil unchißl aas
vaaxajilich qßii vitzßpeß. In Israeel
bßaßnil. In maßl tu qßul itußxh
ixalam u Benjamiin. Tiira aß

Qßu Niman Tetz U Jesuus Tu Filipos 2, 3 480

� 3.2 Aatz qßu puera aanima qßußl yitß Israeel koj, jolol echaß txßiß vatz qßu

Israeel tan, yeß tootzaj Tioxh. Utz “txßiß” chu tiß. Pek aatz u Pablo, nibßanbße

jeß u yol “txßiß” tiß qßu Israeel tan, tiß vitxumbßal qßu Israeel nißenka.
� 3.3 Choktaj Qßu Niman Tetz U Jesuus Tu Roma 2.28-29; Qßu Niman Tetz U

Jesuus Tu Galaacia 6.15.

iqßomich vaqßo u oßtla txumbßal
Hebreo. Utz inich fariseo tu u
vuqßaybßal tiß inimal u oßtla
mantaar. 6 Inich ojchan tetz qßu
niman tetz u Jesuus. Tan tiira aß
tzßejxinajichkßin tiß inimal qßu
kostuumbre nital u oßtla
mantaar. Utz tiira yeßt yolpßin tiß
inimaleß. �

7 Pek kßuxh tiira techalich
itxaßk qßu kam sunvatz tziß, vetun-
tzßejluka. Tan aß tek sibß itxaßk
sunvatz vunkßontu vaanima tiß u
Cristo. 8 Kam tereßn koj itxaßk qßu
kam tiß u kostuumbre sunvatz
cheel tziß, tzßejxi sunvatz. Tan
paalchu u techalla bßaßnil siiß ayaß
vunchabßat u tootzajil u Cristo
Jesuus vunBßaal. Tiß koßn untzßej-
tu vaanima tiß u Jesuus, vetun-
tzßejleßl kajay qßu vetz. Ech
tekußen aß chßis sunvatz. Tan aß
unsaß sunbßan kanaal u tootzajil
maas u Cristo. 9 Ech aß vaßl taßxh
nunkßaj tiß, ayaß u vatin kßatza.
Yeßk vaßtoj kam unsaß. Yitß aß koj
kßujlelku unkßußl tiß viqßaqßal
unnimat u oßtla mantaar aas
chitpßin tu paav. Pek aß sabßensan-
in jikom vatz u Tioxh vikßujeß
unkßußl tiß inimal u Cristo. 10 Tan
aß unsaß tootzajil maas u kuBßaal
Jesuus. Aß unsaß sakßujeß unkßußl
tiß u mam iyakßil vaßl qßaav itzßpix-
san tikaßpaj. Utz aß unsaß aas
sapaalin tu qßu kam paalku majte.
Kßuxh ech unkameß vikameß.
11 Tan aß unsaß sunkßul u qßaav-
itzßpichil tikaßpaj majte.

Vibßanax yaßl tiqßol vitxumbßal

u Jesuus bßenamen

12 Yeßxhkam nivaleß aas tiira
in tek jikomla aanima vatz
Tioxh; tzßajeltekßin siatz.
Yeßxhkam nivaleß aas nojchit
elyopßin tu qßu kam tziß. Pek
nunbßan yaßl vibß tiß aas saßnal-
oponin tu u jikomil vatz u Cristo
Jesuus. Tan vootzajle aß vaßl isaß
viß. Utz sitzojpixsa sunkßatza.
13 Ech yeßsaj untxßaktu vaßl
nivaleß tzaß hermanos. Pek loqß
tiira kßajel vibß tiß, nivoksa yakßil
tiß untzojpit taabßaßbßen. Utz paat
nivaqßka qßu kam ech tziß qßußl
paalnajka, qßußl bßanelka vaqßo.
14 Aß tii nivaqß yakßil. Ech nun-
bßaneß maßl aanima nitßaspu tiß
topon tu vaßl kßajel tiß taqßo. Utz
toj nal untxßak u mam oya vaßl
alaßtzißimal ve tu u Tioxh. Tan aß
sikßlenin tiß u techalla kam tiß
vinimal u Cristo.

15 Ech oj tzßajeltekßex vatz u
Tioxh nenacheß, ex nachol tetz
atziß. Pek oj yitß ex koj nenacheß,
u Tioxh toj alon sete kam
sebßaneß. 16 Pek kam ech u qatin
kßatz u Tioxh cheel, atojokßoß tiß.
Maßl koßn u chusbßal qetz utz,
maßl koßn u qitzßabßal sakubßaneß.

17 Hermanos, iltaj ok etetz viß
tiß vaßl nunbßan sevatz. Utz iltaj
ok etetz tiß qßu aanima majte
qßußl nimamal taqßo kam qßußl
kukßuch te.� 18 Nival sete ech
tziß tan, atil unjolol aanima aas

� 3.6 Choktaj Qßu Bßaßnla Chaj Kam Bßanel (Hechos) 8.3; 9.1-2.
� 3.17 Choktaj u Bßaxa Uß Tu Corinto 4.16; 11.1.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



tiira paarten inimal u yolbßal
Tioxh nißaneß. Koontrain tetz
vikam u Jesuus vatz kurus tu
qßußl nißaneß. Bßantaj kuenta etibß
tiß, echaß vaßl alel sete vaqßo. Utz
nipajval sete cheel. Nojchit
nivoqß tiß vaßl nimotxißaneß tziß.
19 Loqß tilayol samotxyaßka. Aß
sikßul u choobßal paav. Tan aß
vatzil inimat u nojla Tioxh, aß
itioxh u tuul. Utz aß nimotx-
chißbßik tiß qßu chßixvebßalla chaj
kam nimotxißaneß. Taßxh tzßejxi-
najku tiß qßu kam nituch tu u
vatz txßavaß tzaß. 20 Pek ech koj
oß tan, aß tek qetz u atinchil tu
Amlika xeß Tioxh. Ayeßn tek u
qatibßal tziß. Utz aß texh nikuchßia
tul u Chitol qetz, ayaß u kuBßaal
Jesucristo. 21 Tan aß vaßl sajal-
pixsan u kuchißl vaßl nikoßn-
ikameß tzaß. Utz toj nal taqß vaßt
kuchißl tiira techal. Ech tekußen
aß vichißl u Jesuus aas yeßkan
kamchil tiß. Tan tu u mam iyakßil
sißanva vaßl nioksan kajay qßu
kam jaqß imantaar.���

U titzßal qßu bßaßnil bßenamen

4 1 Ech tiß qßu kam tziß un-
hermanos, tii txaklojex tiß

inimal u kuBßaal. Nival sete ech
tziß tan, tiißin setiß. Ex txuqßtxun-
san vetz. Tan saßnalvil iqßaqßal
xeß Tioxh u vaqßon setiß. Saßnal-
taqß echaß unkoroona. Ech nißxh-
vachva seßnvilex. � 2 Pek nival tu
kaßvaßl qßu niman tetz u Jesuus,
ayaß u Evoodia tuchß u Siintique,

aas samotxißan maßl iatz tiß qßu
kam nimotxißaneß. Tiß u kuBßaal
samotxißanva. 3 Utz nunjaj
bßaßnil see majte hermano,
salocheß. Tan kßujlel unkßußl saiß.
Utz axh unmol tiß u aqßon ni-
kubßaneß tzaß. Bßan bßaßnil, loch
kaßvaßl qßu ixoj tziß. Ech yitß taßn
koj soßok ixoßl. Tan aß kaßvaßl qßu
ixoj lochonin tiß ipaxsal paal
itziiul u bßaßnla chusbßal. Aß chit
aßich imol u Clemente tuchß
tereßn qßu niman tetz u Jesuus
qßußl lochonin. Ayaß qßu niman
tetz u Jesuus qßußl tzßibßamal tek
ibßii tu u uß tetz atinchil tu u
bßenqßii bßensaj.

4 Txuqßtxunojex kßatz u
kuBßaal bßenamen. Utz nipaj-
chitval sete, ¡txuqßtxunojex!
5 Ech kajay qßu aanima sailon
vebßaßnil setibßilaj. Bßantaj echi
tan, nitekinajabß u tulebßal u
kuBßaal Jesuus. 6 Yeß koßxh elaß-
okßex tiß qßu kam. Pek oksataj
tiqßabß Tioxh. Qßilataj sikßletaj.
Kßamabßetaj qßu kam te majte.
Jajabßetaj tiß kam nejajeß. 7 Tan
oj ech sebßaneß, u Tioxh saoksan
u paas tetaanima vaßl tiira
techal, paalchu vatz vaßl netitzßa.
Utz u Cristo Jesuus salochonex
ech yeßk saelaßok etaanima tiß
titzßal qßu kam.

8 Aß chit setitzßa ibßanax qßu
kam inujul unhermanos, qßu kam
tiira jikom, qßu kam qßußl tiira
bßaßn, qßu kam qßußl yitß tzußkin
koj, qßu jikil, qßu kam qßußl bßaßn

Qßu Niman Tetz U Jesuus Tu Filipos 3, 4 482

� 4.1 Aatz u koroona nital tzaß, aß nital maßl u xajtzeß koroona vaßl nichtaqßax

tu qßu aanima qßußl nichbßanon kanaal qßu saach tiß jutzißm.

talchu vatz qßu aanima, qßu kam
qßußl tiira techal talcheß utz, qßu
kam qßußl bßaßn saoksal iqßii. Aß
setitzßa qßu kam tziß. 9 Ech bßantaj
qßu kam qßußl unchus sete tziß, qßu
bßaßnla chaj kam val seviß utz, qßu
kam unbßan sevatz. Ech u Tioxh
salochonex tiß, u aqßol tetz u paas.

U taqßtu taßntioxh u Pablo

tiß u oya ikßula

10 Nißxhuntxuqßtxun tiß u
kuBßaal tan, ulyupajin sekßußl.
Vootzajle aas nichitetitzßaßin, pek
nojchit yeß nichiveet elochtßin.�

11 Loqß kßuxh nival sete ech tziß,
yitß tiß koj aas kam nunyaßta. Tan
naqßbßinajtexhin te kam nipaal-
kßin. Nikoßnuntxuqßtxuneß.
12 Vootzajle meßbßißl. Utz
vootzajlu txßiibßal qßii majte.
Vootzaj texhtuß untzßoj bßenchi-
mal nisoovrin vetz. Utz oj
bßenchimal nuntxßak vaßy. Bßaßn
koßxhtuß kam sapaalkßin tan,
naqßbßinajtexhin te. 13 Ech kajay
koßxh saeloßpßin tuul tan, aß
niaqßon unyakßil u Cristo. 14 Pek
kßuxh echi, tiira bßaßn vaßl vet-
ebßana aas vetetitzßaßin. Tan
nekßucheß aas ant ex ninachon u
tzaßl nipaalkßin tzaß.

15 Utz etootzajle, jankßil ex, ex
niman tetz u Jesuus tu Filipos aas
yeßxhabßil tereßn niman tetz u
Jesuus lochonin. Pek ex koßn qßußl
lochonin aas xeßtßin tiß ipaxsal

itziiul u bßaßnla chusbßal aß chit el-
kßasußlin tikuenta Macedoonia.�

16 Tan aal elochpajbßenin aas
atichßin tu Tesaloonica. Jatpajul
koßn unkßul qßul elochbßal tiß qßu
kam nichunsavsa.� 17 Loqß kßuxh
nival ech tziß, yitß tiß koj aas aß
nunchok lochbßal vetz, pek aß
unsaß aas setil iqßaqßal tu u Tioxh
qßu oya nebßaneß. 18 Tan sibßax
oya kßulel vaqßo. Aal nitek-
isoovrineß tuchß vaßl vetßultaqß u
Epafrodito ve setaqßo. Tan aatz
vaßl vetetaqßußl ve, ela tuchß maßl
txßumqßixsabßal. Ela tuchß maßl
nachbßal netoksa vatz Tioxh aas
tiira bßaßn nibßenku te. 19 Ech
vunTioxh saßaqßon etetz kajay vaßl
sesavsa tibßii u Cristo Jesuus. Tan
yeßk iyaßebßal u txßiibßal iqßii atil tu
Amlika kßatz u Cristo. 20 Ech
qoksataj iqßii u kuTioxh, u kuTat
tu Amlika bßenqßii bßensaj tiß qßu
kam tziß. Aßi.

Vikaasal qßu aa Filipos tu u Pablo

21 Uncheeß hermanos, aqßtaj
vetz ichajlichil kajay qßu niman
tetz u Cristo Jesuus tzexeß. Antu
niaqßon opon echajlichil majte
qßu niman tetz u Jesuus atil sun-
kßatza tzaß. 22 Kajay qßu niman
tetz u Jesuus latzaß, nitaqß opon
echajlichil. Antu unjolol qßu
aqßonom xeß u ijlenal Cesar.

23 Taqß koj vibßaßnil u kuBßaal
Jesucristo texoßl kajayil ex. Aßi.

483 Qßu Niman Tetz U Jesuus Tu Filipos 4

� 4.10 Aatz u lochbßal nital u Pablo tzaß, aß nital maßj kutxu nichtaqßax te,

puaj niyolonka.
� 4.15 Choktaj u Kaßbß Uß Tu Corinto 11.9.
� 4.16 Choktaj Qßu Bßaßnla Chaj Kam Bßanel (Hechos) 17.1-2.

U Uß ITZßIBßA BßEN U PABLO

XEß QßU NIMAN TETZ U JESUUS

TU COLOSA

Yol tiß u uß tzaß

Aatz u uß tzaß, aß tzßibßan u Pablo, aß chit atich tu tzeß tu u Roma, u qßesal

tenam tetz u impeerio Romano. Kamal tixoßl qßu yaßbß 59 — 63 m.t.J.

Antu itzßibßa u Pablo qßu uß tzaß: Qßu Niman Tetz U Jesuus Tu Eefeso,

tuchß Qßu Niman Tetz U Jesuus Tu Filipos, U Filemoon tuchß vaßt u uß

itzßibßa bßen xeß qßu niman tetz u Jesuus tu Laodicea tu u tiempo tziß. Pek

aatz u uß itzßibßa bßen tu Laodicea, tzßejxinaj. Utz nitalcheß aas anal koßxh

veet itzßibßataß, el tek tu tzeß. Aß iqßon bßen u uß tu Colosa tikuenta Aasia u

Tiiquico tuchß u Oneesimo. Nitalcheß aas yitß u Pablo koj chikon qßu niman

tetz u Jesuus tziß, pek maßj tu qßu lochol tetz. Kamal aß chikon u Epafras.

Kam koj tokeß aas itzßibßa bßen u uß u Pablo tzaß, pek tan, aatz qßu niman

tetz u Jesuus tu Colosa, nichtekiyuu u bßaßnla chusbßal tuchß unjot yeßxtxojla

txumbßal tetz vaßt uqßaybßal xoßl qßu griego. Aatz vaßl nichtekinima tziß utz,

ayaß u toksal iqßii vaßl “mam txumbßal” chu qßu griego tiß. Aatz vaßl “mam

txumbßal” chu tiß tziß, ayaß qßu filosofia qßußl tetz koßn aanima. Sikßußl koßn

unjoloj aanima cheenajka niyolonka. Utz techal siatz tan, qßu tioxh nich-

aqßon qßu “mamaj txumbßal” tu qßu aanima nichtaleß. Ech techal u txumbßal

siatz niyolonka.

Aatz paj vaßl nichißan qßu aanima tziß, nichtekinima maßl vichusbßal qßu

Israeel aas satßanbßaßl qßu aanjel. Echaß itßanbßaßl u Tioxh aas nimotxtaleß

tan, aatz qßu aanjel utz, paasan ok iyol qßu aanima vatz u Tioxh. Utz mamaj

qßesala tatin siatz.

Nichpajinima unjolol qßu kam atich tu u oßtla mantaar majte. Echaß qßu

mantaar tißaj echbßubßal. Ech aß qßu oßtla kostuumbre qßußl oksamal xoßl u

bßaßnla chusbßal taqßo. Ech tokeß nital bßen tzaß aas yeßk saßabßil ok qßu

txumbßal qßußl tetz koßn aanima. Yeßk satßanbßaßl qßu aanjel. Utz yeßk sanimal

qßu kostuumbre tetz kam txaaß echbßuli.

Aß u jatxbßal tibß qßu yol tu u uß tzaß.

1) 1.1-8 Ech vixeßt u uß tzaß.

2) 1.9-23 Niyolon tiß vichiton u Tioxh tu u paav.

3) 1.24—2.5 Nikßuch u Pablo aas ichaj u Jesuus.

4) 2.6—4.6 Niyolon tiß u akß txumbßal kßatz u Jesuus.

5) 4.7-18 Ech vitzojpu qßu yol tu u uß tzaß.

U Uß ITZßIBßA BßEN U PABLO

XEß QßU NIMAN TETZ U JESUUS

TU COLOSA��

Ichajlichil qßu niman tetz u Jesuus

tu Colosa

1 1 Aatz in, in Pablo ichaj u
Jesucristo titxumbßal u

Tioxh. Aß unmol u niman tetz u
Jesuus Timoteo. 2 Nuntzßibßa
bßen u uß tzexeß tzaß, jatvaßl ex
atilex tu Colosa, ex kuhermanos
tiß inimal u Jesuus. Ech u Tioxh,
u kuTat tu Amlika koj tuchß u
kuBßaal Jesucristo aqßon kuß u
bßaßnil setiß. Utz aß koj aqßon u
paas tetaanima.

Viqßilat isikßlet Tioxh u Pablo tiß

qßu niman tetz u Jesuus tu Colosa

3 Chajpaj nikuqßila kusikßle u
Tioxh, viTat u kuBßaal Jesucristo,
nikukßama setiß. 4 Tan niqabßi
aas tiira kßujlel ekßußl tiß u Cristo
Jesuus. Utz tiira tiißex setibßilaj,
ex niman tetz u Jesuus. 5 Utz ni-
koßnkoxhebßan ech tziß, pek tan,
kßujlel ekßußl tiß vetetz txaael tu
Amlika vaßl nechßia tuchß txuqß-
txunchil. Ayaß vaßl alax sete aas
enimat u nojla bßaßnla chusbßal.
6 Utz aatz u bßaßnla chusbßal alax
sete tziß, nipaxsal itziiul tu u vatz
amlika txßavaß cheel. Utz qßat
yakßini, qßat jalp itxumbßal
aanima taqßo. Echaß ißan sekßatza,
ayaßxchen tu u qßii aas ekßultu u

bßaßnil, aß chit etabßit vinujul.
7 Kam chit echaß vaßl echabßa el
kßatz u niman tetz u Jesuus
Epafras, u bßaßnla qetz aqßonomil
vaßl nißxhitzojpi u taqßon tiß u
Cristo texoßl. 8 Ech aß vetiqßon ul
yol sukuvatz setiß, tiß vebßantu
tiißex setibßilaj tu vitxumbßal u
Tioxhla Espiiritu.

9 Echixeßat, yeßxhkam nikuyaß
tiß iqßilal isikßlel u Tioxh setiß,
ayaßxchen tu u qßii aas qabßit u
kam setiß tziß. Nikujaj tu u Tioxh
aas saßxhetootzaji tereßn vitxum-
bßal. Saßxhtaqß tereßn etzakßkinil
kßatza. 10 Ech jikom chit ex
sißaneß kam echaß visaß u Tioxh
setiß. Utz bßaßn seßenku kajay
vebßanon te. Tan tu qßul ebßanon
sekßuchvu u bßaßnil. Ech chßiichil
chit sebßan tiß tootzajil u Tioxh.
11 Nikujaj tu u Tioxh majte aas
setiqßo eyakßil tu vitechalla
xamlil u Tioxh. Ech atil mam
yakßil sekßatza, seqßiß qßu tzaßl sa-
paalkßex. 12 Ech tuchß txuqßtxun-
chil sekßama qßu kam tu u kuTat
tu Amlika. Tan tiß vibßaßnil, sa-
etzanex tiß qßu kam tu viQßesalail
vaßl echaß txijtxubß kubßey kajay
oß niman tetz u Jesuus. 13 Tan aß
veteesanoß tu u uken tikuenta u
txßißlißinaj utz, vettoksaßoß
tikuenta viQßesalail u Jesucristo,

viKßaol u Tioxh vaßl tii tiß. 14 Ech
tiqßaqßal koßn vetitooloß tu qßu
kupaav tu vikajal utz, vetikuyloß.

U nimla tijleßm u Cristo

15 Tan aatz u Jesuus, aß vitziß
ivatz u Tioxh vaßl yeß naßl
tatineß.

Utz atichnale aas yeßsajich
ichee u vatz amlika txßavaß.

16 Tiß kußen kßuxh ißan kajay
qßu kam u Tioxh qßußl tu
amlika tuchß qßußl vatz
txßavaß;

antu qßu tioxhil kam, kßuxh naßl
utz, kßuxh yeß naßl.

Echaß qßu qßesal tenam.
Echaß qßußl atil tijleßm.
Echaß qßu qßesala.
Echaß qßu ijlenal.
Ech tiß u Jesuus koßn bßanaxku

qßu kam tziß utz, tetz bßanaxi.
17 Atich nal u Jesuus aas ichee

qßu kam kajayil utz;
tiqßaqßal koßn kßuxh ankoßxh

niyikun cheel.
18 Aß u qßesala xoßl qßu niman

tetz, echaß tatin u kuviß kßatz
u kuchißl.

Aß u chikol tetz qßu kam kajayil.
Utz aß u bßaxa qßaavitzßpichil

xoßl qßu kamnaj.
Taßxh maßl sijunal aas aß qßesala

viß qßu kam.
19 Tan titxumbßal u Tioxh elka

aas ankoßxh ex eloj tu u
Jesuus.

Ela koßn. Kajay vitxumbßal u
Tioxh atil kßatz u Jesuus
majte.

20 U Jesuus oksan ibßaßn qßu
kam kajayil tuchß u Tioxh,

tu tel vikajal vatz kurus.
Tiqßaqßal koßn u Jesuus kßuxh

nitok ibßaßn qßu kam kajayil
tuchß u Tioxh,

kßuxh qßußl tu Amlika utz,
kßuxh tu vatz txßavaß.

21 Aatzich vetatin siatz vet-
ißanka, ech koßn aß tatin puera
aanima. Jolol exich koontrain
tetz u Tioxh tu qßul etxumbßal
tuchß tu qßul ebßanoneß aas
yeßxtxoj. 22 Pek aatz cheel, okyu
ebßaßn tuchß u Tioxh tiqßaqßal u
kamchil vaßl paalku u Jesuus
tuchß vichißl. Tan aß isaß paat yeßk
paav sekßatza sißaneß aas latiqßo-
oponex vatz u Tioxh. Ech yeßk
maßj paav satxßolpik enujul.
23 Loqß taßxhtzii oj nojchit tiira
txaklelex kßatza tu vikßujeß ekßußl
tiß. Utz atilchitokßex tiß. Paat yeßk
sakaßtziiunex tiß ichßial tuchß
txuqßtxunchil vaßl sakukßuleß nital
u bßaßnla chusbßal vaßl abßimal
setaqßo. Ayaß vaßl nipaxsal itziiul
tu u vatz amlika txßavaß kajayil.
Utz aqßel vijleßm tiß ipaxsal itziiul
majte, in Pablo.

Vitxuqßtxun u Pablo

kßuxh nipaal tu tzaßl

24 Aatz cheel, nuntxuqßtxuneß
kßuxh nunpaal tu tzaßl tiß talax
u bßaßnla chusbßal sete. Kßuxh
nunpaal tu qßu tzaßl tiß itzßajsal
vaßl paalku u Jesuus tiß qßu
niman tetz. 25 Utz vettaqß maßl
vijleßm u Tioxh texoßl tan, ech
vitxumbßal setiß ex niman tetz.
Loqß in koßn lochol etetz utz, in
aqßonom texoßl tiß ipax paal u

yolbßal Tioxh bßaßnil. 26 Anal
cheel aqßli elußl vatzsaj tu u
Tioxh u tokebßal u akßla
txumbßal, vaßl yeßkich vatzsaj tu
qßu tiempo paalnajka; yeßich
ootzajimal. Pek aatz cheel,
elyußl vatzsaj vatz qßu niman
tetz. 27 Utz u Tioxh atkoßxh
vetßaqßon tzii aas saelußl vatzsaj
qßu mamaj techalla txumbßal
yeßich ootzajimal. Ayaß u
tulebßal u Jesuus vatz txßavaß
tzaß. Tan aß vaßl nitekipax paal
itziiul texoßl cheel, ex puera
aanima yitß oknajkojex tiß u
tuqßaybßal qßu Israeel. Utz atil
tek sekßatza. Aß tek vaßl ni-
kuchßia tul tuchß txuqßtxunchil.

28 Ech tokeß nikupaxsa itziiul
xoßl qßu aanima kajayil tiß toksal
tu jik. Nikumoxbße tiß sinima. Utz
nikuchus kajay qßu bßaßnla
txumbßal te tiß u Cristo Jesuus.
Ech tiira tzßajel tu u tatin kßatz u
Jesuus lißana aas loßok siatz.
29 Ech aß u vaqßon. Aß nivaqß
yakßil tiß. Utz nilochßin u mam
iyakßil u Jesuus atil sunkßatza.���

2 1 Aß unsaß setootzaji aas
kaana vaqßtu yakßil setiß

tuchß tiß qßu niman tetz u Jesuus
tu Laodicea utz, tuchß tiß qßußl yeß
tootzaj unvatz. 2 Tan nunbßaßn
yaßl utz, aß unsaß aas saßxhetiqßo
eyakßil, maßl evatz tiß ebßantu tii
setibßilaj. Utz aß unsaß majte aas
tiira saßxhetootzaji u mam
txumbßal tiß u Cristo vaßl yeß
ootzajimich koßxtene, pek elyußl
vatzsaj tu u Tioxh ayaß u kuTat.
3 Tan tzixeß kolelku qßu mamaj
txumbßal, qßu ootzajibßal kajayil.

4 Utz kßuxh nival qßu kam sete
ech tziß tan, aß unsaß aas yeßxh-
abßil koßxh sasubßunex tu maßj
yeßxtxojla txumbßal aas tiira
inujul tabßileß. 5 Tan kßuxh yeßk
in texoßl utz, yeß nitil tibß unvatz
setuchß, ela koßxh tuchß atilin
texoßl. Tan tiira atilex sunkßußl.
Utz kaana untxuqßtxuneß tan,
nivabßi aas jikom chit iveet qßu
kam nebßaneß. Utz bßaßnla txak-
lelex tu vikßujeß ekßußl tiß u Cristo.

Vinimal u Jesuus

tu u atinchil kßatza

6 Tan vetenima u kuBßaal
Jesucristo tetaanima tiß vikßujeß
ekßußl tiß. Ech tiß vikßujeß ekßußl tiß
chßiiojex tu vetatin kßatza majte.
7 Tiira bßenoj ekßußl tiß. Echaß
maßj tzeß aas sibß tzian bßennaj
taqßil tu txßavaß; chßiichil chit
sebßan kßatza. Tiira txaklojex tu
qßu chusbßal nimamal setaqßo tiß
u Jesucristo, kam echaß vaßl
chusax sete. Utz tiira kßamataj
chit qßu kam tu u Tioxh.

8 Pek kuentaßex, isubßchßex
aanima tu qßu txumbßal qßußl yol
koßxhtuß, yeßk tokebßal. Tan
eesanal tu bßey. Yeßk senima tan,
yeßk itxaßk. Kostuumbre koßn tu u
vatz amlika txßavaß tzaß. Aß
nißelku kßatz u txßißlißinaj, u qßes-
alain tetz u vatz amlika txßavaß
tzaß. Utz yitß kßatz koj u Cristo
niteesava.

9 Tan kam chit bßanel tu u
Tioxh, tiira echat chit bßanel tu
u Cristo bßaßnil. Pek ok koßn
ichißl; bßen koßn aanima. 10 Ech
tokeß atil u Tioxh sekßatza

bßaßnil tan, oknajtekßex kßatz u
Cristo. Utz taßxh maßl u Cristo
viß qßu kam kajayil. Aß u aa yol
viß kajay qßu tioxhil kam qßußl
atil tijleßm utz, viß qßußl atil
iyakßil. 11 Utz aatz enimat u
Cristo, vetijalpu vetxumbßal vaßl
iqßomich setaqßo tetitzßpebßal
tetz ibßanax u paav; echaß
tzokßel el ißana. Loqß yitß
tiqßaqßal koj u kostuumbre tiß
itzokßax el bßiil chißl, pek
chßexpichil vetißan vetxumbßal
taqßo. 12 Utz aatz tu vebßant
evautiismo, echaß ela vetmujax-
ex tuchß u Jesuus. Utz echaß ela
vetqßaavitzßpßex tuchß tan,
kßujlel ekßußl tiß u Tioxh vaßl
qßaav itzßpixsan xoßl qßu kamnaj
tu u mam iyakßil.

13 Tan aatz vetatin koßxtene,
kamnajichßex vatz u Tioxh tu
qßul epaav. Yeßich etootzaj kam
u kuybßal paav. Utz nikoßxh
enima koj u kostuumbre tiß
itzokßax el bßiil chißl. Pek aatz
cheel, vetikuylu kajay qßul
epaav. Atil tek etiichajil tu
bßenqßii bßensaj kßatz u Cristo.
14 Aß vettzaasan qßu tzii tuchß
qßu mantaar qßußl oknajich qiß.
Aß ijan qßu kutxßoj vatz u Tioxh
u Jesuus aas laauxhil jeß vatz
kurus. 15 Ech tu vijeß u Jesuus
vatz u kurus, el vitxumbßal
kajay qßu tioxhil kam. Echaß qßu
qßesala, qßu ijleßm utz, qßu

yakßil. Bßoono teesal iqßii ißana.
Aß kaa qßesala siiß aas jeß u
Jesuus vatz kurus.�

U titzßal qßu kam nital u Tioxh

16 Echixeßat nival sete aas
yeßk setoksa tetz kßuxh abßil
saßeesan eqßii tiß vaßl nenima.
Echaß tziß aas kam netechbßu,
netukßa. Nikoßxh tiß abßiste qßii
senima tetz nimla qßii, oj ichß, oj
ilanbßal qßii. 17 Tan aatz kajay
qßu kam tziß, techlalich koßn u tul
u Cristo. Pek aß chit ibßoßqßol u
Cristo, u tzojpixsan tetz. 18 Ech-
ixeßat nival sete aas yeß koßxh
etaqß tzii sisubßex qßußl kaana
visioon tootzaj aas nitaleß.
Nitoksa iqßii qßu aanjel, nitaleß.
Nikoßxh toksa tibß tiß talax kam
aas paat yeß ilel taqßo. Utz isubß-
chßex qßußl maanxho chit itxum-
bßal tiloneß; loqß tßeßsil nibßanon.
Tzaj itxumbßal koßxh nitoksa tiß.
Kuentaßex tiß tan, noj etzßej
vetoya kßatz u Tioxh. 19 Aatz
qßußl tziß, yitß atil koj ok kßatz u
Cristo tu vaßl nitaleß. Yitß jikom
koj vitxumbßal tan, yitß txayel koj
tibß tuchß u Jesuus. Tan aatz oß
niman tetz u Jesuus, jik nikuchßii
kßatz u Jesuus tan, aß u kuviß. Aß
u chßiisan qetz tu u Tioxh. Echaß
vichßii u kunimal aas txayel tibß
tuchß u kuviß. Tan u viß vaßl ni-
chßiisan tereßn qßu txaybßal tetz u
kuchißl, echaß qßu nutxß bßaj.

20 Echaß vetkamex tuchß u
Cristo utz, akß tek qßul etxumbßal.
Loqß ankoßxh netachva qßu yeßx-
txojla kostuumbre tu u vatz
txßavaß tzaß. ¿Kantuß ankoßxh
nenima qßu kam tu u oßtla
mantaar? 21 —Akanchoßk u kam
tziß.— Chia. —Eechbßuch vaßl
tziß.— Chia. —Nikoßxh saßkoj-
atßok vaßl tziß.— Chia. 22 Aatz
qßu mantaar tziß, sakoßnpaali tan,
ichusbßal koßn aanima. Nikoßn-
isotzeß tuul koßxh nibßanbßeleß.
23 Nojchit bßaßn tabßileß tetz maßj
uqßaybßal. Bßaßnla txumbßal
tabßileß. Loqß aß isaß qßu subßul tziß
aas oß maanxho vatz qßul
imantaar. Tan nitaleß aas
soßoksal u kuchißl tu kßaxbßichil
tiß inimaleß. Pek loqß kam koj
itxaßk tiß teesal qßu yeßxtxojla
chaj tachaßv u kuchißl.���

3 1,2 Aß chit setitzßa qßu kam
tu Amlika tan, itzßpinaj-

tekßex kßatz u Cristo. Utz ayeßn u
Cristo tu Amlika, kßujlel tisebßal
u Tioxh. Pek yitß aß koj setizßa
ibßanax qßu kam yeßxtxoj tetz u
vatz txßavaß tzaß. 3 Tan aatz tek
vetatin cheel, ech tekußen aß
kamnajelex vatz u paav. Elyex
siatz. Kolel tek etatin kßatz u
Cristo xeß Tioxh. 4 Tan aß tek
vixeßal u qatin tu u vatz amlika
txßavaß tzaß aas bßenamen saqitzßa
ibßanax qßu kam vaßl isaß u Cristo.
Utz ant ex, saßatinex kßatza tu vi-
techalil aas lußuli.

Visotzsal qßu txumbßal tetz u paav

5 Echixeßat nival sete, bßantaj
yaßl isotz sekßatza qßu yeßxtxojla

chaj achaßv tiß qßu kam tu u vatz
amlika txßavaß. Ayaß qßußl tzaß:
qßu eesaibß tu bßey tuchß aanima,
qßu kam tzußkin vatz Tioxh, qßu
yeßxtxojla chaj achaßv, tuchß u
achva kam yeßk nooebßal tiß. Tan
aatz vibßanax qßu kam tziß, ela
koßn tuchß inimal bßanich tioxh.
6,7 Utz nikuß vikßaßnal u Tioxh tiß
qßu aanima qßußl nißan ech tziß.
Utz exich bßanol tetz qßu paav
vetißanka atziß, aas atichßex tu
qßul epaav.

8 Pek aatz cheel, aqßtajka qßu
kam tzaß: u mam kßaßnal, u
lakpichil viß, u onkonil, u tzßejo
yol tiß aanima, tuchß u maalola
chaj yol nijeßul tetziß. 9 Yeß
koßxh etxubßaßli etibß tan, motx
kaay qßu oßtla chaj txumbßal
qßußl nichebßan koßxtene tziß,
kßuxh naqßbßinajichßex tiß ibßan-
axeß aas yeßsajich enimat u
Jesuus. 10 Akß tek vetxumbßal
tu vibßaßnil u Tioxh vaßl vetxeßt-
ixsan u bßaßnil sekßatza. Utz aal
tereßn chßexpichil nebßaneß. Ech
tek vetxumbßal sißaneß u Tioxh,
u tzßajol qetz.

11 Tan aatz oß, oß niman tetz u
Jesuus. Maßl tekoßn kuvatz vatz u
Tioxh. Yitß paarten koj tel qßu
griego tuchß qßu Israeel. Yitß
paarten koj tel qßußl tzokßel el
bßiil ichißl tuchß qßußl yeß tzokßel
el ichißl. Yitß paarten koj tel qßu
puera aanima, nikoßxh qßußl yeßk
tootzajibßal. Utz yeßk tel qßußl
kßayimal tibß tu aqßon tuchß qßu
qßesal aqßon. Tan maßl koßn u
Cristo nikunima utz, atil
sukukßatza kukajayil.

12 Tiira tii u Tioxh setiß sejun-
unil tan, vetitxaaßex. Vettaqßbßen-
ex niman tetz. Echixeßat atoj qßu
bßaßnil sekßatza tzaß, echaß
etoksaßm: u txumu vatz, u jikil, u
maanxhoil utz, u paciensiail utz,
vaßl yeßk sajeßsa etibß. 13 Txßaktaj
etibß. Kuytaj etibß oj abßil sixoch
tibß sevatz. Echaß ißan u Cristo
aas vetikuyoß, echat sebßan
majte. Kuyunojex. 14 Aß chit
sebßan tiißex setibßilaj tan, aß vi-
bßoßqßol viß qßu kam kajayil. Aß u
txaybßal etibß tiß ebßantu maßl
evatz. 15 Utz tiira aß koj iqßon
etetz u paas atil tetaanima vaßl
nitaqß u Tioxh. Tan aß isaß setiß;
vetisikßleßex aas maßl evatz. Ech
kßamabßetaj te.

16 Utz tiira at koj chit viyolbßal
u Cristo sekßußl. Chustaj tuchß
txumbßal; etaqßtaj tibß nimal ekßußl
tiß. Utz kßamataj qßu kam tu u
kuBßaal tuchß bßitzal, qßußl atil tu u
uß tetz bßitzal Tioxh, tuchß tereßn
kam koßxh bßitzalil utz, tuchß qßu
bßitzal qßußl nitoksa u Tioxhla
Espiiritu tetaanima. 17 Utz kam
chit kajay qßußl nimotxebßaneß, ni-
motxetaleß, tibßii u kuBßaal Jesuus
sebßanva. Utz tibßii u Jesuus
sekßamav qßu kam tu u Tioxh u
kuTat.

U tiqßol unjolol qßu kam sabßanax

tu u vatz txßavaß

18 Aatz ex, ex tzumlich ixoj,
nimataj qßul evinaj tan, ech visaß
u kuBßaal.

19 Ex majte, ex tzumlich
vinaj, tiiojex tiß qßul etixoj. Yeß
koßxh ebßan ex qichkin te.

20 Echat ex kßaol meßala, noj
enima etxutx ebßaal tiß kajay qßu
kam. Tan aß vaßl bßaßn nißenku tu
u Tioxh.

21 Txutxa bßaala, yeßk selak
iviß qßul enitxaßa. Ech yeßk
sakßaybß ikßußl.

22 Ex majte jatvaßl ex kßayimal
etibß tu aqßon, ayaßl ekßußl senima
qßu bßaal etaqßon tu vatz txßavaß
tzaß tiß kajay qßu kam. Yitß taßn
koßnkoxh bßaßn sebßaneß aas
nixeeßex. Echaß nißan qßußl aß isaß
bßaßn chit sakaak vatz aanima.
Pek tuchß chit etaanima sebßan
qßul etaqßon. Aß sexoßva u Tioxh.
23 Tuchß chit etaanima sebßan
kajay qßul etaqßon. Ayaßl kala
taqßon u kuBßaal nebßaneß utz, yitß
tetz koj aanima. 24 Tan etootzajle
aas sataqß echoobßal, saetzanex
kßatza. Tan nenima u Cristo, u
nojla eBßaal. 25 Pek abßil vaßl
yeßxtxoj nißaneß, yeßxtxoj sikßul-
vatzi tiß vaßl nißan majte. Tan yeßk
tel aanima vatz u Tioxh.���

4 1 Aatz ex bßaal aqßon, aß
sebßan vinujul, vijikomal tu

qßul etaqßonom. Elachajil ivatz
sebßaneß tan, kßuxh ex bßaal
aqßon, etootzajle aas atil vaßt
eQßesal tu Amlika.

2 Atojchitßokßex tiß iqßilal
isikßlel Tioxh. Nachnoj etatineß.
Utz kßamataj chit qßu kam tu u
Tioxh. 3 Utz qßilataj sikßletaj
Tioxh qiß majte. Ech satam kubßey
u kuBßaal tiß ipaxsal viyolbßal. Ech
saqal viyol u Cristo vaßl yeßich
ootzajimal utz, vaßl tiß koßn atilin
tu tzeß cheel. 4 Qßilataj sikßletaj
Tioxh viß, ech saveet unpaxsat

itziiul vatzsaj tinujul. Tan aß chit
u vetz. 5 Tiira jikomoj chit epaal
vatz qßu aanima qßußl yeßsaj
inimat u Jesuus. Liistaßex tiß
ikßuchax u jikomil. 6 Txßanel chit
tel qßußl eyol sebßaneß aas neyolon
tuchß qßußl yeßsaj inimat u Jesuus.
Chißbßebßal eyolon sebßaneß. Utz
nachtaj bßaßnil kanißch itzaqßbßel
junun sebßaneß oj kam satabßi
sete. Chiß chit tel eyol echaß ichiß-
bßixsan u atzßam.

Itzojpebßal u uß tzaß

7 Aatz cheel, aß saßalon opon
sete kam bßanel tu u vatin tzaß, u
niman tetz u Jesuus Tiiquico vaßl
tiißin tiß. Tan tiira kßujlebßal kßußl
tiß u taqßon utz, aß maßl qetz aqßo-
nomil tiß u kuBßaal.� 8 Echixeßat
nunchaj opon tzexeß tiß talax sete
kam qßu kam nipaalkßoß. Utz
seßntaqß nimal ekßußl majte.

9 Aß imol soßoponi u niman
tetz u Jesuus Oneesimo vaßl tiißin
tiß, vetetz aa tenamil, vaßl kßujle-
bßal kßußl kßatz u Tioxh majte.
Ech aß samotxalon sete kajay qßu
kam qßußl nikubßan tzaß.

10 Niqßilaoponex u niman tetz
u Jesuus Aristarco, vunmol atilin
tu tzeß. Niqßilaoponex u Kuxh
majte u niman tetz u Jesuus, vi-
sobrino u Bernabee. Alel tek
opon sete aas oj loßoponi, ayaßl
chit ekßußl lekßula. � 11 Antu ni-
qßilanoponex u niman tetz u
Jesuus, vaßl Justo chu teßleß. Aß
oxvaßl qßu niman tetz u Jesuus

tziß aas Israeel; nißxhtaqßonin
sunkßatza tiß viQßesalail u Tioxh.
Ech kaana untxuqßtxun tiß tan,
nimotxtaqß nimal unkßußl.
12 Antu niqßilaoponex u
taqßonom u Cristo, u Epafras,
vetetz aa tenamil. Utz bßenamen
niqßila isikßle Tioxh setiß. Aß isaß
aas iqßomal koj chit eyakßil,
tzßajelkojchitßex siatz utz, txak-
lelkojchitßex tiß ibßanax vitxum-
bßal u Tioxh. 13 In nißilon aas
nojchit niqßila isikßle Tioxh setiß.
Kaana taqßonin setiß majte.
Nißxhtitzßa qßu niman tetz u
Jesuus aa Laodicea utz, tuchß
qßußl tu Hieraapolis. 14 Niqßila-
oponex u niman tetz u Jesuus
Lucas majte, u aa tzßak vaßl tiißin
tiß. Antu u Demas niqßilaoponex.

15 Aqßtaj vetz ichajlichil qßu
niman tetz u Jesuus qßußl atil tu
Laodicea. Aqßtaj ichajlichil u
Ninfa tuchß qßu niman tetz u
Jesuus majte qßußl nimol tibß tu
totzotz.

16 Aatz laveet esikßlet u uß
xoßl qßu niman tetz u Jesuus
tzexeß tzaß, letaqß bßen xeß qßu
niman tetz u Jesuus tu Laodicea.
Ech lasikßlel te tziß majte.

17 Utz altaj tu u Arquipo ibßan
yaßl tibß tiß ibßanax u aqßon vaßl
vettal u kuBßaal te.

18 In vetqßabßin itzßibßal u
chajlichil tzaß, in Pablo. Utz ulsa-
tajin sekßußl tuul atilin tu tzeß.
Tioxh koj laßaqßon vibßaßnil sete.
Aßi.

U BßAXA Uß ITZßIBßA BßEN U PABLO

XEß QßU NIMAN TETZ U JESUUS

TU TESALOONICA

Yol tiß u uß tzaß

Aatz u uß tzaß, aß tzßibßan u Pablo. Tu yolbßal griego itzßibßava. Aß itzßibßav

kßasußl tu Corinto kamal tixoßl qßu yaßbß 50 — 51 m.t.J. U Pablo chikon qßu

niman tetz u Jesuus tu Tesaloonica tikuenta Macedoonia tziß. Nital Qßu

Bßaßnla Chaj Kam Bßanel (Hechos) 17.4 aas sibßal aa Greecia ok tiß inimal u

Jesuus. Antu unjolol Israeel. Aß ißana aas paal u Pablo tziß, tu vikaßpaj en

ipaxsat itziiul u bßaßnla chusbßal tu sibßal tenam. Latziß vaßl oponku u Pablo

aas ojchal kßasußl tu Filipos.

Utz kamal kaßl oxvaßl kußen ichß ißan tziß. Tan ojchal koßn paj kßasußl tu

qßu Israeel jejlich tziß, qßußl yeßt ok u bßaßnla chusbßal tiviß. Ech yeßt chit til

ixeßtka qßu niman tetz u Jesuus latziß bßaßnil. Xamtel tek bßiil tuul, tiira nich-

titzßa u Pablo kam chaj yaßnaj qßu niman tetz u Jesuus tu Tesaloonica. Ech

ichaj u Timoteo tiß en iqßilaleß. Ech satootzaji kam bßanel taqßo. Utz anchituß,

ex tal u yol u Timoteo tu u Pablo aas iqßomal iyakßil qßu niman tetz u Jesuus

kßuxh kaana tzaßl nichpaalka. Ech tiß tek qßu yol qßußl tabßi u Pablo tiß qßu

niman tetz u Jesuus, itzßibßa bßen u uß tzixeß tzaß. Choktaj Qßu Bßaßnla Chaj

Kam Bßanel (Hechos) 17.1-10.

Aß bßaxal nixeßttaqß nimal ikßußl tu unjolol yol. Pek aß chit ibßoßqßol nital te

tu u uß tzaß u kaßbß tulebßal u Jesuus. Utz nichus bßen te majte aas kam

sayaßk qßu niman tetz u Jesuus kßuxh sakami tan, nichikaßtziiun unjolol aas

kam chaj sayaßka lakami nichtaleß. Ech nital u 4.13—5.11.

Niyolon bßiil u Pablo tiß u qßeßyil majte tu u 5.12-24. Ech ichus qßu kam te

tziß tan, nichisotz ikßußl tiß qßu kam ibßoßqßol nichinacheß.

Aß u jatxbßal tibß qßu yol tu u uß tzaß.

1) 1.1-10 Nitaqß chajlichil.

2) 2.1—3.13 Niyolon u Pablo tiß viqßaqßal u aqßon ißan tu Tesaloonica.

3) 4.1—5.24 Nital chukchaj chusbßal.

4) 5.25-28 Ech vitzojpu qßu yol tu u uß tzaß.

U BßAXA Uß ITZßIBßA BßEN U PABLO

XEß QßU NIMAN TETZ U JESUUS

TU TESALOONICA��

Ichajlichil qßu niman tetz u Jesuus

tu Tesaloonica

1 1 Aatz in, in Pablo, aß
unmol u Silvano tuchß u

Timoteo, nunqßilabßenex, ex
niman tetz u Jesuus atilex tu
Tesaloonica. Tan jolol atoßkßex
kßatz u Tioxh, u kuTat utz, kßatz
u kuBßaal Jesucristo. Ech u Tioxh
koj aqßon vibßaßnil sete. Utz aß
koj oksan u paas tetaanima
majte.

U bßaßnla kßuchbßal nißan

qßu niman tetz u Jesuus

2 Bßenamen nikukßama Tioxh
setiß aas netul sukukßußl. Nun-
nachpixsaßex te sekajayil tu ku-
qßilataß kusikßletaß. 3 Tzukßel
nitul sukukßußl qßu kam nebßan tiß
u Tioxh. Tan nekßucheß aas
kßujlel ekßußl tiß. Utz nitul
sukukßußl majte aas nebßan tiißex
tiß qßu aanima. Ech nekßucheß aas
tiira kßujlel ekßußl tiß vaßl nechßia
tuchß txuqßtxunchil sißan u
kuBßaal Jesucristo. Utz yeßxhkam
nejal vetxumbßal tiß. Echixeßat
nikunach u Tioxh tiß, ayaß u
kuTat.

4 Hermanos, qootzajle aas u
Tioxh txaaonnaj etetz tan,
nojchit nibßan tii setiß. 5 Tan aatz

u bßaßnla chusbßal tetz chitpichil
tu paav vaßl qal sete, yitß kam
koßnkoxh yolil. Pek u Tioxhla
Espiiritu aqßon ixamlil. Utz tiira
kßujlel kukßußl tiß aas nojchit
inujul. Utz etil inujul u kutxum-
bßal majte. Tan nojchit tiißoß setiß.

6 Ech aatz ex, etil tek el
etetz qiß utz, tiß u kuBßaal. Tan
tuchß chit txuqßtxunchil enima u
yolbßal Tioxh tiqßaqßal u Tioxhla
Espiiritu, kßuxh kaana tzaßl
kßaxkßo vetpaalkßex tiß. 7 Ech tu
vaßl vetebßana tziß, bßaßnla
kßuchbßal vetetaqß vatz tereßn
qßu niman tetz u Jesuus qßußl
tikuenta Macedoonia tuchß qßußl
tikuenta Acaya. 8 Utz yitß taßn
koßn koj tu Macedoonia tuchß tu
Acaya vetetalvu u yolbßal Tioxh,
pek til chaj koßxh vetpaxku paal
itziiul. Utz vettabßilaß aas
nikßujeß ekßußl tiß u Tioxh majte.

¡Yeßxhkam tereßn yol saqaleß!
9 Tan kexh motx taltu qe u
qilbßel ebßana aas ex kuqßilaßex
tan, bßaßn chit kukßulax ebßana.
Nimotxtal qe majte aas kanißch
metelka tiß qßu bßanich tioxh
utz, vetokßex tiß u itzßlich Tioxh.
Ayaß vinujul utz, ayaß vaßl nitek-
enima cheel. 10 Utz vettal qe
majte aas aß chit nechßia ikußl
viKßaol u Tioxh tu Amlika, vaßl

qßaav itzßpu xoßl qßu kamnaj.
Ayaß u Jesuus, u eesan qetz
vatz vikßaßnal u Tioxh vaßl saul
tiß qßu aa paav.���

U taqßonin u Pablo

tiß u bßaßnla chusbßal

2 1 Atil sekßußl atziß
hermanos, aas tiira vet-

txakun sete u qopon tzexeß.
Etootzaj nal tekußen. 2 Tan kßuxh
maßtich kupaasal tu il tzaßl utz,
tu yoqßbßeßm tu Filipos, Tioxh
aqßon kuyakßil. Utz taßxh
kutxuma, qal u bßaßnla chusbßal
sete, tetz chitpichil tu paav,
kßuxh kaana kuchißkßulaleß.�

3 Tan yitß eesamalkojex tu bßey
nikubßan tu vaßl nikubßaneß aas
niqal vinujul. Yitß tu paav koj ni-
qaqßvubßenex. Nikoßxh subßußm
koj nikubßan tuchß vaßl niqaleß.
4 Pek aal u Tioxh oksannaj qetz
tiß ipaxsal itziiul u bßaßnla
chusbßal tetz chitpichil tu paav.
Ech aß vaßl niqal paal. Utz yitß aß
koj niqileß bßaßn tzik nißenku tu
aanima oj yeßxtxoj. Pek aß kusaß
bßaßn vatz u Tioxh. Tan aß nisajin
u qaanima. 5 Utz ex ootzajin tetz
aas aß koj nikuchok txßanella chaj
yol tiß ebßanax kanaal. Utz
yeßxhkam nikuchok txumbßal
setiß aas sakutxßak kupuaj majte.
Tioxh ootzajin tetz vaßl niqaleß.
6 Tan yitß aß koj kusaß satoksa
kuqßii aanima. Nikoßxh ex utz,
nikoßxh abßil. Kßuxh saßchitveeti

saqaleß aas setaqß qetz tan, oß
ichaj u Cristo.

7 Pek aal tiira tiißoß kubßan
setiß. Echaß nißan maßl nan aas
tiira tii tiß titzßin. Nixhtilbße.
8 Tiira nißxhkubßan tii setiß. Tan
yitßißas taßn koj vetkubßan yaßl
taqßax u bßaßnla chusbßal tetz
chitpichil tu paav sete, pek aal
saqoksa qibß setiß majte. Tan
nojchit tiira nikusaßex. 9 Tan atil
sekßußl atziß hermanos, jankßal u
qaqßtu yakßil tu aqßon qßiils
aqßbßal tiß itxßakax vaßl nikusavsa,
tuul nikupaxsa itziiul u bßaßnla
chusbßal tetz chitpichil tu paav.
Ech yeßxhabßil sakujitzßoßk tiß
tetz.�

10 Ex ootzajin tetz qßu kam
niqaleß tzaß. Utz u Tioxh ootzajin
tetz majte aas tiira jikom
kutxumbßal kubßan texoßl, ex
niman tetz u Jesuus. Nikoßxh
maßj paav utz, nikoßxh maßj yeßx-
txojla kam kubßana. 11 Etootzaj-
le u kutxumbßal vetkubßan sevatz
sejununil tiß taqßax nimal ekßußl,
aas nojchit echaß itxumbßal maßl
tat nißan tikßaol. Vetkuchusex
majte. Ayaßl kukßußl setiß. 12 Utz
qaqß nimal ekßußl, kumoxbßeßex tiß
aas ech chit sebßaneß vaßl isaß u
Tioxh. Tan aß vetoksanex tu vi-
Qßesalail utz, tu techalil tzixeß.

13 Echixeßat yeß nikuyaß tiß
ikßamal tu u Tioxh tan, vetenima
viyolbßal qal sete. Yitß iyolbßal
koßn koj aanima sevatz, pek

nojchit iYolbßal u Tioxh. Utz
nimnaßl tan, atil tek techlal
sekßatza jankßal ex vetniman.
14 Tan aatz ex hermanos,
veteqßiß qßu tzaßl ipaasavex qßul
etetz aa tenamil. Ech vetetiloßk
etetz tiß tereßn qßu niman tetz u
Cristo Jesuus qßußl atil tikuenta
Judea. Tan echat motx ißana,
paasal tu tzaßl tu qßu tetz aa
tenamil. � 15 Utz ech chit nimotx-
ißan qßu Israeel tziß tan, aal motx
iyatzß u kuBßaal Jesuus. Utz
iyatzß qßu alol tetz u yolbßal
Tioxh koßxten majte kßuxh tetz
aa tenamil. Utz ant oß, tojcha-
kßasußloß. Ech yitß bßaßn koj vatz
Tioxh qßußl nißaneß. Utz maßl
ikoontrail aanima nißaneß.
16 Tan aß isaß simajoß tiß qaltu u
yolbßal Tioxh tu qßu puera
aanima qßußl yitß Israeel koj. Aß
isaß yeßk samotxtabßi ech yeßk sa-
motxchitpu tu qßul ipaav. Ech aal
chit nitzßajsa ok qßul ipaav. Utz
aatz cheel, kußy vimam kßaßnal u
Tioxh tiß.

Viyol u Pablo tiß ibßen tu

Tesaloonica

17 Hermanos, aatz analich
koßxh kukßasußl tzexeß, tiira atilex
tu qaanima kßuxh yeß niqilex.
Tiira cheel tuich chit kusaß sa-
qßaavqilex. 18 Nichqaqß kuß
tibßeyil aas soßoponoß tzexeß.
Kaßoxpajul chit unbßan tiß soß-
oponin, in Pablo, pek ichijoß u
txßißlißinaj. 19 Tan tiira

nikutxuqßtxun setiß. Nißxhetaqß
nimal kukßußl. Utz nißxhekßujbßaß
kukßußl tan, ex u kßuchbßal tiß u
qaqßon vatz u kuBßaal Jesucristo
sißaneß aas lußuli. Ech sataqß u
kuchoobßal tiß u qaqßon vetku-
bßana tziß. 20 Ech ex u tokebßal
kuqßii, ex u txuqßtxunsan qetz.���

3 1 Ech tiß u qitzßataß, kaa-
texhoß tu Atenas.� 2 Ech

kuchaj bßen u hermano Timoteo
tzexeß, tiß en taqßax tereßn nimal
ekßußl tu u chusbßal vaßl nikunima
tiß u Tioxh utz, tiß u chusbßal
etetz tiß u yolbßal Tioxh. Aß ni-
kuchajeß tan, lochol qetz tu u
aqßon kßatz u Tioxh utz, paxsan
paal tetz itziiul u bßaßnla chusbßal
tetz u Cristo. 3 Ech yeßk sa-
chßaßbßex tu qßu tzaßl nipaalkßex.
Tan etootzajle aas saßchitpaaloß
tu qßu kam tziß. 4 Utz qal qßu
kam sete tziß aas atichßoß tzexeß.
Saßchitpaaloß tulaj tzaßl. Utz ech
chit vetißana. Ayaß vaßl netabßi
cheel. 5 Ech tiira cheel koj chit
vabßi etziiul tal vaanima. Kaana
vitzßatßex. Ech unchajtu bßen u
Timoteo tzexeß tiß vabßitaß aas
anchixh kßujlel ekßußl tiß u Tioxh.
Tan bßaßn sißaneß aas sateesakaßex
tiß u yolbßal Tioxh u eesanal tu
bßey. Ech yeßk itxaßk u qaqßon
sißan taqßo vaßl ex kubßan texoßl.

U tatin kßatz Tioxh qßu niman tetz

u Jesuus tu Tesaloonica

6 Pek qßaaviul u Timoteo. Utz
vettallu qe aas tiira jikom

kßujlel ekßußl tiß u yolbßal Tioxh.
Tiichitßex setibßilaj majte. Utz
vaßl etitzßatßoß. Cheel koj chit
etil kuvatz tal etaanima. Utz
echat chit oß majte. � 7 Ech
nißxhtaqß nimal kukßußl u yol
vetqabßil setiß hermanos. Tan
kßuxh kaana kupaal tu tzaßl tu
peena tzaß, taßxhtzii tiira bßaßn
etatin tu venimat u Yolbßal u
Tioxh. 8 Tiira bßaßn qatin cheel
nikunacheß tan, vetqabßilaß aas
tiira tii txaklelex kßatz u
kuBßaal. 9 Echixeßat kam tekoj
chit ech ikßamabßel u Tioxh setiß
nital qaanima. Tan nißxhetxuqß-
txunsaßoß vatz u Tioxh. 10 Ech
nikujaj tu u Tioxh qßiils aqßbßal,
nikuqßila sikßle tan, aß niqaleß
aas sataqß tzii saqil evatz. Ech
sakuchus sete kam tereßn qßu
chusbßal nesavsa. 11 Ech aatz
cheel, aß kusaß aas u Tioxh u
kuTat tu Amlika tuchß u kuBßaal
Jesucristo sißiqßon kubßey tiß u
qopon tzexeß.

12 Utz u kuBßaal koj tiira
chßiisanex, akßbßixsanex tu
vebßantu tii setibßilaj sekajayil
utz, tiß kajay aanima, kam
echaß kubßantu tiißoß setiß
majte. 13 Ech setiqßo eyakßil tiß
inimal u yolbßal Tioxh tu u
kuBßaal tuchß etaanima utz,
ech yeßk paav setitzßa. Ech
xaannajelex kßatz paav sebßan
vatz u Tioxh, u kuTat tu u qßii
u tulebßal u kuBßaal Jesucristo,
aß imol qßu niman tetz xamel
tiß.���

Qßu kam bßaßn nißenku tu u Tioxh

4 1 Aatz cheel hermanos,
niqal sete tibßii u kuBßaal

Jesuus utz, niqaqß nimal ekßußl
aas aß chit sebßan qßu kam qßußl
chusel sete qaqßo, echaß qßußl ni-
naltekebßaneß. Ech tiira bßaßn
seßenku tu u Tioxh. Utz setiqßo
eyakßil tu u yolbßal Tioxh
bßenamen.

2 Tan etootzaj tek qßu chusbßal
aqßel sete qaqßo, ayaß qßul
imantaar u kuBßaal Jesuus. 3 Tan
aß vitxumbßal u Tioxh aas
xaannajelex kßatz paav. Yeßk
seteesa etibß tu bßey tuchß
aanima. 4 Pek aß inujul aas junun
ex tiira jikom etatin vatz Tioxh
tuchß etixoj sebßaneß. Utz samotx-
enima etibß. 5 Yitß kam koßnkoxh
sebßan tuchß u tachaßv qßul echißl,
echaß nißan qßu puera aanima
qßußl yeß tootzaj Tioxh. 6 Ech
yeßxhabßil koßxh sabßanon aas
sateesa tixoj imol tu bßey utz,
sisubßeß. Tan nitaqß choobßal paav
u Tioxh tiß qßu kam tziß. Alel nal
sete qaqßo utz, nipajqaleß. 7 Tan
yitß maßkojisikßleßoß u Tioxh, tiß
aas taßxh bßanel saßatinoß tu u
paav. Pek vetisikßleßoß tiß kuxaa-
neßl kßatz paav. 8 Ech tokeß abßil
nieesan iqßii u chusbßal tzaß, yitß
aanima koj niteesa iqßii, pek u
Tioxh, vaßl vetoksan viTioxhla
Espiiritu sekßatza.

9 Pek ech koj tiß vebßantu tii se-
tibßilaj, yitß ministeer tereßn koj
sakutzßibßa bßen talax sete. Tan

chusel tek sete tu u Tioxh aas
sebßan tiißex setibßilaj. 10 Utz
nojchit nebßan ex bßanol tetz. Tan
ech nebßan tu qßu niman tetz u
Jesuus tikuenta Macedoonia. Utz
nikubßan yaßl talax sete majte aas
aal setiqßo eyakßil tu vaßl nebßaneß.

11 Pek bßantaj yaßl aas bßaßn
koßxh ex sebßan qßu kam. Atoj
chit okßex tiß qßul emeßbßißl. Aqßon
chit sebßan tuchß eqßabß, echaß
vaßl alel sete qaqßo. 12 Utz ech
yeßxhkam etetz seyaßta. Yeßxh-
abßil seyuchßeß. Ech bßaßn koßxh
ex. Utz atil etatin vatz qßu
aanima sißaneß qßußl yeß tootzaj
Tioxh.

U tulebßal u Jesuus

13 Hermanos, aß kusaß aas se-
tootzaji kam niyaßk qßu kamnaj.
Ech yeßk satxumunex, echaß nißan
qßußl yitß kßujlel koj ikßußl tiß Tioxh.

14 Tan nikunima aas kam u
Jesuus utz, qßaav itzßpu tikaßpaj.
Echat koßxh sißan u Tioxh tu qßu
aanima qßußl vetkßujeß ikßußl tiß u
Jesuus majte, kßuxh maßt ikameß.
Saqßaavitzßpixsal tiß u Jesuus.
15 Ech niqal viyol u kuBßaal sete
tzaß. Bßaxal sabßenjeß qßu niman
tetz u kuBßaal qßußl kamnaj. Ech
saxambßoß tiß, abßiste oß ankoßxh
itzßleloß aas lußul u kuBßaal.
16 Tan sakußl u kuBßaal Jesuus tu
Amlika. Sayolon kßasußl tuchß
txayoßmla yol. Echaß iyolon maßl
u qßesal aanjel. Utz sasikßlen tu
trompeta tetz Tioxh. Ech aß
bßaxal saqßaavitzßpi qßu niman
tetz u Jesuus qßußl kamnaj.
17 Ech tek oora satiqßobßenoß tu

sutzß majte, abßiste oß ankoßxh
itzßleloß. Ech sakukßul qibß tuchß u
kuBßaal Jesuus tiß kajiqß. Utz ech
texh qatin kßatza bßenamen
sißaneß tziß. 18 Echixeßat aqßtaj
tibß nimal ekßußl tu qßu yol tziß.���

5 1 Pek ech koj tiß qßu tiempo
hermanos, tuchß tiß qßu qßii u

tulebßal, yeßk ministeer suntzßibßa
talaxeß. 2 Tan tekß etootzaj aas
yeßk talcheß sußul viqßiilil u
kuBßaal. Echaß topon elqßom tu
aqßbßal sißaneß. 3 Utz aatz latal
qßu aanima aas: Tiira bßaßn
qatineß, yeßk chßaßo cheel. Chaj.
Utz aal yeßk talcheß sußul u
sotzchil tiß. Saßkojitxßol koloibß.
Echaß u ixoj aas yeßk talcheß
nichißon tu tiichajla yaabßil.

4 Pek aatz ex hermanos, yeßkan
ex tu u uken. Ech yitß sotzel koj
ekßußl sußuli, echaß tok u elqßom.
5 Tan kajay ex, ex tek ikßaol
imeßal u Tioxh. Aß u txijtxun qetz,
echaß u qßii tziß. Yitß oß tereßn koj
tetz u aqßbßal tuchß u elqßej. 6 Ech-
ixeßat yeßk sakubßan oß echaß qßu
vatnaj txumbßal. Pek nachnoj chit
qatineß. Chßianojchitßoß tiß u
tulebßal. 7 Tan aatz qßu bßanol
paav, jolol vatchel vatz Tioxh. Tu
elqßej atilka. Utz yeß ninacheß kam
nißaneß. Echaß qßußl nivat tu
aqßbßal. Echaß qßu qßabßareel tu
aqßbßal majte. 8 Pek aatz oß, oß tek
niman tetz u Jesuus, ayaß u
txijtxun qetz. Ech nachnoj chit
qatin vatz Tioxh. Tu saj atilkßoß.
Kßasnaj tek u kutxumbßal. Tan aß
sakolon tatin u qaanima u Tioxh
tu vikßujeß kukßußl tiß. Utz tiß u
kubßantu tiißoß qibßilaj. Ech

kukolax sißaneß, echaß ikolax vatz
taanima u sol tu chßaßo tu u
chßichß chaleßk. Utz aß sakolonoß
majte u kuchßiat tuchß txuqßtxun-
chil u qopon xeß u Tioxh. Echaß
ikolax viviß u sol tu casco tu
chßaßo. � 9 Tan yitß vatz choobßal
paav koj vettoksavoß u Tioxh. Pek
aal elchil sakubßan siatz tiqßaqßal
u kuBßaal Jesucristo. 10 Tan qiß
kamku u Jesucristo. Ech kßuxh
itzßleloß oj kamnajoß, taßxhtzii saß-
atinoß kßatza tu u bßenqßii bßensaj.
11 Ech aqßtaj tibß nimal ekßußl se-
tibßilaj. Aqßtaj tibß eyakßil, echaß
vaßl ninalebßaneß.

Itzojpebßal u uß tzaß

12 Nikujaj sete hermanos, aas
atoj tatin sevatz qßu niman tetz u
Jesuus qßußl nißxhtaqßonin tiß u
Tioxh texoßl. Ayaß qßußl nieesan
bßey sevatz tiß u kuBßaal utz,
oksan etetz tu jik. 13 Sibß chit
tatin sevatz sebßan tiß u taqßon.
Tiiojex tiß. Utz atoj u paas texoßl.

14 Niqal sete majte hermanos,
aas setoksa tu jik qßu qßeßay, qßußl
yißsaß aqßon. Aqßtaj nimal ikßußl
qßußl nikaßtziiun tiß u yolbßal
Tioxh. Lochtaj qßußl peena koßxh
nißaneß. Utz bßantaj paciensia tiß
sikajayil.

15 Kuentaßex, eqßaavixsach
chßexbßal tiß maßj onkonil
sabßanax sete. Pek aß sebßan yaßl

aas jik koßxh ex setibßilaj sebßaneß
utz, tuchß kajay aanima.

16 Noj etxuqßtxun bßenamen.
17 Yaßichchitßex tiß eqßilat
esikßlet Tioxh. 18 Kßamabßetaj
qßu kam tu u Tioxh kajayil
kßuxh kam ibßii tan, aß visaß u
Tioxh setiß, ex niman tetz u
Cristo Jesuus. 19 Esotzsach u
nachonsabßal tetz u Tioxhla
Espiiritu sekßatza. 20 Eteesach
koßxh iqßii qßu yol tetz Tioxh
nitalax texoßl. 21 Pek nachtaj
bßaßnil, bßaßn tzik oj yitß bßaßn
koj. Utz tii enima qßußl bßaßn.
22 Xaanojelex kßatz kajay qßu
kam yeßxtxoj.

23 Utz aatz u Tioxh, u aqßol
tetz paas, aß koj xaansanelex vatz
u paav. Ech sikol vetatin siatz
vatz u paav. Sikol vetaanima,
vetaanxelal utz, vechißl, ul nal u
kuBßaal Jesucristo. 24 Tan aatz u
Tioxh vaßl vetsikßlenex, nojchit
sitzojpi kajay qßu kam sekßatza
tziß.

25 Pek qßilataj sikßletaj Tioxh
qiß hermanos. 26 Qßilataj qetz
kajay qßu niman tetz u Jesuus
tuchß maßl tzßutzß. �

27 Nißxhunjaj sete tibßii u
kuBßaal Jesuus aas sesikßle viß
kajay qßu niman tetz u Jesuus u
uß tzaß.

28 Ech atinoj vibßaßnil u
kuBßaal Jesucristo setiß. Aßi.

U KAßBß Uß ITZßIBßA BßEN U PABLO

XEß QßU NIMAN TETZ U JESUUS

TU TESALOONICA

Yol tiß u uß tzaß

Aatz u uß tzaß, aß tzßibßan u Pablo. Aß chit itzßibßataß aas atich tu Corinto

tixoßl qßu yaßbß 50 — 52 m.t.J. Tu yolbßal griego itzßibßava tan, sibßal qßu

aanima atich tziß jolol griego. Choktaj tereßn yol tu u uß tzaß, kam bßanel tu

qßu aanima tziß, tuchß tu Qßu Bßaßnla Chaj Kam Bßanel (Hechos) 17.1-10.

Kam koj tokeß itzßibßataß, pek tan, aatz qßu niman tetz u Jesuus atich tziß,

aß nichmotxinima aas tiira tul texh u Jesuus nichtaleß. Sißchtekßul u sotzchil

aas nichtaleß. Saßtexhmotxßuliqßoloj jeß tu Amlika nichmotxtitzßa. Atia nich-

ichup iviß qßul iyol u Pablo utz, “u Pablo alon” chu tiß. Asta aal yaß taqßonin

tiß ichßial u tulebßal u Jesuus.

Echtzixeßt itzßibßa talax te kam techlal u tulebßal u Jesuus. Loqß yitß taßn

koßnkoxh tal te qßu kam tziß, pek taqß nimal ikßußl majte. Tan nichmotxipaal

qßu niman tetz u Jesuus tu tzaßl.

Aß u jatxbßal tibß qßu yol tu u uß tzaß.

1) 1.1-2 Nitaqß chajlichil u Pablo tu qßu aa Tesaloonica.

2) 1.3-12 Nital tiß vitxßolax inujul qßu aa paav aas lußul u Jesuus.

3) 2.1-12 Nital tiß vichee maßl onkonla vinaj eesanal tu bßey.

4) 2.13-17 Nitaleß aas u Tioxh txaaonnaj tetz qßu aanima tziß.

5) 3.1-5 Nital tiß u toksal iqßii u yolbßal Tioxh.

6) 3.6-15 Nitaleß aas echen sauch aqßon.

7) 3.16-18 Ech vitzojpu qßu yol tu u uß tzaß.

U KAßBß Uß ITZßIBßA BßEN U PABLO

XEß QßU NIMAN TETZ U JESUUS

TU TESALOONICA��

Ichajlichil qßu niman tetz u Jesuus

tu Filipos

1 1,2 Aatz in, in Pablo, aß
unmol u Silvano tuchß u

Timoteo, nunqßilabßenex, ex
niman tetz u Jesuus atilex tu
Tesaloonica, jankßil ex atoßkßex
kßatz u Tioxh u kuTat utz, kßatz u
kuBßaal Jesucristo. Ech aß koj
aqßon vibßaßnil sete. Utz aß koj
oksan u paas tetaanima.

U taqßax nimal ikßußl

qßu niman tetz u Jesuus

3 Hermanos, ministeer ni-
kukßamabße Tioxh setiß
bßenamen. Utz aß vinujul ech sa-
kubßaneß tan, yakßinchil nebßan
tu venimat u Tioxh. Utz yakßin-
chil nebßan tiß ebßantu tiißex se-
tibßilaj. 4 Ech nißxhqoksa eqßii
xoßl qßu niman tetz u Jesuus
qßußl nipaalkßoß tan, tii atoßkßex
tiß u Tioxh. Utz tiira kßujlel
ekßußl tiß majte, kßuxh kaana
echißkßulaleß utz, kßuxh kaana
kßaxkßo nipaalkßex utz,
netxßakeß.

5 Ech nikßuloßk setiß aas etetz
viQßesalail u Tioxh. Aß vikßuchtu
u Tioxh aas tiira ijikomal nißan
qßu kam. Tan nojchit nepaal tu
tzaßl tu kßaxkßo.

6 Tan ijikomal vaßl sißan u
Tioxh aas sataqß kuß choobßal
paav tiß qßußl nipaasanex tu
kßaxkßo. 7 Pek ech koj ex, kßuxh
nepaal tu kßaxkßo tan, satilan-
saßex u Tioxh sikßatza. Satilan-
saßoß tuul koßxh laopon u tiempo
aas likßuch tibß u kuBßaal Jesuus
tu Amlika tu u mam itechalil
tuchß qßul iaanjel iqßomal mamaj
tijleßm. 8 Tuchß xamlil sußuli.
Satoksa qßu aanima tu choobßal
paav qßußl yeß ootzajin tetz u
Tioxh. Utz nikoßxh yeß niniman u
bßaßnla chusbßal tetz u kuBßaal
Jesucristo. 9 Ech taßn okchil tu
choobßal paav samotxißaneß, tetz
sotzchil, yeßk iyaßeß, bßenqßii
bßensaj. Saeesal bßen vatz u
tijleßm u Tioxh utz, vatz vitechal-
il. 10 Aß sißan tu u qßii tetz u
tulebßal. Utz aatz qßu niman tetz,
samotxikßul vitechalil u Tioxh
kßatza. Saßxhilax vimam txumbßal
u Tioxh kßatza, ech satßanbßaßl u
Tioxh. Utz ant ex tixoßl majte
tan, vetenima vaßl vetqal sete.

11 Ech tokeß bßenamen ni-
kuqßila sikßle Tioxh setiß. Aß
nikujaj te aas sikßuloßk setiß si-
tzojpixsa qßu bßaßnil itzßamal
taqßo sataqß sete. Aß saoksan
tetaanima qßu kam sebßan tiß tu
vikßujeß ekßußl tiß tu vixamlil. Ech

setil iqßaqßal visikßletßex. 12 Ech
saßxhok iqßii u kuBßaal Jesucristo
setiß taqßo. Utz saok eqßii tiß
majte. Kajay sißaneß; loqß tiß koßn
u mam bßaßnil atil kßatz u Tioxh
tuchß u kuBßaal Jesucristo.���

U tulebßal u Jesuus

2 1 Pek aatz cheel hermanos,
saqal sete tiß u tulebßal u

kuBßaal Jesucristo utz, tiß u
kumolot qibß tuchß. 2 Ebßanchile
aas yeß koßxh tiil sasotzsal ekßußl
tiß u chusbßal tiß u tulebßal u
Jesuus. Yeßk sejal etxumbßal tiß.
Tan yeßsaj ixeßt vitiempoil viqßii-
lil u kuBßaal. Ech enimachi oj
saßaqßax opon maßj yol tzexeß oj
uß. Yeßk setaqß tzii sateesaßex tu
bßey tiß tioxhil kam. Enimachi
kßuxh ayaßl kala oß nialon sete
tiloneß. Utz yeß xaan etaanima
taqßo. 3 ¡Ech abßilißch koßxh
eesanex tu bßey! Tan bßaxal nal
sußul u elchilka tiß u Tioxh. Ech
sachee u aa paavla vinaj, vaßl aß
chit u tetz bßenchil tu choobßal
paav, tu sotzchil. 4 Ayaß u vinaj
vaßl saxeßkßulan kajay qßu kam
qßußl niokku vibßii u itzßlich
Tioxh. Utz kßuxh kam koßxh
tioxhil saxeßkßulan majte. Sipaasa
tibß siiß. Aal seßntoksa viqßesalail
tu viqßanalil vitotztioxh u itzßlich
Tioxh. Sataqß bßen tibßs Tioxh.
5 Pek ulsataj sekßußl tan, aß qßu
kam nichval sete aas atichßin
texoßl atziß. 6 Utz etootzajnale
kam vaßl nimajon cheel kßuxh
yeßsaj tuleß. Saßchitßuli, loqß aß
sußulku tu u tiempo vaßl qßatel tiß.
7 Tan sebßtu u onkonil vaßl

sußlißan u vinaj eesanal tu bßey
tziß. Ayaß u kam vaßl yeß ootzaji-
mich. Utz satiqßo iyakßil u vinaj
tziß, aas leßel tu xoßl vaßl nimajon
cheel. 8 Ech sachee u eesanal tu
bßey. Loqß sayatzßax tu u kuBßaal
tu koßn viyoloneß. Sasotzsal tuchß
koßxh vitechalil u tulebßal u
Jesuus. 9 Aatz u eesanal tu bßey
tziß tan, aß saoksan tu u tijleßm u
txßißlißinaj aas lauli. Ech kaana
mamaj xheenya tuchß txaichil
sikßuch tiß itxubßaßlil qßu aanima.
10 Kam koßn subßußm sitxakunsa
tiß teesal qßu aanima tu bßey qßußl
aß chit tetz tzßejxichil. Ayaß qßu
aanima qßußl yeßt motx isaßa ikßul
u bßaßnil utz, yeßt motx ikßon
taanima tiß vinujul, tiß ichitpu tu
qßul ipaav. 11 Ech tokeß sataqß
tzii u Tioxh sußul mam subßußm.
Ech aal aß seßenk ikßußl qßu
aanima tiß u txubßaßl. 12 Ech sa-
motxbßen tu choobßal paav qßußl
yeßt inima vinujul. Pek aß vet-
motxchißbßik tiß u onkonil.

Viqßaqßal inimal u Jesuus

13 Pek ech koj ex hermanos,
bßenamen sakukßama Tioxh setiß
tan, ex qßußl tii u Tioxh setiß.
Utz xeß qßii xeß saj txaaelex
taqßo tiß echitpu tu paav,
tiqßaqßal u Tioxhla Espiiritu. Tan
aß vaßl nixaansanelex kßatz paav.
Utz aß paj nilochonex tiß ikßujeß
ekßußl tiß vinujul. 14 Kßuxh vet-
isikßleßokßex u Tioxh tu u bßaßnla
chusbßal vaßl vetqal sete tan, aß
isaß aas ant ex saetzanex kßatza
tu vitechalil u kuBßaal
Jesucristo.

15 Ech tokeß hermanos,
bßantaj tii etatin tu qßu
chusbßal qßußl chusel sete
qaqßo. Utz esotzsach sekßußl
kßuxh tuchß kutziß qalvu sete oj
tu uß majte. 16,17 Pek u
kuBßaal Jesucristo tuchß u
Tioxh u kuTat, laaqßon nimal
ekßußl tiß qßu bßaßnla chaj kam
nebßaneß utz, netaleß. Tan
vetißan tii qiß tiß vibßaßnil.
Vettaqß kßujlebßal kukßußl utz,
nimal kukßußl yeßk iyaßeß.
Taqßka nimal kukßußl bßaßnil tiß
ichßial tuchß txuqßtxunchil.���

Viqßilal isikßlel Tioxh

nijaj u Pablo

3 1 Aatz cheel hermanos, tu
vitzojpebßal u uß tzaß,

nikujaj sete seqßila sikßle Tioxh
qiß. Ech oora sapax paal itziiul u
kuBßaal tu kajay tenam. Ech
soßok iqßii, echaß vaßl vetißan
texoßl. 2 Utz ech sikoloß vatz qßu
onkonla chaj aanima majte, ayaß
qßu chißnaßn kßußl. Tan yitß kajay
koj aanima saniman u yolbßal
Tioxh. 3 Loqß techal u Tioxh. Utz
aß saßaqßon eyakßil utz; aß sa-
kolonex vatz u txßißlißinaj. 4 Ech
kßujlel kukßußl tiß u Tioxh aas
nebßan qßu kam alel sete qaqßo
utz, atilex tiß ibßanaxeß. 5 Utz u
kuBßaal koj aqßon etxumbßal aas
sebßan tiißex setibßilaj, echaß vaßl
ißan u Tioxh qiß. Utz aß koj aqßon
epaciensia tiß etxßaktu qßu tzaßl
nipaalkßex, echaß vaßl ißan u
Cristo.

Ministeer sauch aqßon

6 Niqal sete tibßii u kuBßaal
Jesucristo hermanos, aas
sexaansa el etibß kßatz qßußl
yißsaß aqßon, kßuxh niman tetz u
Jesuus. Utz yitßeßch koj nißaneß
kam qßu chusbßal alel sete
qaqßo. 7 Tan etootzajle kam ve-
txumbßal sebßaneß. Ech sebßaneß
kam vaßl kubßan sevatz. Tan yeßt
koj aqßoninoß texoßl. 8 Utz
yeßxhkam niqechbßu echbßubßal
aas yeß koj nikuchooeß. Pek aal
nißxhqaqß yakßil tu aqßon qßiils
aqßbßal, ech yitß ex koj kuyuchß-
ex tiß emeßbßißl.� 9 Loqß yitß tiß
koj aas yeß sikßuloßk qiß saßaqßax
qetz. Pek niqaqßonineß tan, aß
kusaß qaqßtu kßuchbßal sevatz.
Ech setil ok etetz qiß. 10 Utz
aatz ankoßxh atichßoß texoßl,
nichqal sete aas: —Oj abßil yeß
nitaqßonineß, yeßk satxßaßni.—
Texhoß.

11 Tan vetqabßilaß aas atil
unjolol texoßl paat yeßxhkam ni-
taqßonineß. Kam koj bßoj nißaneß;
pek taßxh bßennajku ikßußl tiß
tilaxeß kam nißan imol siatz.
12 Ech aatz qßu aanima qßußl tziß,
tibßii u kuBßaal Jesucristo, tiira
niqal te, nikubßan yaßl talax te
aas aqßoninoj. Ech sitxßak tech-
bßubßal tinujul.

13 Pek aatz ex hermanos, yeß
koolex tiß ibßanax u bßaßnil.
14 Pek oj abßil maßj yißsaß
inimal qßu chusbßal niqal tu u uß
tzaß, sajitaj tiß. Utz yeß emolo

etibß tuchß. Ech sachßixvi.
15 Loqß yitß saßkojekoontrai, pek
jik setoksa tu jik tan, niman
tetz u Jesuus.

Itzojpebßal u uß tzaß

16 U kuBßaal koj aqßon u paas
tetaanima bßenamen tu kajay qßu
tzaßl nipaalkßex. Tan aqßol paas u

Tioxh. Utz u Tioxh salochonex
kajay ex.

17 In Pablo, nunkaasaßex tiß
itzßibßal bßen u uß vaßl in niqßabßin
itzßibßaleß tzaß, echaß nunbßan tu
kajay qßu vuß nivaqß bßen. Tan
ech chit iveet nunbßaneß. 18 Taqß
koj vibßaßnil u kuBßaal Jesucristo
sete sekajayil. Aßi.

U BßAXA Uß ITZßIBßA BßEN U PABLO

XEß U TIMOTEO

Yol tiß u uß tzaß

Aatz u Timoteo vaßl kßulun u uß tzaß, u locholich tetz u Pablo tiß ipax paal

itziiul u bßaßnla chusbßal. Aß ixeßt kßatz u Pablo tu u kaßpaj ibßen tiß ipaxsal

itziiul u bßaßnla chusbßal tuchß u Silas tu u tenam Listra. Choktaj Qßu Bßaßnla

Chaj Kam Bßanel (Hechos) 16.1-3; 17.14-15; 18.5; 19.22; 20.4. Aatzich u

tatin u Timoteo kßatz u Pablo tziß, echaß maßj copastoor.

Aatz u U Bßaxa Uß Xeß U Timoteo tzaß, aß tzßibßan u Pablo utz, taqß bßen

tzixeß tixoßl qßu yaßbß 63 — 65 m.t.J. Kamal tu Macedoonia itzßibßava utz,

taqß bßen tu Eefeso, xeß u Timoteo. Tan obreroich u Timoteo tu Eefeso.

Kam koj tokeß itzßibßataß, pek tiß taqßax bßen itxumbßal u Timoteo tiß aas

kanißch tiqßol qßu niman tetz u Jesuus sißaneß. Tan nital tu u Timoteo aas

kanißch inukßit tibß qßu niman tetz u Jesuus sißaneß. Kam itxumbßal samotx-

ißaneß sijununil utz, tibßilaj; kanißch tiqßot tibß samotxißaneß niyolonka.

Nital te majte aas samotxißan kuenta tibß tu qßu subßulla chaj chusul. Ayaß

unjolol qßu Israeel nichipaal xoßl qßu niman tetz u Jesuus, qßußl nichtaleß aas

ministeer ankoßxh sanimal u oßtla mantaar kßuxh maßt tok tiß u Jesuus. Aß

qßu yeßxtxojla chaj chusbßal qßußl atich tek tixoßl.

Ech aß vibßoßqßol nitaleß viqßilal isikßle Tioxh tiß qßu kam. Utz nital majte

aas kam bßanel titxumbßal qßu qßesala qßußl saoksal tu qßesalail xoßl qßu

niman tetz u Jesuus. Utz nichus u Timoteo majte aas kam sißan tiß itxßolax

inujul junun kam xoßl qßu niman tetz u Jesuus.

Aß u jatxbßal tibß qßu yol tu u uß tzaß.

1) 1.1-2 Nitaqß chajlichil u Pablo tu u Timoteo.

2) 1.3-11 Nitaleß sauch kuentaibß tu qßu yeßxtxojla chusbßal.

3) 1.12-20 Nital tiß u tijleßm u Pablo.

4) 2.1-15 Nital tiß viqßilal isikßlel Tioxh.

5) 3.1-7 Nital tiß qßu kam sailax kßatz qßußl saok tu ansianoil.

6) 3.8-13 Nital tiß qßu kam sailax kßatz qßußl saok tu diaakonoil.

7) 3.14-16 Nital tiß vitxumbßal u Tioxh vaßl yeßich ootzajimal.

8) 4.1-5 Nital tiß qßu aanima qßußl saelka tiß u Tioxh.

9) 4.6-16 Nital tiß vitxumbßal u bßaßnla taßqonom u Jesuus.

10) 5.1—6.2 Nital tiß qßu txumbßal sabßaßnbßel ibßilaj.

11) 6.3-10 Nitaleß aas echen sakuß kukßußl tiß u qetz atile.

12) 6.11-19 Nital tiß u elaßokchil tiß u atinchil kßatz u Tioxh.

13) 6.20-21 Nital unjolol txumbßal tu u Timoteo.

U BßAXA Uß ITZßIBßA BßEN U PABLO

XEß U TIMOTEO��

Ichajlichil u Timoteo

1 1 In Pablo, ichaj u Jesucristo
titzii u Tioxh, u Chitol qetz.

Utz titzii u kuBßaal Jesucristo
majte vaßl nikuchßia tuchß txuqß-
txunchil tan, sataqßoß tu bßaßnil.
2 Nunqßilabßenaxh Timoteo tan,
nojchit unkßaol aatin tiß u
kunimat u Jesuus. Utz u Tioxh, u
kuTat tuchß u kuBßaal Cristo
Jesuus koj aqßon kußl vibßaßnil
saiß. Itxum koj aatz. Utz atin koj u
paas tavaanima taqßo majte.

Qßu yeßxtxojla chaj chusbßal

3 Aatz sißchtekbßenin tu
Macedoonia, val see aas sa-
kaaßaxh tu Eefeso. Ech samaj iatz
qßu aanima qßußl nichus unjot
yeßxtxojla chaj chusbßal. 4 Utz
yeßk sabßen ikßußl qßu niman tetz
u Jesuus tiß tabßil ok kam aas yol
koßxhtuß chulimal koßn. Nikoßxh
sabßen ikßußl tiß qßu tachul qßul
ikßuy imam qßul ibßenaß ibßen
koßxhtuß. Tan kam koj itxaßk.
Kam koj nilochonku tiß qiqßot
kuyakßil kßatz Tioxh. Pek aal yaa-
yolißbß koßn nituch tiß. Ech aß vaßl
nißxhval see cheel samaj iatz.

5 Tan aß nital u kuchusbßal
tzaß aas nojchit xeß taanima u
aanima sakßaskußl vibßantu tii tiß
imol. Tiira tinachbßal saßatinka
aas bßaßn vaßl nißaneß. Sikßucheß

aas nojchit suula kßujlel ikßußl tiß
u Tioxh; yitß nikoßnkoxhteesa
ivatz. 6 Tan atil unjolol aas
elyuka tiß ibßanax qßu kam nivaleß
tzaß. Utz aß tek nitzßejxik tiß unjot
chulin yol aas yeßk itxaßk. 7 Ni-
motxtaqß bßen tibßs mamaj chusul
tetz u oßtla mantaar. Pek kßuxh
ech nimotxtal jeß tiß, aal yeß
tootzaj. Utz yeß nitel itxumbßal tu
qßu kam qßußl nitxakbßaß talaxeß.

8 Tan bßaßn u oßtla mantaar.
Kankojtuß, aas oj nojchit
sanimali kam chit echaß vaßl tal u
Tioxh. 9 Utz qootzajle aas tiß koj
qßu aanima jikom nißaneß alaxku
qßu mantaar tziß. Pek txßolbßal
tetz inujul qßu bßanol onkonil,
qßu qelol, qßu aa paav, qßußl kam
koj itxaßk nima Tioxh te, qßußl
yeßk tatin u Tioxh siatz, qßu
yoqßol Tioxh, qßu yatzßol itxutx
ibßaal utz, tuchß kajay qßu yatzßol,
10 tetz qßu eesanibß tu bßey tuchß
aanima, qßu qßilan ok tetz vinajil,
tetz ixojil, qßu elqßan aanima, qßu
txubßaßlom, qßu txakbßaßn txubßaßl
utz, tetz kajay qßußl nixeßkßulan
qßu jikomla chusbßal. 11 Ayaß u
techalla bßaßnla chusbßal tetz u
Tioxh vaßl kaana bßaßnil tzixeß,
vaßl nunpaxsa paal itziiul.

Vikßamabßel u Tioxh

12 Nißxhunkßama tu u kuBßaal
Cristo Jesuus tan, vetitxaaßin;

kßujlebßal kßußl in siatz, vettok-
saßin tiß ipaxsal itziiul viyolbßal.
Utz nißxhtaqß unyakßil tiß ibßa-
naxeß. 13 Kßuxh aal inich yoqßol
Tioxh. Inich yoqßol tetz qßu
niman Tioxh. Nichunbßan unkßußl
tiß, nichvojcha. Utz aal txßanel
munkßulaxeß, txumax unvatz tan,
yeßxhkamich vootzaj utz, yeß
nichunnima.� 14 Ech sibß u
bßaßnil vettaqß u kuBßaal ve. Tii
viß utz, nikßujeß unkßußl tiß u
Cristo Jesuus taqßo.

15 Jikomla yol vaßl savaleß
tzaß utz, tiira bßaßn aas kajay
aanima saniman. Kßuxh ul u
Cristo Jesuus tu u vatz amlika
txßavaß tzaß, tiß ichitpul qßu aa
paav ulka. Aß chit unmaßl in tan,
tiira in aa paav majte. 16 Pek
kßuxh mam paav bßanel vaqßo,
vetitxum unvatz u Tioxh. Utz tu
vikuytßin u Jesucristo, maßl
kßuchbßal vettaqßa aas tiira yeßk
iyaßebßal vikuyuneß. Ech in kßuch-
bßal vatz qßu aanima oj sinima,
sikßul u atinchil tu bßenqßii
bßensaj. 17 Ech tokeß aatz u mam
tokebßal qßii utz, kajay u mam
techalil, tetz u Tioxh. Ayaß u
qßesal ijlenal vaßl ech koßxh ibßen
u tijleßm, u Tioxh vaßl yeßk
tokebßal u kamchil tiß, vaßl abßil
koj maßj ilonnaj iatz. Nißxhikßu-
loßk tiß saoksal iqßii. Tan taßxh
maßl aa txumbßalla Tioxh
bßenamen. Ech koßxh ibßen u
tatineß. Aßi.

18 Unkßaol chißin Timoteo, tii
aabßi u chusbßal nival see tzaß.

Ankoßxhtuß u yol kßasußl xeß
Tioxh, vaßl alax see aas axeßt
chituß. Kßuxh nival see, aß unsaß
siiqßo ayakßil tiß imajax u
yeßxtxoj. Ech saßaneß vaßl nißan
maßj aa chßaßo tiß imajax ivatz u
koontra. 19 Tii kßujloj akßußl tiß u
Tioxh utz, iqßo ayakßil; oksa tetz
vabßaßnla nachbßal vatz Tioxh.
Tan atil unjolol aanima yeßt ibßan
qßu kam nival see tziß. Yeß nitiqßo
iyakßil tu vaßl nital u bßaßnla
chusbßal. Elyuka tiß; kußya. Vet-
ißanlu tetzan u vaarko vaßl nikoßp
jaqß aß. 20 Antu tixoßl qßu aanima
tziß u Himeneo tuchß u Alejandro.
Utz vetveesal xoßl qßu niman tetz
u Jesuus, vaqßluka vatz u txßißlißi-
naj; ech satootzaji aas ech koßn
koj u qelonchil.���

Viqßilal sikßlel Tioxh

tiß qßu aanima

2 1 Nißxhval see aas qßilataj
sikßletaj chit Tioxh tiß qßu

aanima kajayil. Jajtaj tu u Tioxh
aas sitxum iatz. Jajtaj qßu kam te
qßußl nisavsa. Utz kßamabßetaj tiß
qßu bßaßnil nißaneß. 2 Qßilataj
sikßletaj Tioxh tiß qßu ijlenal tuchß
tiß tereßn qßu qßatbßal tzii. Ech
txßanel koßxh qatin sißan taqßo;
yeßk txabßkin. Pek aß chit
sabßanax vaßl bßaßn vatz Tioxh.
Utz tijikomal sabßanax qßu kam.
3 Tan aß qßu kam bßaßn tziß utz,
txßanel nißenku tu u Tioxh, u
Chitol qetz. 4 Tan aß isaß aas
kajay qßu aanima sachitpu tu qßul
ipaav utz, satootzaji vinujul.

5 Tan maßl koßn Tioxh atile. Utz
maßl koßn u vinaj oksan tetz qßu
aanima vatz u Tioxh, ayaß u
Jesucristo vaßl bßennaj koßn
aanima. 6 Aß vaßl taqß tibß tu
kamchil tiß ichool vipaav qßu
aanima, ech tel vatz u choobßal
paav. Utz aß ißantaß tu u tiempo
vaßl kßajel nal tiß taqßo. 7 Aß u
vetz aqßel aas sunchus tu qßu
puera aanima kanißch ikßujeß
ikßußl tiß Tioxh utz, sunchus
vinujul. Tan u Tioxh vaßl vetßok-
sanin tiß ipaxsal itziiul. Ech in
ichaj u Jesucristo. Nojchit vaßl
nivaleß tzaß, yitß txubßaßl koj.

8 Nival see aas qßilataj sikßle-
taj Tioxh, kßuxh til chaj koßxhtuß.
Tuchß chit etaanima yeßk paav
sekßatza tuul seqßila sikßle Tioxh;
yeßk kßaßnal; yeßk yaayolißbß
sekßatza.

9 Nival tu qßu ixoj majte aas
jik chit qßu toksaßm satoksa; jik
koßxh sivij tibß. Yitß tuchß koj
tßeßsußibß sißaneß. Taßn koßnkoxh
sabßen ikßußl tiß ichantixsal iveet
qßu xißl iviß. Nikoßxh sipaasa iviß
toksal bßaßnla qßan chßichß tuchß
perla. Utz aß koj satzßejxik tiß
ivijtu tibß tu jeßnajla chaj
oksaßm.� 10 Pek aß satitzßa
ikßuchax u bßaßnil, ech sikßucheß
aas jolol ixoj nachol Tioxh.
11 Sakoßntabßi u bßaßnla chusbßal
qßu ixoj. Yeßk yol sißaneß; sakoßn-
abßini. 12 Yitß saßkojchusun u
ixoj. Yitß saßkojipaasa tibß vatz
qßu vinaj. Pek sakoßnijutxbßaß

tibß. 13 Tan aß bßaxal ißan u Tioxh
u Adaan, ech tek u Eva. 14 Utz
yitß u Adaan koj vaßl bßaxal
subßlu tu u txßißlißinaj, pek u ixoj
vaßl subßli. Ech kuß tu u qelbßalil. �

15 Utz simaj tibß vatz u paav oj
aß satilbße titzßin utz; bßenamen
kßujlel ikßußl tiß u Tioxh. Sitzßej
taanima tiß. Utz saxaaneßl kßatz
paav. Jikom koßxh sißan qßu kam;
yitß tuchß tßeßsil koj.���

Vitxumbßal qßußl soßok qßesalail

3 1 Tiira ibßoßqßol qßu yol
tzaß: —Abßil aß nitachva

qßesalail xoßl qßu niman tetz u
Jesuus, bßaßnla aqßon nititzßa
atziß.— 2 Pek loqß ministeer tiira
bßaßn itxumbßal u qßesala tziß,
ech paat yeßxhkam tiß saelk iqßii.
Maßl koßn tixoj atile. Kßujlebßal
kßußl itxumbßal. Ilel chit ibßanax
qßu kam nißaneß. Jik vibßanoneß.
Aqßol ivatbßal aanima. Utz
techal ichusuneß. 3 Yitß qßabßa-
reella aanima koj. Yitß chokol
chßaßo koj. Yitß achvan koj ok
iatz kam aas subßußm isaß tiß.
Yitß yeßk koj inooebßal tiß
itxßakax puaj. Pek jik koßxh
itxumbßal. Nitoksa paas xoßl
aanima. 4 Nitxßol tiqßol qßu kam
tu tatibßal. Jik atil qßul ikßaol
imeßal jaqß imantaar, tinujul ni-
nimaneß. 5 Tan oj yeß nitxßol
tiqßol qßu kam tu tatibßal, ¿aß
tzik sitxßol tiqßol qßu niman tetz
u Jesuus? 6 Yitß anal koj akß tiß
inimal u Jesuus. Tan bßaßn

sißaneß aas sakuß tu paav tu
tßeßsil tiß u tijleßm. Echaß vaßl isaß
u txßißlißinaj. 7 Ministeer bßaßn
talchu xoßl qßu aanima majte
qßußl yitß niman koj tetz u
Jesuus. Ech yeßk seßel iqßii utz,
yeßk sakuß tu vaßl isaß u txßißlißi-
naj.�

Vitxumbßal qßußl soßok diaakonoil

8 Echat koßxh qßu diaakono
majte. Echen bßaßn itxumbßal,
inujul sißaneß. Yitß kaßl koj tel
iyol. Yitß qßabßareella aanima koj.
Utz yitß achvan koj ok iatz kam
aas subßußm isaß tiß. 9 Tii tatin tu
vinujul u chusbßal vaßl nikunima
vaßl anal nitootzajil tu u bßaßnla
chusbßal. Nojchit tinachbßal sißan
vinujul. 10 Loqß aatz yeßsaj tok
tu diaakonoil, bßaxal nal sißilax
inujul bßaßnil, yetz kam tiß ni-
yolpika aas saßeesalk iqßii. Oj
bßaßn, ech nal soßoki.

11 Echat koßxh qßu ixoj
diaakonisa majte. Echen jikom
itxumbßal. Bßanol inujul. Yitß
chulin yol koj. Pek kßujlebßal
kßußl tiß qßu kam kajayil.

12 Maßl koßn tixoj qßu
diaakono saßatini. Sitxßol tiqßol
qßul initxaßa tuchß qßu kam tu
tatibßal. 13 Tan aatz qßußl nißxh-
itxßol ibßanax u taqßon tu
diaakonoil, saoksal iqßii tiß. Utz
saßtereßnkßujeß ikßußl tiß u Tioxh
tu u bßaßnla chusbßal kßatz u
Cristo Jesuus.

U taltu u Pablo kam tokeß

itzßibßa u uß tzaß

14 Kßuxh nivitzßa saßnaloponin
tzaxeß, nuntzßibßa opon talax see
kam saßaneß. 15 Ech oj labßatz
voponeß, ootzaj tekußen kanißch
iveet qßu kam saßan xoßl qßu
nachol tetz u itzßlich Tioxh. Ayaß
vitenam u Tioxh, vixeßal qßu kam
inujul, vaßl txakbßaßn tetz vi-
jikomal. 16 Tiira sibß tokebßal vi-
txumbßal u Tioxh vaßl yeßich
ootzajimal tiß u okchil kßatza.
Tan echaß vaßl nitaleß tzaß:

Vettaqß bßens tibß aanima u
Tioxh qiß.

Aqßax bßens bßaßn tiqßaqßal u
Tioxhla Espiiritu majte.

Ilax u qßaavtitzßpebßal tu qßu
aanjel.

Paxsal itziiul xoßl qßu puera
aanima.

Nimal tu qßu aanima tu u vatz
amlika txßavaß.

Utz ech tek bßenjeß tu Amlika tu
vitechalil u Tioxh.����

U taqßaxka u bßaßnla chusbßal

tu u motxebßal qßii saj

4 1 Pek vatzsaj nital u Tioxhla
Espiiritu aas saßatin un-

txßajul qßu niman tetz u Jesuus
saqßaav tiß; saelka tiß vinimal u
Jesuus tu u motxebßal qßii saj. Aß
tek satzßejxik tiß qßu tioxhil
onkonil eesanal tu bßey utz; tiß

qßu chusbßal qßußl u txßißlißinaj
nicheesan. � 2 Unjolol kaßvatzla
chaj aanima saßalon qßu chusbßal
tziß aas tiira subßußm sißaneß. Tan
paat yannaj vinachbßal. Yeß nikan
inachaxeß abßiste u bßaßn, u yeß
bßaßn. 3 Aatz qßu chusul tziß, tiira
samajon tiß u tzumbßaßa. Utz
samajon tiß techbßul unjolol
echbßubßal aas yitß txaaß koj
echbßuli. Tan Tioxh aqßonnajka
tetz. Utz aal tokebßal iqßii Tioxh.
Tan sakßamabßel te utz, saoksal
iqßii tu qßu niman tetz qßußl
tootzaj vinujul aas satechbßu.
4 Tan bßaßn kajay qßu echbßubßal
taqßka u Tioxh. Yeßxhabßiste
koßxh maßj txaaß koj, pek taßn tzii
sakßamabßel Tioxh tiß. � 5 Ech sa-
bßaßnixsal tu u Yolbßal Tioxh utz,
tu u kuqßilat sikßlet Tioxh tiß.

Vitxumbßal qßu bßaßnla taqßonom

u Jesuus

6 Untzßoj bßaßn achustu qßu
kam tziß, uncheeß axh maßl
bßaßnla taqßonom u Jesucristo.
Niiqßo ayakßil tu u yolbßal Tioxh
nikunima utz, tu u bßaßnla
chusbßal.

7 Pek yeß koßxh aabßi ok qßu
chulim yol eesabß iqßii u Tioxh
qßußl koßxten cheei. Aß tii sooksav
iibß tiß ibßanax qßu kam tiß u
okchil kßatz Tioxh. 8 Tan aatz qßu
kam nibßanax tiß iyakßinsal u
chißl; bßaßn chituß loqß bßiil koßn
iqßaqßal. Pek aatz u oksaßibß kßatz
Tioxh, tiira sibß iqßaqßal. Tan alel

tu u Tioxh aas saqil iqßaqßal tu u
vatz kuqßii kusaj tu u vatz amlika
txßavaß tzaß utz, saqil iqßaqßal tu u
atinchil tu u bßenqßii bßensaj
majte. 9 Tiira ibßoßqßol u yol vaßl
savaleß tzaß utz, bßaßn aas kajay
saniman. 10 Tan taßxh maßl ni-
kuchßia tuchß txuqßtxunchil u
itzßlich Tioxh, ayaß u Chitol tetz
qßu aanima kajayil. Loqß aß chit
unmaßl qßußl nimamal tek u
Jesuus taqßo. Ech tokeß niqaqß
yakßil tu u aqßon tiß. Utz nikuqßiß
qßu yeßxtxoj nibßanax qe tiß.

11 Aß qßußl saaleß tziß utz,
sachuseß. 12 Utz abßil koj saeesan
aqßii tiß kßuxh axh xiak. Taßxhtzii
aas aß chit sakßuch ibßanax u
bßaßnil vatz qßu niman tetz u
Jesuus, tayoloneß, tatxumbßal,
tabßantßaxh tii tiß aanima, tiß aas
ayaßl akßußl naßaneß, tiß vikßujeß
akßußl tiß u Tioxh utz, tiß axaaneßl
kßatz u paav. 13 Tuul koßxh
yeßsaj voponeß, tii noj asikßle u
Yolbßal Tioxh xoßl qßu niman tetz
u Jesuus. Sachusunaxh tiß. Utz
sooksa aanima tu jik tuchß.
14 Txakunsa chit u doon aqßel tu
u Tioxh. Ayaß vaßl alax see aas
taqß jeß iqßabß qßu qßesala siibßa tiß
iqßilat isikßlet Tioxh saiß aas
ookka. 15 Ech tii iitzßa qßu kam
tziß utz, atojchitßokßaxh tiß
ibßanleß. Ech kajay sailon aas
nakan tiqßol u yolbßal Tioxh.
16 Nach jeß iibß tiß qßu kam
naßaneß. Tinujul chit u chusbßal
sachuseß. Tan oj ech saßaneß,

sachitpßaxh tu paav. Utz echat
qßußl saßabßin qßul achusbßal.���

Vitxumbßal qßu niman tetz

u Jesuus tibßilaj

5 1 Yitß yaael koj qßu qßesla
chaj vinaj saßaneß aas

sooksa tu jik. Pek jik chit iqßilal
saßaneß; echaß iqßilal atat saßaneß.
Atoj tatin saatz. Utz aatz qßu
xiak, echaß atzaßqß saßaneß aas
sooksa tu jik. 2 Echat paj qßu
qßesla chaj ixoj, ech iqßilal
saßaneß anan. Utz ech iqßilal
aanabß saßan tu qßu ixviak. Paat
jikom vatxumbßal saßan te.

3 Loch qßu txakay ixoj qßußl
nojchit yeßxhabßil tiß. 4 Pek oj atil
titzßin oj tii mam, aß samotxaqßon
tetz. Tan ministeer sichus tibß qßu
kßaol meßala te aas aß bßaxal
siloch itxutx ibßaal. Siqßaavixsa
bßoj te vaßl aqßax te tichßooil. Tan
aß u kam bßaßn nißenku tu u
Tioxh. 5 Pek aß saloch vaßl
nojchit txakay ixoj kaanaj
sijunal. Aß texh kßujlelk ikßußl tiß
Tioxh utz, bßenamen niqßila
isikßle Tioxh qßiils aqßbßal. 6 Pek
ech koj u txakay ixoj vaßl niteesa
itxumbßal tu bßey, nitoksa tetz u
tachaßv, tzßejxinaj u tatin vatz
Tioxh kßuxh itzßlel tiloneß. 7 Aß
qßu kam sachus te tziß. Jikom
sißaneß ech yeßk sael iqßii. 8 Tan
aatz qßu niman tetz u Jesuus
qßußl yeß niloch u titzßin tatzik aas
niyaßta tetz, yeß nikßucheß aas
niman tetz u Jesuus. Utz aa paal
iviß vibßanon vatz qßußl yeß
tootzaj Tioxh. Tan yeßxh bßoj
nilochoneß.

9 Pek aß saok tu ach xoßl qßußl
salochaxi qßu txakay ixoj qßußl
maas tek 60 iyaßbß, maßl koßn
ivinaj atinnaj. 10 Ayaß qßußl
kßuchul tetz u bßaßnil tibßanoneß.
Jik chßiisamal titzßin taqßo, aqßel
ivatbßal aanima taqßo, txßaael
tajan niman tetz u Jesuus taqßo,
lochel aanima taqßo aas nipaal tu
kßaxkßo utz, ayaß qßußl nißan yaßl
tibß tiß ibßanax kajay qßu bßaßnil.

11 Pek ooksach tu ach qßu
txakay ixoj qßußl txul ixoj tereßn.
Tan bßaßn sißaneß kam noj tok ti-
txumbßal, taßxh sapaal tetz noj
iqelka u Cristo noj ikßul tibß tuchß
vaßt vinaj yeß tootzaj Tioxh.
12 Utz choobßal paav saßalax ikuß
tiß oj echi tan, yeßn itzojpi vaßl
vettaqß iqul tuul. 13 Utz kßuxh yitß
saßkojbßen tiß vinaj, bßaßn sißaneß
sichus qßeßyil; jun texh otzotz
ibßen tiß ixaansal yol aas yeßk
itxaßk. Utz satoksa tibß tu kam aas
yeßk tokebßal tiß. 14 Pek aal bßaßn
satzumeß qßu txakay ixoj qßußl txul
ixoj tereßn. Atinoj titzßin. Utz aß
satil imeßbßißl tu tatibßal. Ech yeßk
sataqß tzii tu u txßißlißinaj sachee
yol tiß taqßo. 15 Tan at unjolol aas
elyuka tiß u Jesuus utz, aß tek
nitoksa tetz u txßißlißinaj.

16 Utz echaß tziß oj atil txakay
ixoj xoßl titzßin tatzik maßj niman
tetz u Jesuus, aal bßaßn aß
salochon. Ech taßxh salochax tu
qßu niman tetz u Jesuus qßußl
nojchit yeßxhabßil tiß.

17 Aatz qßu ansiano qßußl
nißxhitxßol tiqßol qßu kam, ni-
kßuloßk tiß aas nojchit sibß talcheß
sißaneß. Aß chit ibßoßqßol qßußl

nipaxsa u yolbßal Tioxh utz, tuchß
qßußl nichusuneß. 18 Tan nital u
Yolbßal Tioxh tzßibßamalka aas:
—Yitß saßkojooksa txim viß ijuß u
vaakaxh vaßl nipaqßeßl triigo.—
Chia. Utz nital majte aas:
—Nikßuloßk tiß u aqßonom aas
sikßul ijaßmel.— Chia.�

19 Yitß yak koßnkoxh sanima
oj abßil saxochon maßj qßu
ansiano saatz. Pek ministeer
saßatin kaßvoßj oxvoßj aanima aas
nojchit ilel abßimal u kam taqßo
vaßl saxochlika. �

20 Abßiste qßußl yeßxh niyaß tiß
ibßanax u paav, yaa vatz qßu
niman tetz u Jesuus. Ech saxoßv
tereßn qßu aanima; yeßk sa-
paavini. 21 Tii sanima qßu kam
nivaleß tzaß. Nißxhval see vatz u
Tioxh, vatz u kuBßaal Jesucristo
utz, vatz qßul iaanjel txaael el
taqßo. Yeßxhabßil koßxh at telaß.
Utz yeßxhabßil koßxh atil tatin
saatz saßan tiß itzojpixsaleß.

22 Yitß oojeßl koßnkoxh sooksa
maßj aanima tu qßesalail xoßl qßu
niman tetz u Jesuus. Tan bßaßn
sißaneß atoj tu paav utz, ant axh
sapotzonaxh tiß u tel iqßii. Pek
tiira kuentaßaxh tiß u paav.

23 Yitß nojla koßnkoxh aß
suukßa, pek taßl uuva suukßa tiß
vavuul aas yaßv utz, tiß tereßn qßul
ayaabßil.

24 At unjolol aanima aas
vatzsaj qßul ipaav, ech yeßxtxoj
saoki, kßuxh yeßsaj itxßolax inujul
tu u Tioxh. Pek at unjot majte

aas yeß naßl. Anal sailaxi xamtele,
aas latxßolax inujul tu u Tioxh.
25 Bßaßn saok qßußl qßu bßaßnla
chaj kam nißaneß tan, atia aas
vatzsaj chit qßu bßaßnil nißaneß.
Utz atia xamtel saßelußl vatzsaj.���

6 1 Aatz qßu niman tetz u
Jesuus qßußl kßayimal tatin

tu aqßon, atoj chit tatin qßu bßaal
taqßon siatz. Jikom saßaqßonini,
ech yeßk seßel iqßii u Tioxh taqßo
utz, tuchß viyolbßal. 2 Utz aatz
qßußl niman tetz u Jesuus qßu
bßaal taqßon, yeßk tekoßnkoxh
tatin siatz sißaneß. Taßn koßnkoxh
satalva oj ela niman tetz u
Jesuus tuchß. Pek aal tiira bßaßn
taqßonin sißaneß tan, niman tetz u
Jesuus u aanima vaßl nißilon
iqßaqßal u taqßon. Utz tii u Tioxh
tiß majte.

Ech aß qßu kam sachusunaxh
tiß tzaß. Utz sabßan yaßl tiß tiqßot
iyakßil.

Vichokax u txßiibßal qßii

vaßl xeß Tioxh

3,4 Tzßejxinaj u aanima oj
paarten chusbßal nichusunka aas
yeß nikßul tibß tuchß viyolbßal u
kuBßaal Jesucristo utz, tuchß qßu
bßaßnla chusbßal vaßl nichus u
okchil kßatz Tioxh. Paat yeßxhkam
nitel itxumbßal tu u yolbßal Tioxh
atziß. Jeßnaj iatz. Utz aß chit atil
kßatza u achva xhaakaluibß tißaj
yol; ech tekußen aß iyaabßil. Tan
aatz tu vaßl nißan qßu aanima tziß,
chißkßulaibß nichee taqßo, chßaßo,

yoqßoibß, suyu kam tiß imol. 5 Utz
yaayoloibß atil taqßo bßenamen
xoßl qßu aanima qßußl yannaj tek
vitxumbßal taqßo. Paat keßch koj
vinujul tzixeß. Utz aß nimotxtitzßa
aas kanaal utz, txßakbßal puaj u
okchil kßatz u Tioxh. Ech xaaneßl
kßatz qßu aanima ech tziß. 6 Tan
mam kanaal chit u okchil kßatz u
Tioxh. Taßntzii oj satxuqßtxunoß tiß
u qetz atile. 7 Tan kam koj qetz
iqßomiche aas uloß tu u vatz
amlika txßavaß tzaß utz, kam koj
saqiqßo bßen aas lakamoß. � 8 Pek
chuspia atil kutxbßal qetz utz, atil
qechbßubßal, ech txuqßtxunojoß tiß.
9 Pek aatz qßu aanima qßußl
nitachva txßiiol iqßiil, kam koßxh
yeßxtxojla kam nitachva. Kam
koßxh onkonil nißan tiß ichee tetz
aas yansanal utz, tzßejxixsamal
qßu aanima nißaneß. Aß nikußk tu u
yeßxtxojla txumbßal vaßl echaß kßaa
txaybßal tetz qßußl niniman.
10 Tan aatz vixeßal kajay qßu
onkonil, ayaß u tzßejxichil tiß u
puaj. Tan ech ißan unjolol.
Tzßejxoßk tiß utz, eltekka tiß inimal
u yolbßal Tioxh. Loqß tilayol qßu
mamaj kßaxkßo motx paalku tiß.�

U taqßax yakßil kßatz u Tioxh

11 Pek aatz saßaneß Timoteo,
chok eel tu qßu kam tziß tan, axh
maßl vinaj tetz Tioxh. Utz aß
saßan vijikomal. Saxaanokßaxh
kßatz Tioxh. Sakßujeß akßußl tiß.
Saßan tiißaxh tiß aanima. Atoj
apaciensia. Aqß kuß iibß vatz u

Tioxh. Yeßk sajeßsa iibß. 12 Aqß
yakßil tiß u yolbßal Tioxh vaßl
nikunima Timoteo. Echaß chßaßo
saßaneß. Kßon avaanima tiß qßu
kam qßußl satiqßobßenaxh tu
bßenqßii bßensaj tan, ech tiß
isikßleßaxh u Tioxh. Utz aß vaßl
ooksa iibß tiß ibßanleß vatz sibßal
aanima. 13,14 Nima vaßl nival
see tzaß. Nißxhval see vatz u
Tioxh, u itzßpixsan tetz qßu kam
kajayil. Utz vatz u Jesucristo
nival see majte, vaßl tal vinujul
tu u Pilato. Ayansach iibß tu u
paav. Ech yeßxhkam saßalax saiß,
ul nal koßxh u kuBßaal Jesucristo.

15 Ayaß u tulebßal vaßl kßajel
nal titxumbßal u techalla Tioxh
vaßl taßxh maßl tijlenal qßu ijlenal
utz, iqßesala qßu qßesala. 16 Ayaß
u Tioxh vaßl yeßxhjatu sakami,
yeßk tokebßal u kamchil tiß, vaßl
abßil koj maßj ilonnaj iatz. Tan aß
atik tu u techalla tatibßal sutimal
tiß tu mam ribßunnaj txijtxubßal
vaßl saßkojveet tokoßp aanima
tuul. Utz tetz u tokebßal qßii; tetz
u mam qßesalail bßenamen. Aßi.

17 Al tu qßu txßiiol iqßii aas yitß
saßkojmotxjeß ivatz. Utz yeß kßujeß
ikßußl tiß qßu txßiibßal iqßii tu u
vatz amlika txßavaß tan, nikoßn-
imotxeß. Pek aß sakßujeßk ikßußl tiß
u itzßlich Tioxh vaßl tiira tzßajel
iatz qetz nitaqßeß, ech nikubßan-
bße. 18 Chus te aas aß
samotxtoksav qßul ipuaj tiß
ibßanax u bßaßnil; txßiiol iqßii tu u
bßaßnil sißaneß. Bßaßn ichajpeßl tetz

sißaneß; oora salochoni. 19 Tan oj
ech sißaneß tziß, txßiibßal iqßii
nimol tu Amlika; nichik u bßaßnil
tetz taabßabßen; yeßk imotxeß. Utz
sichabßa u bßenchil tu bßenqßii
bßensaj majte.

Vitßoyax u Timoteo tu u Pablo

20 Timoteo, aß chit noj aßan
qßu kam aqßel see tu u Tioxh.

Maj iibß tiß qßu txayißbß tiß yol.
Tan yeßk itxaßk. Kam koj kanaal
tiß. Utz maj iibß tiß qßu yaayolißbß
qßußl nichee tu vaßl “mam
txumbßal” chu teßleß; loqß yitß aß
koj. 21 Tan aatz unjolol qßußl
niniman qßu kam tziß, elyuka tiß
inimal u bßaßnla chusbßal.

Vibßaßnil koj u Tioxh atin saiß.
Aßi.

U KAßBß Uß ITZßIBßA BßEN U PABLO

XEß U TIMOTEO

Yol tiß u uß tzaß

Aatz u kaßbß uß bßen xeß u Timoteo tzaß, ankoßxh tzßibßan u Pablo,

kamal tixoßl qßu yaßbß 67 — 68 m.t.J. Aß taqßvu bßen tu Eefeso. Utz aß

itzßibßav kßasußl tu tzeß tu Roma. Sißchtexhyatzßli. Aatz vitxumbßal u Pablo

tu u kaßbß tuß tzaß, ayaßl kala aß texh nitzaqßtaka u Timoteo. Tan tiira

bßaßnich tuchß u Timoteo. Ech aß u yaßtebßal uß itzßibßa u Pablo.

Aatz tu qßu yaßbß 41 — 54 ok maßl u ijlenal tu Roma Claudio ibßii. Utz

teesa maßl u yol aas kajay qßu Israeel saelbßen tu Roma. Ech elkßasußl u

Aquila tuchß u Priscila tziß. Choktaj Qßu Bßaßnla Chaj Kam Bßanel (Hechos)

18.2.

Ok vaßt ijlenal tu u yaßbß 54, ayaß u Neroon. Tiira txokopla vinaj. Tal

ikßachlu u tenam Roma utz, aß ijlen qßu niman tetz u Jesuus taqßo. Ech xeßt

itxay qßu niman tetz u Jesuus. Toksa tu tzeß. Itzßlele nichichißl tu bßalam

taqßo. Toksa tu chßaßo tulaj estaadio. Utz aß alon ikam u Pablo majte, kßuxh

yeß ootzajibße kanißch ikam kami.

Nital u Pablo aas nikßama Tioxh tiß vikßujeß ikßußl u Timoteo tiß u Tioxh.

Utz nital tu u Timoteo aas tii tatin kßatz u Tioxh sißaneß kßuxh kaana tzaßl

sauli. Yeßk saqeoni, echaß maßj sol aas taßxh txumel taqßo.

Nital te majte aas yitß sakoßnkoxhitxay tibß tiß yol yeßk itxaßk. Utz nipajtal

te aas tii saßatin tu qßu chusbßal qßußl chusax te tichßooil.

Ech tiyaßtebßal tekußen, nital u Pablo tu u Timoteo aas kam ech tatin tu

tzeß. Nitaleß aas preexhu. Yeßxhabßil texh nichenqßilan; elabßemal texhka. Utz

niteesal iqßii tu qßu chißkßulan tetz. Aß texh atil kßatza u Lucas. Utz nital

taanima aas nal koj en ilaxoj tu u Timoteo. Pek loqß kßuxh ijunal, nitaleß aas

atil u Tioxh kßatza utz, aß nilochon. Ech nital tu u Timoteo aas satileßl tetz tiß

sitxßak kajay qßu tzaßl, echaß qßußl paalnajka.

Aß u jatxbßal tibß qßu yol tu u uß tzaß.

1) 1.1-2 Nitaqßax chajlichil u Timoteo.

2) 1.3-18 Nital tiß u tuch txakbßaßibß tiß u Jesuus.

3) 2.1-13 Nital tiß u taqßax yakßil tiß u Jesuus, echaß sol.

4) 2.14-26 Nital tiß u bßaßnla aqßonom tiß u Jesuus.

5) 3.1-17 Nital tiß vitxumbßal qßu aanima sißan tu u yaßtebßal qßii.

6) 4.1-8 Nital tiß vipaxsal itziiul u yolbßal Tioxh sißan u Timoteo.

7) 4.9-18 Nital tiß qßu chusbßal tetz u Timoteo.

8) 4.19-22 Ech vitzojpu qßu yol tu u uß tzaß.

U KAßBß Uß ITZßIBßA BßEN U PABLO

XEß U TIMOTEO��

Ichajlichil u Timoteo

1 1 In u Pablo, ichaj u
Jesucristo titxumbßal u

Tioxh. Tan alich nal tu u Tioxh
aas sataqß itiichajil tu bßenqßii
bßensaj qßu aanima qßußl saniman
u Cristo Jesuus. 2 Nunqßilabßen-
axh Timoteo tan, nojchit ech
aatineß aß unkßaol tiißin saiß. Ech
u Tioxh, u kuTat tu Amlika, tuchß
u kuBßaal Jesucristo koj aqßon
qßul ibßaßnil see. Itxum koj aatz.
Utz atin koj paas tavaanima
taqßo.�

U tiqßot iyakßil u Timoteo sißan

kßatz Tioxh

3 Bßenamen nunkßama Tioxh
saiß Timoteo, chajpaj nunqßila
sikßle Tioxh qßiils aqßbßal. Utz
tunnachbßal atilka aas jikom ni-
vaqßonin tiß u Tioxh, echaß ißan
qßul unkßuy unmam. 4 Nitul val
ooqß sunkßußl aas kujatxtu qibß;
ech tiß nivachva savil aatz. Ech
saßxhtxuqßtxunin. 5 Nitul sunkßußl
aas nojchit jikom kßujlel akßußl tiß
Tioxh, echaß vikßujeß ikßußl vanan
qßes Loida utz, tuchß vanan
Eunice.

6 Pek nival see. Yakßinsa u
xamlil tetz u doon atil sakßatza
vaßl taqß u Tioxh see aas vaqßtu

jeß qßul unqßabß siibßa aas ookka.
7 Tan aatz u txumbßal nitaqß u
Tioxh qe, yitß tetz koj xoßval. Pek
kuyakßil nitaqß tiß u qatin kßatza,
tetz kubßantu tiißoß tiß kumol utz,
tetz kumajtu qibß tiß ibßanax u
yeßxtxoj. 8 Ech tokeß yeßk saxoßv-
axh tiß talax qßu kam tiß u
kuBßaal. Utz yeßk sachßixvaxh viß
majte kßuxh atilkußin tu preexhu-
il tiß u Jesuus. Pek bßana aas ant
axh sapaalaxh tu tzaßl tiß u
bßaßnla chusbßal. Tan u Tioxh
saßaqßon ayakßil. 9 Tan mam
bßaßnil vetißan qe. Vetichitpußoß
tu qßu kupaav. Vetisikßleßokßoß
kßatza tiß maßl u txumbßal yeßk
paav tuul. Loqß yitß tiß koj aas
bßaßn nikubßan siatz, pek jik chit
aß vetitzßanoß. Utz aß u bßaßnil
itzßamal nal qiß taqßo xeß qßii xeß
saj aas saßchitißan u Cristo
Jesuus. 10 Utz ikßuch vibßaßnil tiß
u tulebßal u Chitol qetz, ayaß u
kuBßaal Jesucristo. Tan tiqßaqßal
u bßaßnla chusbßal vetßel viyakßil
u kamchil utz, vettaqß elußl
vatzsaj u atinchil tu bßenqßii
bßensaj bßenamen.

11 Utz vettoksaßins alol tetz u
bßaßnla chusbßal tzaß. In ichaj u
Jesucristo. Utz in chusul tetz xoßl
qßu puera aanima. 12 Ech tokeß
nunpaal tu qßu kßaxkßo atilkßin

tzaß. Loqß yeßxhkam nunchßixvu
tiß tan, vootzajle abßil vaßl
nimamal vaqßo. Utz vootzajle atil
iyakßil sikolin tuul nunbßan u
aqßon tiß, opon nal u qßii aas
loßoponin siatz.

13 Tii akol qßu bßaßnla chaj
yol qßußl abßimal el sunkßatza
saaqßo; tiß vikßujeß akßußl tiß u
Cristo Jesuus utz, tiß vatzßejt
avaanima tiß. 14 Tii akol qßu
bßaßnil atil sakßatza tu u Tioxhla
Espiiritu, ayaß vaßl atil
sukukßatza majte.

15 Abßimal tek saaqßo aas
elabßemalkaßin tu kajay qßu
lochol vetz tu Aasia; antu tixoßl u
Figelo tuchß u Hermoogenes.
16 Pek Tioxh koj chit txumun
iatz qßu titzßin tatzik u Onesiiforo
majte. Tan jatpajul koßxh taqß
nimal unkßußl utz, yeßxhkam ni-
chßixveßl viß kßuxh atilkußin tu
tzeß utz, qitzelin tu kadeena.
17 Pek aal elaßok chit tiß
unchokax tu Roma utz,
ichabßaßin. 18 Ech u kuBßaal koj
txumun iatz tu u qßii tetz u
tulebßal. Tan ilochßoß tu Eefeso
majte. Tekß ootzaj atziß.���

Vitxßakax qßu tzaßl sißan u Timoteo

2 1 Timoteo, unkßaol tiß
inimal u Jesuus; tii iqßomoj

ayakßil tu u bßaßnil vaßl nitaqß u
Cristo Jesuus. 2 Utz kam qßu
chusbßal abßimal el sunkßatza
aaqßo vatz sibßal aanima, chus tu
qßu vinaj majte qßußl kßujlebßal

kßußl itxumbßal. Ech saßpajitxßol
ichusax tu unjolte.

3 Utz aatz axh, txßak qßu tzaßl
sapaalkßaxh tu aqßon tiß u
Jesucristo. Echaß axh bßaßnla isol
saßaneß. 4 Tan echaß qßußl atoßk tu
solil, yitß nikoßnkoxhtoksa tibß tiß
ibßanax unjot kam. Pek aß tii
nißaneß kam bßaßn nißenku tu
viqßesal.

5 Echat pajeß aß u aanima vaßl
nißan saach tiß kanaal. Kßuxh
sißan kanaal sataleß, saßkojaqßax
vikoroona oj yitß tinujul koj
sinima qßu mantaar tetz saach.�

6 Ech pajeß u chikol. Bßaxal
nal sikoo u txßavaß vaßl sachikon-
ka. Ech nal satil iqßaqßal ivatz vi-
chikobßeßm. 7 Ech at noj bßenku
see qßu kam vetvallaß tziß utz, u
kuBßaal saßaqßon atxumbßal tiß
tootzajil kajayil.

8 Atoj chit u Jesucristo sakßußl,
vitußxh ixalam u Daviid, vaßl
qßaavitzßpinaj xoßl qßu kamnaj.
Tan aß vixeßal u bßaßnla chusbßal.
9 Utz tiß koßn ipaxsal itziiul
vinujul tziß, nunpaal tu tzaßl
taqßo. Atilkußin tu tzeß tiß utz,
qitzelin tu kadeena ayaßl kala in
mam aa paav. Pek loqß yitß qitzel
koj u yolbßal Tioxh. 10 Ech aßtzii.
Nuntxßak kajay qßu tzaßl tan,
tiißin tiß qßu aanima qßußl kßajel tiß
tu u Tioxh. Ech antu samotxchit-
pu tu qßul ipaav tiqßaqßal u Cristo
Jesuus. Utz antu saetzan tiß u
techalla atinchil tu u bßenqßii
bßensaj.

11 Ibßoßqßol u yol tzaß:

—Oj sakamoß tiß u Jesuus,
saitzßpßoß tzixeß tu Amlika

majte.
12 Oj sakutxßak qßu tzaßl tiß,
saßnalatin qijleßm kßatza tu

viQßesalail.
Pek oj saqeesa qibß tuul aas

qootzaj vibßaßnil,
sateesa tibß qiß majte.
13 Utz oj yitß kßujlebßal kßußl koj

nikubßan siatz,
taßxh bßanel kßujlebßal kßußl

nißaneß.
Saßkojyaßi tan, ech vitxum-

bßal.— Chia.

U talax tu u Timoteo aas sißan yaßl

tibß tiß ibßanax qßu kam bßaßn

14 Nachpixsa tu qßu niman
tetz u Jesuus qßu kam savaleß
tzaß. Tibßii u kuBßaal sooksa
sikßußl aas yeß koßxh itxay tibß
tißaj yol. Tan yeßk tokebßal qßu
txayißbß tziß. Tan aal nisotzsa
ikßußl qßu aanima qßußl niabßin.
Tzßejxixsamal nißaneß. 15 Bßan
yaßl aas tiira bßaßn aatin vatz
Tioxh. Ech yeßxhkam tiß sachßix-
vikßaxh. Tan tiira tinujul na-
txakunsa u yolbßal Tioxh vaßl
inujul. Echaß maßl bßaßnla
aqßonom aas tiira bßaßn vatz u
bßaal taqßon. 16 Okißchßaxh xoßl
qßu yol qßußl eesabß iqßii Tioxh
qßußl yeßk itxaßk; nikoßnisotzeß.
Tan aal tu onkonil nitaqßvu bßen
tibß qßu aanima qßußl nißan ech
tziß. 17 Utz yakßinchil nißan qßul

iyeßxtxojla yol, echaß qßeechil. Aß
qßußl motx paalku u Himeneo
tuchß u Fileto. 18 Jolol tek
elnajka tiß vinujul. Tan nimotx-
taleß aas uchnaj tek u qßaavitzßpi-
chil tikaßpaj. Ech nisotz ikßußl
unjolol niman tetz u Jesuus
taqßo. 19 Pek kßuxh ech ißana,
txaklel vitxumbßal u Tioxh. Aß
vixeßal qßu kam nikunima. Ni-
txakbßaß tu qßu yol tzaß: —Tootzaj
u kuBßaal abßil qßußl niniman.—
Chia. Utz nital majte: —Ech
kajay qßußl niniman nioksan
vibßii u Cristo, xaanoj el kßatz
paav.— Chia. �

20 Echaß tu maßl nimla atibßal,
jatvatzul koßxh kambßal atil tuul.
Atil kambßal bßaßnla qßan chßichß,
bßaßnla saj chßichß. Atil tzeß utz,
atil tzßaj kambßal majte. Atia
bßaßnla chaj kam nikuß tuul. Utz
atia yeßxtxojla chaj kam nikuß
tuul. 21 Echat koßxh qßu aanima.
Abßil vaßl nixaansa el tibß kßatz
qßu yeßxtxoj, sabßaßnixsal tu u
Tioxh. Utz satxakunsal tu u
kuBßaal tiß kam koßxh bßaßnla chaj
kam.

22 Yaßan qßu achaßv tetz
xiakil; chok eel siatz. Pek aß chit
saßan vijikomal. Kßujeßoj akßußl tiß
u Tioxh. Bßan tiißaxh tiß aanima.
Utz aß sooksa u paas xoßl qßu
aanima kßonel taanima tiß inimal
u kuBßaal. 23 Utz aqßka qßu kam,
echaß u txayißbß tiß yol aas yeßk
koßxh tokebßal. Tan txoxkinil
kußen. Utz ootzajle aas chßaßo
nitok taqßo. 24 Tan aatz u

taqßonom u Tioxh, yitß sakoßn-
koxhiyaayoli tibß. Pek jik koßxh
itxumbßal tu kajay aanima
sißaneß. Techal ichusun tiß u
yolbßal Tioxh. Utz txßakol tetz qßu
tzaßl. 25 Tuchß chit paciensia
satoksa tu jik qßußl nikßulelaneß.
Tan kamal laßaqßax tzii te tu u
Tioxh aas sikßaxa qßul ipaav utz,
sinima vinujul. 26 Ech sael
tikuenta u txßißlißinaj vaßl txaypi-
najku tu u tachaßv, echaß iqitzax
tu ijvil.���

Vitxumbßal qßu aanima sißan

tu u motxebßal qßii saj

3 1 Echen sootzaji Timoteo,
aas xoßebßal vitxumbßal qßu

aanima sißan tu u motxebßal qßii
saj. 2 Tiira aß texh satitzßa tibß
qßu aanima. Keßch koj inooebßal
tiß qßu kam sißaneß. Tßeßs. Jeßnaj
vatz samotxißaneß. Yoqßol Tioxh.
Qelol itxutx ibßaal. Saßkojikßama
bßoj qßu kam. Kam koj itxaßk
choko Tioxh te. 3 Keßch koj bßoj
bßaßnil xeß taanima sißaneß. Saß-
tereßnkojißan qßu kam qßußl
nojchit jik xoßl qßu aanima. Yeßk
kuybßal tzixeß. Jolol chokol ipaav
aanima. Yeß nimaj tibß tiß ibßanax
qßu yeßxtxoj. Bßanol tetz onkonla
chaj kam. Txokop txumbßal tiß
imol. Utz koontrain tetz kajay
qßu bßaßnil. 4 Bßanol tetz onkonil
timol tiß el. Taßxh okoj tetz.
Oksan jeß iqßii. Aß chit sachißbßik
tiß ibßanax qßu tachaßv vatz
vichokax u Tioxh. 5 Tilon
koßxhtuß aas niman oksan tetz u

Tioxh, pek tu qßul ibßanoßm atilka
aas yitß aß koj. Ech okißchßaxh
kßatz qßu aanima ech tziß.

6 Aß qßu vinaj atziß qßußl
nichok topon tu otzotz xeß qßu
ixoj qßußl oora koßxh tok kam
tiviß. Ayaß qßu ixoj qßußl tzßejxi-
naj ikßußl utz, bßanol tetz paav.
Tan aß nikßoßpin qßu tachaßv
ichißl. 7 Vaßl tabßit u yolbßal
Tioxh, pek loqß jatu koj soßopon
tiß tootzajil vinujul. 8 Ech aatz
qßu vinaj tziß, ech sißaneß vaßl
ißan u Janes tuchß u Jambres
aas ixeßkßula u Moisees. Utz si-
xeßkßula vinujul.� Tan tiira
yannaj itxumbßal. Paat vettzßej-
xuka tiß u bßaßnla chusbßal tetz u
Tioxh. 9 Pek loqß ech koßnkoxh
ibßen tziß. Tan saßnalilax inujul
tu qßul itxoxkinil nißan vatz qßu
aanima. Echat koßxhtuß vaßl ißan
u Janes tuchß u Jambres.

U talax tu u Timoteo aas tii atoj ok

tiß vaßl chusel taqßo

10 Pek aatz axh, tekß ootzaj
vunnimat u yolbßal Tioxh. Ilel
untxumbßal saaqßo majte. Ootzaj
kam nunkßaj tiß. Ootzajle aas
tiira kßujlel unkßußl tiß u Tioxh.
Ilel saaqßo qßu tzaßl nipaalkßin tiß.
Utz ootzajle aas tiira tiißin tiß qßu
aanima. Utz atil unpaciensia tiß
qßu kam. 11 Ootzajle aas
nuntxßak u vojchal tiß u bßaßnla
chusbßal utz, tuchß tereßn qßußl
paalnajkßin. Echaß qßußl paalkßin
tu Antioquia, tu Icoonio, tuchß tu
Listra. Pek u kuBßaal kolonin tu

kajay qßu tzaßl paalkßin. � 12 Utz
ech chituß. Tan kajay qßußl
nititzßa xaanich ok kßatz u Cristo
Jesuus, saßchitchißkßulali. 13 Pek
ech koj qßu maalola chaj aanima,
aal koßxh ibßen tu qßu onkonil;
jolol eesanal tu bßey utz, eesamal
tu bßey tu u txßißlißinaj.

14 Pek aatz axh, tii aatin tu u
chusbßal nimamal aaqßo utz, qßußl
bßennaj akßußl tiß. Tan ootzajle
aas kßatz maßl bßaßnla aanima
achusv iibß. 15 Ayaßxchen
tachßooil ootzajitaß kantal u
yolbßal Tioxh. Utz aß niaqßon
atxumbßal tiß u chitpichil tu paav
tiß ikßujeß akßußl tiß u Cristo
Jesuus. 16 Tan kajay u Yolbßal
Tioxh tzßibßamal, u Tioxh oksan
sikßußl u tzßibßan tetz. Utz ech-
ixeßat chusun tiß tan, nitxakun tiß
toksal yol tiviß qßu aanima.
Nitxakun tiß tok qßu aanima tu
jik. Utz nichus qßu aanima tiß
ibßanax vijikomal. 17 Utz aß
itxaßk aas tzßajel itxumbßal u
aanima kßatz Tioxh sißaneß. Ech
tekß niteloßp tiß ibßanax kam
koßxh aqßon bßaßn kßatz Tioxh.���

Vichusax u yolbßal Tioxh

sißan u Timoteo

4 1,2 Aatz cheel, tiira nißxh-
unjaj see vatz Tioxh utz,

vatz u kuBßaal Jesucristo aas
saßxhapaxsa itziiul viyolbßal.
Saßan yaßl iibß tiß talax tu qßu
aanima kßuxh sasaßli, kßuxh yeßk
sasaßli. Atoj apaciensia tiß toksal
yol tiviß qßu aanima, tiß ayaat tu

u yolbßal Tioxh utz, tiß aaqßt
itxumbßal tu qßu bßaßnla chusbßal.
Bßan ech tziß tuul yeßsaj tul u
kuBßaal Jesucristo tu viQßesalail
vaßl satxßolon inujul kajay qßu
aanima kßuxh itzßlele utz, kßuxh
maßt ikameß. 3 Tan toj nal uloj
maßl u tiempo aas saßtereßnkoj-
motxisaßa tabßil u bßaßnla
chusbßal qßu aanima, tetz bßaßnla
atinchil kßatz Tioxh. Pek aß tek
samotxtoksa sibßal chusul tixoßl
aas sataqß tzii te sißan u tachaßv
ichißl. Tan aß isaß sichus te kam
visaß satabßi. 4 Saßtereßnkojtabßi
ok vinujul, pek aß tek tii samotx-
tabßi qßu kam qßußl chulimal
koßxhtuß.

5 Pek aatz axh, sotzißch akßußl
tu qßu kam tziß. Jikom aatin tu u
bßaßnla chusbßal. Qßiß qßu tzaßl ni-
paalkßaxh. Aß tii noj aßan val
aaqßon tiß ipaxsal itziiul u bßaßnla
chusbßal. Tzojpi kam val eetz
aqßel.

6 Pek ech koj in tan, saßtexh-
yatzßpßin. Echaß tok txßoloßm vatz
Tioxh vaßl sunbßaneß. Nitek-
inajabß vunkameß. 7 Loqß aßtzii.
Bßaßntan maßxh aqßoninyin tiß u
bßaßnla chusbßal. Echaß maßl
bßaßnla chßaßo vaßl vetunbßana.
Tzojpielopßin tiß ibßanax u aqßon
untxaya. Utz tii vetuntzojpi qßu
kam tiß inimal u Jesuus. 8 Ech tiß
nichßian maßl vunjchoobßal xeß u
Tioxh; unkoroona tiß vunjikomil
sataqß u kuBßaal tu maßl u qßii
sißaneß. Tan aß u jikomla txßolon
tetz inujul qßu kam. Utz in

koßnkoxh sataqß vetz, pek antu
qßu aanima majte qßußl tiira
tzßejel taanima tiß utz, nichßia u
tulebßal tuchß txuqßtxunchil.

U taltu unjolol yol u Pablo

tu u Timoteo tiß qßul imol

9 Bßan chit yaßl ul iiltßin.
10 Tan vettaqßlukaßin u Demas.
Maßt tu Tesaloonica. Aß tek tzßej-
xinajku tiß qßu kam tu u vatz
amlika txßavaß tzaß. Aatz u
Crescente, maßt tu Galaacia. Utz
maßt u Tito tu Dalmaacia. 11 Aß
texh atil u Lucas sunkßatza. Pek
liiqßo ul u Kuxh saiß aas laulaxh.
Tan saßxhilochßin tu u aqßon kßatz
Tioxh. 12 Vetunchajlu bßen u
Tiiquico tu Eefeso.

13 Aatz laulaxh, liiqßo ul vetz
vunnimla kaapa vaßl vaqßka tu
otzotz xeß u Carpo tu Troas.
Liiqßo ul vetz qßu uß qßußl bßolqßi-
mal tuul. Aß chit ibßoßqßol qßußl
tzßußm itxßavaßil.

14 Sibßax chit onkonil ißan u
Alejandro ve; ayaß u txaqßol
chßichß. Loqß aßtzii. Tioxh toj
aqßon ichßexel te atziß. 15 Bßan
kuenta iibß te majte. Tan tiira ni-
xeßkßula qßu kuyol.

16 Aatz untxakbßaßt vibß vatz
qßu qßatbßal tzii tiß u yolbßal Tioxh

tibßaxa chituß, abßil koj maßj atin
sunkßatza. Pek kajay motx elabß-
enkaßin. Loqß aß lißilon. Yeßxhkam
koj motx bßanax te tu u Tioxh tiß.
17 Pek atich u Tioxh sunkßatza
utz, aß vetßaqßon unyakßil tiß
unpaxsat itziiul u yolbßal Tioxh.
Tiqßaqßal kußen abßil viyolbßal tu
sibßal qßu puera aanima. Ech
ilochßin tiß vel vatz u koontra vaßl
sißan ve nitxumeß, echaß bßalam.
18 Utz u Tioxh saeesanin tu
tereßn qßu yeßxtxoj majte. Sikolin
tetz viQßesalail tu Amlika. Ech
tetz u tokebßal qßii u Tioxh
bßenamen, yeßk iyaßeß. Aßi.

Vikaasal u Timoteo ißan u Pablo

19 Aqß ichajlichil u Prisca
tuchß u Aquila utz, tuchß qßu
titzßin tatzik u Onesiiforo.
20 Aatz u Erasto, kaayka tu
Corinto. Pek vetvaqßka u
Troofimo tu Mileto tan, yaßv.
21 Nitaqß opon achajlichil u
Eubulo, u Pudente, u Lino, u
Claudia utz, tuchß kajay qßu
niman tetz u Jesuus latzaß.

Bßan yaßl ulchil aas yeßsaj ixeßt
u tiempoil cheßv.

22 Atin koj u kuBßaal
Jesucristo tavaanxelal. Atoj vi-
bßaßnil u Tioxh setiß. Aßi.

U Uß ITZßIBßA BßEN U PABLO

XEß U TITO

Yol tiß u uß tzaß

Aatz u uß tzaß, aß tzßibßan u Pablo tu u yaßbß 63 — 65 m.t.J. Nitalcheß aas

aß itzßibßav tu Macedoonia. Aß taqßvu bßen xeß maßl u lochol tetz, Tito ibßii, aß

atichku tu Creta.

Aatz u Tito, tiira kßujlebßal kßußlla vinaj, aqßonomich tiß u bßaßnla chusbßal

utz, ilochol u Pablo; tamiigoich majte. Griegoich u Tito tziß. Tan aa

Antioquia tikuenta Siiria. Ok tiß inimal u Jesuus tikuenta u Pablo. Choktaj

yol tiß u Tito tu qßu uß tzaß: Kaßbß Uß Tu Corinto 2.13; 7.6-7, 13-14; 8.6, 16,

23; 12.18; Qßu Niman Tetz u Jesuus Tu Galaacia 2.1, 3; Kaßbß Uß Xeß U

Timoteo 4.10. Chajax u Tito tu u isla Creta tu u Pablo. Echaß obreroil ex ißan

xoßl qßu niman tetz u Jesuus tziß.

Aatz u Pablo tziß, nitaqß bßen itxumbßal u Tito. Nital bßen te aas kam vi-

txumbßal qßu ansiano sißaneß. Ayaß qßußl satoksa qßesalail xoßl qßu niman tetz u

Jesuus tu Creta utz; kam qßu kam sißan qßu niman tetz u Jesuus. Nital te aas

siyaa qßu Israeel tixoßl qßußl nißan yaßl tu qßu griego aas taßxh sinima qßul

imantaar u Moisees. Choktaj tu u uß tzaß 1.5-11, 14. Nital te majte aas simaj

qßu subßulla chusul qßußl niteesa aanima tu bßey tu qßul ichusbßal yitß inujul

koj.

Xamtel tekußen, aatz u Pablo, jik chit nitaqß nimal ikßußl u Tito. Nichus tiß

aas sataqß bßaßnla kßuchbßal vatz qßu niman tetz u Jesuus; kßuxh txul aanima,

kßuxh qßes, kßuxh vinaj, kßuxh ixoj utz, kßuxh kam tijleßm atile. Nital te

majte aas tii txakloj tu u tatin kßatz u Tioxh.

Aß u jatxbßal tibß qßu yol tu u uß tzaß.

1) 1.1-4 Nitaqß bßen ichajlichil. Utz nital te aas u Tioxh oksan tu u

tijleßm.

2) 1.5-16 Nital tu u Tito kanißch itxaal qßu ansiano sißaneß qßußl soßok

xoßl qßu niman tetz u Jesuus tu Creta.

3) 2.1-15 Nitaleß kam qßu chusbßal sachusax tu chukchaj aanima.

4) 3.1-7 Nitaleß kam u bßaßnla txumbßal saßatin xoßl qßu niman tetz u

Jesuus.

5) 3.8-11 Nitaleß sauch kuentaibß tiß qßu yeßxtxojla chaj chusbßal.

6) 3.12-14 Nital unjolol ichaj u Pablo tu u Tito. Utz ech tek nikaasa

bßen.

7) 3.15 Ech vitzojpu qßu yol tu u uß tzaß.

U Uß ITZßIBßA BßEN U PABLO

XEß U TITO��

Ichajlichil u Tito

1 1 In Pablo, taqßonom u
Tioxh utz, in ichaj u

Jesucristo tiß talax tu qßu aanima
qßußl txaael nal tu u Tioxh aas
sinima vinujul; ayaß u Jesucristo.
Utz ichaj tiß ichusax qßu chusbßal
tiß ibßanax qßu kam tiß u okchil
kßatz u Tioxh. 2 Ayaß u chusbßal
tiß ichßial tuchß txuqßtxunchil u
okchil tu u bßenqßii bßensaj vaßl
tal u Tioxh aas yeßsajich iveet u
vatz amlika txßavaß tzaß. Utz
kßujlebßal kßußl tan, yitß txubßaß-
lom koj u Tioxh. 3 Tan vettaqß
viyolbßal qe vatzsaj tu u tiempo
vaßl kßajel tiß. Ayaß vaßl tal u
Tioxh ve u Chitol qetz tu paav.
Utz ech nitekunpaxsa itziiul
cheel.

4 Ech nuntzßibßa bßen u uß
tzaxeß tzaß Tito tan, nojchit echaß
axh unkßaol tiß u chusbßal vaßl
nikunima. Utz aß unsaß aas atin
koj vibßaßnil u Tioxh u kuTat
sakßatza. Utz itxum koj aatz. Taqß
koj u paas tavaanima. Utz echat
koj ißan u kuBßaal Jesucristo, u
Chitol qetz tu paav.

Vitxumbßal qßußl soßok qßesalail

5 Kßuxh vaqßkaßaxh tu Creta
tan, aß unsaß sooksa tu jik qßu
kam xeßtixsamal. Utz axh
soßoksan ansiano tu qßu totztioxh

tu junun qßu tenam majte. Ech
itxaal saßaneß vaßl val see. 6 Aß
sachok aanima aas tiira bßaßn,
yeßxhkam tiß saelku iqßii. Jik
talcheß. Maßl koßn tixoj utz,
niman Tioxh qßußl ikßaol imeßal.
Yitß chokol koj txabßkin. Yitß
qelol koj talcheß. 7 Tan aatz vaßl
soßoks qßesalail, ministeer tiira
bßaßn ibßanoneß tan, ilol tetz u
taqßon u Tioxh xoßl qßu niman
tetz. Yitß tßanbßaßnißbß koj. Yitß
oora koßnkoxh tul ikßaßnal. Yitß
qßabßareella koj vinaj. Yitß chokol
koj chßaßo. Utz yitß achvan koj ok
iatz kam aas subßußm isaß tiß.
8 Pek ayaß qßußl nitaqß ivatbßal
aanima. Aß chit vatz ikßußl
ibßanax vinujul utz, vijikomal.
Xaannaj el kßatz paav. Txaklel
itxumbßal bßaßnil. Utz nimaj tibß
tiß ibßanax u paav. 9 Echen
niman tetz u yolbßal Tioxh sißaneß
vaßl chusel te. Ech sichus u
bßaßnla chusbßal tu tereßn qßußl
nimamal tek u Jesuus taqßo. Ech
tek samotxitxßol tok yol tiviß qßußl
yeß nikßulvißn u bßaßnla chusbßal.

10 Tan kaana bßoj qelol, alol
kam aas yeßk itxaßk. Jolol eesanal
tu bßey. Aß chit unmaßl qßu niman
tetz u oßtla mantaar. 11 Pek
echen tiira samajlu tiß qßußl
nitaleß. Tan maßl tel aanima tuchß
ikßaol imeßal tu bßey nißaneß. Tu
subßußmla chaj yol niteesa puaj

tiß aanima; inujul koj vaßl ni-
kßucheß. 12 Utz tiß qßu qelol tziß,
yolonku maßl u aa txumbßal
ankoßxh aa Creta. Tal tiß ech tzaß:
—Jolol chit txubßaßlom qßu aa
Creta tziß. Jolol txokop txumbßal.
Taßxh nimotxtitzßa qßu tuul. Jolol
qßeßay.— Texhtuß. 13 Utz nojchit
vaßl tal u aa txumbßal tiß tziß. Ech-
ixeßat oksa tu jik qßu qelol tziß.
Yaa. Ech tinujul chit sinima u
yolbßal Tioxh. 14 Utz yeß koßxh
inima qßu chusbßal nichuli ok qßu
Israeel te. Nikoßxh vichusbßal qßu
vinaj qßußl elnajka tiß vinujul.

15 Tan kajay qßußl bßaßn
itxumbßal, bßaßn qßu kam nißan
majte. Pek ech koj qßußl tzßejxi-
naj, qßußl yeß ninima Tioxh, kam
koj bßaßn siatz. Tan aal jolol
yannaj qßul itxumbßal tuchß qßul
inachbßal. 16 Tootzaj u Tioxh aas
nimotxtaleß, pek tu qßul itxum-
bßal nikßuchva aas yeß tootzaj.
Tan jolol chßixvebßal, jolol qelol.
Yeßk itxaßk tiß ibßanax qßu bßaßnla
chaj kam.���

Vitxumbßal qßu niman tetz

u Jesuus tu qßu tatineß

2 1 Pek aatz axh, aß chit
sachus tu qßu aanima kam

vaßl nital u bßaßnla chusbßal.
2 Chus tu qßu qßesla chaj vinaj
aas kßujlebßal chit kßußl itxumbßal
sißaneß. Ech sikßuloßk tiß saßatin
tatin vatz aanima. Tzakßkin tiß
qßu kam samotxißaneß. Atoj
ipaciensia. Utz jik chit tatin tu u
chusbßal vaßl nikunima. Tiioj tiß
aanima kajayil utz, kßonoj
taanima tiß u Tioxh.

3 Echat qßu qßesla chaj ixoj
majte, jikom chit ipaal sißaneß.
Yitß cheesan koj yol. Utz yitß saß-
kojqßabßani. Ech chusul tetz u
bßaßnil sißaneß. 4 Sichus qßu ixviak
te aas tii tiß qßul ivinaj tuchß tiß
qßu titzßin sißaneß. 5 Ichus bßaßnla
chaj txumbßal te, ech sitxßol tiqßol
qßu kam. Jik itxumbßal. Kßujlebßal
kßußl tatin vatz qßul ivinaj sißaneß.
Bßaßnla chaj ilol tetz imeßbßißl tu
tatibßal majte. Utz niman tetz
vivinaj. Ech yitß saßkojel iqßii u
yolbßal Tioxh taqßo.

6 Utz al tu qßu xiak majte, aas
saßxhitxßol tiqßol qßu kam. 7 Loqß
yitß taßn koßnkoxh u talax te
saßaneß, pek kßuch siatz aas axh
bßanol tetz u bßaßnil. Atilaxh tu
vaßl nachuseß. Utz jik chit saßan
qßu kam. Tan nojchit nißenku see.
8 Ech nachel chit tel ayol saßaneß
utz, yeßxhabßil koßxh kam sataleß.
Ech sachßixvu u koontrainal tan,
yeßk sachee iyol kam satal setiß.

9 Utz al tu qßu aqßonom majte
aas tii noj inima qßu bßaal taqßon.
Yitß tzaqßabß koßnkoxh motx
itzaqßbßeß. Pek itxuqßtxunsa tu
qßußl sißaneß. 10 Utz elqßißchi. Pek
kßujlebßal kßußl sißaneß. Ech soßok
iqßii u bßaßnla chusbßal tetz u
Tioxh u Chitol qetz.

11 Tan aatz u Tioxh, vet-
ikßuchlu u bßaßnil sukuvatz. Vet-
toksal u chitpichil tu paav vatz
kajay qßu aanima. 12 Tu vibßaßnil
nichus qe kanißch taqßaxka qßu
yeßxtxojla chaj kam nieesanoß
kßatz u Tioxh sakubßaneß; kanißch
kuyaßsat tachval qßu paav. Utz
sakubßan kuenta qibß tiß tan,

bßoyoßm nißan tu u vatz amlika
txßavaß tzaß. Pek jikom oß utz, tii
saßatinoß kßatz u Tioxh. 13 Ech
sakubßan tziß, tuul nikuchßia tuchß
txuqßtxunchil u chißbßebßalla
tulebßal u kuMam Tioxh tuchß u
Chitol qetz u Jesucristo, vaßl
techal sißaneß. 14 Ayaß u Cristo
vaßl taqß tibß qiß tu u kamchil, tiß
koßn kutool tu qßu kupaav. Utz
vettaqßbßenoß txßaatxßoch vatz
Tioxh. Ech oß tek itenam, kßonel
qibß tiß ibßanax qßu bßaßnla chaj
kam.

15 Uncheeß aß qßu kam sachus
te tzaß Tito. Saaqß nimal ikßußl.
Loqß samaj tiß qßu kam yeßxtxoj.
Utz atil axamlil sayolonaxh. Ech
yeßxhabßil saßeesan aqßii.���

Vinimal qßu qßatbßal tzii

3 1 Nachpixsa tu qßu niman
tetz u Jesuus majte aas

liistaoj koßxh tiß ibßanax kajay qßu
bßaßnla chaj kam. Atoj jaqß
imantaar qßu qßatbßal tzii; ayaß
qßußl atil tijleßm kajayil. Nimanoj.
2 Utz yeß koßxh tal yeßxtxojla yol
tiß aanima. Yeß koßxh toksa tibß
xoßl txabßkin. Pek aal aß sißan yaßl
tok u bßaßnil. Jik koßxh tu kajay
aanima sißaneß. Sikßucheß aas
maanxho.

Viqßaqßal u chitpichil tu paav

3 Tan ech oß vetißanka,
taßxhich okoj qetz. Oßich qelol
Tioxh. Tzßejxinajichßoß. Tiira
txayichßoß tiß tachval qßu yeßx-
txojla chaj kam, qßußl nitachva u
kuchißl. Atichßoß tiß ibßanax qßu
onkonil, qßu chißnaßnkßußlil. Tiira

oßich telabßal qßii. Tu chißkßulaibß
atichkßoß qibßilaj.

4 Pek aatz u Tioxh, u Chitol
qetz, vettoksa u bßaßnil vatz qßu
aanima tan, ißan tii tiß. 5 Ech vet-
chitpßoß tu qßu kupaav taqßo. Loqß
yitß tiß koj aas jikom qßu
kubßanon siatz. Pek iqßaqßal koßn
itxumtu kuvatz, kßuxh vetitxßaa
el qßu kupaav. Ech vetitzßpßoß
kßatza. Utz vetchßexpu u qatin tu
u Tioxhla Espiiritu. 6 Utz
tiqßaqßal u Jesucristo, u Chitol
qetz, tiira maßxh ok u Tioxhla
Espiiritu kukßatza taqßo. 7 Ech
chitpißoß tu qßu kupaav tu vibßaß-
nil utz, saßtekkukßul u atinchil tu
bßenqßii bßensaj, vaßl kßujlel
kukßußl tiß nikuchßia tuchß txuqß-
txunchil. Saetzanoß tiß.

8 Aatz kajay qßu kam nivaleß
tzaß, nojchit tiira inujul. Ech-
ixeßat bßan yaßl talax tu qßußl
niniman u Tioxh. Ech sißan yaßl
tibß tiß ibßanax qßu bßaßnla chaj
kam. Tan aatz qßu kam vetvallaß
tziß, tiira ibßoßqßol utz, saßxhilax
iqßaqßal. 9 Pek atxaychil koßxh
iibß tu yol tuchß qßußl taßxh tzßejxi-
najku tiß tootzajil qßu kam bßanel
tu qßul ikßuy imam. Nikoßxh saß-
kojaxhaakaluibß tiß qßu talaj kam
tiß u oßtla mantaar. Tan paalya
utz, saßkojilochßex tiß vetatin vatz
u Tioxh.

10 Pek oj abßil nioksan exoßl
utz, al te tibßaxa. Utz al te
tikaßpaj. Pek eesataj tek texoßl oj
yeßk soßok yol tiviß siileß. 11 Tan
vettootzajil saaqßo aas tiira aqßel
tibß tu u paav. Utz ech chit iatz
tzaß nitzßejxixsa tibß tu u paav.

U bßaßnil nijaj u Pablo tu u Tito

12 Tito, sunchaj opon u
Artemas oj u Tiiquico tzaxeß.
Utz taßxh loßoponi, laßan yaßl
oopon tzunxeß tu Nicoopolis.
Tan vetvitzßalaß aß sunpaasav u
tiempoil cheßv tziß. 13 Utz bßan
bßaßnil, loch u licensiado
Zenas, tuchß u Apolos. Aqß bßen
tetz, tetz ibßey tu vaßl seßenka.
Kamißch motx iyaßta. 14 Utz
chus tu qßu niman tetz u

Jesuus tziß aas samotxlochoni
oj kam sasavi. Ech sailax vi-
qßaqßal u yolbßal Tioxh tu qßul
ibßanoneß.

Vikaasal u Tito ißan u Pablo

15 Nitaqß bßen achajlichil qßu
niman tetz u Jesuus atil sun-
kßatza. Niqaqß opon ichajlichil
kajay qßu niman tetz u Jesuus
qßußl tii qiß, qßul ela oß niman
tetz u Jesuus tuchß. Utz taqß
koj vibßaßnil u Tioxh sete. Aßi.

U Uß ITZßIBßA BßEN U PABLO

XEß U FILEMOON

Yol tiß u uß tzaß

Aatz u uß tzaß, u Pablo tzßibßan aas atich tu tzeß tu Roma tu u yaßbß 60

m.t.J. Tu yolbßal griego itzßibßava. Aß taqßvu bßen xeß u niman tetz u Jesuus

Filemoon tu u tenam Colosa tan, tamiigoich. Echtzixeßt aß bßenku vibßii u uß

tiß vibßii u vinaj Filemoon tziß. Til nabß tootzajiv tibß u Pablo tuchß u

Filemoon tziß bßa. Tan yeßich tootzaj Colosa u Pablo. Ech nital Qßu Niman

Tetz U Jesuus Tu Colosa 2.1. Kamal tu Eefeso tootzajiv tibß tan, sibßal

tiempo ißan u Pablo tziß. Utz inajaßch koßn tibß u Eefeso tuchß u Colosa; maßl

koßn 175 kiloometro ixoßl. Aatz u uß tzaß, aß ex aqßon u Tiiquico. Aßich imol u

Oneesimo bßeni. Choktaj Qßu Niman Tetz U Jesuus Tu Colosa 4.7-9.

Aatz vibßoßqßol viyol u Pablo tu u Filemoon utz, ayaß vaßl aas saqßaavikßul

u Oneesimo, vaßl aqßonomich xeß u Filemoon. Tan kßayimich tibß tu aqßon

tzixeß; esclavoich u Oneesimo xeß u Filemoon niyolonka. Pek ooj bßen u

Oneesimo xeß u Filemoon tziß. Yeß ootzajibße kantuß. Kamal elqßi. Utz tiira

mam paav vatz vimantaar qßu aa Roma aas ech sißan maßj aanima tziß, saooj

bßen kßatz ipatroon. Aal sißchveeti saßalax ikam u Oneesimo tiß vaßl ißana tziß.

Pek ex chokaxoj u Pablo tu tzeß tu u Oneesimo tziß utz, ok tiß u yolbßal

Tioxh.

Uncheeß ok tiviß u Oneesimo tziß aas saqßaavbßen xeß u Filemoon. Ech

itxakbßaß tek tibß u Pablo tiß vatz u Filemoon. Qßaavopon u Oneesimo xeß u

Filemoon. Aß imol u uß itzßibßa u Pablo. A nijaj u Pablo tuul aas sikuy u

Oneesimo tiß vaßl vetißana; saok ibßaßn tibßilaj niyolonka. Tan niman tek tetz

u Jesuus topon xeß u Filemoon. Ech tiß itzßibßal u uß Filemoon tzaß.

Aatz tokebßal u bßii Oneesimo utz, “atil itxaßk” chu tu yolbßal griego. Aatz

paj u bßii Filemoon utz, “bßanol tii tiß imol” chu u tokebßal tu griego.

Aß u jatxbßal tibß qßu yol tu u uß tzaß.

1) v. 1-3 Nital bßen ichajlichil unjolol qßu niman tetz u Jesuus tu

Colosa.

2) v. 4-7 Nital tiß vikßujeß ikßußl u Filemoon tiß u Tioxh utz, u tel

taanima tiß qßu niman tetz u Jesuus.

3) v. 8-22 Nijaj u Pablo tu u Filemoon aas sikuy u Oneesimo tan,

niman tek tetz u Jesuus.

4) v. 23-25 Nikaasa qßu niman tetz u Jesuus tiß itzojpu viyol.

U Uß ITZßIBßA BßEN U PABLO

XEß U FILEMOON

Ichajlichil u Filemoon

1 In Pablo, aß unmol u niman
tetz u Jesuus Timoteo, nunqßila-
bßenaxh hermano Filemoon, axh
vaßl tiißoß saiß, lochol qetz tiß
ipaxsal u yolbßal Tioxh. Tu tzeß
atilkßin tiß u Jesucristo.
2 Nunqßila bßen qßu niman tetz u
Jesuus majte qßußl nimol tibß tu
val aatibßal. Antu u niman tetz u
Jesuus Apia vaßl tiißoß tiß tuchß u
Arquipo, u kumol vaßl ela oß sol
tuchß tu u aqßon tiß u Tioxh.�

3 Taqß koj vibßaßnil u Tioxh, u
kuTat tuchß u kuBßaal Jesucristo
sete. Utz taqß koj paas tetaanima.

Vikßujeß ikßußl u Filemoon

tiß u Jesuus

4 Nunkßama u kuTioxh saiß
chajpaj nuul sunkßußl. Utz nun-
nachpixsaßaxh te tu vunqßilat un-
sikßletaß. 5 Tan nivabßi aas tiira
tzßejel avaanima tiß u kuBßaal
Jesuus. Utz kßujlel akßußl tiß. Echat
chituß naßan tiß qßu niman tetz u
Jesuus. 6 Ech nunjaj tu u Tioxh
aas saßxhootzaji kajay qßu bßaßnil
qßußl qetz nital tu viYolbßal
tiqßaqßal u Cristo Jesuus utz, ech
sapaxsa itziiul vaßl nikunima.
7 Ech tiira nißxhuntxuqßtxun saiß.
Utz naaqß nimal unkßußl tan,

tiißaxh tiß qßu niman tetz u Jesuus.
Ech taßntioxh see hermano aas ni-
txuqßtxun taanima qßu niman tetz
u Jesuus saaqßo.

Vikßulax u Oneesimo

sißan u Filemoon

8 Filemoon, aatz in, atil
vijleßm tu u Tioxh utz, saveeti
aas taßxhtzii saval opon see
saßaneß kam vaßl savaleß. 9 Pek
yitß ech koj sunbßaneß. Echixeßat
nunjaj maßl bßaßnil see, in Pablo.
Tan vootzajle aas ninalaßan
tiißaxh tiß aanima. Nunjaj see in
qßesla vinaj utz, aal atilkußin tu
tzeß tiß u Jesucristo. 10 Nunjaj
bßaßnil see tiß u Oneesimo, vaßl
ech tatineß maßl unkßaol tiß u
Cristo. Tan in vetßoksan tiß
inimal u Jesuus tuul atilin tu
preexhuil tzaß. 11 Tan kamal
maßlich koßn aaqßonom yeßk
itxaßk vetißanka. Pek aatz cheel,
atil tek itxaßk sunvatz utz, saatz
majte. 12 Ech nunchaj opon
tzaxeß cheel. Utz kßul tikaßpaj.
Ech ikßulax saßaneß echaß akßultßin
naßaneß. 13 Tan aal vatz unkßußl
aas maßkojkaa tzunxeß. Silochßin
tu u tzeß tzaß tiß ipaxsal itziiul u
bßaßnla chusbßal, echaß nichaßan
tiß unlochleß. 14 Pek yeßn val
ikaaeß tan, yußnsaß sunbßan maßj

kam aas yeßk saatz. Ech aatz u
bßaßnil vaßl saßaneß, yitß bßanel koj
yaßlaxh tiß, pek tiira see chit
saelka.

15 Tan kamal vetchittelabßeka
maßj tiempo axh u Oneesimo.
Loqß at tokeß. Tan taßn tek saßatin
tzaxeß cheel. 16 Utz yitßeßch
tereßn koßnkoxh tatineß aß maßj
aqßonom sißaneß, pek paalchu viß
maßl aqßonom. Ech kßula, echaß
ikßulax maßl niman tetz u Jesuus
saßaneß aas tiißoß tiß. Tan tiißin tiß.
Utz aal maas tiißaxh tiß saßaneß.
Yitß tiß koßn koj aas aaqßonom,
pek tan, bßaßnla tek niman tetz u
kuBßaal.

17 Ech oj nojchit in amol tiß
inimal u Jesuus naaleß, kßula. Ech
ikßulax saßaneß akßultßin. 18 Tan
oj kam maßj tiß vetiyuchßvaxh
utz, oj atil itxßoj tzaxeß, aß tek
sajajvu ve. 19,20 Utz in sachoon
see, in Pablo. Nivaqß unqul tuul
tu u uß vaßl tuchß unqßabß nun-
tzßibßa tzaß. Kßuxh aal atil atxßoj

tzunxeß tiß vaßl bßanel see vaqßo
vatz u kuBßaal. Ech txuqßtxun-
saßin hermano utz, chißbßixsa u
vaanima tiß u kuBßaal tu u bßaßnil
vaßl nunjaj see tzaß. 21 Nun-
tzßibßa bßen qßu kam see tzaß tan,
kßujlel unkßußl tiß vanimaneß. Utz
vootzajle aas aal paalchu koßxh
saßan viß vaßl nivaleß tzaß.

22 Utz nival bßen see majte
aas nal aßan tuch vatibßal. Tan
kßujlel unkßußl aas sataqß tzii u
Tioxh soßoponin tzaxeß. Vootzajle
sitzaqßbßeßaxh tiß vaqßilat asikßlet
tiß ajajtu vel tu tzeß.

Ichajlichil qßu niman tetz u Jesuus

23 Nitaqß bßen echajlichil u
Epafras majte, vaßl ela atilin tu
tzeß tuchß tiß u Cristo Jesuus.
24 Utz nitaqß opon echajlichil qßu
lochol vetz majte tzaß: u Kuxh, u
Aristarco, u Demas, tuchß u
Lucas.� 25 Utz atin koj vibßaßnil
u kuBßaal Jesucristo tetaanxelal.
Aßi.

U Filemoon 528

� v. 24 Aatz kajay qßu aanima atil ibßii tzaß tziß, jolol lochol tetz u Pablo.

U Uß TZßIBßAL BßEN

XEß QßU HEBREO

Yol tiß u uß tzaß

Aatz u uß “Qßu Hebreo” tzaß, aß tzßibßan maßl qßu qßesala xoßl qßu niman tetz u

Jesuus. Matz u Apolo, matz u Pablo oj vaßtoj qßesala, yeß ootzajibße. Aß itzßibßal

tu u yaßbß 68 m.t.J. Pek ech koj qßu chusbßal atil tuul, bßaßntan yeßxh bßoj kaß-

tziiunchil tiß. Tan nojchit tiira techalla chaj chusbßal. Utz vatzsaj chit tel ißan u

tzßibßan tetz tu yolbßal griego, techlal aas tekß tootzaj u yolbßal griego.

Aatz u yol “Hebreo” aß vibßii qßu Israeel qßußl jejlich tulaj mamaj tenam

paximal tibß tu u vatz amlika txßavaß. Atia aß atichku tu Roma. Atia tu Babi-

loonia. Atia tu Damasco. Atia tu Eefeso. Atia tu Alejandria tikuenta Egipto.

Atia tu Atenas tikuenta Greecia. Ech aß tzßibßalik bßen u uß tzixeß tziß.

Aatz qßu chusbßal tzaß, aß niqßila qßu niman tetz u Jesuus qßußl junal tekß

tootzaj qßu kostuumbre tetz u oßtla mantaar. Nichmotxtitzßa aas kamal antu

sanimal u oßtla mantaar tu qßu niman tetz u Jesuus nichtaleß. Siyuu tuchß u

bßaßnla chusbßal nichtaleß. Ech kamal yeßich motx isaß taqßaxka u tuqßaybßal

qßu Israeel qßußl naqßbßinaj nal tiß. Ech tok nital u tzßibßan tetz u uß “Qßu

Hebreo” aas techal u Jesuus. Aß ul tzojpixsan kajay qßu kam tal u Tioxh xoßl

vitenam, ayaß qßu Israeel.

Aß u jatxbßal tibß qßu yol tu u uß tzaß.

1) 1.1-4 Nitaleß aas taßxh maßl tiira paalchu vatz kajay qßu kam u

Jesuus. Tan u Tioxh oksan tu u tijleßm.

2) 1.5-13 Nitaleß aas paalchu u Jesuus vatz qßu alol tetz u yolbßal

Tioxh, vatz qßu aanjel. Paalchu vatz u Moisees. Utz paalchu vatz

qßu qßesal oksan yol vatz Tioxh majte.

3) 1.14—7.28 Nitaleß aas tiira bßaßn vaßl vetißan u Jesuus vatz vaßl

nißan qßu oksan yol vatz Tioxh.

4) 8.1—10.18 Nitaleß aas sibß paalchu tijleßm vikajal u Jesuus vaßl el

tu vikam vatz kurus. Paalchu vatz vikajal qßu vaakaxh tuchß qßu

tentzun qßußl nikßachax ok vatz Tioxh tiß ijajax kuybßal. Tan kßuxh

unpajul koßn el vikajal u Jesuus, chuspi koßxh tiß ikuyax kajay qßu

paav. Ech abßil qßußl niniman, nikuylu qßul ipaav.

5) 10.19—12.29 Nital tu qßu niman tetz u Jesuus aas tii samotxatin

kßatz u Jesuus. Sitxßak qßu tzaßl kßaxkßo qßußl samotxpaalka kßuxh

samotxojchal tiß.

6) 13.1-19 Nital unjot chusbßal tiß u atinchil kßatz u Jesuus.

7) 13.20-25 Ech vitzojpu qßu yol tu u uß tzaß.

U Uß TZßIBßAL BßEN

XEß QßU HEBREO��

Viyolon u Tioxh titziß viKßaol

1 1 Uncheeß aatz oßtene, yolon
u Tioxh titziß qßu alol tetz vi-

yolbßal. Jatpajul koßxh iqßila qßu
kukßuy kumam. Utz kam koßxh
txumbßal itxakunsa tiß iqßilaleß.
2 Pek aatz cheel, nipajiqßilaßoß.
ViKßaol niqßilanoß taqßo. Ayaß
viKßaol vaßl tiqßaqßal kußen
cheenaj qßu kam tu u vatz amlika
txßavaß tzaß. Utz tetz qßu kam
kajayil aqßel tu u Tioxh. 3 Tan
aatz viKßaol u Tioxh, aß nikßucheß
abßil u Tioxh utz, jankßal chit vi-
techalil. Tan tiira ech itxumbßal aß
u Tioxh tzixeß. Utz viyol viKßaol u
Tioxh niatinsan qßu kam kajayil.
Utz aatz maßtich taqßtu tibß tiß
itxßaal el qßu kupaav, bßenjeß tu
Amlika. Utz kßujlel tisebßal u
Tioxh tu u mam tijleßm.

U tijleßm viKßaol u Tioxh

vatz qßu aanjel

4 Tan tiira sibß paalchu
viKßaol u Tioxh vatz qßu aanjel.
Tiira sibß paalchu u tijleßm vaßl
aqßaxyu, vatz u tijleßm qßu
aanjel. 5 Tan aatz u Tioxh,
yeßxhjatu tal koj tu maßj aanjel
ech tzaß:

—Axh unKßaol;
vetvitzßpixsaßaxh cheel.—

Texh koj te. Utz nikoßxh tal koj
majte aas:

—In iTat utz; unKßaol.— Chi
koj tiß.�

6 Utz yolon paj u Tioxh tiß
viKßaol vaßl aa yol tiß qßu kam tu
u vatz amlika txßavaß tzaß, vaßl
ichajußl. Tal tiß ech tzaß:

—Kajay qßu aanjel saoksan
iqßii.—�

Texh tiß.

7 Pek ech koßn nital u Yolbßal
Tioxh tiß qßul iaanjel tzaß:

—Nitaqß bßens aanxel qßul
iaanjel.

Utz nitaqß bßens echaß taqß
xamal qßul ichaj.— Chia. �

8 Pek ech nital tiß viKßaol tzaß:
—Yeßk iyaßebßal val iijleßm

saßaneß, techalla Tioxh.
Tiira ijikomal vixeßal

vaQßesalail.
Echaß bßaara; techlal ijleßm.
9 Tan aß chit vatz akßußl

ibßanax qßu kam ijikomal.

Pek tiira onkonil saatz u
yeßxtxoj.

Echtzixeßt axh vetitxaaßaxh u
Tioxh, ayaß vaTioxh.

Utz tuchß txuqßtxunchil vettaqß
jeß aseite taviß,

tiira paalchu vetißan see vatz
tereßn.— Chia.�

10 Utz nipajtal u Yolbßal
Tioxh tiß majte aas:

—UnBßaal, axh bßanon u txßavaß
koßxtene tixeßtebßal qßu kam.

Utz axh bßanon u amlika vaßl
nikßuch val aaqßonibßal.

11 Utz sakoßnpaal qßu kam atziß.
Sakoßnqßaßlbßi, echaß iqßaßlbßu

oksaßm.
Pek aatz axh tan, ech koßxh

aatin bßenamen tziß.
12 Sakoßnpajabßus qßu kam

atziß, echaß ibßusax oksaßm.
Utz sachßexu atziß, echaß

ichßexul oksaßm.
Pek aatz axh tan,

saßkojchßexpßaxh;
saßkojmotx val aatineß.— Chia.�

13 Utz yeßxhjatu tal u Tioxh tu
maßj aanjel ech tzaß:

—Kßujach tunsebßal, voksa nal
qßul akoontra satzeqßlebßal.—
Chi koj te. �

14 Tan jolol koßn aanxel ichaj
Tioxh kajay qßu aanjel atziß. Utz
nichajax ul tiß ilochax qßußl

saetzan tiß u chitpichil tu paav
vatz Tioxh. �

���

U nimla kam tiß u chitpichil

tu paav

2 1 Echtzixeßt aß ibßoßqßol aas
tiira aß chit saqitzßa vinujul

vaßl abßimal qaqßo. Ech yeßk sa-
tzßejxoß. 2 Aatz viyol qßu aanjel
qßußl nichtal bßaxa, nojchit nich-
itzojpu tu u oßtla mantaar. Utz
tinujul chit nichikuß choobßal
paav tiß u aanima vaßl nichqelon
oj yeß nichnima. 3 Utz ¿oj chix
yeß sakuß u choobßal paav qiß oj
sakuqel viyol u Tioxh cheel vaßl
tetz chitpichil tu paav? Saßkojku-
txßol qel siatz. Tan nojchit u
kuBßaal Jesuus alon u chitpichil
tu paav bßaxa. Utz ikaßpaju texh
talax qßu aanima qßußl abßin
kßatza. 4 Utz nimnaßl aas nojchit
inujul tan, kaana xheenya, kaana
echlal utz, jatvatzul koßxh
txaichil nißan u Tioxh kßatz qßu
aanima qßußl niniman. Utz jat-
vatzulen koßn doon taqß u
Tioxhla Espiiritu te majte kam
echaß isaß sataqßeß.

Vixeßal u chitpichil tu paav

5 Loqß aatz u vatz amlika
txßavaß tetz taabßaßbßen vaßl
niqaleß tzaß, yitß aß koj vetßok-
salik tikuenta qßu aanjel. 6 Pek
aal nital u Yolbßal Tioxh ech
tzaß:

—¿Kam chit tijleßm u aanima
saatz aas nißxhiitzßa utz,
nißxhiilbße?

7 Kßuxh chßoo tijleßm vatz qßu
aanjel, vetaaqß tokebßal iqßii;

vetaaqß tijleßm
viß kajay qßu kam tu u vatz

amlika txßavaß bßanelka
saaqßo.

8 Kajay qßu kam ooksaka
tikuenta.— Chia.�

Ech yeßxhkam vaßtoj kam yeßt koj
toksaka tikuenta, kßuxh yeßsaj
bßiit qiltu cheel oj at ok kajay qßu
kam tikuenta. 9 Pek niqil u
Jesuus. Tibßaßnil Tioxh atil tu u
mam tijleßm cheel, tu u mam
tokebßal iqßii, kßuxh chßooich maßl
tiempo vatz qßu aanjel tiloneß.
Tan taqß tibß u Jesuus ul kamoj
qiß taqßo kajay oß. Ulpaaloj tu u
kamchil.

10 Tan bßaßn til u Tioxh aas
saßxhpaal u Jesuus tu il tzaßl.
Ayaß u Chitol tu paav. Ech tiira
tzßajel tu vaßl sißan qiß. Tan
tiqßaqßal kußen sibßal niman tetz
sabßens bßaßn taqßo vatz Tioxh.
Ech saopon tu u techalil kßatza.
Bßaßn til u Tioxh tan, tetz kajay
qßu kam atile. 11 Ech aatz oß
tuchß u Jesuus, oß tetz u Tioxh.
Tan ela txaaeloß taqßo. Ech
yeßxhkam nichßixvu u Jesuus qiß
aas echaß kutzaßqß qibß tuchß.
12 Tan nital tu u Yolbßal Tioxh
ech tzaß:

—Saval atziiul xoßl qßu vitzßin
vazik. Utz savoksa aqßii xoßl
mam tenam.— Chia. �

13 Utz nipajtal ech tzaß majte:

—Taßxh maßl kßujlebßal unkßußl
u Tioxh.— Chia.

Utz nipajchittaleß:

—Aß tek unmol cheel qßul
unkßaol qßußl vettaqß u Tioxh
ve.— Chia. �

14 Ech kam chit vaßl bßanel
qaqßo aas oß kußen chißo, oß kußen
kajal, echat chit vaßl bßanich tu u
Jesuus. Tan taqß bßens tibß kajal u
Jesuus. Utz taqß bßens tibß chißo.
Ech tiß vikamebßal, iyuchß u
taqßonibßal u txßißlißinaj vaßl
niaqßon bßens kamnaj qßu aanima
vatz u Tioxh. 15 Utz aatz tu vaßl
vetißan u Jesuus tziß, aß vettoksa
vatz qßu aanima u chitpichil tu
paav. Ayaß qßußl xoßval koßxh
tatin tu u kamchil bßenamen.
16 Utz kßuxh uli, yitß aß koj ul
ichitpu qßu aanjel tipaav. Pek aß
ulku tiß qßu aanima. Ayaß qßul
itußxh ixalam u Abrahaam.
17 Loqß ministeer sißchbßens
aanima echaß oß. Utz sabßens
qßesal oksan kuyol vatz u Tioxh
tinujul; nojchit txumul vatz. Ech
sateesa qßu kupaav vatz Tioxh.
18 Utz aatz cheel, tiira nitekveet

ilochtßoß, abßiste oß nikupaal tu
tzaßl utz, nikubßanax provaal
kusubßlu tu u paav. Tan atil
tijleßm tiß. Utz paalnaj tek tuul.
Tootzajle viyakßil u paav.���

U tijleßm u Jesuus vatz u Moisees

3 1 Ech tokeß nival sete
hermanos, aß tii noj etitzßa u

Cristo Jesuus, viTxaaom u Tioxh,
u qßesal oksan kuyol vatz Tioxh,
u qßesala tu u yolbßal Tioxh
nikunima. Tan aß vaßl sikßlenoß tiß
u qatin kßatza tu Amlika. 2 Tan
tiira jikom nitzojpi qßu kam u
Jesuus vatz u Tioxh. Echaß ißan u
Moisees aas tiira jikom itzojpil
qßu kam ißana qßußl tal u Tioxh te
tiß vitenam tuchß u totztioxh.�

3 Echtzixeßt nikßuloßk tiß u
Jesuus aas paalchu tok iqßii vatz
u Moisees sabßanli. Echaß maßl
bßanol otzotz tan, aß vaßl nitok
iqßii tiß u otzotz, yitß u otzotz koj
nitok iqßii. 4 Utz kajay otzotz atil
maßl bßanol tetz. Pek ech koj tan,
u Tioxh bßanonnaj tetz qßu kam
kajayil. 5 Utz aatz u Moisees,
aßich ilol tetz qßu kam tu u
totzotz u Tioxh. Aßich taqßonom
u Tioxh. Tan nojchit kßujlebßal
kßußl nichißan qßu kam. Aß chit
nichtaleß aas kam qßu kam sißan
taabßaul tzaß. Nichikßam tiß vaßl
sauchi.

6 Pek aatz u Jesuus tan, iKßaol
u Tioxh; yitß ilol koßn koj tetz
kam. Ech jikom nißan qßu kam tu
u totzotz u Tioxh majte. Utz oß u

totzotz u Tioxh tziß. Taßxhtzii oj
tiira kßujlel kukßußl tiß utz, oj
kaana kutxuqßtxun tiß ichßialeß.

U okchil tu u ilaßm xeß u Tioxh

7,8 Echtzixeßt nital u Tioxhla
Espiiritu tu u Yolbßal Tioxh ech
tzaß:

—Yeß etiibßixsa qßul etaanima
tan, niqßilaßex u Tioxh cheel.
Yeß ebßan etetz echaß qßu
aanima qßußl vet sikßußl iqel u
Tioxh aas bßanax provaal
isubßax tu u paav tu u tzßin-
lich tzaji txßavaß.

9 Tan vet sikßußl iqelin qßul
ekßuy emam, kßuxh maßtich
tiltu qßu mamaj txaichil
unbßan tu 40 yaßbß.

10 Echtzixeßt lakp unviß tiß qßu
aanima atich tu u tiempo tziß.
Utz vala: «Tiira jolol tzßejxi-
naj qßu taanima atziß utz, yeß
isaß tootzajil vuntxumbßal.»
Texhin.

11 Echtzixeßt val tu kßaßnal aas:
«Yitß saßkojmotxßul tu ilanbßal

vaqßo.» Texhin.— Chia. �

12 Ech kuentaßex hermanos;
okißch u maalo xeß etaanima.
Ebßanchile aas saelkaßex tiß u
itzßlich Tioxh utz, yeßkan senima.
13 Pek aal aqßtaj tibß nimal ekßußl
jun qßii. Bßantaj cheel tzaß echaß
nital u Yolbßal Tioxh. Ech yeßxh-
abßil maßj sete sasubßax tu u paav
utz, yitß saßkojkuß tu qelbßalil.

14 Tan aß ibßoßqßol aas tii sakßujeß
kukßußl tiß u Cristo titzojpebßal.
Kam chit echaß u kuxeßte, ech sa-
etzanoß kßatza. 15 Tan tiß niyol-
onku u Yolbßal Tioxh ech tzaß:

—Yeß etiibßixsa qßul etaanima
tan, niqßilaßex u Tioxh cheel.
Yeß ebßan etetz echaß qßu
aanima qßußl vet sikßußl iqel u
Tioxh.— Chia.�

16 Utz aatz qßu aanima qßußl
qelon u Tioxh tziß, ankoßxhtuß
qßußl tabßi viviß u Tioxh aas
yoloni. Ayaß qßußl tiqßo elußl u
Moisees tu Egipto. 17 Aß qßußl
lakon iviß u Tioxh tu 40 yaßbß tziß.
Tan vet sikßußl motx paavin siatz.
Echtzixeßt motx kamka tu u tzßin-
lich tzaji txßavaß. 18 Aß qßu qelol
qßußl tal u Tioxh tziß aas yeßk
soßopon tu u ilaßm taqßo.� 19 Utz
nojchit yeßt motx ok tu u txßavaß
vaßl tal u Tioxh te tan, yeßt inima
u Tioxh.���

4 1 Pek qeßl ankoßxh txaklel
viyol u Tioxh cheel, vaßl alel

taqßo tiß u qokoßp kßatza tu u
ilanbßal tzixeß. Ech sakubßan
kuenta qibß. Yeßk saqelonoß. Tan
oj saqelonoß, bßaßn sißaneß yeßk
soßokoßpßoß tu u ilanbßal tzixeß.

2 Tan aatz oß abßimal tek u
bßaßnla chusbßal qaqßo tiß u
chitpichil tu paav utz,

kunimataj. Tan kßuxh motx alax
te majte, kam koj txakunku te.
Yeßt koßn motx inima. Motx
koßxh tabßi. Yeßxhkam tiloßk tetz
tiß qßußl inima u Tioxh utz, yeßt
kßujeß ikßußl tiß. 3 Pek abßiste oß
nimamal tek qaqßo, soßoponoß
tzixeß tu u ilanbßal. Pek yitßeßch
koj aß qßußl alel tiß taqßo ech
tzaß:

—Val tu kßaßnal aas yitß saßkoj-
motxßul tu ilanbßal vaqßo.—
Chia.

Ech taßntioxh aas ayaßxchen
ißanteßl qiß xeß qßii xeß saj, tiß qßu
kam tziß.� 4 Tan nital u Yolbßal
Tioxh tiß u ilanbßal qßii ech tzaß:

—Ilan u Tioxh tiß kajay qßu
taqßon tu u jujvaß qßii.—
Chia. �

5 Utz nipajchittal majte:

—Yitß saßkojokoßp tu u ilaßm.—
Chia.�

6 Utz nimnaßl qßußl yeßn
chabßan u ilaßm nital u Tioxh.
Kßuxh alax u yolbßal Tioxh te
bßaxa koßxtene, taßxhtzii yeßt
okoßp. Tan qeloni. Pek taßxh
bßanel nisaß u Tioxh saokoßp
tereßn aanima. 7 Tan vetpajtaqßlu

tzii u Tioxh aas sanimali. Tan
aatz sibßich tek tiempo tuul, tal u
Daviid ech tzaß:

—Yeß etiibßixsa qßul etaanima
tan, niqßilaßex u Tioxh
cheel.— Chia.

Utz aß tekußen aß u tiempo cheel.
8 Aatz u ilanbßal nitaleß tziß,

yitß aß koj u txßavaß vaßl okkoßp u
Josuee tuchß qßu Israeel. Tan oj
aß i, yeßxhkam niyolon u Tioxh tiß
vaßt ilanbßal koj atziß. 9 Ech tokeß
atil vaßt u techalla ilanbßal xeß u
Tioxh, tetz qßu niman tetz.
10 Utz abßiste qßußl nitok tu u
ilaßm xeß u Tioxh tziß, nitilan tiß
qßu taqßon majte. Echaß ißan u
Tioxh aas ilan tiß qßu taqßon
ißana. 11 Echtzixeßt kubßantaj
yaßl qibß, ech soßokßoß tu u ilaßm
tziß. Utz yeßxhabßil satil ok tetz tiß
qßußl qeloni tziß.

12 Tan nojchit itzßlich yol u
Yolbßal Tioxh. Utz atil iyakßil.
Paalchu u taqßbßu vatz maßl
chßichß aas kaßl tee. Tan nißxh-
itßok taanima u aanima. Utz
nitokoßp tu taanxelal. Nißxhipaal-
oßk titxßavaßil. Tan nißxhiyaa qßu
aanima tiß qßu yeßxtxoj nititzßa
tipensaar tuchß tu taanima. Echaß
maßj chßichß aas nißxhipaaloßk tu
kßulbßal tibß bßajil utz, nitopon tu
tuul bßaj. 13 Tan yeßxhkam maßj
saßkojveet imujtu tibß vatz u
Tioxh. Kajay qßu kam paqßlel
siatz. Utz saßnalqaqß kukuenta
siatz tiß qßu kubßanoneß.

U Jesuus qßesal oksan yol

vatz Tioxh

14 Aatz u Jesuus, viKßaol u
Tioxh, paalnaj tek ok tu Amlika.
Utz aß u qßesal oksan kuyol vatz
u Tioxh. Echtzixeßt tii atojoß tu
vaßl nikunima siatz. 15 Tan si-
lochßoß u oksan kuyol vatz u
Tioxh tziß; silochßoß oj yeßk
kuyakßil tu u qatin kßatza. Tan
tootzajle. Utz paalnaj tu qßu kam
tziß. Pek kßuxh echi, nikoßxh bßoj
paavini. 16 Ech yeß kuxoßva
kuxaan ok kßatza tu vichßuxhle-
bßal tetz mam ijlenal. Tan aß
vixeßal u bßaßnil. Ech sitxum
kuvatz utz, silochßoß aas kam tiß
lakusavsava. ����

5 1 Aatz kajay qßu qßesal
oksan yol vatz Tioxh, aß ni-

txaalik el xoßl qßu vinaj. Utz aß
qßußl nijajon kuybßal tiß qßu
aanima vatz Tioxh. Utz nikßach
qßu txßoloßm tuchß qßu oya vatz
Tioxh tiß qßu paav. 2 Ech atil
ipaciensia tiß ilochax qßußl yeß
tootzaj Tioxh utz, qßußl tzßejxinaj.
Tan aanima koßn u oksan yol
majte. Antu paalnaj tu u paav.
Antu yeßk maas iyakßil.
3 Echtzixeßt aatz nitoksa qßu
txßoloßm vatz Tioxh, aß nitoksav
tiß vipaav qßu tenam, tuchß tiß qßul
ipaav majte. 4 Loqß kßuxh aanima
kußen tan, sakoßnkoxhveeti aas
ijunal koßxh satoksa jeß tibß tu u
oksa yol vatz Tioxh. Pek Tioxh
nioksan utz, niaqßon u tijleßm;
echaß vaßl ißan tu u Aroon.

5 Utz echat koßxh vaßl ißan u
Jesuus majte. Yeßxhkam toksa jeß
tibßs qßesal oksan kuyol vatz
Tioxh. Pek Tioxh oksan. Tan
nital tu u viYolbßal ech tzaß:

—Axh unKßaol;
vetvitzßpixsaßaxh cheel.—
Chia.

6 Utz nipajtal tu u Yolbßal Tioxh
ech tzaß:

—Bßenamen axh oksan yol
sunvatz. Aß ex iiqßo tetz u
Melquisedeec.— Chia. �

7 Utz aatz atich u Jesuus tu u
vatz iqßii isaj tu u vatz amlika
txßavaß tzaß, tiira nichiqßeqßun tiß
iqßilal isikßlel Tioxh. Nichtoqßeß
tan, tootzajle aas taßxh maßl u
Tioxh saeesan vatz u kamchil.
Utz abßili tan, axhibßi niman
Tioxh. 8 Ech kßuxh iKßaol chit
Tioxh u Cristo tan, tootzaji aas
sinima u Tioxh. Ichabßa vitxum-
bßal u Tioxh tu qßu tzaßl paalka.
9 Ech tiira tzßajel bßenku vitxum-
bßal vatz u Tioxh tu vinimaneß
tziß. Utz taßn tek bßens Chitol tetz
qßu aanima tu paav qßußl
saniman. 10 Ech tokeß aas oksal
qßesal oksan yol tu u Tioxh, echaß
u Melquisedeec.

U chßiichil tu u atinchil

kßatz Tioxh

11 Utz kaana bßoj yol tiß u
kam vaßl vetqallaß atziß, pek tzaßl
setabßi. Tan aatz ex, tiira qßoon
nitel etxumbßal tu qßu kam.

12 Tan aal ex tek chusul cheel
koj atziß. Tan koßxten xeßt etabßi
qßu kam tzaß. Pek yitß ech koj.
Aal aß esaß aas saßpajkaßpajul
talax qßu chusbßal sete kßuxh aal
tiira vatzsaj. Aal neqßaav setiß.
Ech ex aß maßl tal nitxaß aas aal
aß tek koj satechbßu tiila
echbßubßal. Pek aal taßxh bßanel
leecho isaß. 13 Utz aatz qßußl
leecho nitechbßu tan, talaj nitxaß.
Utz ech ex. Tan yeß tekß etootzaj
kanißch ibßens jikom qßu aanima
vatz Tioxh. 14 Utz aatz qßu tiila
echbßubßal tan, tetz qßu nimla
chaj aanima. Echat koßxh u
Yolbßal Tioxh majte. Atil chusbßal
tuul aas tii utz, tetz qßu aanima
qßußl qßanbßinaj tek tiß u yolbßal
Tioxh. Tan tekß tootzaj abßiste u
bßaßn u yeß bßaßn. Ech nitekikan
inachaxeß kanißch itxakunsal
sißaneß.���

6 1 Ech tokeß, tißoß; qaqßtaj
yakßil. Qßanbßojoß tiß qßu

kam kßatz u Tioxh. Yitß taßn koßn
koj sakaakßoß tu qßu bßaxa
chusbßal qßußl qabßi tiß u Cristo.
Yeß koßxh qitzßa aas tiß koßxh
bßiil u bßaßnil nikubßaneß, chit-
pißoß vatz u kupaav utz, saßkoj-
qaleß aas chuspi koßxh vikßujeß
kukßußl tiß Tioxh. 2 Yitß taßn koj
sakaakßoß tu u chusbßal tiß u
vautiismo, tuchß u taqßax jeß
qßabß tibßa qßu niman tetz u
Jesuus, tuchß u chusbßal tiß u
qßaavtitzßpu qßu kamnaj utz,
tuchß vitxßolax inujul qßu aanima
toj ißaneß. 3 Pek kubßantaj tereßn

tiß tan, nojchit ech vitxumbßal u
Tioxh.

4,6 Tan atil aanima aas inima
u bßaßnla chusbßal utz, kßulel u
oya taqßo vaßl nitaqß u Tioxh.
Nachel u Tioxhla Espiiritu taqßo.
Techal chit nibßenku u yolbßal
Tioxh te. Utz techal chit u
chusbßal nitabßi, vaßl tiß qßu kam
xeß u Tioxh taabßabßen. Loqß
kßuxh echi, nikoßnikuß tu paav.
Utz aatz qßußl ech nißan tziß, saß-
tereßnkojveet ikßultu u kuybßal
kßatz u Tioxh. Tan aatz tu qßul
ibßanoneß tziß, ela koßxh tuchß ni-
qßaavtaqß jeß viKßaol u Tioxh vatz
kurus; nipajteesa iqßii.

7 Aatz qßu aanima tziß, ech
bßanel taqßo u txßavaß aas nitukßa
u jabßal vaßl nikuß siiß. Oj nißxh-
ivatzinsa qßu chikobßeßm, nikßul u
bßaßnil qßu chikol. Echat koßxh u
aanima vaßl nikßuch u bßaßnil tetz
u Tioxh. 8 Pek oj aatz u aanima
yeß nikßuch vinujul, ela tuchß u
txßavaß vaßl chßißx koßn nichßiisa;
yeßk itxaßk. Aß texh nichßia tzßej-
bßal yol ech sakßachli. �

Qßu kßujlebßal kßußlla kam alel

tu u Tioxh

9 Loqß aatz ex hermanos, yitß
ech koj vetxumbßal. Qootzajle
aas nesaßa u bßaßn. Tan chitpinaj-
ex tu paav. 10 Utz tiira aß
ijikomal u Tioxh. Jatu koj
sisotzsa sikßußl qßu kam nebßan tiß
ebßantu tiißex tiß qßu niman tetz u
Jesuus. Utz echat koßxh nebßan

cheel. Tan tibßii u Tioxh
nebßanva. 11 Utz aß kusaß aas ech
tereßn sebßan tiß ibßanax qßu kam
tziß. Ech tiira txaklelex tiß ichßial
tuchß txuqßtxunchil u tulebßal u
Jesuus taqßo. 12 Yeß kusaß aas
sebßan ex qßeßay. Pek sajitaj el
etetz tiß qßußl aqßich yakßil taqßo
tu vikßujeß ikßußl tiß u Tioxh utz,
atich ipaciensia. Ech ikßul qßu
bßaßnil alich te tu u Tioxh.

13 Aatz talaßtzißi qßu kam u
Tioxh tu u Abrahaam, aß
itxakbßaß tibß tiß viyol tala. Tan

¿abßil vaßt sitxakbßaß tibß tiß?
14 Ech tal te tzaß: —Saßxhvaqßußl
mam bßaßnil saiß. Kaana atußxh
axalam saßatini.— Texh te.�

15 Ech ichßia u Abrahaam kam
vaßl talaßtzißi u Tioxh te. Utz
nojchit ech elka kam vaßl alax te.
16 Pek aatz nitalaßtzißi maßj kam
qßu aanima timol tan, ministeer
nitoksa ibßii maßj kam tuul aas
paalchu tijleßm siiß. Utz taßxhtuß
aß maßt taqßt iqul tuul, saßtereßn-
kojveet iyaßsataß kam vaßl
vettala.

17 Utz ech vaßl ißan u Tioxh.
Tan aß isaß aas saßxhtootzaji qßu
aanima qßußl ech itxumbßal u
Abrahaam aas saßkojyaß itzojpit
viyol tala. Ech toksa jeß vibßii tu
vaßl talaßtzißi; techlal aas
ministeer itzojpitaß. 18 Ech
kaßvaßl u kam itxakunsa u Tioxh
tiß talax qe aas tiira noj vaßl
nitaleß; talaßtzißi utz, toksa vibßii
tuul. Ech tiira sibß nimal kukßußl

atil taqßo, abßiste oß niniman vaßl
nitaleß. Tan jatu koj satxubßaßl u
Tioxh. 19 Tiira kßujlel kukßußl tiß,
nikuchßia tuleß. Ech tii tatin u
qaanxelal kßatz u Tioxh taqßo.
Ech tatineß u xeßabß tetz maßl
vaarko aas tiira tii tatineß. Ayaßl
kala tiira atil tek oponoß vatz u
Tioxh. Echaß paalyoßkßoß vatz u
liikin bßußj utz, okyoßpßoß tu u
tioxhla atibßal, 20 tu vaßl bßaxabß-
ku opon u Jesuus sukuvatz utz,
bßensals qßesal oksan kuyol vatz
u Tioxh bßenamen. Aß neßntiqßo
tetz u Melquisedeec.����

Qßesal oksan yol u Jesuus

echaß u Melquisedeec

7 1 Aatz u Melquisedeec,
ijlenalich tu Saleem utz,

oksan yolich vatz u Tßankin
Tioxh majte. Utz aatz qßaavußl u
Abrahaam tu chßaßo tiß isubßax
qßu ijlenal qßußl ikoontra, ul
kßulaxoj tu u Melquisedeec. Utz
tal bßaßnla yol tiß. 2 Ech aatz u
Abrahaam tan, taqß tetz qßu kam
qßußl ißan kanaal tu u chßaßo.
Untanul tiß laa tanul taqß te. Aatz
u bßii Melquisedeec tan, “ijlenal
vaßl ijikomal nißaneß” chia. Utz
aatz u yol Saleem tan, “paas”
chu u tokebßal. Ech aatz tek
teloßp kaßvaßl qßu yol tziß utz,
“ijlenal tetz paas” chia.� 3 Utz
yeß bßoj ootzajimal abßil qßul
itxutx ibßaal u Melquisedeec tziß.
Nikoßxh qßul ikßuy imam. Yeß

ootzajibße kam tuul itzßpi utz,
kam tuul kami. Ech mikaa oksan
yol vatz Tioxh bßenamen. Ela
bßiil tuchß viKßaol u Tioxh.

4 Ech sibßich tatin u
Melquisedeec tziß. Tan aal antu u
kukßuy kumam Abrahaam taqß
idiesmo te. Taqß tiß kajay vaßl ißan
kanaal tiß isubßax qßu ijlenal tu
chßaßo. 5 Utz echat koßxh ißan qßu
oksan yol vatz Tioxh, qßu Levii.
Tan aß vaßl tzßibßal tu qßu mantaar
tikuenta u Moisees aas ministeer
sataqß idiesmo qßu aanima tu qßu
oksan yol vatz Tioxh. Ayaß qßu
Levii. Alax te ech tziß kßuxh aal
ela koßxh itußxh ixalam u
Abrahaam.� 6 Utz kßuxh aal yeßk
ikßuy imam u Melquisedeec
achel; ikßul u idiesmo taqß u
Abrahaam te. Utz tal bßaßnla yol
tiß u Abrahaam. Utz aatz u
Abrahaam tan, alaßtzißimich te tu
u Tioxh aas satil mamaj bßaßnil.
7 Utz tekß ootzajimal aas paalchu
tijleßm vaßl nital bßaßnla yol vatz
vaßl nikßulun u bßaßnla yol.

8 Utz aatz qßu oksan yol qßußl
nitaqßax diesmo te tu u vatz
amlika txßavaß tzaß, jolol koßn
aanima; nikoßnikameß. Pek ech
koj u Melquisedeec tan, nimnaßl
tu u Yolbßal Tioxh aas ankoßxh
itzßlele. 9,10 Aal antu qßu Levii,
ichoo idiesmo tu u Melquisedeec
majte. Tan kßuxh yeßsajich titzßpu
qßul itußxh ixalam u Abrahaam
aas ex kßulaxoj tu u

Melquisedeec, ikßam qßu Levii tiß
vaßl ißan u Abrahaam. Tan taqß
idiesmo u Abrahaam te, kßuxh
aal aß qßu kßulul diesmo cheel qßu
Levii. Ayaß qßul itußxh ixalam u
Abrahaam.

Qßesal oksan yol vatz Tioxh

u Jesuus bßenamen

11 Utz aß nichchusun u oßtla
mantaar tu qßu aanima qßu
Levii, qßußl itußxh ixalam u
Aroon majte. Utz yeßk ministeer
sachee vaßt oksan yol vatz
Tioxh koj atziß echaß u
Melquisedeec aas noj koj chit
nichtaqßon bßen bßaßn vatz Tioxh
qßu mantaar tziß. 12 Pek chßexpu
u oksan yol vatz Tioxh. Ech
ministeer sachßexpul qßu
mantaar majte. 13 Utz aatz xoßl
qßu itzßin atzika vaßl cheek u
kuBßaal Jesuus, yeßk maßj oksan
yol vatz Tioxh cheenajich koj
tixoßl. Yeßxhabßil maßj xoßl qßul
ikßuy imam oksamich koj
txßoloßm taqßo vatz u nachbßal
Tioxh. 14 Tan ootzajimal aas aß
cheek u kuBßaal Jesuus xoßl qßu
Judaa. Utz yeßt tal u Moisees tu
qßu mantaar aas oj antu sael
oksan yol vatz Tioxh tixoßl.

15 Uncheeß vatzsaj kam vi-
txumbßal u Tioxh. Tan paarten
ikßuy imam u oksan yol tziß. Aß
ex tiqßo tetz u Melquisedeec.
16 Yitß aß koj ichajußl maßl oksan
yol aas ech chit aanimail vaßl
nital u oßtla mantaar. Pek aß
ichajußl vaßl yeßk kamchil tiß.

17 Kam chit echaß nital u Tioxh
tiß ech tzaß:

—Bßenamen axh oksan yol
sunvatz. Aß ex iiqßo tetz u
Melquisedeec.— Chia.�

18 Ech yaßnaj tek vaßl nital u
oßtla mantaar aas taßxh soßok tu
oksan yolil vatz Tioxh qßu Levii.
Tan yeßxhkam nitoleß aß; yeßk
iyakßil. 19 Yeßxhabßil maßj taqß
bßens bßaßn vatz Tioxh u oßtla
mantaar tikuenta u Moisees. Pek
aatz cheel, atil tek vaßt u akßla
nukßußm quxeß. Utz tiira kßujle-
bßal kßußl tan, nixaansaßokßoß
kßatz u Tioxh.

20 Utz txakbßaßmal tek tu u
Tioxh aas bßenamen aß oksan
kuyol siatz u Jesuus. 21 Pek yitß
ech koj tal tiß unjot qßu oksan yol
qßußl paalnaj. Taßxh u Jesuus. Tan
nital u Yolbßal Tioxh ech tzaß:

—Itxakbßaß viyol u kuBßaal aas:
«Bßenamen axh oksan yol.»
Chia.—

Texhtuß.

Utz jatu koj siqßaavixsa viyol tiß.
22 Ech tu koßxh qßu yol tziß,

tiira kßujlebßal kßußl vaßt u akßla
nukßußm tuchß u Tioxh tziß tan,
maas paj bßaßn tiqßaqßal u Jesuus.
23 Utz sibßla koßxh oksan yol
vatz Tioxh ok tiß tan, nichmotx-
ikam sijununil. Nimotx u vatz
iqßii isaj. 24 Pek ech koj u Jesuus
tan, jatu koj sakami. Ech

yeßxhabßil koßxh vaßt sachßexun.
25 Utz sichitpu qßu aanima
tipaav qßußl saopon kßatz Tioxh
tiqßaqßal. Tan itzßlel u Jesuus utz,
bßenamen nitoksa yol vatz Tioxh.

26 Ech tiira aß u qßesal oksan
yol vatz Tioxh nikusavsa, u
Jesuus tziß. Yeß tootzaj paav. Yeßk
paav kßatza. Utz tiira kam koj
maßj yeßxtxoj nititzßa. Tan
xaannaj el kßatz qßu aa paav. Utz
techal u tijleßm atil tu Amlika.
27 Yitß ech koj aß tereßn qßu oksan
yol vatz Tioxh qßußl nichtokeß. Tan
ministeer jun qßii nichiyatzß avan
tiß toksal txßoloßm vatz Tioxh tiß
ikuyax qßul ipaav bßaxa. Ech tek
nichijaj kuybßal tiß vipaav qßu
aanima. Pek aatz u Jesuus tan,
unpajul koßn toksa maßl u txßoloßm
vatz u Tioxh utz, taßxh maßl tetz
bßenamen. Ayaß vaßl ißana aas taqß
tibß tu u kamchil.� 28 Utz aatz qßu
oksan yol vatz Tioxh qßußl nichtok
tikuenta u oßtla mantaar vaßl
itzßibßa u Moisees tan, aa paav
majte. Pek aatz u Jesuus, vaßl
toksa u Tioxh tu oksa yol siatz,
paat keßch koj paav kßatza
bßenamen; tiira tzßajel.���

U tok ibßaßn qßu niman tetz

u Jesuus tuchß u Tioxh

8 1 Ech aß qßu kam vaßl tiira
ibßoßqßol tu u yol niqal tiß u

Jesuus tziß, vaßl kßujlel tu u qßesal
oksan yolil tisebßal u Tioxh tu
Amlika.� 2 Utz aß nißanvu u

topiisyo tu u nojla totztioxh tu
Amlika vaßl u kuBßaal bßanonnaj
tetz, yitß aanima koj bßanon. Yitß
echaß u bßußj totztioxh tikuenta u
Moisees tuchß u totztioxh. 3 Utz
aßich chit tetz qßu qßesal oksan
yol vatz Tioxh qßußl nichtokeß.
Ikßachax ok qßu txßoloßm vatz u
Tioxh utz, nitoksa oya. Ech
ministeer sißchtoksa maßl
txßoloßm u Jesuus majte. Utz aß
toksa jeß tibß. 4 Tan yitß oksan yol
vatz Tioxh u Jesuus koj atziß aas
maßkojatinka tu u vatz amlika
txßavaß. Tan atil nal oksan yol
vatz Tioxh tu u vatz amlika
txßavaß tzaß aas nitoksa qßu
txßoloßm echaß nital u oßtla
mantaar. 5 Loqß aatz qßu kam ni-
txakunsa qßu oksan yol vatz
Tioxh tu u vatz amlika txßavaß
tzaß, ivatzibßal koßn qßu kam atil
tu Amlika. Nimnaßl aas echi tan,
aatz ißantu u bßußj totztioxh u
Moisees tu u tzßinlich tzaji
txßavaß, alax te tu u Tioxh ech
tzaß:

—Tiira ech chit iveet saßaneß u
vatzibßal vaßl vetkßuchax see
viß u muunte.—�

Texh te.

6 Pek paalchu u tijleßm u Jesuus
vaßl vetikßul vatz u tetz qßu oksan
yol tziß tan, oksan yol tiß u
nukßußm vaßl tiira techal, paalchu
vatz u oßtla mantaar. Ech tiira

techal qßu kam tal u Tioxh tu u
akß nukßußm tziß.

7 Tan yitß ministeer vetßuch
vaßt akß nukßußm koj aas techal
koj u oßtla nukßußm tziß. 8 Pek til
u Tioxh aas yitß bßaßn koj
nichelku qßu aanima taqßo. Ech
tal tek viYolbßal ech tzaß:

—Nital u Tioxh aas: «Saßnalul
maßl u tiempo sunbßan vaßt
akß nukßußm tuchß qßu Israeel
utz, tuchß qßu Judaa.

9 Aatz u nukßußm sunbßan
tuchß, yitßeßch koj u nukßußm
vaßl unbßan tuchß qßul ikßuy
imam aas viqßot elußl tu
Egipto. Tan yeßxhkam vet-
motxitzojpi. Echtzixeßt
vetvelabßeka.

10 Pek aatz u nukßußm vaßl
sunbßan tuchß taabßaßbßen utz,
ayaß vaßl aß savoksa qßul un-
mantaar tu qßul itxumbßal
tuchß tu taanima. Ech in
iTioxh sißaneß. Utz untenam
majte.

11 Yeßxhabßil veßt sabßanon aas
sichus imol tiß tok kßatz
Tioxh. Tan kajay aanima sa-
ootzajinin, kßuxh chßooajs
nimaj.

12 Sunkuy qßu yeßxtxoj nißaneß.
Jatu koj savulsa qßul ipaav
qßu tonkonil sunkßußl.»
Chia.— �

Texhtuß.

13 Ech oj niyolon u Tioxh tiß
vaßt akß nukßußm, tiß atziß aas
paalyuka vaßl bßaxa. Echaß u kam
vaßl qßaßlbßia, paalya; sotzchil
texh sißaneß.���

Qßu mantaar tiß u bßußj totztioxh

9 1 Uncheeß atich mantaar tu
u bßaxa nukßußm vaßl ißan u

Tioxh tuchß vitenam. Nichtaleß
kanißch inachax u Tioxh sabßan-
axi. Utz atich maßl nachbßal Tioxh
tu u vatz txßavaß tzaß. 2 Aatz lakax
u nachbßal Tioxh tziß, ayaß u bßußj
totztioxh, jatxax tuul ech tzaß.
Aatz u bßaxa tuul, txaaßla atibßal
ibßii. Utz aß atichku u tokebßal
txijtxubßal tziß. Aß atichku u
meexha majte vaßl nichatinku qßu
txaaßla kaxhlaan txßix.�

3 Ech atich tek u kaßbß okoßp
tuul. Ayaß vaßl tioxhla atibßal ibßii.
Utz bßußj u jatxol tetz tuul tuchß u
bßaxa.� 4 Utz aß atichku u bßaßnla
qßan chßichß kßachbßal kaxhlaan
pom tziß. Antu atich tuul u tioxhla
kaaxha majte vaßl atich qßu sivan
tuul qßußl tzßibßalik qßu yol tetz u
nukßußm vaßl ißan u Tioxh tuchß
vitenam. Utz tzßußimich tiß u
tioxhla kaaxha tu bßaßnla qßan
chßichß tziß. Utz atich koßp maßl u
xhaaro tu u tioxhla kaaxha majte
tziß vaßl kolich bßiil u echbßubßal
manaa tuul. Utz atich paj vibßaara
u Aroon tuul majte vaßl xalamti. �

5 Utz atich jeß kaßvaßl qßu vatzibßal

aanjel tibßa u jupbßal itziß u
tioxhla kaaxha tziß, techlal vi-
techalil u Tioxh. Atilka u kaaxha
jaqß qßul ixichß utz, aß nichikßam tiß
qßu vatzibßal aas atil u Tioxh tziß.
Loqß aatz cheel, yitß aß koj chit
ibßoßqßol saqaleß kam tereßn bßanel
taqßo. �

6 Uncheeß echich u tatin qßu
kam tu u bßußj totztioxh tziß. Utz
tu u txaaßla atibßal nichokkoßp qßu
oksan yol vatz Tioxh tiß ibßanax
qßu taqßon bßenamen.� 7 Pek taßxh
u qßesal oksan yol vatz Tioxh
nichtokoßp tu u tioxhla atibßal.
Loqß unpajul koßn nichtokoßp tu
maßl yaßbß. Utz nitiqßoßk kajal
avan, nichitzßitu paal vatz Tioxh
tiß ikuyax qßul ipaav utz; tiß ikuyax
vipaav qßu aanima qßußl yeßk
inachloßm nipaavineß. � 8 Ech aß
isaß u Tioxhla Espiiritu sael
kutxumbßal tuul aas yeßk saveet
tuch okichßop tu u tioxhla atibßal,
ayaß u kaßbß okoßp tuul, oj ankoßxh
atil u bßaxa tuul, ayaß u txaaßla
atibßal. 9 Ech aatz u kam tziß, maßl
kam nikßuch qe cheel. Tan kßuxh
nichchittoksal qßu oya tuchß qßu
txßoloßm tuul, nikojtoleß tiß
ichßexul bßaßnil vinachbßal qßu
aanima qßußl nioksan. 10 Tan
jolol koßn echbßubßal tuchß aß qßußl
nichtoksaleß tziß. Utz nipajibßanax
kostuumbre tiß ibßens txßaatxßoch
qßu kam vatz Tioxh majte tziß. Ni-
pajinimal unjot mantaar tiß aas

tetz koßn tiß elußl u aanima. Aß vaßl
nichinimal tu qßu aanima tuul
yeßsaj tul u tiempo aas sajalpi.

11 Pek ulnaj tek u Cristo utz,
aß tek vaßl ech tatineß qßu qßesal
oksan yol vatz Tioxh. Tan aß u aa
yol tiß qßu kam tu u akß nukßußm
vaßl sißchßuli. Aß nißanvu tu maßl
akß totztioxh. Sibß tereßn kam
nitiqßo tibß taqßo. Utz tiira techal
vaßl nißanvu u topiisyo vatz u
bßußj totztioxh tetz vatz txßavaß
tzaß. Tan yitß aanima koj bßanon-
naj tetz, yitß tetz vatz txßavaß koj.
12 Utz taßn okyoßp u Cristo tu u
nojla tioxhla atibßal. Loqß yitß
ikajal tereßn koj yakßa karneßl
tuchß kajal tooro vaakaxh toksa
tu txßoloßm vatz Tioxh tiß ikuyax
paav. Pek vikajal ißanbße. Utz
chuspi koßxh unpajul vaßl ißana
tziß. Tan taßn oleß tiß itxßakax u
kuchitpu tu qßu kupaav tetz
bßenchil tu bßenqßii bßensaj.
13 Nikßujeß ikßußl qßu aanima tiß
vikajal qßu tooro vaakaxh tuchß
qßu kajal yakßa tentzun nitxakun
tiß ibßantu txßaatxßoch tatin vatz
Tioxh. Nichikßujeß ikßußl tiß vi-
tzaßail qßu chibßil vaakaxh vaßl
nichipujil ok tiß. Tan nibßensas
bßaßn vatz Tioxh aas nitaleß. Loqß
tiß elußl koßxh u aanima vaßl nißan
txßaatxßoch tatineß; pek yitß u
taanima koj. � 14 Utz oj ech vaßl
nichißan u kajal txokop tziß, ¡aß
chixh yitß techal sißan vikajal u

Cristo! Tan tiqßaqßal u Tioxhla
Espiiritu vaßl bßenamen tatineß,
taqß tibß u Jesuus tu kamchil tiß u
txßoloßm vatz Tioxh. Maßl
txßoloßm aas kam koj maßj paav
atich kßatza. Echtzixeßt aatz
vikajal tziß, nibßan txßaatxßoch qßu
kunachonsabßal. Tan aß chit nich-
qitzßa qßu kam qßußl yeßk itxaßk
atil tu u oßtla mantaar. Pek aatz
cheel tiira jikom chit sakunima
qoksa tetz u itzßlich Tioxh.

15 Tan kßuxh taqß tibß u
Jesucristo tu kamchil qiß, aß isaß
aas soßok ibßaßn qßu aanima tuchß
u Tioxh tu vaßt u akß nukßußm.
Utz sakuyax qßußl ipaav qßußl
ißana aas atich tikuenta u bßaxa
nukßußm, ayaß u oßtla mantaar.
Ech saetzan tiß u bßaßnla kam tetz
tiichajil bßenamen vaßl alaßtzißi-
mal tu u Tioxh. 16 Utz aatz u
aanima vaßl saßaqßaxka maßl
meßbßißl te, loqß koßnkoxh sikßuleß.
Pek saßnalkam vibßaal u meßbßißl
bßaxa tziß, ech nal saokka tuul.
17 Tan anal saok titxaßk u tußal
qßu kam qßußl saßaqßaxka aas maßt
ikam u bßaal meßbßißl.

18 Echtzixeßt kaj paj chit
nichtel tiß itzojpu u bßaxa
nukßußm. 19 Tan aatz veet taltu
kajay qßu mantaar u Moisees tu
qßu tenam, itxakunsa kaj laana
tuchß vaßt qßabß tzeß hisopo, ichaa
kuß tu kajal tentzun, kajal
vaakaxh tuchß tu aß. Ech itzßitu
ok tiß u uß val tzßibßamichku u

mantaar. Utz itzßitu ok tiß kajay
qßu aanima majte.� 20 Utz tal tu
qßu aanima ech tzaß:

—Aatz u kaj vetuntzßitul ok
setiß tziß, aß u techlal aas
txaklel u nukßußm vaßl tal u
Tioxh sete.— �

Texhtuß.

21 Itzßitu ok kaj u Moisees tiß u
bßußj totztioxh majte tuchß tiß
kajay qßu kambßal nitxakun tuul.
22 Tan nichtal u oßtla mantaar
aas kajay qßu kam ministeer sa-
tzßitul ok kaj tiß. Utz saßkojkuyax
qßu paav oj yeßk kajal saok tiß
ijajax u kuybßal.�

Vikuyax qßu paav tiß vikam

u Jesuus

23 Ech ministeer nichibßanax
txßaatxßoch tu qßu kam qßußl
ivatzibßal koßn qßu kam tu
Amlika. Nitoksal txßoloßm tiß. Pek
ech koj qßu nojla bßaßnla kam tu
Amlika tan, kam koßnkoxh
txßoloßmil soßok tiß. 24 Ech yitß aß
koj okkoßp u Cristo tiß ijajax
kuybßal tu u bßußj totztioxh vaßl
aanima bßanonnaj tetz, nichkoßn-
ikßam tiß vinujul. Pek aß okkoßp tu
Amlika tiß. Utz aß atik cheel.
Nitoksa tibß vatz Tioxh tiß ijajax
kuybßal qiß. 25 Utz yitß jatpajul
koßnkoxh satoksa tibß tu txßoloßm
qiß vatz Tioxh, echaß nißan u
qßesal oksan yol vatz Tioxh jun

yaßbß aas paarten etz kajal neßn-
toksa tu u txßoloßm. 26 Tan oj
ech u txumbßal sißanbße u Cristo
tziß, jatvaßx tiempo tuleß jatpax
koßxh kam koj atziß. Pek yitßeßch
koj. Tan unpajul koßn kami tzoj-
punal qßii saj. Taqß tibß tu
kamchil tiß teesal qßu kupaav vaßl
nijatxonoß tuchß u Tioxh.

27 Echat koßxh qßu aanima
majte; unpajul koßn sakami. Ech
tek satxßolp inujul tiß kajay qßu
paav bßanel taqßo. 28 Ech
unpajul koßn kamnaj ok u Jesuus
tu txßoloßm vatz Tioxh tiß teesal
vipaav sibßal aanima. Ech
saßpajul unpate. Loqß yitß paav
tereßn koj sußlikuyeß. Pek aß tek
sußltiqßo bßen tu bßenqßii bßensaj
qßußl nichßian tuleß.�����

10 1 Uncheeß kßuxh jun
yaßbß nichentoksa qßu

txßoloßm u aanima tiß vipaav
echaß nital qßu mantaar tikuenta
u Moisees, yeßxhkam nichtaqß
bßens tiira tzßajel u aanima vatz
Tioxh. Tan aatz qßu mantaar tziß,
yitß aß koj chit vaßl tiira satxakeßi.
Pek ivatzil koßn vaßl anal sußuli.
Ech kußen aß isulich. 2 Tan noj
koj chit tiira niteesa qßu paav
vinimal u oßtla mantaar tziß,
bßaßn tek u aanima sinach koj
atziß. Utz yeßk ministeer saß-
tereßntoksa txßoloßm tiß vipaav
koj. 3 Pek aatz tu vaßl nichibßan-
axeß tziß, aal aß ninachpixsal taqßo
jun yaßbß aas atil ipaav u aanima.
4 Tan aatz vikajal qßu vaakaxh

tuchß qßu tentzun, yitß nikojteesa
vipaav u aanima.

5 Ech tokeß aatz ul u Jesuus tu
u vatz amlika txßavaß tzaß, tal tu
u Tioxh ech tzaß:

— «Yitß aß koj asaß aas avan sa-
yatzßax ok saatz tu txßoloßm
tiß ijajax kuybßal see; nikoßxh
vaßtoj oya. Pek aß asaß maßl
aanima sayatzßax ok saatz tu
txßoloßm tiß qßu paav.

6 Yeßn txuqßtxunaxh tiß qßu
txokop qßußl nikßachax ok
saatz tu txßoloßm tiß isuul qßu
paav.» Chia.

7 Echtzixeßt nival see: «Atilin
taqßabß unTioxh. Sunbßan va-
txumbßal, kam echaß nital u
Yolbßal Tioxh tzßibßamal viß.»
Chißin see.—�

Texhtuß.

8 Aß bßaxal nitaleß aas: —Yitß
aß koj isaß u Tioxh qßu txßoloßm
nikßachax ok siatz, nikoßxh vaßtoj
oya, yeßxhkam nitxuqßtxun tiß qßu
txokop qßußl niyatzßax tiß isuul
qßu paav.— Chia, kßuxh aal u
mantaar atkoßxh nialon aas
sabßanax qßu kam tziß. 9 Utz
nipajtal majte aas: —Atilin
taqßabß tiß ibßanax vatxumbßal.—
Chia. Aß tokeß aas niyaßsa qßu
txßoloßm qßußl nichtok vatz u
Tioxh tan, paalya. Utz aß tek
nitoksa tetz vaßt akß txumbßal tiß
ikuyax paav. 10 Ech tiqßaqßal vaßl
ißan u Jesuus, bßaßn tek oß vatz u

Tioxh. Tan taqß vichißl tu u
kamchil qiß. Utz chuspi koßxh
unpajul vaßl ißana. Ißan vitxum-
bßal u Tioxh.

11 Tan aatz qßu oksan yol vatz
Tioxh, jatpajul koßxh nikaßpaju
tok qßu txßoloßm vatz u Tioxh
bßenamen. Utz jatu koj sateesa
qßu paav. 12 Pek aatz u
Jesucristo tan, unpajul koßn
toksa u txßoloßm vaßl tetz
bßenamen. Ayaß vichißl taqß tu
kamchil. Ech tek ex kßujeßoj
tisebßal u Tioxh tu Amlika.
13 Utz aß atik tziß cheel. Saßnal-
oksal qßul ikoontra jaqß tajan tu u
Tioxh. � 14 Tan tu koßxh maßl u
txßoloßm vaßl toksa tziß, yakich
taqß bßens tzßajel vatz Tioxh qßu
aanima qßußl aqßax bßen bßaßn
vatz Tioxh.

15 Utz aß vaßl nitxakbßaß talax
u Tioxhla Espiiritu qe aas nital
ech tzaß:

16 — «Aß u nukßußm vaßl
sunbßan tuchß taabßabßen
tzaß.» Chu u Tioxh.

«Taßn savoksa qßul unmantaar
tu taanima utz, titxumbßal.

17 Utz jatu koj savulsa qßul
ipaav tuchß qßu tonkonil
sunkßußl.» Chia.—�

Texhtuß.

18 Echtzixeßt taßxhtuß aß vaßl
nikuylu u paav. Yeßkan nisaveß
saßpajok vaßt txßoloßm tiß u paav.

U xaanchil ok kßatz u Tioxh

19 Ech tokeß hermanos,
taßntioxh tu tel vikajal u
Jesucristo qiß, saßtekveeti soß-
okoßpßoß xeß u Tioxh cheel. Kam
koj samajonoß. Ech qokoßp echaß
tokoßp u qßesal oksan yol tu u
tioxhla aatibßal. 20 Taßxhtzii oj
sakßujeß kukßußl tiß vaßl ißan u
Jesuus. Tan tiqßaqßal taqßtu
vichißl tu kamchil qiß; aß tek u
akß bßey qoponbßal xeß Tioxh.
Vetteesal u majbßal vaßl echaß u
bßußj nichmajon u okichßop tu u
tioxhla atibßal. 21 Tan aß u
techalla oksan kuyol vatz Tioxh
u Jesuus. Aß u aa yol qiß. Echaß
oß totzotz. 22 Echtzixeßt aas
ayaßl chit kukßußl saxaanoponoß
vatz u Tioxh. Tiira kßujloj
kukßußl tiß, yeßk kaßtziiunchil.
Txßaatxßoch qaanima siatz, yeßk
yeßxtxojla nachbßal tuul. Echaß
txßaatxßoch kuchißl tu bßaßnla aß
sakubßaneß. Echaß nichißan qßu
oksan yol. � 23 Tii txaklojoß.
Yeßxh bßoj sakaßtziiunoß tiß vaßl
nikunima utz, nikuchßia tuchß
txuqßtxunchil. Tan kßujlebßal
kßußl viyol u Tioxh vaßl alel qe
taqßo. 24 Kuchoktaj txumbßal tiß
kanißch kulochtu qibß. Sakubßan
tiißoß qibßilaj utz, tiß ibßanax u
bßaßnil. 25 Yeß kuyaßsa bßenchil
tu qßu molbßalibß tiß inachax u
Tioxh. Tan atil unjolol niyaßsan.
Pek taqßtaj tibß nimal kukßußl

tan, aal ninajabß u tulebßal u
kuBßaal Jesuus.

Viyaßebßal qßußl nipaavineß

26 Tan yeßkan vaßt txßoloßm
saßkojok qiß oj vet sukukßußl saß-
tereßnpaavinoß aas maßt qootza-
jitaß abßiste vinujul. 27 Pek aß
tek sakuß qiß vixoßvebßalla
kßaßnal u Tioxh. Ayaß u xamal
vaßl sasotzsan qßul ikoontra u
Tioxh. � 28 Tan ech nichibßanax
tikuenta u Moisees. Yeßxhkam
nitxumax iatz u aanima vaßl
niqelon u mantaar. Nichiyatzß-
axeß. Taßxhtzii oj kaßvoßj oxvoßj
texhtiigo nitxakbßaßn vipaav. �

29 Ech aal sibß u choobßal paav
sakuß tiß qßu aanima atziß qßußl
yeßxhkam koßn itxaßk vikuyun
viKßaol u Tioxh siatz tuchß
vikajal. Tan yeßk tatin vikajal u
Jesuus siatz vaßl el tiß. Yeßk
tatin u nukßußm siatz vaßl ißan u
Tioxh. Utz nikoßnteesa iqßii vi-
bßaßnil u Tioxhla Espiiritu
majte.� 30 Tan qootzajlu vaßl
nital u Tioxh, aas nital ech tzaß:
—Sichoo vaqßo qßußl saqelonin.
In saßaqßon u choobßal paav
tiß.— Chia. Utz nipajtal u
Yolbßal Tioxh majte: —U Tioxh
satxßolon inujul vitenam.—
Chia.� 31 Utz ¡xoßvebßal oj lakuß
vikßaßnal u itzßlich Tioxh qiß tiß
u qelbßalil!

32 Pek ulsataj bßoj sekßußl qßußl
nichpaasalikßex, aß chit analich
koßxh etok tiß inimal u Jesuus.
Tan eqßißa, etxßak qßu mamaj
kßaxkßo paalkßex. 33 At unjolol
ex yoqßaxex utz, qßosaxex vatz
tenam. Tan veteloch qßußl nich-
ipaal tu qßu tzaßl tziß. 34 Eloch
qßußl atich kuß tu tzeß. Utz etaqß
tzii kßuxh maaleßl etetz, vaßlich
koßn etxuqßtxuneß tan, etootzajle
aas atil maßl etetz tiira techal
nichßian tu Amlika. Utz
bßenamen tatineß. 35 Ech yeßk
seyaßsa ekßujeß ekßußl tiß u Tioxh.
Tan toj nal ekßul mam echoobßal
tiß. 36 Ministeer setaqß yakßil;
atoj epaciensia tu qßu tzaßl. Ech
sataqß u Tioxh sete vaßl alaßtzißi-
mal taqßo. Taßxhtzii sebßan
vitxumbßal.

37 Tan nital u Yolbßal Tioxh
ech tzaß:

—Tiira tul texh vaßl sußuli. Yitß
saßkojbßatzi.

38 Aatz u jikomla aanima vatz
Tioxh, saßatin itiichajil tu
bßenqßii bßensaj oj taßxh sa-
kßujeßk ikßußl tiß u Tioxh.

Pek yitß bßaßn koj sabßenku ve oj
saqßaav tiß.— Chia.�

39 Utz aatz oß, yitßeßch koj oß
qßußl niqßaav tiß utz, nibßen tu
choobßal paav. Pek oß qßußl tii

kßujlel kukßußl tiß u Tioxh, ech
niyakßin u qaanxelal kßatza.�����

Viqßaqßal u kßujeßich kßußl tiß Tioxh

11 1 Aatz nikßujeß kukßußl tiß
maßj kam, tiira nikunima

sakukßuleß. Kßuxh yeßsaj qiltaß,
nißxhkuchßia tuchß txuqßtxunchil.
Utz nojchit neßenku qe aas atil
tek u kam kßuxh yeßsaj qilt iatz.
2 Ech bßaßn bßenku qßu kukßuy
kumam vatz u Tioxh tan, nich-
ikßujeß ikßußl tiß. 3 Utz tiß koßn
vikßujeß kukßußl tiß u Tioxh,
nikunima aas tu viyol u Tioxh
veet u vatz amlika txßavaß. Utz
aatz qßu kam qßußl niqil cheel tziß,
aß veetik tu u kam vaßl yeßich
naßl.�

4 Utz tiß koßn ikßujeß ikßußl u
Abeel tiß u Tioxh kßuxh tiira bßaßn
u txßoloßm toksa vatz u Tioxh.
Bßaßn vatz u txßoloßm taqß u
Caiin. Echtzixeßt aqßax bßens
jikom u Abeel tu u Tioxh. Utz
kßulax vitxßoloßm. Ech ikaa
viyolil aas jikom u Abeel vatz
Tioxh, ayaßl kala ankoßxh niyolon
cheel kßuxh aal kamnaj tekußen.�

5 Ech pajeß u Enooc. Tu koßn
paj vikßujeß ikßußl kßuxh iqßol bßen
tu u Tioxh; yeßt til kamchil. Utz
yeßt chabßal veßteß. Tan Tioxh
iqßon bßen. Utz nikaa viyolil aas
bßaßn bßenku u Enooc tu u

Tioxh.� 6 Pek bßaßn koj seßenku
tu u Tioxh oj yitß kßujlel koj
kukßußl tiß. Tan aß ibßoßqßol aas
abßil u aanima nitok kßatza,
nojchit sinima aas atil u Tioxh.
Utz sinima majte aas nojchit
nitaqß ichoobßal qßu chokol tetz.

7 Ech paj u Noee. Tu koßn paj
ikßujeß ikßußl tiß u Tioxh kßuxh
inima aas nojchit sußuch maßl u
kam vaßl nikoßxh unpajoj uchnaj.
Inima u Tioxh. Ech ißan u arca.
Utz iloch tibß tuchß ikßaol imeßal
tiß ikoltu tibß vatz u mam jabßal.
Pek sotz qßu aa paav tu u aß. Ech
jikom bßenku u Noee vatz u
Tioxh tu vikßujeß ikßußl tiß ißana
tziß.�

8 Utz tu paj vikßujeß ikßußl u
Abrahaam kßuxh nimani aas
sikßlel tu u Tioxh. Utz tal te aas
seßen tu u txßavaß vaßl sataqß te.
Ech saetzan kßatz u Tioxh. Utz
kßasußl u Abrahaam tziß, kßuxh
yeßich tootzaj til maßtka.� 9 Tiß
koßn vikßujeß ikßußl tiß viyol u
Tioxh, ex atinoj tu u txßavaß vaßl
maßtich taltu u Tioxh te kßuxh aal
ech kußen aß tatin puera aanima
tuul ißana. Tan taßn motx atinku
tu qßu tzßußm paßtebßal. Kßuxh
maßtich talax te aas saßaqßax
itxßavaß. Echat chit ißan vikßaol,
ayaß u Isaac tuchß u tiimam ayaß
u Jacoob. � 10 Loqß yeßxh koßxh

kantuß vatz u Abrahaam kßuxh
ech paalka tziß. Tan aß nichichßia
u bßaßnla tenam vaßl techal vi-
jeßabßal. Tan ibßanoßm u Tioxh
utz, taqßonibßal.�

11 Utz ech paj u Sara. Tiß koßn
vikßujeß ikßußl chee maßl titzßin
kßuxh yeß nichiveet talaneß. Inima
aas sitzojpi viyol u Tioxh tiß aas
sachee maßl tal titzßin, kßuxh tiira
qßesich tekußen.� 12 Ech kßuxh
tiira qßestich tek u Abrahaam
tziß, aal chee sibßal tiimam; yeß
achebße ixaaneß. Ech tatine qßu
txßumißl tu amlika utz, echaß qßu
sanaabß tziß aß. �

13 Uncheeß motx kam qßu
aanima tziß utz, yeßt ikßul kajay
qßu kam qßußl tal u Tioxh te.
Motx koßn isaji bßen tzian.
Axhibßi jolol kßujlich ikßußl tiß u
Tioxh. Utz tiira atil sikßußl bßaßnil
aas bßiil koßxh paal bßanloj tu u
vatz amlika txßavaß tzaß. � 14 Utz
nimnaßl abßil qßußl tootzajle aas
maßl koßn paalchil paal bßanaxoj
tu u vatz amlika txßavaß tzaß. Tan
aß nichok vaßt u atibßal vaßl taßn
saßatin tuul. 15 Tan taßn koj chit
nichtitzßa vitenam qßu aanima
tziß vaßl kßaskußl, yeß koj saveeti
saqßaavbßen tuul koj. 16 Pek aß
nichmotxtitzßa vaßt atibßal aas

techal. Utz ayaß u atibßal tu
Amlika. Echtzixeßt aatz u Tioxh,
iTioxh qßu aanima kßujlel ikßußl
tiß utz, yeßxhkam nichßixvu u
Tioxh tiß. Tan nojchit nichßian
maßl itenam taqßo.

17 Utz tu vikßujeß ikßußl u
Abrahaam kßuxh inima u Tioxh
tiß vaßl tal te aas sikßachoßk
vikßaol tu txßoloßm siatz. Ayaß
vikßaol vaßl taßxh maßl. Yeßt titzßa
aas kan chaj sayaßk itzojpu qßu
kam qßußl maßtich talaßtzißit u
Tioxh te tiß u Isaac.� 18 Ayaß vaßl
maßtich taltu te ech tzaß: —Sibßal
aviimam sachee tu u Isaac tziß.—
Texh te. � 19 Tan tekß tootzajich u
Abrahaam aas Mam Tioxh u
Tioxh; saveeti silakpixsa kamnaj.
Ech tokeß aas yeßt sotz vikßaol u
Abrahaam tziß. Utz nojchit echaß
qßaavitzßpichil vaßl ißan u Isaac. �

20 Utz ech paj u Isaac. Tu
vikßujeß ikßußl tiß u Tioxh, kßuxh
tal bßaßnla yol tiß u Jacoob,
vikßaol, tuchß u Esauu. Tan
tootzajle aas satil iqßaqßal vaßl
sißchißan u Tioxh tiß taabßabßen.�

21 Echat paj u Jacoob,
kßujlich ikßußl tiß vaßl sißchißan u
Tioxh. Ech tal bßaßnla yol tiß qßul
ikßaol u Xhep aas aalich texh
ikameß. Utz toksa iqßii u Tioxh

kßuxh peena texh toßxhimich tu
vibßaara. �

22 Utz tiß vikßujeß ikßußl u
Xhep tiß vaßl tal u Tioxh, kßuxh
tala aas saßnalchitkßasußl qßu
Israeel tu Egipto. Utz tal majte
kam sabßanax tu vibßajil vaßl
mujax tu Egipto.�

23 Utz tu paj vikßujeß ikßußl
qßul itxutx ibßaal u Moisees tiß u
Tioxh, kßuxh itxßol imujax u tal
titzßin oxvaßl ichß. Yeßt ixoßva u
mantaar vaßl maßtich taltu u
ijlenal.� Tan tila aas tiira
txßanella tal nitxaß.

24 Utz kßujlich ikßußl u
Moisees tiß vaßl sißan u Tioxh
kßatza. Echtzixeßt aatz bßens
vinaj, yeßt isaßa veßteß aas
titzßin vimeßal u faraoon chaj
teßleß.� 25 Aal bßaßn siatz kßuxh
ela sael iqßii tuchß vitenam u
Tioxh. Utz yitß saßkojichißbßixsa
tibß tiß ibßanax qßu kam qßußl
sakoßnpaali; ayaß vibßanax qßu
paav xoßl qßu aa Egipto.
26 Aßtzii. Kßuxh sißcheesal iqßii
echaß bßanax tu u Cristo xoßl
vitenam. Tan techal vatz vaßl
sakoßxhkaa tu qßu txßiibßal qßii
tu Egipto. Tan aß nichtitzßa u
Moisees u choobßal vaßl sataqß

u Tioxh te. 27 Utz tiß vikßujeß
ikßußl u Moisees tiß u Tioxh
kßuxh kßasußl tu u txßavaß
Egipto. Yeßt ixoßva vikßaßnal u
ijlenal. Taßxh kßujlich ikßußl tiß
vaßl yeß saj tiltaß. � 28 Utz tiß
vikßujeß ikßußl u Moisees kßuxh
ixeßtixsa ipaasal iqßii u Elchil
Vatz Kamchil Tu Egipto. Utz
tal itzßitul ok kaj tiß qßu jubßal,
ech yeßk sayatzßax u bßaxa
ikßaol qßu Israeel. Vetkßujeß
ikßußl tiß u Tioxh aas simaj u
yatzßol, ayaß u yatzßolla aanxel,
kßuxh maßt ikamsal qßu bßaxa
ikßaol qßu aa Egipto.�

29 Utz tiß vikßujeß ikßußl qßu
Israeel kßuxh iqßat tuul u Kaj Mar
ayaßl kala viß tzaji txßavaß nich-
paalka. Utz sißchißan tetz qßu aa
Egipto tala. Loqß motx koßn
jiqßmu tu aß. �

30 Utz tiß vikßujeß ikßußl qßu
Israeel tiß u Tioxh kßuxh kuß u
mam tzßach vaßl atich ok tiß u
tenam Jericoo. Nilpu kuß aß
chit maßtich isutißl jujvaßl qßii
qßu Israeel tiß. � 31 Echat paj u
Rahaab, u aa paavla ixoj. Tiß
vikßujeß ikßußl kßuxh yitß ela koj
kam tuchß tereßn qßu aa paav
tu vitenam. Tan jik koßxh ikßul

qßu Israeel qßußl ex kßaabßan u
tenam. �

32 Uncheeß kaana unsaß
savaleß. Pek tiempo isaß aas sa-
yolonin tiß vaßl ißan u Gedeoon, u
Baraac, u Sansoon, u Jeftee, u
Daviid, u Samueel utz, tuchß qßu
oßtla alol tetz u yolbßal Tioxh.�

33 Tan tiß vikßujeß ikßußl tiß u
Tioxh kßuxh isubß mamaj tenam
tu chßaßo kajay qßu niman tetz u
Tioxh. Ißan qßu kam ijikomal.
Motx ikßul qßu kam alich te tu u
Tioxh. Utz atia imaj ichißl tu qßu
bßalam.� 34 Tiß vikßujeß ikßußl tiß u
Tioxh kßuxh motx itzaasa mamaj
xamal. Itxßol elchil vatz kamchil.
Motx chee iyakßil, kßuxh yeßkich
iyakßil. Techalich tek motx ißantu
chßaßo. Utz oleß tiß tojchal bßen
qßu sol koontrain tetz.� 35 Tiß
vikßujeß ikßußl tiß u Tioxh kßuxh
atich unjolol ixoj aas qßaavußl qßu
titzßin tatzik, kßuxh maßtich
ikameß.

Utz at majte aas xoßvebßal
ikam kami. Yeßt isaßa aas saeesal
vatz u kamchil. Tan kßujlich
ikßußl aas aß saqßaavitzßpik tu
nojla qßaavitzßpichil.� 36 Atia
paal tu mamaj tzaßl, tu yoqßbßal,
tu tzßußm utz, ok tu tzeß.�

37 Paasal tu tzaßl. Atia paqßel
sivan bßanaxi aas kami. Atia

qolel tuul. Atia toqßel. Atia til
chaj texh nichpaalka tan, nich-
tojchaleß. Tiß karneßl utz, tiß
tentzun texh toksaßm; meßbßißl
tetz, txumbßal iatz. Utz kam
koßxh nichtulebßel, tiß vikßujeß
ikßußl tiß u Tioxh.� 38 Yeß nimotx-
ikßuloßk tiß aas nichtojchal tu u
vatz amlika txßavaß tzaß. Ech til
chaj texh nichpaalku tu mujißbß
tu tzßinlich tzaji txßavaß. Vißaj
texh peepu nichipaalka; tulaj jul
utz, tulaj joymal sivan majte.

39 Uncheeß tiß vikßujeß ikßußl tiß
u Tioxh, bßaßn motx bßenku siatz
kßuxh yeßxhkam ikßul qßu kam
talaßtzißi u Tioxh te. 40 Tan
bßanich tiß tu u Tioxh aas ela
sataqß qe. Ela sataqß bßen tzßajeloß
siatz. Ela sakukßul vaßl nikuchßia
tuchß txuqßtxunchil.�����

U tilax ok u Jesuus tiß kajay

qßu kam

12 1 Uncheeß aß sibßal qßu
aanima tziß qßußl tiira

kßujlich ikßußl tiß u Tioxh. Utz aß
qßu sibßla kßuchbßal taqßka
sukuvatz. Ech yeß qeonoß tu qßu
kam qßußl nichijonoß tuchß qßu
paav qßußl nichok tokeß echaß
ijatz. Pek qaqßtaj yakßil tiß vaßl ni-
nalkubßaneß. Echaß echaibß tu
jutzißm sakubßaneß. Tan sibßal

nisajinoß tiß vaßl nikubßaneß. 2 Aß
tii sakukßaj qibß tiß qßu kam tiß u
Jesuus. Tan aß vaßl xeßtixsan qßu
kam kßujlel kukßußl tiß. Utz aß sa-
tzojpixsan. Tan txuqßtxuni kßuxh
sißchpaal tu u tzaßl vatz kurus.
Yeßt qeon tu u chßixaßv vaßl
paalka. Utz anchituß. Kßujeß
tisebßal u bßanbßal tijleßm u Tioxh
tu Amlika. 3 Echtzixeßt ulsataj
sekßußl qßu tzaßl qßußl paalku u
Jesuus tu qßu aa paav. Utz iltaj
ok etetz tiß. Ech setiqßo nimal
ekßußl. Yeßk sajochpßex. 4 Tan
aatz qßu tzaßl nipaalkßex cheel,
tiempo koßxhtuß atziß. Yitßißas toj
tekoj yatzßaxojex tiß vekolt etibß
vatz u paav. 5 Utz sotzißch qßu
yol sekßußl qßußl alel sete tu u
Tioxh. Etetz ex ikßaol imeßal aas
nital ech tzaß:

—Unkßaol unmeßal chißin,
kßultaj kam vaßl nital veTioxh
tiß etoksal tu jik. Utz yeß
chißon sekßußl aas niyaßex.

6 Tan nitoksa tu jik u Tioxh
qßußl tii tiß. Utz nitzßußma qßußl
nibßens ikßaol imeßal.— Chia.�

7 Ech qßißtaj vetoksal tu jik. Ech
nojchit ex ikßaol imeßal Tioxh
taqßo. Tan kajay kßaol meßala
nitoksal tu jik tu qßul itxutx
ibßaal. 8 Tan oj yeß nitoksaßex u
Tioxh tu jik, yitß nojla koj ex
ikßaol imeßal atziß. Pek sikßelkoßn-
ex bßanel tenan. Tan kajay oß
niqoksal tu jik. 9 Echaß u qatin

kßatz kutxutx kubßaal. Nich-
toksaßoß tu jik aas oßich talaj
chßoo. Utz atil tatin sukuvatz
taqßo. ¡Ech aal maas sakunima u
kuTat tu Amlika! Tan aß u ilol
tetz u qaanxelal. Utz aß vaßl
saßaqßon u tiichajil qe tu bßenqßii
bßensaj.

10 Tan nichtoksaßoß u kutat tu
jik tu bßiil vantziß paal kubßan tu
u vatz amlika txßavaß tzaß. Aß
nißaneß kam vaßl bßaßn ninacheß.
Pek tiira aß ibßoßqßol qßu kam qßußl
nitoksaßoß u Tioxh tu jik tiß. Aß
isaß aas saxaaneßl oß kßatz u paav
echaß u tatineß. 11 Utz nojchit
txßanel koj u qoksal tu jik tan, ni-
chißoneß utz, nitxumunsaneß. Pek
oj saokßoß tu jik, aß kukanaal maßl
tiichajil, tu paas qatineß utz, tu
jikomil.�

Vinimal u yolbßal Tioxh bßenamen

12 Ech lakpojex. Iqßotaj
eyakßil abßiste ex jochpinaj eqßabß
etajan. 13 Choktaj u jikomla
txumbßal, ech yeßxhkam sa-
majonex. Utz sißan bßaßn vetatin
vatz u Tioxh. Echaß ichokax
bßaßnla bßey kußebßal etajan. Tan
echaß ex koßx siatz.

14 Bßantaj yaßl aas bßaßn koßxh
ex tuchß kajay aanima. Utz xaan-
ojelex kßatz paav tu vetatineß.
Tan oj yeß xaannaj el uchchil
kßatz u paav, saßkojetil iatz u
kuBßaals Amlika. 15 Xeetaj etibß
utz, lochtaj etibß. Ech kajay ex
sachabßan vibßaßnil u Tioxh. Utz

yeß chißon etaanima. Ebßanchu
ech ex u taqßil u kßayla tzeß aas
niyansaneß utz, nibßolbßa tereßn
imol. 16 Yeßxhabßil koßxh maßj
sete sabßanon aas sateesa tibß tu
bßey tuchß aanima utz, sißan qßu
kam txaaß vatz Tioxh. Tan ech
vaßl ißan u Esauu aas tiß koßxh
maßl echbßubßal taqß u atzikil tu
vitzaßqß. � 17 Utz etootzajle aas
xamtel tuul, aßich tepaj isaß
saßalax bßaßnla yol tiß tu vitat. Pek
yeßt koßn tek alax bßaßnla yol tiß.
Ech kßuxh tiira oqßi tan, yeßkan
remeero.�

18 Utz aatz vetok tiß u Tioxh,
yitßeßch koj aß vaßl ißan qßu
Israeel koßxtene. Tan aß oponku
kßatz maßl u muunte, vaßl nich-
toyvu tu mam xamal utz,
nojchit nikanax ok. Kaanaich
uken utz, kaana tel itzßnaßbß.
19 Kaana toqß trompeta. Utz
abßil viviß u Tioxh. Aatz qßu
aanima qßußl abßin viviß u Tioxh
tziß, motx tek ijaja aas yeßk
sayolon u Tioxh. � 20 Tan yeß
nichmotxiqßiß tabßil qßu mantaar
nichtal u Tioxh. Nichtaleß aas
sayatzßaxi oj abßil maßj sakanon
ok vixeß u muunte. Kßuxh avan
tan, sakami, paqßel sivan
sabßanli. Chia. � 21 Tan tiira
xoßvebßal vaßl nichtilaxeß. Aal tal
tek u Moisees ech tzaß:

—¡Techal untßuntßußlan tu
xoßval!— Texhtuß. �

22 Pek aatz vaßl vetebßana
tan, aß vetßoponkßex meero kßatz
u itzßlich Tioxh, vaßl atil tu vi-
techalla tenam viß u muunte
Sioon. Utz aß emol sibßal mil
aanjel setoksa iqßii u Tioxh tuul.
Ayaß u Jerusaleen tu Amlika.
23 Utz aß vetßoponkßex tu vaßl
atik qßu bßaxa chaj niman tetz u
Jesuus. Ayaß qßußl tzßibßamal nal
ibßii xeß u Tioxh. Aß vetßopon-
kßex kßatz u Tioxh, u txßolol tetz
inujul qßu aanima kajayil utz,
kßatz u taanxelal qßu jikomla
aanima qßußl aqßel bßens tzßajel
tu u Tioxh. 24 Utz aß oponnaj-
kßex kßatz u Jesuus majte vaßl ul
bßanon u akßla nukßußm. Tan aß
vaßl el ikajal qiß. Utz aß u kajal
vaßl nikuyuneß. Ela tuchß vaßl
tzßitumal ok tiß u tioxhla
kaaxha. Utz paalchu siiß vikajal
u Abeel.

25 Uncheeß kuentaßex.
Eteesach iqßii u Tioxh vaßl ni-
oksanoß tu jik. Tan kuß choobßal
paav tiß qßu aanima qßußl yeßt
koßn inima u Tioxh aas nich-
toksal tu jik tu u vatz amlika
txßavaß tzaß. Utz aß koj oß saku-
txßol qel majte oj yeß saqoksa tetz
u Tioxh vaßl niqßilankßasußloß tu
Amlika.�

26 Aatz yolon u Tioxh xoßl qßu
Israeel koßxtene, paal kabßnaano
taqßo. Utz alel tu u Tioxh aas:
—Saßpajunpaasa kabßnaano vatz
txßavaß utz, antu u amlika sayikun
majte.— Chia. � 27 Kßuxh nipaj-
taleß aas: —Saßpajunpaasa kabß-
naano.— Chia. Tan aß tokeß aas
sateesa qßu kam qßußl cheesamal
taqßo. Ayaß qßußl nikoßniyikuneß.
Ech aß texh sakaa qßu kam qßußl
yeßk yik sißaneß. 28 Ech saßkoj-
yikun u Qßesalail vaßl sataqßvoß u
Tioxh. Utz qoksataj iqßii u Tioxh
tiß qßu kam tziß. Kukßamataj qßu
kam te. Ech bßaßn sabßenku te tan,
nikuxoßva utz, atil tatin sukuvatz.
29 Tan atil u choobßal paav tiqßabß
u kuTioxh. Echaß u xamal aas
kajay nikßacheß. ������

Qßu kam qßußl nitxuqßtxunsan

u Tioxh

13 1 Ebßanchile aas seyaßsa
ebßantu tii setibßilaj tan,

ehermanos etibß. 2 Utz aqßtaj
ivatbßal qßu niman tetz u Jesuus
qßußl nitopon tzexeß. Tan ech
nichißan unjolol aanima atziß aas
bßaßn chit taqßt ivatbßal aanima.
Utz yeß tootzaj aas aal antu
aanjel vat tu tatibßal.�

3 Itzßataj qßußl atil tu preexhu-
il. Bßantaj aas echaß ela atilex tu

preexhuil tuchß. Itzßataj tzaj tziß
nikßaxbßixsaleß. Echaß ant ex
nepaal tu vaßl nipaalka sebßaneß. �

4 Atoj tatin u tzumbßaßa
sevatz. Utz yeß eqela tan, Tioxh
satxßolon inujul qßu eesanibß tu
bßey tuchß aanima.

5 Yeß koßxh etzßej etaanima tiß
u puaj. Pek txuqßtxunojex tiß kam
etetz atile. Tan nital u Tioxh ech
tzaß:

—Yitß saßkojvaqßkaßaxh;
yitß saßkojvelabßekaßaxh.—

Chia.�

6 Echtzixeßt saveeti kßujlebßal
kßußl saqaleß:

—Yeßxhkam sunxoßva, kßuxh
kam koßxh sabßanax ve tan, aß
lochol vetz u kuBßaal
Amlika.— Chajoß.�

7 Utz atoj tatin sevatz qßu
qßesala texoßl. Ayaß qßußl ni-
chusunex tu u yolbßal Tioxh.
Sajitaj qßu kam bßaßn nißaneß. Utz
iltaj ok etetz tiß kanißch ikßujeß
ikßußl tiß u Tioxh.

8 Tan kßujlebßal kßußl vitxum-
bßal u Jesucristo; bßenamen atile.
Atiche vetißanka. Atil cheel. Utz
atil taabßaßbßen. 9 Ech yeß etaqß

553 Qßu Hebreo 12, 13

� 12.26 Choktaj u Hageo 2.6.
� 12.29 Choktaj u Deuteronoomio 4.24; U Tio 3.12; Kaßbß Uß Tu Tesaloonica

1.7-8.
� 13.2 Choktaj u Geenesis 18.1-8; 19.1-3.
� 13.3 Choktaj U Tio 25.35-46.
� 13.5 Choktaj u Deuteronoomio 31.6-8.
� 13.6 Choktaj u Salmos 56.3-4, 9-11.

etibß sisubßex qßu yeßxtxojla chaj
chusbßal qßußl vaßlen. Tan aß bßaßn
sakukßon qaanima tiß u Tioxh tiß
vikuyuneß. Aß bßaßn vatz vaßl
senima qßu mantaar tißaj
echbßubßal. Tan kam koj ni-
txakunku tu qßußl niniman qßu
kostuumbre tiß qßu echbßubßal
tziß.

10 Utz aatz oß tan, atil maßl
vinachax u Tioxh nikubßaneß aas
paarten chituß. Utz yeßk tokebßal
qßu aanima tiß qßußl aß nißan u
kostuumbre tikuenta u bßußj
totztioxh. 11 Tan aatz vaßl nißan
qßu qßesal oksan yol vatz Tioxh,
nitiqßo ok u kajal avan tu vi-
qßanalil u totztioxh, tiß teesal
qßu paav. Pek aatz vichißl qßu
avan tziß, nitzßeßsal tiß elußl u
tenam.� 12 Echat koßxh bßanax
tu u Jesuus qiß tan, aß kamku tiß
elußl u tenam. Ech taqß bßens
bßaßn qßu aanima tu vikajal.
13 Ech qiltaj ok qetz tiß u
Jesuus tziß. Kuqßißtaj qßu tzaßl
paalka. Echaß ant oß nikupaal tu
u chßixaßv vaßl paasalik tiß elußl
u tenam. 14 Tan aatz tu u vatz
amlika txßavaß tzaß, yeßk maßl
kutenam aas taßn koj saßatinoß
tuul. Pek aß nikuchok vaßt u
kutenam vaßl tetz bßenqßii
bßensaj. 15 Echtzixeßt qoksataj
iqßii u Tioxh tiß u Jesucristo.
Kukßamataj u Tioxh echaß tok
txßoloßm siatz tu u nachbßal
Tioxh sakubßaneß. Kubßantaj yaßl
qibß tiß tok iqßii tuchß kutziß. �

16 Utz yeß esotzsa sekßußl
vibßanax u bßaßnil tuchß u
lochoibß ibßilaj. Tan aß qßu kam
qßußl tiira bßaßn vatz u Tioxh
tziß. Tan oj echi, echaß txßoloßm
niqoksa siatz.

17 Nimataj qßul eqßesal tu u
totztioxh, ex niman tetz u
Jesuus. Oksataj etibß jaqß
imantaar. Tan aß nititzßa u
tatin vetaanxelal vatz Tioxh.
Utz tootzajle aas saßnaltaqß
ikuenta vatz Tioxh setiß. Tan
bßaßn etetz untzßoj nitxuqßtxun
qßu qßesala tu u taqßon setaqßo.
Pek bßaßn koj setetz untzßoj
kaßl ikßußl.

18 Utz qßilataj sikßletaj Tioxh
qiß. Tan aß kusaß aas bßaßn chit oß
tu kajay qßu kam. Utz bßaßn u
kunachbßal. 19 Utz nunjaj sete
aas seqßila sikßle Tioxh viß ech
soßoponin tzexeß.

Qßu bßaßnla chaj yol tetz qßu

sikßlen tetz u uß tzaß

20,21 Uncheeß u Tioxh koj
aqßon etxumbßal tiß ibßanax
kajay qßu bßaßnla chaj kam. Ech
aß sebßaneß kam vaßl isaß. Utz
ech sißaneß kam visaß setiß,
tiqßaqßal u kuBßaal Jesucristo.
Tan aß vixeßal u paas u Tioxh.
Aß vaßl qßaav itzßpixsan u Jesuus
xoßl qßu kamnaj, u bßaßnla ilol
tetz qßu niman tetz, echaß u
bßaßnla xeen karneßl. Tan tuchß
vikajal nitzojpi vaßl tal tu u
nukßußm tetz bßenamen. Ech tetz

� 13.11 Choktaj u Leviitico 16.27.
� 13.15 Choktaj u Leviitico 7.12; u Salmos 50.14-23.

u techalil u Tioxh bßenamen
tziß, ech koßxh ibßenaß yeßk
iyaßeß. Aßi.

Itzojpebßal u uß tzaß

22 Uncheeß lekuyin
hermanos tiß bßiil tzaj yol vet-
untzßibßa tiß taqßax nimal ekßußl
tziß. 23 Utz nival sete aas
chajpuli u hermano Timoteo.

Oj tul texh tzunxeß, saviqßo
bßen viß aas loßoponin tzexeß.

24 Aqßtaj vetz ichajlichil qßul
eqßesala tu u totztioxh tuchß
tereßn qßu niman tetz u Jesuus.
Utz nitaqß opon echajlichil qßu
niman tetz u Jesuus qßußl tu
Itaalia tzaß.

25 Taqß koj chit vibßaßnil u
Tioxh sete sekajayil. Aßi.

U Uß ITZßIBßA BßEN U SANTIAGO

Yol tiß u uß tzaß

Aatz u uß tzaß, aß tzßibßan u Santiago, kamal aß chit itzßibßataß aas yeß-

sajichi ixeßt u yaßbß 47 — 48 m.t.J. Tu Jerusaleen itzßibßav kßasußl tu u

yolbßal griego. Utz aß taqßvu bßen xeß qßu niman tetz u Jesuus, kßuxh til chaj

koßxh atilka.

Aatz u Santiago nital tzaß, aß vitzaßqß u Jesuus. Ayaß vaßl txaal tu qßu

chusulibß aas sißan qßesalail tixoßl. Choktaj U Tio 13.55; U Kuxh 6.3; Qßu

Bßaßnla Chaj Kam Bßanel (Hechos) 2.17; 15.13; 21.18; Qßu Niman Tetz u

Jesuus Tu Galaacia 1.19; 2.9, 12. Pek yitß aß koj aß vaßt u Santiago vaßl

Jacobo ibßii majte; ayaß vikßaol u Zebedeo. Nimnaßl tu qßul ichusbßal aas

Israeel. Aß nititzßa u Santiago, qßu niman tetz u Jesuus qßußl Israeel majte

tan, kaanaich ipaal tu mamaj il tzaßl. Tiira xoßvebßal mamaj peena nichpaa-

salik tu u ijlenal tu Roma. Nichikßachax totzotz. Nichtoksal tu tzeß. Nich-

ikßonax koßp xoßl bßalam, tiß kußen aas ninima u Jesuus.

Aß u jatxbßal tibß qßu yol tu u uß tzaß.

1) 1.1 Nitaqß bßen chajlichil.

2) 1.2-11 Nital tiß u txumbßal vaßl xeß Tioxh nikßaskußl.

3) 1.12-18 Niyolon tiß u paalchil tu il tzaßl.

4) 1.19-27 Nital tiß vibßanleß kam qßußl nital u yolbßal Tioxh.

5) 2.1-13 Nitaleß aas yitß bßaßn koj aas atil tel aanima sabßanaxi.

6) 2.14-26 Nital tiß vikßuchax tu kubßanoneß aas kßujlel kukßußl tiß u

Tioxh.

7) 3.1-12 Nitaleß aas yansanal u taqß u aanima.

8) 3.13-18 Nital tiß u bßaßnla txumbßal vaßl xeß Tioxh nikßaskußl.

9) 4.1-10 Nitaleß aas yitß bßaßn koj oj bßaßn uchchil tiß qßu paav tu u

vatz txßavaß tzaß.

10) 4.11-12 Nitaleß aas yitß bßaßn koj sakoßxhyolax aanima tiß kam

nißaneß.

11) 4.13-17 Yitß bßaßn koj sakoßxhbßanax kßußl tiß u taabßabßen.

12) 5.1-6 Utz yitß bßaßn koj kam sißan u txßiiol iqßii tu qßu meßbßaß.

13) 5.7-20 Nital tiß vitxßakax qßu kam utz, viqßilal isikßlel Tioxh.

U Uß ITZßIBßA BßEN U SANTIAGO��

Ichajlichil qßu niman tetz u Jesuus

1 1 Nuntzßibßa bßen u uß tzaß,
in Santiago, taqßonom u

Tioxh utz, taqßonom u kuBßaal
Jesucristo. Nivaqß ichajlichil
kajay qßul itußxh ixalam kabßlaal
qßul ikßaol u Israeel, qßußl til chaj
koßxh paximalku bßen tibß.

U tokeß kantuß nitul qßu tzaßl

tiß qßu niman tetz u Jesucristo

2 Tiira txuqßtxunojex
hermanos, kßuxh jatvatzul koßxh
tzaßl sapaalkßex. 3 Tan tiß
vikßujeß ekßußl tiß u Tioxh kßuxh
nepaal tu tzaßl cheel utz,
epaciensia nitaqßeß; ech tii sa-
xaanoßkßex kßatz u Tioxh. 4 Tan
oj atil epaciensia tu qßu tzaßl,
echen setaqß yakßil kßatz u
Tioxh. Ech tzßajelex sebßan tu
vetatin kßatza, qßanbßichil sebßan
kßatza. Ech yeßxhkam sesavsa.�

5 Ech abßiste sete yeßk itxum-
bßal, ijaj tu u Tioxh. Utz saßaqßax
sibßal itxumbßal. Tan kam koj
satal u Tioxh oj kam sajajlu te.
6 Loqß kßujloj ekßußl aas sekßul
vaßl nejajeß; yeßk sakaßtziiunex.
Tan aatz u aanima vaßl

nikaßtziiuneß, ech bßanel taqßo
vaßl nißan vipilqßaßtxan u mar tu
kajiqß. Vaßl koßxh ichelkeßpuneß.
Yeßk maßl tatibßal tinujul.� 7 Ech
abßil vaßl ech nißan tziß, yeß koßxh
ißan ikßußl aas saßaqßax tetz tu u
kuBßaal. 8 Tan paarten nititzßa
cheel utz, paarte tepaj nititzßa
ech qßejal. Yitß txaklel koj vi-
txumbßal bßaßnil tu kajay qßu kam
nißaneß.

9 Pek txuqßtxunoj u niman
tetz u Jesuus vaßl kßuxh yitß
techal koj u tatin tu u vatz
amlika txßavaß tzaß tan, techal
u tatin kßatz u Tioxh. � 10 Utz
aatz qßu niman tetz u Jesuus
qßußl txßiiol iqßii, qßußl yitß
jeßnaj koj iatz, txuqßtxunoj
kßatz u Tioxh majte. Tan
tootzajle aas sakoßnpaal u txßii-
bßal iqßii. Ech kußen aß vixußm
maßl xajtzeß aas nikoßnipaaleß,
yitß bßenamen koj tatineß.
11 Pek aatz qßußl taßxh kßujlelk
ikßußl tiß u txßiibßal iqßii, sakoßn-
sotz xoßl qßu tetz. Echaß u
xajtzeß aas nitzajeß nitelußl
ikßachon u qßii. Utz nichajpu
vixußm. Ech nisotz vitxßanelil u
xußm.�

557 U Santiago 1

� 1.4 Choktaj Qßu Niman Tetz U Jesuus Tu Roma 5.3-5; Bßaxa Uß Itzßibßa U

Luß 1.6-7.
� 1.6 Choktaj U Santiago 3.13-17; u Reyes I 3.7-12; U Tio 7.7-11; U Xhan

16.23-24.
� 1.9 Choktaj u Jeremias 9.24.
� 1.10-11 Choktaj u Isaias 40.6-7.

Viqßißl qßu tzaßl tiß u atinchil

kßatz u Jesuus

12 Chißbßebßal tetz u aanima
vaßl nißxhimaj tibß tiß ibßanax u
tachaßv tiß paav. Tan aatz maßt
imajtu tibß, saßaqßax maßl ichoo-
bßal tu u Tioxh. Ayaß u tiichajil tu
u bßenqßii bßensaj. Echaß koroona
sataqß te. Tan aß vaßl alel tu u
Tioxh aas sataqß tu qßußl tzßejel
taanima tiß.� 13 Utz oj abßil maßj
nitachva ibßanax u paav, yeß
koßxh tala aas u Tioxh nioksan u
achaßv kßatza tziß. Tan aatz u
Tioxh, yeßkax tachva ibßanax u
paav. Yeßxhkam nitoksa achaßv
kßatz aanima tiß ibßanax u paav
majte. 14 Pek u tachaßv atkoßxh
u aanima nipiton ok tiß ibßanaxeß.
Anat niaqßon tzii saiqßol bßen tu u
paav. 15 Tan aß nicheek u paav
tu u tachvaleß. Utz aatz tek maßt
ibßanax u paav, kamyu u aanima
vatz u Tioxh.

16 Ech yeß koßxh sotz ekßußl
unhermanos. 17 Tan aatz kajay
qßu kam qßußl tiira bßaßn utz,

txßanel nikukßuleß, aß nikßaskußl
xeß u kuTat vaßl bßanon qßu txij-
txubßal tu amlika; aß nioyan. Utz
yeßxhkam nijalpu u Tioxh tziß,
jatu koj sichßexpu vitxumbßal.
18 Utz aß vaßl ißan itxumbßal qiß
aas taqß kutiichajil tiqßaqßal
kunimat viyolbßal, vaßl inujul.
Ech oß siatz qßu techalla bßaxa
vatz chikobßeßm nitoksal siatz. �

Vikßuchax tu kubßanoneß

aas nikunima u Tioxh

19 Echixeßat unhermanos, itzß
chit exichin kajay ex, oora setabßi
qßu kam. Pek bßuuch sayolonex.
Utz bßuuch saul ekßaßnal. 20 Tan
aatz u aanima vaßl oora koßxh tul
ikßaßnal, yeßxhkam nißan vijikomal
vaßl isaß u Tioxh. 21 Ech tokeß
majtaj etibß tiß ibßanax kajay qßu
kam qßußl yeßxtxoj vatz u Tioxh,
qßu paav kajayil qßußl kaana bßioj.
Tuchß maanxhoil senima u yolbßal
Tioxh vaßl alaxnaj tek sete utz,
oknajop tetaanima. Tan aß vaßl sa-
iqßonbßenex tu u tiichajil tu
bßenqßii bßensaj.

� 1.12 Choktaj Qßu Kam Ibßaxabßsa Ikßuchax U Tioxh (Apocalipsis) 2.10.

Aatz koßxtene nichtaqßax maßl ikoroona qßußl nichibßan kanaal echaibß tu

saach. Maßl kokos qßabß tzeß nichijeß tiviß. Aß vijaßmel, oksabß iqßii tiß vaßl

nichißaneß. Nital u Santiago aas u Tioxh saßaqßon ijaßmel, u tijleßm qßu

aanima qßußl nitxßak qßu tzaßl, tiß inimal u Jesuus.
� 1.18 Choktaj u Bßaxa Uß Itzßibßa U Luß 1.23. Aatz motx ikßasußl qßu Israeel tu

Egipto, alax te tu u Tioxh kam samotxißaneß. Taqß mantaar te tiß vivatz qßußl

ichikobßeßm, echaß nital u Eexodo 23.16-19. Aß nichus te niyolonka aas

echen sakßamabßel tu qßu aanima tiß qßu vatz ichikobßeßm nitaqßax tu u

Tioxh. Ech nichißan nimla qßii tiß u vatz triigo, tetz cebada utz, tetz uuva.

Choktaj u Eexodo 34.22, 26; u Deuteronoomio 18.4; 26.10. Aatz qßu bßaxa

chaj vatz chikobßeßm. Ayaß qßu oya nitaqßax tu u Tioxh. Aß vaßl nikßam tiß u

Santiago tzaß aas: “Echaß oß bßaxa vatz chikobßeßm”. Chia.

22 Utz bßantajex bßanol tetz
vaßl nital u yolbßal Tioxh. Yeß
koßxh ebßana aas ex koßn abßin
tetz. Tan oj ech sebßaneß, ex
atkoßxh nesotzsa jeß ekßußl.
23 Tan aatz u aanima vaßl loqß
koßxh abßin tetz u yolbßal Tioxh
utz, yitß bßanol koj tetz, ela tuchß
u aanima atziß vaßl nisaji ivatz tu
espejo. 24 Nitileß kam bßanel tu
vivatz, pek nikoßnisotz sikßußl aas
nibßenaß, nitel vatz u espejo.
25 Pek aatz u aanima vaßl tinujul
nitaqß yakßil tiß inimal u yolbßal
Tioxh, yeß nisotz sikßußl vaßl
nitabßi. Chißbßebßal saelku tu qßu
kam sißaneß. Tan aß tii ninima vi-
mantaar u Tioxh vaßl nichitpunoß
tu u paav.

26 Ech oj atil maßj aanima
texoßl aas tiira atoßk kßatz u
Tioxh nitaleß, kam koj satxakun-
ka untzßoj yeßxh bßoj nimaj vitziß
tiß talax yeßxtxojla yol. Sotznaj
ikßußl atziß. 27 Tan aatz u kam
vaßl tiira bßaßn utz, techal vatz u
Tioxh, u kuTat, ayaß vaßl
salochax qßu aanima qßußl yeßkan
itxutx ibßaal. Utz salochax qßu
txakay ixoj aas nipaal tu meßbßißl
tu tzaßl. Utz sauch kuentaibß tiß u
paav tu u vatz amlika txßavaß
tzaß. ����

U yeßxtxojla txumbßal

aas at tel aanima

2 1 Nival sete hermanos, yeß
koßxh ebßana aas atil tel

aanima sevatz tu venimat u

techalla kuBßaal Jesucristo.
2,3 Tan echaß tzuta. Bßaßn
sißaneß aas tuul molel etibß,
soßokoßp maßj txßiiol iqßii texoßl,
aß bßoj bßaßnla qßan chßichß ixkol
qßabß atoßk taqßo utz, bßaßnla
oksaßm atoßk taqßo majte. Ech
taßxh setileß aas techal qßu
toksaßm, txßanel setileß. Utz
setal te ech tzaß: —Nißaxh,
kußen tu u bßaßnla kßujlebßal
tzuta.— Chajex te. Tuul
soßokoßp vaßt aanima aas
meßbßaß, qßaßl oksaßm. Utz setal
te ech tzaß: —Nißaxh, txakach
koßxh bßoj tzuta.— Chajex te.
Oj yitß iß utz: —Kßujach kußen
vatz txßavaß.— Chajex te.
4 Uncheeß atil tel aanima
sevatz texoßl tu vaßl nebßaneß
atziß. Utz netaqß bßen etibßs
txßolol tetz inujul aanima tiß
qßu tatineß. Loqß onkonil atil
tetxumbßal.

5 Hermanos, tiißin setiß utz,
nival sete aas antu vetitxaa qßu
meßbßaß u Tioxh tu u vatz
amlika txßavaß tzaß. Ech txßiiol
iqßii tu vikßujeß ikßußl tiß u
Tioxh sißaneß kßuxh yeßk maas
ipuaj. Utz samotxetzan tiß vi-
Qßesalail u Tioxh, ayaß vaßl
alaßtzißimal tu qßußl tzßejel
taanima tiß.� 6 Utz aatz ex, aal
neteesa iqßii qßu meßbßaß tu vaßl
nebßaneß tziß, kßuxh qßu txßiiol
iqßii qßußl niyuchßunex. Aß qßußl
nixochonex, nijuxunbßenex vatz
qßu qßatol tzii. 7 Aß qßußl

559 U Santiago 1, 2

� 1.27 Choktaj u Isaias 1.16-17.
� 2.5 Choktaj U Lucas 6.20; u Isaias 66.2.

niyoqßon vibßaßnla bßii u Jesuus
majte. Ayaß u bßii vaßl
vetßokßex tiß inimaleß.

8 Pek tiira bßaßn oj nojchit
senima vimantaar u Tioxh vaßl
tzßibßamalka nital ech tzaß:

—Tiißaxh tiß qßu aanima echat
koßxhtuß naßan saiß.— Chia. �

9 Ech oj atil tel aanima sevatz, tu
paav nikußkßex. Utz atil epaav
vatz u Tioxh tiß iqelax vimantaar.
10 Tan oj atil maßj aanima aas
tiira ninima kajay qßu mantaar,
pek tuchß koßxh maßj sayolpika,
vetiqellu qßu mantaar kajayil
atziß. 11 Tan aatz u Tioxh vaßl
alon aas: —Eteesach etibß tu bßey
tuchß aanima yitß ekßulel koj.—
Chia. Ankoßxh vaßl alon aas:
—Yatzßonichßex.— Texh majte.
Ech tokeß kßuxh yeßk sateesa tibß
maßl aanima tu bßey tuchß
aanima yitß ikßulel koj, pek sa-
yatzßoni, vetiqellu u mantaar
atziß. � 12 Ech kuentaßex tiß vaßl
netaleß utz, vaßl nebßaneß. Tan
saßnaltxßolax kunujul vatz u
mantaar tetz chitpichil vaßl
atilkßoß. Tan chitpinajtekßoß
cheel. 13 Utz aatz u aanima vaßl
yeßxh bßoj txumu vatz tzixeß, saß-
kojtxumlu bßoj iatz majte aas la-
txßolax inujul kajay qßu aanima
tu u Tioxh. Tan aatz qßu aanima
qßußl nitxum iatz imol, bßaßn
saelku vatz qßußl taßxh nitxßol
inujul ipaav aanima.

Vibßanax qßu bßaßnil oj nojchit

ninimal u Jesuus

14 Hermanos, yeßxhkam sa-
txakunka kßuxh kßujlel ikßußl maßl
aanima tiß Tioxh sataleß, oj yeß
nikßuch tu vibßanoneß. Yitß tuchß
koßnkoxh vikßujeß ikßußl saßtek-
chitpu tu qßul ipaav. 15 Tan
echaß tziß. Atil maßj niman tetz u
Jesuus siyaßta toksaßm, oj tech-
bßubßal majte tetz jun qßii utz,
yeßxhkam chit maßj setaqß te tu
vaßl niyaßta. 16 Pek aal sakoßn-
etal te: —Kuxh txßanel abßenaß.
Jal ooksaßm utz, noj atzujbße
iibß.— Chajkoßnex te. Kam koj sa-
txakunka. 17 Oj yeß nikukßuch
tuchß kubßanoneß aas nojchit
kßujlel kukßußl tiß inimal u Tioxh,
paat yeßxhkam nikßujeß kukßußl tiß
u Tioxh atziß. Echaß kamnaj qatin
vatz Tioxh.

18 Utz kamal atil maßj
saßalon: —Aatz axh, taßxh
naßaneß vaßl kßujlel akßußl tiß u
Jesuus. Pek aatz in, kßujlel
unkßußl tiß utz, nunbßan qßu kam
bßaßn. Ech ¿kanißch bßoj viltaß
aas kßujlel akßußl tiß u Jesuus oj
yeß sakßuch tu vabßanoneß? Pek
saveeti sunkßuch see tu vunbßa-
noneß aas nojchit kßujlel unkßußl
tiß u Jesuus.— Chaj. 19 Ech yitß
chuspi koßnkoxhtuß sanima aas
atil Tioxh, aas maßl koßn Tioxh
atile. Bßaßn vaßl naßaneß aas
nanima. Pek loqß aatz qßu
txßißlißinaj tan, ninima majte aas

maßl koßn Tioxh atile. Utz ni-
tßuntßußlan siatz tu xoßval tan,
yeßxhkam nißan vitxumbßal.
20 Pek ¡okoj taviß, txoxkinla
aanima, aas yeßxhkam sayolon-
ka oj taßxh saßan vaßl sakßujeß
akßußl tiß u Tioxh utz, yeßk
sakßuch tabßanoneß aas kßujlel
akßußl tiß Tioxh! 21 Echaß u
kukßuy kumam Abrahaam tan,
tu vibßanoneß ikßuchva aas
kßujlel ikßußl tiß u Tioxh. Sißch-
iyatzß jeß vikßaol tiß toksal
txßoloßm vatz u Tioxh. Echixeßat
aqßax bßens bßaßn tu u Tioxh.�

22 Ikßuch tu vibßanoneß aas
nojchit kßujlel ikßußl tiß u Tioxh.
Ech tzßajel vikßujeß ikßußl u
Abrahaam tiß u Tioxh ißana.
23 Utz nojchit vaßl nital u
Yolbßal Tioxh tiß ech tzaß:
—Tiira kßujeß ikßußl u Abrahaam
tiß u Tioxh, echixeßat aqßax
bßens jikom tu u Tioxh.— Chia.
“Tamiigo Tioxh” chu tek teßl u
Abrahaam tiß. �

24 Ech at noj bßenku sete tan,
nitaqß bßens bßaßnla aanima u
Tioxh tiß vibßanon majte; yitß taßn
koßn koj tiß vikßujeß ikßußl tiß.

25 Ech pajeß u Rahaab; ayaß u
aa paavla ixoj. Aqßax bßens bßaßn
tu u Tioxh tiß vaßl ißana. Tan taqß
iposaada unjolol qßu chaj. Iloch
tiß ikoltu tibß. Utz ichok vaßt ibßey
telabßal.� 26 Ech yeßk itxaßk oj
taßxh nikubßaneß vaßl kßujlel
kukßußl tiß u Tioxh utz, yeßxhkam

nikukßuch tu kubßanoneß. Ela
tuchß u chißl atziß aas kamnaj oj
yeßk taanxelal.���

Qßu yuchßußm nißan u qaqß

3 1 Hermanos, yeß koßxh
ebßana aas sibßal sete

sabßens chusul. Tan etootzajle
aas aal saßxhalax ikuß choobßal
qiß, abßiste oß nikuchusuneß oj
kam koßxh nikubßaneß.

2 Tan kajay oß nikuyolpeß.
Pek oj abßil maßl yeß niyolpu ti-
yoloneß, tiira tzßajel atziß. Utz
nitxßol imajtu tibß tiß kajay qßu
kam yeßxtxoj majte. 3 Tan echaß
vaßl nikubßan tu qßu chee aas
niqoksa ifreno titziß. Niqoleß tiß
iqßipl iviß taqßo. Utz ech niqiqßo
bßen u chee til kusaß. 4 Ech
pajeß qßu vaarko tan, maßl koßn
tal olibß tetz niiqßon ibßey tu u
olin tetz. Ech til koßxh nitiqßov
bßen, kßuxh sibß chit ichßiieß utz,
kßuxh kaana ikßoßpil tu mam
kajiqß. 5 Utz ech vaßl bßanel tu u
qaqß majte. Kßuxh chßoo koßxhtuß
tan, mam yansaßm nißaneß.
Kaana koßxh tßeßsla chaj kam
nitaleß. ¡Ela tuchß maßj tal xamal
aas soßoleß tiß taqßax bßen bßolobß
tu maßj mam xoßl tzeß! 6 Ela
tuchß maßl xamal u qaqß.
Mamaßla bßanol paav tatin
sukukßatza. Aal nißxhtoleß tiß
ibßoyax tereßn u kuchißl tu paav.
Utz u xamal, u choobßal paav
nilochon u qaqß tiß talax

onkonil. Utz kam koßn kam
niyansa tu u vatz kuqßii kusaj.�

7 Aal nitoleß qßu aanima tu u
vatz amlika txßavaß tiß imajlu
kajay qßu mamaj txokop. Nitaqß
kuß imaanxhoil, kßuxh chißolla
txokop, kßuxh xichßomla txokop,
kßuxh txßißla txokop utz, kßuxh
txokop tu aß. 8 Pek ech koj u qaqß
tan, yeßxhabßil maßj nitoleß tiß
imajleß. Maßl onkonla kam aas
yeßk chit ijutzeßaß. Echaß yatzßolla
veneno u tatin sukukßatza. 9 U
qaqß nikubßanbße tiß toksal iqßii u
kuTioxh, u kuTat tu Amlika. Utz
aß paj nikubßanbße tiß iyoqßax qßu
aanima, qßußl aß en eesamal u
Tioxh taqßo. 10 Maßl koßn
nißelkußl qßu yeßxtxojla yol utz,
qßu bßaßnla yol, ayaß u qaqß. Utz
yitß bßaßn koj vaßl ech tziß
hermanos. 11 Tan echaß tu maßj
chun aß. ¿Tzßoj tzik nichee kßayla
aß utz, chißla aß tuul? 12 Ech pajeß
u viikuxh. ¿Tzßoj tzik sataqß vatz
olivo? Utz nikoßxh u tzeßil uuva
saßkojtaqß viikuxh. Echat koßxhtuß
u chun aß. Yeßxhkam nichee
atzßamil aß tuul tuchß nojla aß.�

Qßu nojla bßaßnla txumbßal

13 Oj atil maßj aa txumbßal
texoßl, aas atil tootzajibßal, ikßuch
tu vibßanoneß. Maanxho vitxum-
bßal sißan tu u tootzajibßal atile.
14 Pek yeßk setal txubßaßl setibßi-
laj, nikoßxh sejeßsa etibß tiß qßu
kam inujul. Kßuxh kaana

chißnaßnkßußlil tetaanima utz, vi-
kßaybße kßußl, yeßxh bßoj itxaßk
emol sete. 15 Tan aatz u
txumbßal vaßl ech tziß, yitß xeß
Tioxh koj nikßaskußl. Pek
txumbßal koßn tu u vatz amlika
txßavaß tzaß; txokop txumbßal tetz
u txßißlißinaj. 16 Tan til atik chiß-
kßulaibß utz, til atik chßaßo, kaana
txabßkin atile utz, jatvatzul koßn
paav atil majte. 17 Pek aatz qßu
aanima qßußl atil vitxumbßal u
Tioxh kßatza, oksan paas tu xoßl,
tiira jik, maanxho, txumul vatz,
bßaßnla chaj txumbßal nikßucheß. �

Yitß kaßl koj ikßußl utz, yitß kaßvatz
koj. Sikßuch tu vibßanoneß aas
niman Tioxh. 18 Tan aatz qßußl aß
nititzßa u paas, aß nitoksa u paas
tu xoßl. Ech aß iqßaqßal sikßuleß
vijikomal.���

U xaanich ok kßatz u Tioxh

tiß imajax u paav

4 1 Aatz qßu chßaßo tuchß qßu
yaaibß nichee texoßl,

ankoßxh nicheek tetaanima. Tan
aß atik qßu achva yeßxtxoj tuul. Aß
vaßl kexh ijuchßnaßn tetaanima.
2 Netachva sachee maßj etetz.
Utz aatz yeß nicheeaß, nitek-
eyatzßon tiß. Nitekichißnaßn ekßußl
tiß emol. Ech neyaa etibß tiß. Aatz
yeß netoleß tiß ichee vaßl esaß, ni-
tekechßaßoin tiß. Loqß kßuxh yeßk
etetz, tiß yeß nejaj tu u Tioxh. Yeß
nikßujeß ekßußl tiß. 3 Utz kßuxh
nejaj te, yeßxhkam nitaqß sete

tan, bßaßn koj vaßl nejajeß.
Onkonil atil tetaanima tiß. Tan aß
esaß maßl u kam vaßl sakoßn-
ebßuch tiß ibßanax qßu yeßxtxojla
chaj etachaßv. 4 ¡Tiira ex qelol,
elnajex tu bßey! Tan yeß koj
etootzaj aas oj bßaßn uchchil
tuchß u yeßxtxoj tu u vatz amlika
txßavaß tzaß, bßaßn koj uchchil
tuchß u Tioxh. Utz kaßvaßl tiqßol
sebßan netxumeß. Ech abßil qßußl
aß isaß bßaßn tuchß u yeßxtxoj tu u
vatz amlika txßavaß, ikoontra u
Tioxh nißenka.� 5 Tan loqß
koßnkoxh nital u Yolbßal Tioxh
aas:

—Aatz u Tioxhla Espiiritu vaßl
oksamal kukßatza tu u Tioxh,
nojchit tiira aß isaß aas
saqoksa tetz vitxumbßal.—
Chia.

6 Ech u Tioxh salochonoß, oß
niman tetz. Saßxhtaqß vimam
bßaßnil qe. Tan nital tu viYolbßal
ech tzaß:

—Yeß isaß qßu tßanbßaßnibß u
Tioxh;

pek niloch qßußl maanxho.—
Chia. �

7 Ech oksataj etibß tiß inimal u
Tioxh. Yeß qeonex tu u txßißlißinaj
utz, toj oojoj bßen sekßatza atziß.
8 Xaanojokßex kßatz u Tioxh, ech
saxaan ok sekßatza majte.

Aqßtajka qßu paav nebßaneß.
Bßantaj txßaatxßoch tatin qßul
etaanima siatz, abßiste ex kaßl
tiqßol sebßan netxumeß. 9 Ilinojex
tiß qßu paav nebßaneß. Utz kßay-
bßojex. Vatzil etzeßneß; oqßojex tiß
ikßaxaleß. Vatzil etxuqßtxuneß;
txumunojex. 10 Aqßtaj kuß etibß
vatz u Tioxh; ech sitßanbßaßex. �

Yitß bßaßn koj u teesal iqßii aanima

11 Hermanos, yeß koßxh
ebßana aas yeßxtxoj eyolon tiß
emol. Tan iqßii vimantaar u
Tioxh niteesa abßil aß yeßxtxoj
iyolon tiß maßj niman tetz u
Jesuus. Utz niteesa iqßii. Tan
nipaasa tibß siiß vimol. Utz oj ech
nißaneß, yitß niman tereßn koj tetz
vimantaar u Tioxh; pek nitektaqß
bßen tibß xeenal tiß tilaxeß
nitzikinimaleß. 12 Utz u Tioxh
aqßonnaj tetz u mantaar. Ech
taßxh vaßl satxßolon inujul qßu
kam. Taßxh vaßl sachitpuni utz,
sataqß bßen uchchil tu u choobßal
paav. Pek aatz ex, yeßxhkam
etijleßm tu u Tioxh aas aß setileß
abßil niniman u yolbßal Tioxh.

U toksal tiqßabß u Tioxh

vaßl saqitzßa ibßanaxeß

13 Utz abßitaj u yol tzaß abßiste
ex qßatel chit tiß vetiempo
setaqßo. Tan netaleß: —Cheel oj
qßejal seßenoß tu u tenam tzaß.
Utz maßl yaßbß sakubßan tziß. Sa-
lakonoß utz, saßxhtxßakonoß.—

Cheßex. 14 Loqß aal yeßxh bßoj
etootzaj kan chaj sayaßkßex
qßejal. Tan aatz u vatz eqßii esaj
tu u vatz amlika txßavaß tzaß, ech
kußen aß maßj sibß. Nichee un-
mußkßoj utz, oora koßxh nisotzeß. �

15 Pek oksataj qßu kam tiqßabß
Tioxh. Ech setal tzaß: —Oj atil
kutiichajil tu u kuBßaal, sakubßan
vaßl tzaß oj vaßt vaßl.— Chajex.
16 Pek yeßxtxoj oj taßxh nipaal
etetz. Etootzajitaj aas yitß bßaßn
koj u tßanbßaßibß. Yeßxtxoj. 17 Utz
tu paav nikußk u aanima vaßl
tootzajle abßiste u bßaßn, pek yeß
nißaneß.���

Vitxakunsal qßu txßiibßal qßii

5 1 Utz ¡abßitaj vaßl tzaß, ex
txßiiol iqßii! Qßeqßunojex tu

oqßel tiß u choobßal paav vaßl
sakuß setiß. 2 Saqßee qßu txßiibßal
eqßii. Utz sakßuxlu qßul ebßaßnla
chaj oksaßm tu pokß. 3 Sayan qßul
ebßaßnla chaj qßan chßichß puaj
tuchß qßul ebßaßnla chaj saj
chßichß. Aß u techlal vepaav vaßl
satxakun tiß itxßolax inujul ebßen
tu choobßal paav; aß saoksanex tu
u xamal. Kßuxh mamaj txßiibßal
qßii vetemol taabßaul tzaß, aß texh
qßu yaßtebßal.� 4 Tan jeßyoßp
isichßin qßu aanima qßußl ni-
taqßonin tzexeß, xeß u Mam Tioxh
u ilol tetz qßu kam kajayil. Tan
nesubßeß, yeß nechoo qßu jaßmel
iqßii tiß imoltu qßu vatz echiko-
bßeßm. Ech abßili tu u Tioxh tu
viqßilat isikßlet setiß. 5 Maßxh

ebßanlu qßul etachaßv tu u vatz
amlika txßavaß tzaß. Kaana
jeßnajla chaj kam nebßanbße.
Yeßxhkam nemaj etibß tiß ibßanax
qßu kam. Maßxh tzaqßyex, echaß
itzaqß tooro vaakaxh aas oponyu
u qßii saßtekpaqßaxi. 6 Tan
vetexoch jikomla chaj aanima.
Utz vetetal ikameß kßuxh yeßk
ipaav. Taßxh netileß aas yeßxhkam
nikßulelaneß; nikoßxhitxßajmi.

U tiqßot tibß qßu niman tetz

u Jesuus tibßilaj sißaneß

7 Pek aatz ex hermanos, atoj
epaciensia tiß qßu kam; qßißtaj ul
nal u kuBßaal Jesuus. Ech
sebßaneß u chikol aas nißxhichßia
telußl ivatz vichikobßeßm vaßl
nitaqß kuß tu txßavaß. Ninalichßia
ikuß u bßaxa jabßal tuchß u kaßbß
jabßal. 8 Ech atoj chit epaciensia
utz, tii txaklojex. Tan tul texh u
kuBßaal Jesuus.

9 Yeß koßxh motx exoch etibß
hermanos, ech yeßk sitxßol enujul
u Tioxh. Tan aß u txßolol tetz
inujul qßu kam utz, tul texhtuß.
Atil tek vatz jubßal.
10 Hermanos, iltaj el etetz kßatz
qßu oßtla alol tetz u yolbßal Tioxh
qßußl ul tibßii u kuBßaal tan, iqßiß
qßu tzaßl motx paalka. Atich
ipaciensia, kßuxh yeß nichisaßl tiß
u yolbßal Tioxh. 11 Utz aatz
sukuvatz, tiira chißbßebßal tetz tu
u Tioxh, qßußl iqßiß qßu tzaßl.
Abßimal setaqßo atziß kam vaßl
paalku u Job. Tan tiira iqßiß qßu

tzaßl. Utz yeß koj netileß kam u
bßaßnil paasalik tu u Tioxh. Tan
tiira txumul vatz u Tioxh; mam
bßaßnil atil tzixeß.�

12 Nipajval vaßt kam ibßoßqßol
sete hermanos. Oj kam setal-
aßtzißi tu u Tioxh, yeß koßxh
etoksa ibßii maßj kam tuul;
nikoßxh u Amlika utz, nikoßxh u
vatz txßavaß; yeßxhkam maßj kam.
Taßxhtzii oj “saßi” chajex utz, saßi
atziß. Pek oj “yeßka” chajex utz,
yeßk majte. Ech yeßk saßalax ikuß
choobßal paav setiß.�

13 Untzßoj atil maßj nitilin
sete, iqßila isikßle Tioxh. Utz abßil
maßj nitxuqßtxuneß, ibßitza bßitzal
tetz Tioxh. 14 Oj atil maßj yaßv,
isikßle qßu ansiano tu totztioxh.
Ech siqßila isikßle Tioxh tiß, tibßii
u kuBßaal Jesuus. Sataqß jeß aseite
tiviß.� 15 Utz sißan bßaßn u yaßv
atziß, oj tiira kßujlel ekßußl tu
veqßilat esikßlet Tioxh tiß.
Saßaqßax itiichajil tu u Tioxh. Utz
sakuyax qßul ipaav oj kußnaj tu
paav. 16 Echixeßat altaj setibßilaj

kam tiß nekßaxbßixsav etibß utz,
kuytaj etibß. Qßilataj sikßletaj
Tioxh setibßilaj, ech samotxebßan
bßaßn. Tan nißxhinujun viqßilat
isikßlet Tioxh u jikomla aanima.�

17 Echaß u Elias, u alol tetz u
yolbßal Tioxh. Aqßax te kam vaßl
ijaja, kßuxh aanima kußen echaß
oß tzaß. Loqß tuchß taanima iqßila
isikßle u Tioxh. Ijaja aas yeßk
sakuß jabßal. Ech oxvaßl yaßbß tuch
unnikßamte yeßt kuß jabßal.�

18 Utz xamtel tuul, iqßila isikßle
paj Tioxh aas sakuß jabßal. Utz
anchituß. Xeßt paj ikuß u jabßal.
Ech paj xeßt ivatzin qßu
chikobßeßm.

19 Hermanos, oj soßoleßex tiß
iqßaavoßk maßl aanima kßatz
vinujul aas maßtich telka bßanel,
bßaßn vaßl sebßaneß. 20 Tan echaß
u yol alelka aas: —Abßil vaßl
nitoleß tiß telka u aa paav tiß
vibßey, ela koßxh tuchß maßl
aanxel veteteesal vatz u kamchil.
Utz aal sakuylu sibßal paav taqßo
majte.— Chu u yol.�

U BßAXA Uß ITZßIBßA BßEN U LUß

XEß QßU NIMAN TETZ U JESUUS

QßUßL PAXIMICH TIBß

Yol tiß u uß tzaß

Aatz u uß tzaß, aß tzßibßan u Luß. Aßich aß maßl tu qßu chusulibß kßatz u

Jesuus. Ayaß vaßl chusulibßich kßatz u Xhan, bßanol vautiismo majte. Aß

lochon u Silas tiß itzßibßaleß. Echaß aa tzßibß kßatz u Luß. Aatz u bßii “Silvano”

utz, tu yolbßal latiin. Silas chu tu yolbßal arameo. Nitalcheß aas aß itzßibßav tu

Roma tu qßu yaßbß 65 m.t.J. Aß taqßvu bßen xeß qßu Israeel, niman tetz u

Jesuus qßußl paximich bßen tibß tikuenta Aasia xoßl puera aanima. Tan nich-

ichißkßulal tiß vinimat u Jesuus.

Ech itzßibßa bßen u uß u Luß tiß takßax nimal ikßußl utz, tiß imoxbßeleß. Ni-

nachpixsa te aas kuyel tek qßußl ipaav. Utz atil tek itiichajil tu u bßen qßii

bßen saj. Utz aatz qßu tzaßl nipaalka tan, tiß atziß aas tekß kßujlel ikßußl tiß u

Tioxh. Tan aatz u ijlenal Neroon tu Roma, xoßvebßalich tojchat qßu niman

tetz u Jesuus. Nichtoksa tu tzeß. Nichtal iyatzßax qßu niman tetz u Jesuus.

Ech aßtzii, sakoßnmotxitxßakeß nital te. Utz aß alon iyatzßp u Luß u ijlenal

Neroon majte tu u yaßbß 67.

Nital u Luß te majte aas echen satileßl tetz tiß u Cristo Jesuus. Tan aal

bßaßn sapaal uchchil tu tzaßl tiß ibßanax u bßaßnil tiß inimal u Jesuus vatz vaßl

sapaal uchchil tu tzaßl tiß ibßanax u yeßxtxoj.

Nital bßen chusbßal u Luß tu qßu bßaal aqßon majte, tiß kam itxumbßal sa-

motxißaneß. Echat qßu aqßonom majte.

Nipajtal chusbßal tetz qßu aanima atil tixoj, ivinaj. Utz nital tu qßu

aanima kajayil aas tii bßaßnoj tibßilaj.

Ech tiyaßtebßal nital tu qßu qßesala xoßl qßu niman tetz u Jesuus aas kßuxh

ansiano utz, kßuxh xiak saßnaltil iqßaqßal kßuxh nipaal tu tzaßl.

Aß u jatxbßal tibß qßu yol tu u uß tzaß.

1) 1.1-2 Nitaqß chajlichil.

2) 1.3—2.10 Nital tiß u akß txumbßal kßatz u Jesuus.

3) 2.11—4.6 Nitaleß kam vitxumbßal qßu niman tetz u Jesuus sißaneß.

4) 4.7-11 Nital tiß qßu kam sabßanax ibßilaj.

5) 4.12-19 Nital tiß u paalchil tu tzaßl tiß u Jesuus.

6) 5.1-11 Nital unjot chusbßal.

7) 5.12-14 Ech vitzojpu qßu yol tu u uß tzaß.

U BßAXA Uß ITZßIBßA BßEN U LUß

XEß QßU NIMAN TETZ U JESUUS

QßUßL PAXIMICH TIBß��

Ichajlichil qßu niman tetz u Jesuus

1 1 Nunqßilabßenex, in Luß,
ichaj u Jesucristo, kajay ex

pojbßamalbßenex tetenam utz,
ayeßn ex tikuenta qßu txßavaß tu
Ponto, tu Galaacia, tu
Capadoocia, tu Aasia utz, tuchß
tu Bitiinia. 2 Ayaß ex txaaelnalex
tu u Tioxh koßxtene, u kuTat tu
Amlika. Utz tiqßaqßal u Tioxhla
Espiiritu xaanyeßlex kßatz u paav
tu vikajal u Jesucristo tiß ibßantu
txßaatxßochßex ech senima u
Tioxh. Ech taqß koj vibßaßnil u
Tioxh setiß. Utz taqß koj u paas
tetaanima majte.

Vichßial u Jesucristo

tuchß txuqßtxunchil

3 Niqoksa iqßii u kuTioxh,
viTat u kuBßaal Jesucristo tan,
tiira maßxh itxum kuvatz. Ech-
ixeßat vettitzßpixsaßoß kßatza tu u
qßaavtitzßpu u Jesucristo. Ech
tiira kßujlel kukßußl cheel tiß vaßl
nikuchßia tuchß txuqßtxunchil.
Ayaß u kutiichajil kßatz Tioxh.
4 Tan toj nal ekßul vetetz
sataqßeß vaßl nichßian taqßo tu
Amlika. Maßl kam aas jatu koj
sayani. Saßkojtzßilbßi. Utz saßkoj-
qßeei. 5 U Tioxh sakolonex tu u
mam iyakßil tan, kßujlel ekßußl

tiß. Utz sekßul u tiichajil tu u
bßenqßii bßensaj vaßl atil tzixeß
utz, sataqß elußl vatzsaj sete tu u
motxebßal qßii saj.

6 Ech tokeß netxuqßtxuneß.
Kßuxh jatvatzul koßn tzaßl nipaal-
kßex cheel, loqß kamal maßl koßn
tiempo ministeer sißan ech tziß.
7 Pek tu veqßißt qßu tzaßl tziß, se-
kßuchvu viyakßil vikßujeß ekßußl tiß
u Tioxh. Echaß bßanel tu u bßaßnla
qßan chßichß aas bßaxal nal ni-
kßachax tu xamal. Ech nitilaxeß
nojchixh tiira aß u bßaßnla qßan
chßichß. Loqß paalchu vikßujeß
ekßußl tiß u Tioxh vatz u bßaßnla
qßan chßichß tan, saßkojsotzi. Ech
kßuxh saßxhpaalex tu tzaßl tan, ni-
kßuloßk setiß aas: —Bßaßn.— Chaj
u Tioxh setiß. Soßok eqßii. Utz
techal ex vatz u Jesucristo aas
lauli. 8 Tan tzßejel etaanima tiß u
Jesucristo kßuxh yeß netil iatz.
Nenima kßuxh yeß netil cheel. Utz
tiira kaana etxuqßtxun tiß. Aal yeß
nicheeß veßt yol tiß talaxeß jankßal
vetxuqßtxun tiß. Tan nojchit tiira
techal. 9 Tan chitpi qßul etaan-
xelal tu choobßal paav. Ech toj
nal etil iqßaqßal vikßujeß ekßußl tiß.

10 Utz motx chit ichßoti kuß
ichßoti jeß qßu alol tetz u yolbßal
Tioxh oßtene, kam bßanel tu u
chitpichil vaßl nichibßaxabßsa

talaxeß; vaßl sekßuleß utz, vaßl
sataqß u Tioxh sete. 11 Nich-
motxichokeß kanißch tel itxum-
bßal tuul aas abßil u Chitol tu
paav sißaneß. Utz kam tuul
sachee tu u vatz amlika txßavaß.
Loqß u Tioxhla Espiiritu tetz
viTxaaom u Tioxh atich kßatza
kßuxh nichtaleß kam qßu tzaßl
sapaalku viTxaaom u Tioxh tziß
utz, kam u techalil sikßuleß aas
maßt ipaal tuul. 12 Pek loqß alax
te tu u Tioxhla Espiiritu aas yitß
saßkojmotxtil tu u vatz iqßii isaj
qßu kam tiß viTxaaom u Tioxh
tziß. Pek qetz tu u tiempo cheel
tzaß. Ech taßxh u talax qßu
bßaßnla chusbßal ißana qßußl
abßimal tek setaqßo cheel
tiqßaqßal u Tioxhla Espiiritu, vaßl
vetkßasußl tu Amlika. Utz aal
tiira nichtachva qßu aanjel aas
antu sailon u kam tziß.

Visikßletkßasußloß u Tioxh

tu u paav

13 Echixeßat tiira txakloj ve-
txumbßal; liistaoj etatineß. Taßxh
sakßujeßk ekßußl tiß vibßaßnil u
Tioxh tan, satiqßo tibß aas lußul u
Jesucristo. 14 Ex tek ikßaol
imeßal Tioxh cheel tan, nenima.
Ech yebßan veßt qßu tachaßv qßul
echißl qßußl nichebßaneß aas sotz-
najich ekßußl yeß etootzaj u
Jesuus. 15 Pek tiira xaannajelex
kßatz u paav tu kajay vetatin
sebßaneß. Tan yeßk paav kßatz u
Tioxh vaßl vetsikßlenex. 16 Tan
tzßibßamalka ech tzaß:

—Xaanojelex kßatz u paav tan,
yeßk paav sunkßatza.— Chia.�

17 Tan oj “Tat” cheßex tu u
Tioxh, ministeer atil tatin sevatz
sebßaneß tuul atilex tu u vatz
amlika txßavaß tzaß. Tan saßnal-
itxßol inujul kajay qßu aanima tiß
qßu kam nißaneß. Utz yeßxhabßil at
tel siatz sißaneß. 18 Tan u Tioxh
veteesanex tu u yeßxtxojla
txumbßal vaßl taqßvukaßex qßul
ekßuy emam. Utz etootzaj kam u
jaßmel vettaqß tiß echitpu tu qßul
epaav. Yitß bßaßnla qßan chßichß
koj; yitß bßaßnla saj chßichß koj utz;
maßj koj kam aas sakoßnpaali.
19 Pek aß vetchitpunex u
Jesucristo tuchß vikajal vaßl tiira
sibß ijaßmel. Tan aß vaßl yatzßax ok
tu txßoloßm vatz Tioxh. Echaß
iyatzßax chelem karneßl aas tiira
bßaßn; kam koj yeßxtxoj atil kßatza.
20 Utz ech chit vaßl sabßanax tu u
Jesucristo tziß. Ayaßxchen ibßanax
el tiß tu u Tioxh aas yeßsajich ichee
u vatz amlika txßavaß. Pek anal
vetßelußl vatzsaj tu u tiempo tzaß,
techlal aas nojchit tii u Tioxh
setiß. 21 Ech tiqßaqßal kußen kßuxh
nitekenima u Tioxh cheel. Tan u
Tioxh qßaavitzßpixsan u Jesuus
xoßl qßu kamnaj. Utz taqß mam
tijleßm tu Amlika. Ech sikamel
sakßujeß ekßußl tiß u Tioxh cheel
utz, aß sechßia tuchß txuqßtxunchil.

22 Aatz tu vaßl vetebßana aas
vetenima vinujul tiqßaqßal u
Tioxhla Espiiritu, aß vetbßens tiira
bßaßn tatin qßul etaanima siatz.

Ech aatz cheel, tiira nojla chit
tiißex tiß qßu niman tetz u Jesuus.
Utz aß ibßoßqßol tuchß chit
etaanima sebßan tiißex setibßilaj;
yitß tuchß koj kaßvatzil. 23 Tan
tiqßaqßal u yolbßal Tioxh vaßl atil
bßenamen qßaavitzßpißex kßatz u
Tioxh. Yitß aanima koj qßaav
itzßpixsanex.

24 Tan nital u Yolbßal Tioxh
ech tzaß:

—Aatz vichißl kajay qßu
aanima ech kußen aß qßu
xajtzeß. Utz kßuxh atil tijleßm,
ech koßn aß vixußm u xajtzeß.
Tan nitzaj u xajtzeß utz,
nitolpu vixußm.

25 Ech koj viyolbßal u kuBßaal
tan, atil bßenamen.— Chia.�

Uncheeß aß qßu yol nimamal tek
setaqßo tu vetabßit u bßaßnla
chusbßal tziß.���

2 1 Ech aqßtajka kajay qßu
paav. Echaß u subßußm, u

kaßvatzil, u chißkßulaßm utz, tuchß
kajay qßu cheesa yol.

2 Bßantajex echaß talaj nitxaß
anal titzßpeß aas taßxh nichok
ichßuß. Ech taßxh sechok qßu kam
kßatz u Tioxh tan, yeßk yeßxtxoj
tiß. Utz aß vaßl sachßiisanex kßatza.
Ech sachßii vetxumbßal taqßo tiß u
chitpichil kßatz u Tioxh. 3 Tan
nojchit vetetillaß aas tiira bßaßn u
kuBßaal. �

U tatin u Jesuus

echaß maßl itzßlich Sivan

4 Ech xaanojchitßokßex kßatz u
Jesuus, u kutiil vaßl echaß itzßlich
Sivan. Ayaß vaßl aqßax koßn eloßp
echil tziß tu qßu aanima. Pek aatz
u Jesuus vatz u Tioxh tan, echaß
maßl txaaichla sivan aas sibß
ijaßmel.

5 Utz echat ex majte sekajayil.
Ex itzßlich sivan nukßimal tibß;
tatibßal u Tioxh; nachbßal tetz.
Utz ex oksan iqßii, echaß qßu
oksan yol siatz. Ech senima
setoksa u Tioxh tiß u Jesucristo,
echaß toksal txßoloßm. Tan aß vaßl
tiira bßaßn seßenku tu u Tioxh.
6 Tan aß vaßl nital u Yolbßal
Tioxh aas nital ech tzaß:

—Savoksa maßl u Sivan tetz
xoobßal, tiira ibßoßqßol tu
Sioon. Bßaßnla txaaich Sivan
utz, sibß ijaßmel. Abßil u
aanima sakßujeß ikßußl tiß, jatu
koj sachßixvixsali.— Chia.�

7 Ech sibß ijaßmel u Sivan
sevatz tziß, abßiste ex niniman.

Pek aatz tetz qßu aanima qßußl
yeß niniman, nitzojpu vaßl nital u
Yolbßal Tioxh tiß ech tzaß:

—Aatz u Sivan vaßl taqßka eloßp
qßu bßanol otzotz echil tziß,
aal aß u Sivan vaßl tiira
ibßoßqßol tetz xoobßal.— Chia.�

8 Utz nipajtal majte:

—Aatz u Sivan tziß, sauch ol-
qßichil el tiß; savalkßixsani.—
Chia. �

Utz aß u tolqßeßl qßu aanima aas
niqeloneß, yeß niqßiß vaßl nital u
Yolbßal Tioxh. Loqß ech chit
sayaßk tiß qßu kam nißaneß.

U tatin qßu niman tetz u Jesuus

vatz u Tioxh

9 Pek aatz ex tu vinimal u
Jesuus, ex txaaich aanima. Ex
echaß oksan yol vatz Tioxh tu vi-
Qßesalail u Tioxh. Ex maßl tenam
aas xaansamalelex kßatz paav.
Utz itenam u ijlenal tu Amlika
bßennajkßex. Ex maßl tenam
ichokoßm Tioxh. Ech setal paal
qßu bßaßnla chaj txumbßal tetz u
Tioxh. Tan aß vaßl eesan ex tu u
elqßej tetz u paav utz, vettoksaßex
kßatza tu u techalla txijtxubßal. �

10 Tan yitß exich koj itenam
Tioxh koßxtene. Pek ex tek cheel.
Yeßxhkam nichitxum evatz u
Tioxh vetißanka. Pek aatz cheel,
vetitxuml evatz.�

U txumbßal sabßanax

tu u vatz txßavaß

11 Uncheeß nival sete un-
hermanos, aas yeß koßxh etaqß
tzii tu qßu tachaßv qßul echißl.
Tan aß nikoontrai qßu bßaßnla

chaj kam nital u qaanxelal. Tan
aatz oß, ech koßn qatineß puera
aanima tu u vatz txßavaß tzaß;
bßiil koßxh paal kubßaneß. �

12 Ech jikom chit epaal
sapaalex xoßl qßußl yeß tootzaj
Tioxh. Ech aßtzii. Kßuxh kam
koßxh satal setiß, yeßxtxoj ex
sataleß. Tan saßnaltil qßu bßaßn
nebßaneß. Ech satoksa iqßii u
Tioxh majte aas latxßolax inujul
qßu aanima kajayil.

13 Oksataj etibß jaqß
imantaar kajay qßu qßatbßal tzii,
echaß qßu ijlenal tan, aß qßu
mamaj qßesala. Tan ech isaß u
kuBßaal. 14 Nimataj qßu
gobernadoor majte. Tan Tioxh
nioksan tiß itxßolax inujul qßu
aa paav utz, tiß ilochax qßußl
bßaßn nißaneß.

15 Tan aß vitxumbßal u
Tioxh aas aß sebßan qßu kam
bßaßn. Ech yeßk sacheei kam
satal setiß qßu txoxkin qßußl yeß
tootzaj Tioxh. 16 Kßuchtaj tu
vepaaleß aas chitpinajex tu qßul
epaav. Yitßeßch koj sebßaneß
qßußl sakoßxhveeti kam koßxh
sißan nitaleß. Taßxh nitalva aas
chitpinaj. Pek kßuchtaj tu ve-
bßanoneß aas ex taqßonom
Tioxh. 17 Atoj tatin qßu
aanima sevatz. Tiiojex tiß qßu
niman tetz u Jesuus. Xoßvataj
u Tioxh. Utz atoj tatin u
ijlenal sevatz majte.

U qiltoßk qetz tiß u Jesuus

tiß viqßißl qßu tzaßl

18 Aatz ex, ex aqßonom,
oksataj etibß jaqß imantaar qßu
bßaal etaqßon. Atil tatin sevatz
sebßaneß. Yitß taßn koj senima
qßußl bßaßn sete utz, nißxhtabßi
tokebßal yol. Pek nimataj qßußl
majte kßuxh tzaßl aqßon kßatza.
19 Tan aatz qßußl yeßk koßxh
tokebßal nipaasal tu tzaßl, aß qßußl
saßnalok iqßii. Tan nojchit tinach-
bßal atilka aas bßaßn vatz Tioxh.
20 Pek oj sachßixvixsalex tiß
vebßantu maßj kam aas yeßxtxoj,
yeß nikßuloßk setiß aas soßok eqßii.
Pek oj tiß ibßanax u bßaßnil
sapaasalex tu tzaßl utz, setxßakeß,
bßaßntan bßaßn ex vatz u Tioxh
tziß.

21 Tan aß chit qetz aas
sapaaloß tu tzaßl tiß u bßaßnil,
echaß u Cristo aas paal tu tzaßl
qiß. Maßl kßuchbßal vaßl ißan
sukuvatz, ech saqiloßk qetz tiß vi-
paalebßal. 22 Tan yeßk maßj paav
ißan u Cristo utz, yeßt jeßul maßj
subßußmla yol titziß. �

23 Yeßxhkam nichitzaqßbßu tu
yoqßoßm aas nichiyoqßleß.
Yeßxhkam nichtaleß aas nichipaa-
sal tu tzaßl. Nichkojtaleß aas saß-
nalichoo taqßo qßußl nichbßanon
te. Pek nichkoßntaqßka qßu kam
tiqßabß u Tioxh. Tan aß vaßl jikom
nitxßol inujul qßu kam. 24 Ichoo
qßu kupaav u Cristo tu vichißl aas
kam vatz kurus. Tan aß isaß aas
echaß sasotzßoß vatz u paav, ech

jikom u qatin saßatinoß. ¡Akßonsal
qiß; aß tokeß aas ißan bßaßn qe tu
qßu kuyaabßil!

25 Tan aatzich ex vetißanka,
tzßejxinajichßex vatz Tioxh, echaß
itzßejxuka karneßl. Pek aatz
cheel, atil tek ex kßatz u Cristo.
Utz aß nißilbßenex, echaß qßesala
tiß vetatin vatz u Tioxh tiß ve-
taanxelal. Echaß maßl xeen
karneßl.���

U tatin qßu tzumlich aanima

tibßilaj sißaneß

3 1 Aatz ex, ex ixoj, nimataj
imantaar qßul evinaj. Ech

aatz qßu vinaj qßußl yeßsaj inimat
u Jesuus, saßtekinima. Tan tiira
bßaßn vetxumbßal satileß. Yitß
ministeer tereßn koj setal u
Jesuus te. 2 Pek aß satil vetxum-
bßal aas tiira jikom ex tu vevinaj,
atil tatin sevatz.

3 Aatz u vijbßal etibß sebßaneß,
yitß aß koj chituß aß qßu kam setiß
elußl. Tan yitß aß koj vibßoßqßol.
Echaß tziß, aß koj chituß vaßl saßxh-
epaasa iviß ibßanax tuch xißl eviß.
Yitß aß koj ibßoßqßol qßu bßaßnla
chaj vijbßal qßußl bßaßnla qßan
chßichß. Utz yitß aß koj ibßoßqßol
qßu techalla chaj oksaßm. 4 Pek aß
setitzßa tetaanima ibßanax qßu
bßaßnla chaj kam qßußl yitß saßkoj-
paali. Ayaß vaßl ex maanxho utz,
bßaßn ex tu kajay aanima. Tan aß
qßu kam qßußl nivijon vetatin vatz
u Tioxh.

5 Tan echich vitxumbßal qßu
ixoj koßxtene tziß qßußl xaannaj el

kßatz paav, qßußl kßujlich ikßußl tiß
u Tioxh. Nichinima imantaar qßul
ivinaj. 6 Echaß u Sara tan,
nimamich u Abrahaam taqßo,
ayaß vivinaj. Aal “unbßaal”
chuich te.� Utz oj ech sebßan tziß,
echaß ex titzßin u Sara atziß. Oj
sebßan u bßaßnil utz, yeßk sexoßva
qßußl nipoyinex.

7 Uncheeß aatz ex majte vinaj,
atoj etxumbßal tiß vetatin tuchß
qßul etixoj. Tan ela koßn nekßul
vibßaßnil u Tioxh tuchß. Ilbßemoj
setaqßo. Echaß tilbßel kambßal aas
oora koßxh ipaxeß. Bßantaj ech
tziß, ech yeßxhkam sachijonex tu
veqßilat esikßlet u Tioxh.

U paalchil tu tzaßl tiß ibßanax

u bßaßnil

8 Uncheeß nival sete majte aas
maßloj chit etxumbßal. Eloj
etaanima setibßilaj. Utz
tiiojchitßex setibßilaj. Itxumtaj
tibß evatz. Utz bßaßnoj koßxh ex
sevatzaj. 9 Yeß eqßaavixsa chßex-
bßal tiß qßu yeßxtxoj nibßanax sete.
Yeß yoqßonex oj neyoqßleß. Pek
aal bßaßnla yol setal tiß qßu yoqßol
etetz. Tan kßuxh vetisikßleßoß u
Tioxh, aß isaß sakukßul u bßaßnil
kßatza. 10 Tan nital u Yolbßal
Tioxh aas:

—Abßil u aanima vaßl aß isaß
saßxhtxuqßtxuni utz,

aß isaß tu bßaßnil sapaalku tu u
vatz iqßii isaj,

ibßan kuenta vitziß tiß talax
maalola chaj yol.

Utz yeß tal txubßaßl.
11 Sixaansa el tibß kßatz u

yeßxtxoj.
Utz aß sißan u bßaßn,
aß sichok u paas.
Taßxh sißaneß.
12 Tan abßil u aanima vaßl

jikom nißaneß,
nikolax tu u Tioxh.
Utz nißxhtabßil tu u Tioxh tu

viqßilat isikßletaß.
Pek ulnaj ikßaßnal tiß qßußl

yeßxtxoj nißaneß.— Chia. �

13 Ech abßil koj maßj tech setiß oj
tiira taßxh netitzßa ibßanax qßu
kam bßaßn.

14 Chißbßojex oj sapaasalex tu
tzaßl tiß ibßanax u jikomil. Yeß
xoßvex tu qßu ixvan etetz utz; yeß
elaßokßex taqßo.

15 Pek tßanbßaßtaj u Tioxh
tetaanima tan, aß u kuBßaal. Utz
liistaoj eyol tiß itzaqßbßel qßu
aanima qßußl sichßoti sete aas
kam tok vaßl nebßaneß nenima u
Jesuus sataleß. Loqß jikom
sebßaneß, tuchß maanxhoil sa-
tzaqßbßex.� 16 Utz tenachbßal
atojka aas nojchit bßaßn ex vatz
Tioxh. Jik etxumbßal tiß venimat
u Cristo sebßaneß. Ech aatz qßußl
nieesan eqßii aas ex bßanol
onkonil nitaleß, saßtexhchßixvu tiß
qßu kam nital setiß. 17 Tan aal
bßaßn vaßl sapaal uchchil tu tzaßl

tiß ibßanax u bßaßnil, oj ech vi-
txumbßal u Tioxh qiß. Pek yitß
bßaßn oj tiß maßj kam yeßxtxoj sa-
paalkßoß tu tzaßl.

18 Tan echaß u Cristo,
unpajul koßn ul kamoj utz,
yakich ichoo qßu kupaav. Ul
kamoj u jikom tiß qßußl yitß
jikom koj. Paal tu tzaßl tiß qßu
aa paav. Loqß aß isaß
tiqßotßoponoß xeß u Tioxh.
Nojchit kam tu vichißl. Loqß
itzßlel u taanxelal vatz Tioxh.
19 Ech aatz maßtich qßaavtitzß-
peß, ex tal xoßl qßu aanxel qßußl
preexhu tatineß aas isubß u paav
utz, isubß u kamchil. 20 Aß talvu
tu qßußl jolol qelolich Tioxh oßtla
yol tikuenta u Noee. Tan aatz
itzßliche, atin ipaciensia u Tioxh
tiß. Nichichßia aas samotxikßaxa
qßul ipaav. Saok tu u arca vaßl
nichiveeteß. Pek yeßt motx ikßaxa
ikßußl. Ech kaßxvaßl koßn aanima
ikol tibß tuul aas ul u aß.
Vaaxajil koßn.�

21 Ech aatz u vautiismo vaßl
bßanel qaqßo, aß tokeß aas
chitpinajoß. Loqß yitß u kupaav
koj niteesa u vautiismo. Pek aß
koßn u techlal aas aß tek
nikukßaj tiß maßl u bßaßnla
kutxumbßal vatz u Tioxh
tiqßaqßal u qßaavtitzßpu u
Jesucristo. 22 Ayaß vaßl bßen-
najjeß tu Amlika utz, kßujlel
tisebßal u Tioxh cheel. Oknajka
qßu aanjel jaqß imantaar tuchß
tereßn qßu aanxel qßußl atil
tijleßm utz, atil iyakßil.���

Vitxakunsal u txumbßal aqßel

tu u Tioxh tiß qßu kam

4 1 Kam echaß ipaal u Cristo
tu tzaßl paali, echat ex

sebßaneß. Kßajoj etibß seqßißeß
kßuxh sapaalex tu tzaßl. Tan
yakich teesa viyakßil u paav u
Cristo aas kam tu vichißl. 2 Ech
aß tek qetz sakubßan vitxumbßal u
Tioxh jatvaßt vatz kuqßii kusaj
saßatini. Yitß aß koj sakubßan u
tachaßv u kuchißl. 3 Sibßal tiempo
nichebßan vaßl nißan qßu aa paav.
Pek aatz cheel, yaßya. Atich
eviisio. Aß chit nichebßan qßu
yeßxtxojla achaßv, qßu qßabßaßm,
qßu elchil tu bßey, qßu kam
yeßxtxoj vatz Tioxh. Utz aß nich-
etoksa iqßii bßanich tioxh. 4 Ech
sibß tek nißenku te cheel aas
nitileß yitß aß tereßn koj emol
nebßan qßu onkonil; yeßk majoibß
tiß. Echixeßat aas yeßxtxoj tek
iyolon setiß.

5 Pek loqß toj nal taqß ikuenta
vatz u Tioxh tiß qßußl nißaneß tziß.
Tan liista tek u Tioxh tiß itxßolax
inujul qßu itzßlich utz, qßu kamnaj.

6 Utz alaxnaj u bßaßnla
chusbßal tu qßußl kamnaj vatz
Tioxh. Tan aß isaß u Tioxh aas
yeßk sakam tu u taanxelal siatz,
kßuxh satxßolpu inujul tu vichißl
tu u vatz amlika txßavaß tzaß.

Vilochtu tibß qßu niman tetz

u Jesuus sißaneß

7 Utz nachnoj chit etatineß.
Tan nitekinajabß viyaßtebßal kajay

qßu kam. Nojchit eqßila esikßle
Tioxh. 8 Tiiojchitßex setibßilaj.
Tan tiira aß ibßoßqßol. Tan sibßal
paav nikuylu taqßo untzßoj tii
uchchil ibßilaj.� 9 Ayaßl ekßußl
sataqß tibß evatbßal tulaj etotzotz.
Utz yeß koßxh chßaßp ex te.

10 Kam vedoon aqßel tu u
Tioxh, txakunsataj tiß ilochax
vemol. Jikom setxakunsa
chukchaj qßu doon aqßel tu u
Tioxh xoßl qßu niman tetz u
Jesuus. 11 Echaß tziß. Abßil aß
bßaßn chit iyoloneß, tiira aß noj tal
u yolbßal Tioxh. Oj abßil aß nibßan
maßj tijleßm xoßl qßu niman tetz u
Jesuus, aß noj ißaneß kam vitxum-
bßal u Tioxh aqßel te. Ech aß chit
saok iqßii u Tioxh tu kajay qßu
kam nebßan tiß u Jesucristo. Tan
tetz u mam tokebßal qßii utz, u
mam ijleßm bßenamen yeßk iyaßeß.
Aßi.

Vipaal qßu niman tetz u Jesuus

tu tzaßl

12 Unhermanos, yeß koßxh
ebßana aas sotzel ekßußl saul qßu
tzaßl setiß qßußl echaß mam xamal
tuleß. Tan ech chit u qetz. Yeß
koßxh etitzaß aas kan chaj tok u
kam nitul setiß tziß setaleß. 13 Pek
aal txuqßtxunojex bßatzßi tan, ant
ex nepaal tu qßu tzaßl paalku u
Cristo. Utz ant ex saßxhtxuqßtxun-
ex majte aas laul tu mam itechal-
il. 14 Chißbßebßal vetetz oj
sayoqßaxex tiß inimal u Cristo.
Tan nojchit atil vitechalla

Tioxhla Espiiritu u Tioxh
sekßatza atziß. Kamal nichitteesal
iqßii u Tioxh tu vaßl nimotxißaneß.
Pek nitoksal iqßii u Tioxh tu vaßl
nebßaneß. 15 Ech yeß koßxh
ebßana aas sapaalex tu tzaßl tiß
yatzßoßm, tiß elaqß, tiß ibßanax
kam yeßxtxoj utz, tiß etoksat etibß
tiß qßu kam yeßk tokebßal. 16 Pek
yeß chßixvex oj nepaal tu tzaßl tiß
tan, atoßkßex tiß u Cristo. Aal
oksataj iqßii u Tioxh tiß. 17 Tan
oponyu u tiempo aas sapaal qßu
niman tetz u Jesuus tu tzaßl. Utz
oj oß bßaxal sapaaloß tu qßu tzaßl,
tilayol sayaßk qßu aanima qßußl
yeß niniman u bßaßnla chusbßal
tetz u Tioxh.

18 Tan echaß nital u Yolbßal
Tioxh aas:

—Oj tu chit tzaßl saok u jikomla
aanima tu u bßenqßii bßensaj,

¿aß chixh qßu aa paav yeß saok
tu choobßal paav?— Chia. �

19 Ech aatz qßußl nipaal tu tzaßl,
titxumbßal u Tioxh kßuxh nipaal
tuul. Loqß kßuxh echi, ißan tereßn
u bßaßnil. Toksa u taanxelal
tiqßabß u Tioxh vaßl bßanonoß. Utz
sißan inujul qßu kam.���

U taqßtu yakßil qßu niman tetz

u Jesuus

5 1 Aatz cheel, nunqßila qßu
ansiano, qßu qßesala texoßl,

ex niman tetz u Jesuus. Tan in
ansiano majte. Utz nojchit vabßi

Bßaxa Uß Itzßibßa U Luß 4, 5 574

� 4.8 Choktaj u Proveerbios 10.12; Bßaxa Uß Tu Corinto 13.7.
� 4.18 Choktaj u Proveerbios 11.31.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



vil tuchß unvatz qßu tzaßl paalku
u Cristo. Ech saßnalokßin tu u
mam itechalil u Tioxh majte
vaßl saqileß. 2 Nival sete aas iltaj
chit qßu niman tetz u Jesuus
qßußl atoßk tekuenta. Echaß maßj
xeen karneßl nitaqß titza qßul
ikarneßl. Ayaßl chit ekßußl
sebßaneß. Yitß yaßlumalkojex tiß.
Utz tiß koj puaj sebßanva. Pek
etaanima chit saßalon, ayaßl
ekßußl tiß.� 3 Loqß ebßanchil
majte aas ayaßl tekußen aß ex
ibßaal qßu niman tetz u Jesuus
qßußl atoßk tekuenta. Pek jik chit
bßaßnla kßuchbßal sebßan siatz.
Ech satiloßk tetz setiß. 4 Ech
sekßul vechoobßal aas lußul u
Jesuus. Ayaß u qßesala viß qßu
ilol tetz qßu niman tetz. Echaß
koroona vaßl sekßuleß; aas jatu
koj sapaali, oksabß eqßii tiß vaßl
nebßaneß.

5 Utz aatz ex, ex xiak, nimataj
vimantaar qßu ansiano. Utz bßan-
tajex maanxho setibßilaj. Nimataj
etibß. Tan nital u Yolbßal Tioxh
aas:

—Yeß isaß qßu tßanbßaßnibß u
Tioxh;

pek niloch qßußl maanxho.—
Chia. �

6 Ech oksataj etibß jaqß vitxum-
bßal u Mam Tioxh vaßl kajay atil
tiqßabß. Ech sitßanbßaßex tu u
tiempo toj ißaneß. 7 Aqßtajka

tiqßabß u Tioxh oj netelaß etokeß.
Tan nititzßaßex; atil setiß. �

8 Nachnoj etatineß utz, itzßoj
etatineß. Tan aatz vekoontra,
ayaß u txßißlißinaj vaßl ipaal setißaj
tiß ichokaxeß abßil sataqß kuß tu
paav. Echaß bßalam, vaßl ijelun
ipaaleß. Nichokeß abßil sichißeß.
9 Loqß qeonißchßex te. Taßxh tii
senima qßu kam tiß u Tioxh siatz.
Tan ejunal koj nepaal tu qßu tzaßl
tziß. Pek echat chit nipaalku
tereßn qßu niman tetz u Jesuus tu
u vatz amlika txßavaß majte.
10 Loqß aßtzii. Tan u Tioxh sa-
qßanbßixsanex kßatza, aas maßt
epaal maßl tiempo tu tzaßl. Aß
saßaqßon nimal ekßußl. Aß saßaqßon
eyakßil. Utz aß satxakbßaßnex
kßatza bßaßnil. Tan aß vaßl sikßlen-
oß tu mam ibßaßnil. Tan aß isaß saß-
atinoß kßatza tu u techalil tu
bßenqßii bßensaj, tiqßaqßal u
Jesucristo. 11 Ech tetz u tokebßal
qßii tuchß u mam qßesalail
bßenamen yeßk iyaßeß. Aßi.

Itzojpebßal u uß tzaß

12 Aatz u uß vetuntzßibßa tzaß,
aß nivaqßv opon tiß u niman tetz
u Jesuus Silvano; vaßl tiira
kßujlebßal kßußl sunvatz. Bßiil
koßxh yol vetuntzßibßa opon tiß
taqßax nimal ekßußl. Loqß aß nival
sete tuul aas nojchit ech ikßulax
vibßaßnil u Tioxh vaßl bßanel
setaqßo tziß. Ayaß vaßl atilex tuul
cheel.

13 Nitaqß opon echajlichil
qßu niman tetz u Jesuus qßußl
atil tu Babiloonia tzaß. � Tan
Tioxh txaaonnaj tetz majte
echaß ex. Nitaqß opon echajli-
chil u Kuxh majte, vaßl nojchit

ech tatineß aß unkßaol.
14 Aqßtaj tibß echajlichil sejun-
unil tu maßj tzßutzß txala etziß.
Utz atoj u paas tetaanima se-
kajayil, jankßal ex atoßkßex
kßatz u Jesucristo. Aßi.

U KAßBß Uß ITZßIBßA BßEN U LUß

XEß QßU NIMAN TETZ U JESUUS

QßUßL PAXIMICH TIBß

Yol tiß u uß tzaß

Aatz u uß tzaß, aß paj tzßibßan u Luß vaßl tzßibßan u bßaxa uß vaßl bßennaj

ibßii tiß majte. Nitalcheß aas kamal aß itzßibßav tu Roma tu u yaßbß 67 m.t.J.

Aatz qßu chusbßal itzßibßa tzaß, tetz kajay qßu niman tetz u Jesuus.

Kam koj tokeß aas itzßibßa u kaßbß uß tzaß, pek tan, tabßi utz, tootzaji aas

vaßlich tek subßulla chaj chusul xoßl qßu nimam tetz u Jesuus. Jat tanul koßn

atichka. Utz aß nichixaansa el qßu niman tetz u Jesuus tiß u bßaßnla chusbßal

tu qßu kam nichichuseß. Ech aß nißan yaßl talax u Luß tu u tuß tzaß aas tii

sakßujeß ikßußl qßu niman tetz u Jesuus tiß u Tioxh. Utz tii sinima qßu chusbßal

qßußl chusax te tu qßußl ilon u kuBßaal Jesuus. Tan aatzich qßu subßulla chaj

chusul tziß, nichmotxtaleß aas yitß noj koj aas saqßaavußl u Jesuus. Tan yeßxh

nichtuleß utz, paalchil chit nißan u tiempo nichmotxtaleß.

Nital u Luß tu u tuß tzaß aas echen sauch kßujeßich kßußl tiß u Tioxh. Echen

aß saiqßol u bßaßnla txumbßal. Sauch majoibß tiß ibßanax u paav; saqßißl qßu

tzaßl. Ech sauch xaanich ok kßatz u Tioxh. Xamtel tepajeß, nitaleß aas saßxh-

bßanax tii uchchil ibßilaj. Utz sabßanax kuentaibß tiß qßu subßulla chaj chusul.

Nitxakbßaß talax bßaßnil majte u tulebßal u kuBßaal Jesuus. Utz nitaleß aas

kam koj tokeß nibßatz tul u kuBßaal Jesuus. Nibßatzeß tan, aß isaß aas kajay

aanima satxßakon tiß u chitpichil tu paav. Utz ech siyaßsa vipaav qßu aanima.

Aß u jatxbßal tibß qßu yol tu u uß tzaß.

1) 1.1-2 Nitaqß chajlichil.

2) 1.3-15 Nitaleß aas sataqß qetz qßu kam u Tioxh qßußl atil kßatza.

3) 1.16-21 Nital tiß u tok iqßii u Jesuus tu u Tioxh.

4) 2.1-22 Nital tiß qßu subßulla chaj chusul.

5) 3.1-18 Nital tiß u tulebßal u Jesuus.

U KAßBß Uß ITZßIBßA BßEN U LUß

XEß QßU NIMAN TETZ U JESUUS

QßUßL PAXIMICH TIBß��

Ichajlichil qßu niman tetz u Jesuus

1 1 Nuntzßibßa bßen u uß tzexeß
tzaß hermanos, in Xhim utz,

Luß unbßii majte. In taqßonom u
Jesucristo. Utz in ichaj majte. In
niqßilanex abßiste ex chabßamal
tek u txumbßal setaqßo tiqßaqßal
vijikomil u Tioxh tuchß u Chitol
qetz u Jesucristo. Tan kßujlel tek
ekßußl tiß u txßanella yolbßal
Tioxh, echaß oß.

2 Tuul netootzaji tereßn u
Tioxh tuchß u kuBßaal Jesuus.
Taqß koj vibßaßnil u Tioxh sete.
Utz taqß koj u paas tetaanima
majte.

U kam sißan qßu niman tetz

u Jesuus tiß u tatin kßatza

3 Tan tu u mam iyakßil u
Tioxh aqßel qetz kajay qßu kam
nikusavsa tu u qatin tu u vatz
amlika txßavaß tzaß. Utz aqßel qetz
qßu kam qßußl nikusavsa tiß u
bßaßnla qatin kßatza majte tan,
qootzaj tek u Jesuus vaßl sikßlen-
oß tu u mam bßaßnil utz, u mam
techalil kßatza. 4 Ech tiß u
kubßantu qßu kam tzaß vettaqßlu
iyol u Tioxh qe aas sibßla mam
bßaßnla chaj kam sakukßul kßatza.
Ech saqiqßo tetz vitxumbßal u
Tioxh. Tan elnajtekßex vatz u

paav; ayaß u tachaßv qßul echißl
atil sekßatza.

5 Echixeßat tiß vikßujeß ekßußl tiß
u Tioxh, bßantaj ex jik tu ve-
txumbßal. Utz atoj etootzajibßal
tiß qßu kam kßatz u Tioxh. 6 Taßn
koj, pek majtaj chit etibß tiß
ibßanax qßu yeßxtxoj. Utz atoj
epaciensia tiß. Utz bßaßn oj etatin
vatz u Tioxh majte. 7 Echen
bßaßn ex tu kajay aanima
sebßaneß. Utz tiißex tiß aanima
majte.

8 Tan oj atil qßu bßaßnil
sekßatza tziß utz, oj nojchit tiira
sibß nechßii tiß ibßanaxeß, saßnal-
etil iqßaqßal. Sakoßnkoxhkaaßex
ech tzaß aas yeßxhkam sekßuleß.
Tan yitß yeßk koßnkoxh tokebßal
vetetootzaji u kuBßaal Jesucristo.
9 Pek aatz u aanima vaßl yeßk qßu
kam kßatza tziß, echaß maßl
aanima aas najaß koßn niyaßk
isajineß. Echaß tzot atziß. Tan
sotznaj tek sikßußl aas txßaael tek
tu qßul ipaav qßußl bßanelka taqßo.

10 Ech aß ibßoßqßol hermanos,
sayakßinex tiß ibßanax qßu kam
qßußl vetisikßlevex u Tioxh. Tan oj
ech sebßan tziß, jatu koj saelkaßex
tiß u Tioxh taqßo. 11 Utz kam koj
samajon etokoßp tu viQßesalail u
Chitol qetz vaßl bßenqßii bßensaj
tatineß, ayaß u kuBßaal Jesucristo.

12 Ech nunnachpixsa qßu kam
sete tziß, kßuxh etootzajnale utz,
nojchit tii atilex tu qßu kam
chusel sete. 13 Saßchitunnachpix-
sa qßu kam sete tziß tuul an tereßn
itzßlelin. Tan jikom vaßl nun-
bßaneß. Nivaqß nimal ekßußl.
14 Tan saßtexhkamin, echaß vaßl
tal u kuBßaal Jesucristo ve.
15 Ech kßux maßt unkameß, aß
unsaß taßxh bßanel saßatin qßu
kam sekßußl tziß, sanimal texoßl.

U tiltu u Luß viqßilal kußl u Jesuus

tu Amlika

16 Aatz qßu chusbßal qßußl qal
sete tiß u mam iyakßil u Tioxh
utz, tiß u qßaav tulebßal u kuBßaal
Jesucristo, yitß chulim yol koßn-
koxhtuß. Tan jik chit oß ilon vi-
techalil u Jesuus.

17 Sukuvatz oksal iqßii tu u
Tioxh viTat aas iqßila kußl tu
Amlika tu vitechalil. Utz tal tiß
ech tzaß: —Aß vunKßaol vaßl tiißin
tiß atziß. Vaßl nikßujeß unkßußl
tiß.— Texhtuß. 18 Oß abßin tuchß
kuxichin u yol vaßl uch kßasußl tu
Amlika tziß. Tan aßich kumol u
Jesuus atichßoß viß u txaaßla
muunte.�

19 Utz yolonnaj qßu alol tetz u
yolbßal Tioxh tiß u Jesuus majte.
Kßujlebßal kßußl qßu yol alel taqßo.
Echen senima tan, vinujul ni-
kßucheß. Echaß ipaqßun txijtxubßal
tu uken. Utz saßnalelußl vatzsaj
sevatz qßu kam tziß. Echaß isajbßu
saj tetaanima sißaneß. Ech satxij-
txun u txßumißl tetz qßalaßm

tetaanima. 20 Ech atoj qßu yol
sekßußl tzaß. Tan aatz u yolbßal
Tioxh nibßaxabßsal talaxeß, yitß ni-
koßnkoxhichee sikßußl u aanima
vaßl nialon.

21 Tan yitß tuchß koj itxumbßal
qßu alol tetz u yolbßal Tioxh ni-
motxiyoloneß qßußl atich Tioxh
kßatza. Pek nojchit Tioxh niyolon
kßatza. Aß niaqßon iyol u Tioxhla
Espiiritu.���

Qßu txubßaßlomla chaj chusul sauli

2 1 Letila tan, saßnalchee
chulin chusul tetz u yolbßal

Tioxh texoßl. Echaß atin chulin
alol tetz u yolbßal Tioxh xoßl qßu
Israeel vetißanka. Aatz qßußl tziß,
telabßal ichustu tu aanima qßul
iyeßxtxojla chusbßal qßußl yansaßm
nißaneß. Niteesa tibß tiß u kuBßaal
vaßl chiton tu vipaav. Pek loqß sa-
koßnibßan jeß tibß. Tan oora sußul
u choobßal paav tiß tu qßußl ni-
motxißaneß. 2 Utz sibßal aanima
saok tiß u chusbßal tziß tan, ni-
koßxhtaqß tzii kam koßxh sabßanli.
Utz ipaav koßn aas yeßxtxoj tek
iyolon qßu aanima tiß vinujul
sißaneß.

3 Kam koßxh sichuli ichusax
sete. Kanaal isaß setiß tan, keßch
koj inooebßal tiß puaj. Pek loqß
jatu koj sayaß talax ibßen tu u
choobßal paav. Tan koßxten nal
kßajax tiß aas sabßen tu u sotzchil.

4 Echaß vaßl ißan u Tioxh aas
yeßt ikuy qßu aanjel qßußl paavin
siatz. Ikßon bßen tu u xamal
choobßal paav. Utz ijup okoßp tu

u uken. Echaß tatin tu tzeß u tatin
taqßo. Aß nichßia topon u tiempo
aas satxßolax inujul.

5 Echat paj qßu qelol oßtla yol.
Yeßt kuyax tu u Tioxh. Pek aqßax
kuß u mam jabßal tiß. Utz motx
jiqßmu taqßo. Taßxh ikol u Noee,
u alolich tetz vijikomal. Aß imol
jujvaßt titzßin tatzik kolchi.�

6 Ech pajeß kaßvaßt qßu tenam
u Sodoma tuchß u Gomorra, tal
isotzsaleß. Kßachel ißana. Itzaßail
texh kaai. Loqß maßl kßuchbßal
ißan u Tioxh vatz tereßn qßu
aanima qßußl niqeloneß aas ech
iveet saveeti. �

7 Utz taßxh u Lot ikol u Tioxh
xoßl qßu aanima tu kaßvaßl qßu
tenam tzßeßi tziß. Tan jikomla
vinajich. Tiira sibß nichbßenku
siatz qßu tonkonil qßu yeßxtxojla
chaj aanima.� 8 Utz jun qßii,
nichikßaxbßu taanima u jikomla
vinaj Lot tan, ech koßxh tiß tilaxeß
utz, tiß tabßil qßu onkonil vaßl
nichißan qßu aa paav. Tan axhibßi
jikomla vinaj tatin tixoßl.

9 Loqß aatz u Tioxh tan,
tootzaj ikolax vatz u paav nitok
vatz qßu aanima qßußl chokol
Tioxh. Pek sitxßol inujul qßu aa
paav. Tetz u choobßal paav si-
chßiansa. 10 Saßxhaqßax kuß
choobßal paav tiß qßußl kam koßxh
chßixvebßalla kam nißan tichißl.
Tan taßxh okoj tetz tiß ibßanaxeß
kam isaß. Nimotxteesa iqßii u
tijleßm u Tioxh. Yitß bßaala koj

tatin siatz. Nikojmotxtok yol
tiviß. Yeßxh bßoj ixoßval tiß teesal
iqßii qßußl atil tijleßm. 11 Aal
yitßeßch koj nißan qßu aanjel
kßuxh aal paalchu tijleßm utz,
paalch iyakßil siatz. Yeßxhkam ni-
motxtal tzßejbßal yol tiß qßu chulin
alol yolbßal Tioxh vatz u kuBßaal.

12 Aatz qßu vinaj tziß, paat ni-
kojtitzaß kam nißaneß. Echaß
txokop aas taßxh tetz sakuß tu
xaaol txokop utz, sasotzi. Tan
anat koßxh sabßanon jeß qßul
ipaav. 13 Saßnalichoo qßu
tonkonil nißaneß. Tan kantuß aß
chit chißbßinajku jun qßii tiß teesat
tibß tu bßey, tiß ibßanax qßu kam
yitß ijikomal. Tiira chßixvebßal
utz, bßanol txabßkin aas ni-
moloßex tu qßul enimla qßii. Taßxh
nimotxchißbßik tiß ibßanax qßu
tachaßv. 14 At chit nital taanima
tiß qßu ixoj qßußl nisaji. Yeßxh bßoj
tilaßm tiß ibßanax u paav. Utz
nißxhteesa tu bßey tzaj aanima
qßußl yitß tii koj itxakeß kßatz u
Jesuus. Naqßbßinaj vitxumbßal tiß
qßu yeßxtxojla chaj achaßv kßatza.
Jolol onkonla chaj aanima tetz
choobßal paav. 15 Jolol tzßejxinaj
tu qßu tatineß tan, elnajtekka tiß u
bßaßnla bßey. Aß neßntiqßo ibßanon
u Balaam, vikßaol Beoor aas
tzßejxu tiß u puaj. Ayaß vitxßak tiß
ibßanax u onkonil. 16 Loqß yaal
tiß vipaav. Maßl ijtzomla bßuuro
qßilan. Ißan echaß iyolon aanima.
Ech aß majon u alol tetz u yolbßal

Tioxh tiß ibßanax u tonkonil vaßl
kßajichku tibß sißaneß.�

17 Aatz qßu yeßxtxojla chusul
tziß, jolol echaß qßu tzaji julil aß
aas yeßk aß nijeßul tuul. Utz echaß
qßu sutzß aas til chaj koßxh niß-
iqßolik bßen tu kajiqß. Loqß
yeßxhkam nichajpu jabßal taqßo.
Ech aß tetz sißaneß aas bßenamen
sichoo vipaav tu u mam xoßve-
bßalla uken nichßiansal tiß.

18 Mamaj yol koßxh nital qßu
yeßxtxojla chusul tziß aas yeßxh
bßoj inujul. Utz nibßoy tzaj
aanima qßußl yaßluibß chit ißanaß;
motx kßasußl tu u paav vaßl
atichku tu qßu tachaßv. Nimotx-
ibßoy tu viisio, tuchß tu tachaßv
ichißl. 19 Nimotxtalaßtzißi te aas
tiira sachitpi. Kßuxh aal preexhu
tatin tu qßul iyannajla txumbßal.
Tan abßil vaßl bßaßnla subßel, tiira
txayel.

20 Atil aanima el jaqß qßul
ipaav tan, vettootzaji u Chitol
tu paav; ayaß u kuBßaal
Jesucristo. Loqß tilayol sayaßka
tan, kßuxh kßasnajtekßul tu u
paav utz, saßpajsubßax tiß
ibßanax u paav. Tilayol u tatin
vatz u tatin bßaxa aas yeßsajich
inimat u Tioxh.

21 Aal tek bßaßn aas yeßt koj
tootzaji u bßey tetz jikomil. Tan
kßuxh maßt inimataß nikoßntelka
tiß qßu mantaar qßußl tootzajle aas

Tioxh alonka. 22 Utz oj ech nißan
tziß, nojchit nitzojpu u yol vaßl
nital ech tzaß: —Aatz u txßiß, ni-
qßaaviloß jeß vixaßv. Utz aatz u
bßoch vaßl anal itxßaal tiß, nipaj-
enisuqßi tibß tu u xoqßol.— Chia. �

���

U qßaavtulebßal u Jesuus

3 1 Uncheeß aß u kaßbß uß nun-
tzßibßa bßen tzexeß tzaß un-

hermanos. Utz tßoyelex nunbßan
tuul sikaßbßil. Kßassamal vebßaßnla
txumbßal nunbßaneß.

2 Atoj chit sekßußl qßu kam
qßußl alel tu qßu oßtla alol tetz u
yolbßal Tioxh qßußl atich Tioxh
kßatza. Atoj chit vimantaar u
kuBßaal sekßußl, u Chitol qetz.
Ayaß vaßl ichus qßul ichaj sete. �

3 Utz aß ibßoßqßol saßatin qßu
kam sekßußl tzaß. Tan aatz tu qßu
motxebßal qßii, saßnalchee aanima
aas taßxh sißaneß kam qßußl
nitachva. Sakoßnteesa eqßii.
4 Satal ech tzaß: —¿Kam tek
unyaßk u Jesuus tan, alel aas sa-
qßaavußl bßanel? Kamyu koßxh el
qßu kukßuy kumam tuul utz,
echat koßxh qßu kam jatvaßx
tiempo ichee u vatz amlika
txßavaß.— Chaj.�

5 Loqß aatz qßu aanima tziß,
vet sikßußl yeß ninima aas tu koßn
iyolon u Tioxh chee u vatz
amlika txßavaß tu u aß. Utz tiß u aß
kßuxh atile. �

6 Utz u Tioxh paj yoloni kßuxh
sotz qßu kam vatz txßavaß aas ul u
mam jabßal tikuenta u Noee. �

7 Ech tiyol u Tioxh koßn kßuxh
atil u txßavaß tuchß u amlika
bßenamen. Utz chßiam koßn
nißaneß. Tan tzßeßchil sißaneß. Loqß
analen aas latal u Tioxh. U xamal
satzßeßsan tu u qßii aas satxßolax
inujul qßu kam tu u Tioxh, tu u
qßii vaßl labßen qßu aa paav tu u
choobßal paav.

8 Utz saval sete unhermanos,
kam bßanel tu u tiempo vatz u
Tioxh. Sotzißch sekßußl. Tan yitß
ela koj u kutxumbßal tuchß u
Tioxh tiß u tiempo. Tan aatz maßl
qßii siatz, echaß 1,000 yaßbß tuul.
Utz aatz u 1,000 yaßbß, echaß maßl
koßn qßii tuul siatz.�

9 Loqß kßuxh echi, yitß tiß koj
aas aß isaß sabßatz tiß itzojpil qßu
kam alel taqßo, echaß vaßl nichuli
talax unjolol aanima. Tan ex ni-
titzßaßex kßuxh yeß nißaneß. Tan
yißsaß aas sakamex tu qßul epaav.
Pek aß isaß aas kajay aanima
sikßaxa qßul ipaav utz, saqßaavoßk
kßatz u Tioxh. �

10 Tan yeßk talchu u tulebßal u
kuBßaal Jesuus. Echaß tul elqßom
tu aqßbßal sißaneß. Ech sasotz u
amlika tziß. Xoßebßal ijelun tuul
sißaneß aas sasotzi. U xamal

samoxsan kajay qßu kam. Tzßeß-
chil sißan kajay u vatz amlika
txßavaß tzaß, tuchß qßu kam atil
tuul.�

11 Ech oj sasotz kajay qßu
kam tziß, tiira aß ibßoßqßol saßxh-
exaansa el etibß kßatz u paav. Utz
saßxhebßan etatin kßatz u Tioxh.
12 Aß texh sechßia topon u qßii
qßatel tu u Tioxh. Oojeßlataj
ebßantu tuch etibß tiß u tulebßal.
Tan aatz tu u qßii tziß, tzßeßchil
sißan u amlika. Tzßeßchil sißan qßu
kam tu u xamal.

13 Pek aatz oß tan, aß ni-
kuchßia vaßt u amlika utz, u
txßavaß vaßl anal sacheei. Tan ech
alel taqßo. Utz qootzajle aas tiira
vijikomal sabßanax tuul.�

14 Ech tokeß unhermanos,
bßantaj chit yaßl aas bßaßn ex
tuchß u Tioxh, tuul koßxh
nechßia tuleß. Paat yeßk sachee
yeßxtxoj sekßatza aas lußuli. Yeßk
epaav siatz. 15 Paaloj etxumbßal
tuul tan, kßuxh tiira atil
ipaciensia u Tioxh qiß, aß isaß
aas sachitpu qßu aanima tipaav.
Aatz qßu kam qßußl niqaleß tzaß,
aß qßußl tzßibßamal opon sete tu
u kuhermano Pablo majte. Tan
tiira aqßel itxumbßal tu u Tioxh
tiß talaxeß. 16 Echat koßxh nital
tuul qßußl nival sete tzaß tu

junun qßu tuß qßußl tzßibßamal
opon taqßo. Kßuxh bßenchimal
tzaßl bßiil abßili. Echixeßat aas
paarten tek teloßp nißan unjolol
qßu txoxkin qßußl nikoßxhitxalkaß-
pun tu u yolbßal Tioxh. Loqß
ijunal atkoßxh nitzßejxixsa jeß
tibß.

17 Pek aatz ex unhermanos,
abßimal tek el qßu kam setaqßo

tziß. Etootzaj tekußen. Bßantaj
kuenta etibß, ech yeßk sisubßex
qßu eesanal tu bßey. Utz ech yeßk
sakußex; yeß saelex tu vaßl tiira
txaklelex tuul.

18 Pek aß tii sachßiißex tiß
tootzajil tereßn qßul ibßaßnil u
kuBßaal Jesucristo u Chitol qetz.
Ech tetz u techalil cheel utz,
bßenamen bßenqßii bßensaj. Aßi.

U BßAXA Uß ITZßIBßA BßEN U XHAN

XEß QßU NIMAN TETZ U JESUUS

Yol tiß u uß tzaß

Aatz u uß tzaß, aß tzßibßan u Xhan vaßl chusulibßich kßatz u Jesuus. An-

koßxhtuß vaßl tzßibßan u uß U Xhan, tuchß oxvaßl qßu tuß qßußl molomal tibß tzaß,

tuchß u uß Qßu Kam Ibßaxabßsa Ikßuchax U Tioxh (Apocalipsis).

Nitalcheß aas aß itzßibßat u bßaxa tuß tzaß tu u yaßbß 90 m.t.J. Aß itzßibßav

kßasußl tu Eefeso.

Aatz u kam tiira ibßoßqßol niyolon u Xhan tiß utz, ayaß u tii uchchil ibßilaj,

echaß u Tioxh aas tii qiß. Nitaleß aas oj vetqootzajil vinujul, uncheeß saku-

kßuch tu u kubßantu tiißoß tiß aanima.

Nital majte aas echen saßatinoß kßatz u txijtxubßal, ayaß u Jesuus utz, yitß

tu elqßej.

Nipajtaleß aas saßnalatin unjolol xeßkßulan tetz u Jesuus. Utz echen

sabßanax kuentaibß te.

Ech tiyaßtebßal nitaleß aas tii nimamoj u Jesuus qaqßo. Sakunima vi-

yolbßal. Utz tiira tiiojoß qibßilaj.

Aß u jatxbßal tibß qßu yol tu u uß tzaß.

1) 1.1-4 Ech ixeßt u uß tzaß.

2) 1.5—2.29 Nital tiß u chitpichil tu paav.

3) 3.1—4.6 Nital tiß u mantaar tetz u tii uchchil ibßilaj.

4) 4.7—5.12 Nital tiß qßu xeßkßulan tetz u Jesuus.

5) 5.13-21 Aß qßu kam niyolon u Xhan tiß tziß utz, nikaßpaju nitoxpaju

talaxeß; nitzßajsa tu unjotoj yol.

U BßAXA Uß ITZßIBßA BßEN U XHAN

XEß QßU NIMAN TETZ U JESUUS���� �

U tatin u Jesuus xeß qßii xeß saj

1 1,2 Aatz u Jesuus, atichnale
aas yeßsajich ichee u vatz

amlika txßavaß. Utz ul u Aqßol
Tiichajil sukuvatz tziß. Qil tuchß
kuvatz. Abßimal iyolon qaqßo.
Nojchit qootzaji u Jesuus, u Aqßol
Tiichajil tan, kukanoßk tuchß
kuqßabß. Echixeßat nikutxakbßaß
qibß tiß talaxeß. Niqal u Aqßol
Tiichajil sete tziß vaßl bßenqßii
bßensaj tatineß. Aß atichku xeß u
kuBßaals Amlika, pek ul
sukuvatz.� 3 Ech aß niqal sete
kam vaßl ilel qaqßo utz, abßimal
qaqßo. Utz kam koj tok niqal sete,
pek aß kusaß aas tiira maßl kuvatz
tiß inimaleß, kam echaß maßl
kuvatz tuchß u Tioxh u kuBßaals
Amlika utz, tuchß viKßaol, ayaß u
Jesucristo. 4 Ech nikutzßibßa qßu
kam sete tziß tan, aß kusaß ela
tzßajel saßxhtxuqßtxunoß tiß.

U tatin u Tioxh

echaß maßl txijtxubßal

5 Aß u yol abßimal qaqßo kßatz
u Jesucristo tzaß utz, niqal sete.
Tan txijtxunal u Tioxh; yeßk

elqßej kßatza.� 6 Ech oj maßl
kuvatz tuchß u Tioxh niqaleß, loqß
an tereßn atiloß tu elqßej siatz tiß
ibßanax u paav, nikutxubßaßleß
atziß. Utz yeßxhkam nikubßan oß
bßanol tetz vinujul. 7 Oj nojchit
atiloß tu vitxijtxun u Tioxh tan,
sakubßan vinujul atziß, echaß
nißan u Tioxh. Uncheeß maßl
kuvatz qibßilaj atziß, oß niman
tetz. Utz aß satxßaaonoß tu kajay
qßu kupaav u Jesucristo, viKßaol.

8 Pek oj niqaleß aas yeßk
kupaav, kujunal koßxh nikusubß
jeß qibß. Uncheeß yeßk vinujul
quxeß atziß. 9 Pek oj saqal qßu
kupaav te, sakujaj te sikuyeß;
sikuyeß. Utz sateesa kajay qßu
yeßxtxoj kukßatza. Tan nojchit
ijikomal nißaneß utz, nitzojpi
viyol. 10 Pek oj saqaleß aas
yeßxhkam nikupaavineß, nitekqaqß
bßens txubßaßlom u Tioxh atziß.
Utz yeßxhkam niqoksa tetz
viyolbßal.���

U Jesuus u oksan kuyol xeß Tioxh

2 1 Nuntzßibßa qßu kam sete
tzaß, tßoybßal etetz nunbßaneß

ech yeßk sapaavinex. Tan echaß

ex unkßaol unmeßal. � Pek oj abßil
maßj nipaavineß, atil oksan kuyol
xeß u kuTat, ayaß u Jesucristo vaßl
ijikomal.� 2 Tan aß vaßl yatzßax
tiß ichool qßu kupaav. Utz taßn
koßnkoxh tiß qßu kupaav unjolol
oß, pek tiß vipaav kajay qßu
aanima majte tu u vatz amlika
txßavaß tzaß.

3 Untzßoj nikunima qßul
imantaar, techlal atziß aas nojchit
qootzaj u Tioxh.� 4 Abßil vaßl
nialon aas: —Vootzajle u
Tioxh.— Chia. Pek loqß yeß
ninima qßul imantaar, txubßaßlom
atziß. Utz yeßk vinujul tzixeß.

5 Pek abßil qßußl niniman vi-
yolbßal, nojchit tzßajel tek tu vi-
tzßejtu taanima tiß u Tioxh atziß.
Ech aß saqootzajiv tziß aas nojchit
atiloß kßatza. 6 Tan abßil nialon
aas atoßk kßatz u Jesuus,
ministeer ech itxumbßal sißaneß
vaßl ißan u Jesuus.

U mantaar vaßl tiira ibßoßqßol

7 Hermanos, aatz u mantaar
nuntzßibßa sete tzaß, yitß anal koj
cheeya. Pek ankoßxhtuß u
mantaar vaßl alax sete bßaxa aas
okßex tiß inimal u Jesuus tixeßte-
bßal. � 8 Pek nuntzßibßa vaßt
tokebßal u mantaar sete cheel

tzaß, ayaß vaßl ikßuch u Jesuus.
Tan naßvit kßatza. Utz echen
senima majte, sakßuchun
sekßatza. Tan qootzajle vinujul
utz, echen sapaqßun viyolbßal u
Tioxh sukukßatza tziß. Ech
sotzchil sißan u elqßej.

9 Abßil aß atil tu vinujul aas
nitaleß, loqß ankoßxh nichißkßula
qßul imol niman tetz u Jesuus,
taßxh bßanel atil tu u paav atziß,
ayaß u elkßej. 10 Pek abßiste vaßl
tiira tii tiß qßul imol niman tetz u
Jesuus, nojchit atil kßatz u Tioxh
atziß, ayaß u txijtxubßal. Utz yeßk
sakuß tu u paav. � 11 Tan abßil
vaßl nichißkßula imol niman tetz u
Jesuus, atil tu u paav atziß, ayaß u
elqßej vatz Tioxh. Utz tu paav
nipaalka. Yeß tootzaj til chaj ech
ibßenaß tan, u elqßej nimajon
isajineß.

12 Nuntzßibßa qßu kam sete
tzaß tan, echaß ex unkßaol
unmeßal utz, kuyel tek qßul epaav
tibßii u Jesuus.

13 Nuntzßibßa qßu kam sete
tzaß, ex txutxa bßaala tan,
etootzaj u Jesuus vaßl atich nal
xeß qßii xeß saj.

Nuntzßibßa qßu kam sete tzaß,
ex xiak tan, subßel u txßißlißinaj
setaqßo.

Nuntzßibßa qßu kam sete tzaß,
talaj nitxaß tan, etootzajle u
kuTat tu Amlika.

14 Tzßibßamal tek qßu kam sete
vaqßo tzaß, ex txutxa bßaala tan,
ootzajimal tek u Jesuus setaqßo
vaßl atich nal xeß qßii saj.

Tzßibßamal tek qßu kam sete
vaqßo tzaß, ex xiak tan, iqßomal
eyakßil. Atilex tiß inimal u yolbßal
Tioxh. Utz subßel tek u txßißlißinaj
setaqßo.

15 Yetzßej etaanima tiß u
txumbßal iqßomal tu u vatz
amlika txßavaß tzaß, nikoßxh tiß
qßu kam atil tuul. Tan abßil aß
tzßejel taanima tiß qßu kam tu u
vatz amlika txßavaß, yitß tzßajel
koj tu vitzßejtu taanima tiß u
kuTat tu Amlika. 16 Tan yitß xeß
u Tioxh koj nikßaskußl kajay qßu
kam atil tu u vatz amlika
txßavaß tzaß. Taßn nicheek tu u
vatz amlika txßavaß tzaß. Echaß
qßu tachaßv u chißl, qßu kam
niqileß utz, niqachva utz, tuchß
u tßeßsil. 17 Utz sakoßnpaal u
vatz amlika txßavaß tzaß, tuchß
qßu kam nitachval tuul. Pek
abßil vaßl nibßanon vitxumbßal u
Tioxh, bßenqßii bßensaj tatin
sißaneß.

Qßu xeßkßulan tetz u Cristo sauli

18 Kßaol meßala, atiltekßoß tu u
motxebßal qßii saj. Utz abßimal u

yol setaqßo aas saßnalchitßul u
xeßkßulan tetz u Cristo. Tan echaß
cheel, sibßax koßxh xeßkßulan tetz
u Cristo cheei. Ech qootzajle aas
aß texh u motxebßal qßii saj.�

19 Kßuxh aß cheek tu kuxoßl, loqß
yitß kumol koj. Tan noj koj chit
kumol, tii atil tu kuxoßl koj atziß.
Pek kßuxh vetßelbßen tu kuxoßl,
telchitßul vatzsaj aas yitß kumol
koj tu vinujul.

20 Pek aatz ex sekajayil, aqßel
etxumbßal tu u Tioxhla Espiiritu
utz, etootzaj vinujul. � 21 Kßuxh
nuntzßibßa qßu kam sete tzaß, yitß
tiß koj aas yeß etootzaj vinujul.
Tan etootzaj utz, yeßk txubßaßl tu
vinujul.

22 Pek aatz qßu txubßaßlom
qßußl yeßk vinujul tzixeß, ayaß qßußl
nialon aas yitß iTxaaom koj u
Tioxh u Jesuus nitaleß. Aß qßu xeß-
kßulan tetz u Cristo. Tan aal yeßk
u Tioxh aas nitaleß, ayaß u kuTat.
Utz yeßk u Kßaola aas nitaleß.
23 Kajay qßußl niteesa tibß tiß u
Kßaola, yeßk u kuTat kßatza. Pek
abßil qßußl atil kßatz u Jesuus,
viKßaol u Tioxh, atil u kuTat
kßatza.

24 Pek atoj sekßußl kam qßu
chusbßal abßimal setaqßo tixeßte-
bßal. Tan oj tii atil sekßußl kam
vaßl abßimal setaqßo, atoßkßex
kßatz u Kßaola atziß utz, kßatz u
kuTat. 25 Utz alel taqßo aas

sataqß u atinchil tu bßenqßii
bßensaj qe.

26 Vetuntzßibßa qßu kam sete
tzaß tiß etßoyax tiß qßu eesanal tu
bßey. 27 Pek aatz u Tioxhla
Espiiritu vaßl taqß u Jesuus sete,
atil sekßatza bßenamen. Utz yitß
ministeer koj abßil vaßt sakßuchun
vinujul sete. Tan aß sakßuchun
kajay qßu kam sete u Tioxhla
Espiiritu. Tan tu vinujul ni-
tiqßovbßeßnex; yitß tu txubßaßl koj.
Ech kam vechusax nißaneß atojex
tuul.

28 Aatz cheel kßaol meßal, tii
atojex kßatz u Jesuus. Ech
yeßxhkam sakuxoßva tu u
tulebßal. Yitß saßkojkuxaansa el
qibß echil tziß tu chßixaßv.
29 Etootzajnale aas aß ijikomal u
Jesuus. Ech ootzajitaj majte aas
abßil vaßl ijikomal nißaneß, nojchit
itzßpinaj kßatza; ela itxumbßal
tuchß u Jesuus.���

Vibßaßnil u Tioxh tiß taqßtubßenoß

ikßaol imeßal

3 1 Nachtaj bßaßnil etileß.
Tiira tii u kuTat qiß tan,

vettaqßlu bßenoß ikßaol imeßal.
Loqß aatz qßu aanima tu u vatz
amlika txßavaß, yeß tootzaj aas
bßennajtekßoß ikßaol imeßal Tioxh
tan, yeß tootzaj u Tioxh. � 2 Aatz
cheel unhermanos, oß tek ikßaol
imeßal Tioxh utz, kßuxh yeßsaj
qiltaß kam chit sataqßvoß u
Tioxh. Qootzajle aas ela tekoßn
oß tuchß u Jesuus sißaneß.

Echixeßat taßxh lußuli, saßtekqileß
kam chit bßanel taqßo. 3 Utz
kajay qßußl nichßian tuchß txuqß-
txunchil, nikol tibß vatz u paav.
Echaß u Tioxh tan, tiira yeßk
paav kßatza.

4 Utz kajay qßußl nißan paav,
aß niqel u oßtla mantaar. Tan
qeloßm u bßano paav. 5 Pek loqß
etootzajle aas kßuxh ul u
Jesuus, aß vetßulisotzsa qßu
kupaav. Tan yeßk paav kßatza.
6 Utz kajay qßußl tiira taßn atoßk
kßatza, yeßxhkam nipaavineß.
Pek aatz qßußl nipaavineß, yeßsaj
tiltaß utz, yeßsaj tootzajitaß.
7 Kßaol meßala, yeß koßxh abßil
eesanex tu bßey. Tan abßiste vaßl
ijikomal nißaneß, jikom atziß.
Tan jikom u Tioxh.

8 Pek abßiste vaßl vet sikßußl
nißan paav, tetz u txßißlißinaj atziß.
Tan u txßißlißinaj xeßtixsan u paav
xeß qßii xeß saj. Echixeßat vetßul
viKßaol u Tioxh tiß isotzsal qßu
taqßonibßal u txßißlißinaj.�

9 Kajay qßußl itzßpinaj kßatz u
Tioxh, yitß vet koj sikßußl nißan u
paav. Tan nojchit atil vitxum-
bßal u Tioxh kßatza. Ech yeßkan
sapaavini tan, itzßpinaj tek
kßatza. 10 Ech u techlal tzaß
abßil qßul ikßaol imeßal u Tioxh.
Yitß tetz koj u Tioxh kajay qßußl
yitß ijikomal koj nißaneß utz; yitß
tii koj tiß imol. Aß qßul ikßaol
imeßal u txßißlißinaj. Ech ni-
naßviteß abßil qßußl ikßaol imeßal
u txßißlißinaj.

U kubßantu tiißoß qibßilaj

11 Tan aß u chusbßal abßimal
qaqßo tixeßtebßal tzaß aas
sakubßan tiißoß qibßilaj. � 12 Utz
yitßeßch koj sakubßaneß vaßl ißan
u Caiin, aas aß ißan u tetz u
txßißlißinaj. Tan iyatzß vitzaßqß.
Utz ¿kam tiß iyatzßva? Tiß tan,
jikom ibßanon vitzaßqß vatz
Tioxh. Pek ech koj u Caiin
tan, yeßxtxoj vibßanon vatz
Tioxh.�

13 Unhermanos, yeß koßxh
sotz ekßußl oj nichißkßulaßex qßu
aanima yeß tootzaj Tioxh tu u
vatz txßavaß tzaß. 14 Tan
qootzajle aas yitß kamnajtereßn-
kojoß vatz u Tioxh. Pek atil tek
kutiichajil tu bßenqßii bßensaj
taqßo. Utz aß u techlal aas tiißoß
tiß kajay qßu niman tetz u
Jesuus. Tan aatz qßußl yitß tii koj
tiß imol, kamnaj tatin vatz u
Tioxh. 15 Utz abßil vaßl nichiß-
kßula imol, ela tuchß yatzßol
atziß. Utz qootzajle aas yeßxh-
abßil koßxh maßj yatzßol atil
itiichajil tu bßenqßii bßensaj
kßatza.

16 Pek qootzajle kanißch
kubßantu tiißoß tiß kumol saku-
bßaneß tan, echaß u Jesuus, taqß
tibß tu kamchil qiß. Utz echat
sakubßan majte. Saqaqß qibß tiß
qßu kumol niman tetz u
Jesuus. 17 Pek untzßoj abßil
maßj atil txßiibßal iqßii utz, ni-
koßxhisaji ipaal imol tu

meßbßißl, yeßxh bßoj nilocheß,

¿kanißch tatin vitxumbßal u
Tioxh kßatza ayaß vibßantu tii
qiß? 18 Kßaol meßal, yitß tuchß
koßnkoxh yol utz, tuchß
koßnkoxh kutziß sakubßan tiißoß
tiß aanima, pek nojchit saku-
kßuch tu kubßanoneß.

U tatin u Tioxh sukukßatza

tu kunimataß

19 Ech tu qßu kam sa-
qootzajiva tziß aas atiloß tu
vinujul. Ech sakßujeß ikßußl
qaanima aas bßaßn qatin vatz
Tioxh. 20 Echaß tziß untzßoj
atiloß tu paav sinach u
qaanima, u Tioxh sakuyunoß.
Aß ootzajin tetz tan, paalchu
vatz u qaanima. 21 Un-
hermanos, untzßoj yeßk oß tu
paav sinach u qaanima,
uncheeß kßujlel kukßußl tiß Tioxh
atziß aas bßaßn oß siatz. 22 Ech
kam chit vaßl sakujaj te, sataqß
qe. Tan nikukol qßul imantaar
utz, nikubßan qßu kam qßußl
bßaßn nißenku te. 23 Tan aß vi-
mantaar tzaß, aas sakunima
viKßaol u Tioxh, ayaß u
Jesucristo. Utz sakubßan tiißoß
qibßilaj majte, echaß vaßl talka
u Jesuus. 24 Ech abßiste qßußl
niniman qßul imantaar, atil
kßatz Tioxh. Utz atil u Tioxh
kßatza majte. Ech tiß ni-
qootzajiva aas atil u Tioxh
kukßatza tan, aqßel viTioxhla
Espiiritu qe taqßo.

���

Vibßanax kuentaibß

tu qßu txubßaßlomla xeßkßulan

tetz u Cristo

4 1 Unhermanos, yitß maßl
koßnkoxh inimal qßu

chusbßal sebßaneß. Echaß tziß aas
satal paal chusbßal maßj aanima.
Abßitaj inujul bßaßnil, tetz tzik
Tioxh oj yitß aß koj. Tan sibßal
chulin alol tetz u yolbßal Tioxh
nipaal tu u vatz amlika txßavaß
tzaß. 2 Ech tootzajil u Tioxhla
Espiiritu tetz u Tioxh sebßaneß
tzaß. Kajay qßußl niniman utz,
qßußl nialon aas nojchit ul u
Jesucristo tuchß ichißl, u Tioxhla
Espiiritu atil kßatza. 3 Pek abßiste
qßu chusbßal nialon aas yitß tuchß
koj nojla chißl itzßpu u Jesucristo,
bßaßntan yitß tetz koj u Tioxh
atziß. Pek vitioxhil u xeßkßulan
tetz u Jesuus atziß, ayaß vaßl
abßimal setaqßo aas tuleß. Utz atil
tek tu u vatz amlika txßavaß tzaß.

4 Pek subßel tek setaqßo, kßaol
meßala tan, ex tek tetz u Tioxh.
Utz aatz u Tioxh vaßl atil
sekßatza, paalchu vatz u txßißlißi-
naj vaßl atil tu u vatz amlika
txßavaß tzaß. 5 Tan aatz qßu chulin
alol tetz u yolbßal Tioxh, aß
iqßomal u txumbßal taqßo tetz u
vatz amlika txßavaß tzaß. Ech-
ixeßat taßxh niyol qßu kam tu u
vatz amlika txßavaß tzaß. Utz ni-
kßulvißl tu tereßn qßu aanima tu u
vatz amlika txßavaß. 6 Pek aatz oß
tan, oß tetz u Tioxh. Utz abßiste
vaßl ootzajimal u Tioxh taqßo, ni-
kßulvißoß tiß qßu kam niqaleß. Pek
aatz qßußl yeß tootzaj u Tioxh, yeß

nikßulvißißoß. Utz ech aß ni-
qootzajiv tziß aas inujul tzik oj
eesanal tu bßey u tioxhil atil
kßatza.

U kubßantu tiißoß qibßilaj tan,

tii u Tioxh qiß

7 Unhermanos, tiiojchitßoß
qibßilaj. Tan aatz u kubßantu tiißoß
qibßilaj, tetz u Tioxh. Ech abßiste
vaßl tii tiß imol, itzßpinaj kßatz
Tioxh atziß. Utz tootzaj u Tioxh.
8 Pek abßil vaßl yitß tii koj timol,
yeßsaj tootzajit u Tioxh atziß. Tan
aatz u Tioxh, tiira tii tiß qßu
aanima kajayil. 9 Utz ech vi-
kßuchtu vibßantu tii u Tioxh qiß
tzaß tan, ichajußl viKßaol vaßl taßxh
maßl, tu u vatz amlika txßavaß tzaß.
Aß isaß saßatin kutiichajil kßatza
taqßo. 10 Utz aß vibßantu tii u
Tioxh qiß tzaß aas, aß vetißan tii qiß
bßaxa. Ichajußl viKßaol ul kamoj tiß
ichool qßu kupaav. Yitß oß koj vet-
kutzßej qaanima tiß bßaxa.

11 Utz oj ech vibßantu tii u
Tioxh qiß tziß unhermanos, echat
kubßantu tii qibßilaj sakubßan
majte.

12 Yeßxhabßil koßxh maßj
ilonnaj iatz u Tioxh. Pek loqß atil
sukukßatza oj tiißoß qibßilaj. Utz
tzßajeltekßoß tu u kutzßejtu
qaanima tiß atziß. 13 Ech ni-
qootzajiva aas atoßkßoß kßatza utz,
atil sukukßatza tan, aqßel vi-
Tioxhla Espiiritu qe taqßo majte.
14 Utz nojchit qil viKßaol u Tioxh
vaßl ichajußl. Ayaß u Chitol tetz
qßu aanima tu paav tu u vatz
amlika txßavaß. 15 Utz kajay qßußl
nialon aas iKßaol Tioxh u Jesuus,

atil u Tioxh kßatza atziß. Utz atil
kßatz Tioxh majte. 16 Ech vet-
qootzajilaß utz, vetkunimalaß aas
tiira tii u Tioxh qiß tan, ech chit
vitxumbßal. Utz abßiste u aanima
vaßl tii tiß imol, atil kßatz Tioxh
atziß utz, atil u Tioxh kßatza
majte. 17 Ech tzßajeltekßoß tu u
kutzßejtu qaanima tiß u Tioxh
atziß utz, yeßxhkam veßt saku-
xoßva kßuxh lußul u qßii aas la-
txßolax inujul qßu aanima kajayil.
Tan nikubßan qßu kam jikom tu u
vatz amlika txßavaß tzaß, kam
echaß ißan u Jesuus. Tan ela oß
tuchß. 18 Oj nojchit tzßajeltekßoß
tu u kutzßejtu qaanima tiß u
Tioxh, yeßkan nikuxoßva tiß vi-
txßoltu kunujul u Tioxh atziß.
Elyu u xoßval sukukßatza. Tan
aatz qßußl nixoßvan itxßolax
inujul, yitß tzßajel koj tu vitzßejtu
taanima tiß atziß.

19 Nikubßan tiißoß tiß qßu
aanima utz, tiß u Tioxh tan,
vetißan tii u Tioxh qiß bßaxa.
20 Untzßoj abßil maßj nialon aas:
—Tzßejel vaanima tiß u Tioxh.—
Chia. Loqß nichißkßula imol,
txubßaßlom atziß. Tan oj yitß tii
koj tiß vimol vaßl nitil iatz,

¿kanißch itzßejtu taanima tiß u
Tioxh vaßl yeß nitil iatz? 21 Aß u
mantaar aqßelka qe taqßo tzaß,
aas abßil vaßl tzßejel taanima tiß u
Tioxh, tiioj tiß imol majte.���

Viyolpeßl u paav tiß qßußl nojchit

ikßaol imeßal Tioxh

5 1 Kajay qßußl niniman aas
iTxaaom Tioxh u Jesuus,

itzßpinaj kßatz u Tioxh atziß. Utz

abßil vaßl tzßejel taanima tiß tu u
Tata, tii tiß qßul ikßaol imeßal u
Tioxh majte. 2 Ech oj tzßejel
qaanima tiß u Tioxh utz, nikukol
qßul imantaar, aß u techlal aas
tiißoß tiß qßul ikßaol imeßal u
Tioxh. 3 Aß u kutzßejtu qaanima
tiß u Tioxh tzaß, aas sakukol qßul
imantaar. Tan yitß tzaßl koj qßul
imantaar. 4 Tan aatz kajay qßußl
itzßpinaj kßatz Tioxh, nisubß qßu
paav tu u vatz amlika txßavaß
tzaß. Utz tu vikßujeß kukßußl tiß u
Tioxh sakusubßvu u paav tu u
vatz amlika txßavaß. 5 Utz abßil
koj qßußl nisubßun qßu paav tu u
vatz amlika txßavaß tzaß, pek ayaß
qßußl niniman aas iKßaol Tioxh u
Jesuus.

Qßu techlal aas nojchit ul viKßaol

u Tioxh tu vatz txßavaß

6 Aatz u Jesucristo, ißan
ivautiismo utz, el ikajal vatz
kurus. Yitß taßn koßnkoxh
ivautiismo ißana, pek antu el
ikajal. U Tioxhla Espiiritu nialon
qßu kam tzaß tan, aß vinujul.
7 Utz oxvaßl txakbßaßn tetz qßu
kam atil tu Amlika tziß: u Tata, u
Aqßol Tiichajil utz, tuchß u
Tioxhla Espiiritu. Utz maßl koßn
nißelka. 8 Utz oxvaßlen paj txak-
bßaßn tetz tu u vatz amlika txßavaß
tzaß: u Tioxhla Espiiritu, u
vautiismo tu aß, tuchß u kaj el
vatz kurus. Utz ela nikßul tibß
oxvaßl qßu kam tiß vinujul tziß.
9 Utz oj nikunima kam ni-
txakbßaß talax qßu aanima, ¡aß tzik
yeß sakunima kam nital u Tioxh!
Tan paalchu viyol u Tioxh vatz

viyol qßu aanima. Utz aß vaßl
niyolon tiß viKßaol. 10 Abßil vaßl
niniman viKßaol u Tioxh, tiira
atil viyol u Tioxh sikßußl. Pek
abßil vaßl yeß niniman, aß nitaqß
bßen txubßaßlom u Tioxh. Tan yeß
ninima qßul iyol nital tiß viKßaol.
11 Utz aß vaßl nitaleß tzaß. Taqßlu
kutiichajil tetz bßenqßii bßensaj.
Utz aatz u kutiichajil tziß tan,
tiqßaqßal viKßaol. 12 Tan abßil vaßl
atil viKßaol u Tioxh kßatza, atil
itiichajil tu bßenqßii bßensaj. Abßil
vaßl yeßk viKßaol u Tioxh kßatza,
yeßk itiichajil tu bßenqßii bßensaj.

Itzojpebßal u uß tzaß

13 Vetuntzßibßal qßu kam sete
tzaß, ex niman tetz viKßaol u
Tioxh tan, aß unsaß at seßenku
sete aas atil etiichajil tu bßenqßii
bßensaj.

14 Kßujlel kukßußl tiß u Tioxh.
Tan qootzajle nitabßißoß aas kam
maßj sakujaj te. Utz sinimaßoß,
sataqßeß oj bßaßn siatz vaßl saku-
jajeß. 15 Tan qootzajle aas ni-
tabßißoß tu u kuqßilat kusikßletaß.
Echixeßat kßujeßoj kukßußl tiß
ikßulax qßu kam nikujaj te.

16 Untzßoj abßil maßj satil ikuß
imol tu paav, siqßila isikßle Tioxh
tiß. Ech sakuyax tu u Tioxh. Loqß
yitß aß koj aß qßu mam paav vaßl
yeßk kuybßal tiß. Tan atil mam
paav aas yeßkan kuybßal tetz. Utz
yitß aß koj nivaleß aas saqßilal
sikßlel Tioxh tiß. 17 Kajay qßu
qelo Tioxh, paav. Loqß atil paav
aas nikuy u Tioxh; yitß saßkojbßen
tu choobßal paav tiß.

18 Qootzajle aas abßil vaßl
itzßpinaj kßatz u Tioxh, yitß vet
koj sikßußl nißan u paav. Tan u
Jesuus tek nikolon. Utz
yeßxhkam nisubßax tu u txßißlißi-
naj sakuß tu paav. 19 Qootzajle
aas oß tek tetz u Tioxh. Pek
kajay tereßn qßu aanima ayeßn
jaqß imantaar u txßißlißinaj.
20 Pek qootzajle majte aas
ulnaj viKßaol u Tioxh utz, taqß
kutxumbßal tiß vinujul. Ech atiloß
tu vinujul; ayaß u Jesucristo
viKßaol u Tioxh. Tan aß u nojla
Tioxh. Utz aß u Aqßol Tiichajil
tu bßenqßii bßensaj.

21 Kßaol meßala, okißch teviß
senima qßu bßanich tioxh
chulimal. Aßi.

U KAßBß Uß ITZßIBßA BßEN U XHAN

XEß QßU NIMAN TETZ U JESUUS

Yol tiß u uß tzaß

Aß tzßibßan u uß tzaß u Xhan. Aß nital jeß tibß aas in “ansiano” chia. Aß

nitaqßvu bßen xeß qßu aanima qßußl “itxaaom Tioxh” chu tiß. Ayaß qßu niman

tetz u Jesuus, niyolonka. Yeß ootzajimal til itzßibßava utz, kam tuul itzßibßa.

Pek kamal aß itzßibßataß aas maßtich ipaal u yaßbß 90 m.t.J.

Aatz tu u uß tzaß, nikßam tiß maßl txutx nitxaß u Xhan tuchß titzßin. Loqß aß

nital maßl qßesala tuchß qßu niman tetz u Jesuus. Yeßxhkam nital vatzsaj

bßaßnil, abßil niqßila tan, kaanaich txaypichil tiß u yolbßal Tioxh tu u tiempo

tziß, tikuenta u ijlenal tu Roma vaßl Domiciano ibßii. Ok tu u yaßbß 81 utz, el

tu 96 m.t.J.

Kam koj tokeß aas itzßibßa u uß tzaß, pek tiß qßu tzaßl nichpaalku qßu niman

tetz u Jesuus tu u tiempo tziß. Utz aß nital tu qßu niman tetz u Jesuus aas

sibßan kuenta tibß tu qßu yeßxtxojla chaj chusul, qßu subßul qßußl nichalon aas

yitß noj koj vaßl ninimaleß aas ul u Jesuus tuchß ichißl. Ech nital u Xhan tu

qßu aanima aas aß tii saßatinku tiß inimal vinujul; ayaß qßu chusbßal kßatz u

Jesuus. Utz nitaleß aas tii tibßilaj sißaneß.

Aß u jatxbßal tibß qßu yol tu u uß tzaß.

1) v. 1-3 Nitaqß chajlichil.

2) v. 4-6 Nital tiß u mantaar tiß u tii uchchil ibßilaj.

3) v. 7-11 Nital tiß u kßujeßich kßußl tiß u Jesuus.

4) v. 12-13 Ech vitzojpu qßu yol tu u uß tzaß.

593 Kaßbß Uß Itzßibßa U Xhan

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



U KAßBß Uß ITZßIBßA BßEN U XHAN

XEß QßU NIMAN TETZ U JESUUS

Ichajlichil qßu niman tetz u Jesuus

1 In Xhan, ansiano xoßl qßu
niman tetz u Jesuus. Nuntzßibßa
bßen u uß tzexeß tzaß, ex itxaaom
u Tioxh. Tan tiißin setiß tiß inimal
vinujul. Utz in koßnkoßxh tiißin
setiß, pek antu tereßn qßu aanima
ootzajin tetz vinujul majte. 2 Ech
bßaßn in sete tiß vinujul, vaßl atil
tu kuxoßl. Utz ech koßxh tatin
vinujul quxeß bßenamen sißaneß
tziß. 3 Ech taqß koj vibßaßnil u
Tioxh texoßl, ayaß u kuTat, tuchß
u kuBßaal Jesucristo, viKßaol, vaßl
nojchit inujul utz, tii qiß. Utz
itxum koj evatz. Taqß koj u paas
texoßl.

Vinimal vichusbßal u Jesuus

4 Kaana untxuqßtxuneß aas
vabßi ninima u yolbßal Tioxh
unjolol qßu aanima niman tetz u
Jesuus tzexeß. Nojchit ech ipaaleß
vinujul, ayaß u yolbßal Tioxh vaßl
kßulel xeß u kuTat qaqßo. 5 Pek
nunjaj sete cheel, ex niman tetz
u Jesuus, aas tiira sakubßan tiißoß
qibßilaj. Loqß yitß anal koj nival
vaßt u chusbßal sete tzaß. Pek an-
koßxhtuß vaßl aqßelka tixeßtebßal.�

6 Utz sakubßan tiißoß qibßilaj atziß
oj sakunima kam nital qßul

imantaar u Tioxh. Tan nital vi-
mantaar u Tioxh aas sakubßan
tiißoß tiß kumol. Ech aß vaßl
abßimal qaqßo utz, chusel qaqßo
tixeßtebßal.

U tuch kuentaibß

tu qßu eesanal tu bßey

7 Sibßal koßxh chusul eesanal
tu bßey cheey tu u vatz amlika
txßavaß tzaß. Utz nimotxtaleß aas
yitß tuchß koj ichißl u Jesucristo
uli. Aß nialon qßu kam tziß qßu
eesanal tu bßey, u xeßkßulan tetz
u Cristo. 8 Ech tokeß kuentaßex.
Enimachi. Ech yeßk setzßej vi-
qßaqßal vetaqßon vatz Tioxh. Pek
tzßajel ikßulax u choobßal sebßaneß
vaßl sataqß u Tioxh sete.

9 Abßiste qßußl yitß tii koj atoßk
tiß inimal u bßaßnla chusbßal tetz u
Cristo, tzßejxichil nißaneß. Utz yeßk
u Tioxh kßatza atziß. Pek abßiste
qßußl tii atoßk tiß u bßaßnla chusbßal
tetz u Cristo, aß qßußl atil u kuTat
kßatza tuchß viKßaol. 10 Ech abßil
maßj soßopon tzexeß utz, yitßeßch
koj u chusbßal iqßomal taqßo vaßl
niqaleß, yeß koßxh ekßul tetatibßal.
Utz yeß koßxh etal te aas: —¡Qeßl
ulyaxh!— Chajkojex te. 11 Tan
abßiste vaßl nikßulun utz, nialon te
aas: —¡Qeßl ulyaxh!— Chu te,

antu atoßk tiß viyeßxtxojla chusbßal
atziß.

U taltu u Xhan aas soßopon

xeß qßu niman tetz u Jesuus

12 Sibß tereßn koßxh kam
saval sete, pek yitß tzßibßamal

koj talax sete sunbßaneß. Tan jik
soßoponin tzexeß. Utz laval sete
aas laqil qibß. Ech tzßajel u
kutxuqßtxun qibßilaj. 13 Nitaqß
opon echajlichil qßu niman tetz
u Jesuus qßul itxaaom u Tioxh
qßußl atil tzaß. Aßi.

U TOXVAß Uß ITZßIBßA BßEN U XHAN

XEß QßU NIMAN TETZ U JESUUS

Yol tiß u uß tzaß

Aatz u toxvaß uß itzßibßa u Xhan tzaß, yeß ootzajibße tila utz, kam chit tuul

itzßibßa. Kamal aß itzßibßataß aas maßtich ipaal u yaßbß 90 m.t.J. Aß taqßvu bßen

xeß maßl u vinaj Gayo ibßii. Kamal ansianoich xoßl qßu niman tetz u Jesuus.

Aß u jatxbßal tibß qßu yol tu u uß tzaß.

1) v. 1-8 Aß nital u Xhan te aas tiira bßaßn vaßl nißaneß. Nitaqß ivatbßal

qßu alol tetz u yolbßal Tioxh nipaaleß.

2) v. 9-10 Nital tu u uß majte tzaß aas nikßaxbßixsal tu vaßl nißan maßl u

vinaj Diootrefes tan, jeßnaj iatz.

3) v. 11-12 Pek nital majte aas tiira bßaßn vibßanon vaßt u niman tetz u

Jesuus Demeetrio ibßii.

4) v. 13-15 Ech tiyaßtebßal, nitaqß bßen chajlichil.

U TOXVAß Uß ITZßIBßA BßEN U XHAN

XEß QßU NIMAN TETZ U JESUUS

Viqßilal bßen u Gayo tu u uß tzaß

1 In Xhan, ansiano xoßl qßu
niman tetz u Jesuus. Nunqßila-
bßenaxh unhermano Gayo tan,
nojchit tiira tiißin saiß tiß inimal
vinujul, ayaß u yolbßal Tioxh.

2 Unhermano, aß unsaß bßaßn
koj elkßaxh tu qßu kam kajayil.
Tiichaj koj axh. Echaß val
aanxelal aas tiira bßaßn tatin
vatz Tioxh. 3 Tiira txuqßtxun-
chitßin aas ul unjolol qßu niman
tetz u Jesuus tzunxeß utz, tal ve
aas tiira bßaßn naßaneß; tinujul
chit niiqßo u yolbßal Tioxh.
4 Ech tiira techal untxuqßtxun
taqßo aas nivabßi aß chit nißan
vinujul qßu niman tetz u Jesuus
qßußl chusel u yolbßal Tioxh te
vaqßo.

Vitxuqßtxun u Xhan tiß vilochon

u Gayo

5 Unhermano, tiira bßaßn vaßl
naßan vatz Tioxh aas naloch qßu
niman tetz u Jesuus qßußl nipaal
tiß ipaxsal u yolbßal Tioxh. Bßaßn
axh te kßuxh yeß ootzaj. 6 Utz
aatz qßu niman tetz u Jesuus
tziß, nital vabßantu tiißaxh tiß
tereßn qßu niman tetz u Jesuus.
Ech tiira bßaßn oj saßtereßnaloch
tiß en itzojpil u taqßon vatz
Tioxh. Saaqß bßen tetz. Tan aß
vaßl bßaßn nißenku tu u Tioxh.

7 Tan tiß vibßii u Jesuus tzßejel-
ku taanima, kßuxh nipaaleß. Utz
yeßk lochbßal nikßul tu qßu
aanima yeß tootzaj Tioxh. 8 Ech
tokeß aß qetz sakuloch qßu
aanima ech tziß. Ech ant oß sa-
lochonoß tiß ipax paal vinujul
taqßo.

Viyeßxtxojla txumbßal u Diootrefes

9 Vetuntzßibßa bßen qßu kam
xeß qßu niman tetz u Jesuus tzaß.
Pek aatz u Diootrefes, yeß ni-
nimaßoß. Pek aß bßaxa nitoksa vi-
txumbßal. 10 Ech untzßoj
loßoponin, sunsavsa tiß qßu kam
nißaneß tziß, qßu yeßxtxojla yol
nicheesa qiß. Tan yitß bßaßn koj
ikßußl tiß qßu kam tzaß. Aal yeß
nikßul qßu niman tetz u Jesuus
qßußl nixaan tiß talax u yolbßal
Tioxh. Utz nimaj unjot tiß ikßul-
axeß, nitojcha el tu xoßl abßil
nikßulun.

Vibßaßnla txumbßal u Demeetrio

11 Hermano, yeß koßxh iiloßk
eetz tiß vibßanon qßu yeßxtxojla
chaj aanima. Pek aß siilvoßk eetz
tiß qßußl bßaßn nißaneß. Tan abßiste
vaßl bßaßn nißaneß, tetz Tioxh. Pek
abßiste vaßl maalo nißaneß, yeßsaj
tootzajit u Tioxh. 12 Sibßal
aanima bßaßn iyolon tiß u
Demeetrio. Utz nimnaßl kßatza
aas vinujul nißaneß. Ech ant oß,

bßaßn kuyol tiß majte. Utz ootzajle
aas inujul niqaleß.

Vitzojpu u uß tzaß

13 Sibßal tereßn koßxh kam
saval see, pek yeßk suntzßibßa
bßen tu uß. 14 Tan nivitzßa aas

oora texh savil aatz. Ech sayo-
lonoß aas laqil qibß.

15 Atoj u paas sakßatza. Nitaqß
opon echajlichil qßu niman tetz u
Jesuus latzaß. Utz aqß ichajlichil
qßu niman tetz u Jesuus
sijununil.

U Uß ITZßIBßA U JUDAS

Yol tiß u uß tzaß

Aß tzßibßan u uß tzaß maßl u niman tetz u Jesuus, Judas ibßii majte. Yitß aß

koj u Judas aa Cariote vaßl nital U Lucas 22.47-48. Utz yitß aß koj majte vaßt

u Judas vaßl nital tu Qßu Bßaßnla Chaj Kam Bßanel (Hechos) 5.37. Ech yeß

ootzajibße matz ayaß u Judas, vitzaßqß u Jesuus vaßl nital U Tio 13.55 tuchß U

Kuxh 6.3, pek oj ayaß u Judas vikßaol u Jacobo vichaj u Jesuus vaßl nital tu

Qßu Bßaßnla Chaj Kam Bßanel (Hechos) 1.13. Nitalcheß aas aß itzßibßataß tu qßu

yaßbß 70 — 75 m.t.J. Utz aß itzßibßav bßen xeß qßu niman tetz u Jesuus kajayil,

pek tu yolbßal griego itzßibßava.

Aatz u uß tzaß, niyolon tiß aas sauch kuentaibß tiß qßu chusul eesanal tu

bßey. Utz nitaqß nimal ikßußl qßu niman tetz u Jesuus majte. Nital te aas tii

saßatin tiß inimal u yolbßal Tioxh.

Aß u jatxbßal tibß qßu yol tu u uß tzaß.

1) v. 1-2 Nitaqß chajlichil.

2) v. 3-16 Nital tiß qßu yeßxtxojla chusbßal utz, qßu eesanal tu bßey.

3) v. 17-23 Nitaqßax nimal ikßußl qßu niman tetz u Jesuus.

4) v. 24-25 Ech vitzojpu qßu yol tu u uß tzaß.

U Uß ITZßIBßA U JUDAS

Ichajlichil qßu niman tetz u Jesuus

1 In u Judas, taqßonom u
Jesucristo; in itzaßqß u Santiago.
Utz nuntzßibßa opon u uß tzexeß
tzaß, jatvaßl ex sikßlemaltekßex
utz, xaansamalelex kßatz paav tu
u Tioxh u kuBßaals Amlika. Tan
kolelex tu u Jesucristo. 2 Utz
Tioxh koj aqßon nimal qßu kam
sete tzaß; itxum koj evatz; toksa
koj u paas tetaanima utz, ißan koj
tii setiß.

Vitßoyax qßu niman tetz u Jesuus

tiß qßu subßulla chaj aanima

3 Hermanos, ninalvitzßa
itzßibßal opon u uß tzexeß tzaß. Tan
tiira ministeer nivileß aas saval
opon unjolol kam sete tiß u
kuchitpu tu u paav. Pek aatz
cheel, aß ministeer nuntzßibßa
opon talax sete aas saßxhetaqß
yakßil tiß etxakbßaßt etibß tu u
yolbßal Tioxh, vaßl chusaxnaj tu
kajay qßu niman tetz u Jesuus.
4 Tan yeß koßxh naßl tok unjolol
subßulla chaj vinaj texoßl. Ayaß
qßu aa paavla chaj aanima qßußl
bßaßn koßxh bßanax u paav siatz
tan, nikuyun u Tioxh. Nitaqß
bßens saachebßal vikuyun u
Tioxh. Yeß ninima kßuxh aal aß u
Tioxh vaßl taßxh maßl. Utz yeß
ninima u Bßaalin tetz; ayaß u

Jesucristo vaßl taßxh maßl majte.
Loqß koßxten alaxi aas sabßen tu
choobßal paav qßußl ech nißan
tziß.�

5 Ech aatz cheel, nunnachpix-
sa sete, kam sayaßk qßu qelol tziß.
Tan ech sißan u Tioxh te echaß
ißan tu vitenam Israeel. Isotzsa
kajay qßußl yeßt niman, kßuxh
maßtich tiqßot elußl tu u txßavaß
Egipto. 6 Ech pajeß vaßl ißan qßu
aanjel qßußl jeß ivatz; telabßeka
vaßl nichißan kßatz u Tioxh utz,
qeloni. Ech aatz cheel, bßenamen
preexhu tatin tu elqßej tu u
Tioxh. Aß nichßia topon u qßii tetz
u mam sotzchil. 7 Echat paj qßu
tenam u Sodoma tuchß u
Gomorra utz, tuchß tereßn qßu
tenam sinajaßch. Kuß u choobßal
paav tiß tu u Tioxh. Tan motx
teesa tibß tu bßey tuchß aanima.
Utz motx inaqßbßixsa tibß tiß
iqßilal ok tetz vinajil. Aß tek
nichißan kam tuchß qßul ichißl aas
paat ech koj vitxaßk. Echixeßat
kußl u xamal tiß vaßl yeßk iyaßeß.
Utz aatz visotz qßu tenam tziß,
maßl kßuchbßal vettaqßka
sukuvatz.�

8 Loqß kßuxh echi, at koj
nißenku tu qßu qelolla chaj
aanima atil texoßl. Pek vaßl koßn
titzßat ibßanax yeßxtxojla chaj
kam tuchß qßul ichißl. Nikoßnteesa

U Judas 600

� v. 4 Choktaj u Nuumeros 14.29-30; u Eexodo 12.51.
� v. 7 Choktaj u Geenesis 19.1-24.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



iqßii u tijleßm u Tioxh utz, niteesa
iqßii qßußl atil tijleßm. Kam koj
tijleßm qßu aanjel siatz kßuxh aß
nipaalku tikajiqß. 9 Pek aatz u
qßesal aanjel, vaßl Meßk ibßii, aal
yeßt tal tzßejbßal yol tiß u txßißlißi-
naj aas ißan chßaßo tuchß tiß vichißl
u Moisees. Pek ech koßn tal te
tzaß: —VunBßaals Amlika soß-
oksanaxh tu jik.— Texhtuß.

10 Aatz qßu qelolla chaj
aanima tziß, nikoßxhmotxiyoqßon
tiß qßu kam, kßuxh aal paat yeß
tootzaj. Utz yitß ijikomal koj
nißan qßu kam tuchß qßul ichißl.
Pek vet sikßußl niteesa tibß tu
bßey. Ech tek ibßanoneß qßu
txokop aas yeßk itxumbßal
tinujul.

11 Loqß tilayol samotxyaßka.
Tan aß nimotxentiqßo vikßuchbßal
u Caiin. Utz aß chit tzßejxinajku
tiß u puaj majte. Tetz chit isaß.
Ech ikuß tu paav u Balaam aas
tachva ok iatz u puaj. Utz sakuß u
choobßal paav tiß, echaß u Coree.
Tan echat koßxh nißaneß viqelbßal-
il. �

12 Ech chßixvebßal tok qßu
aanima texoßl tziß aas nebßan
qßul ekomon txßix, qßußl nebßan
setibßilaj, ex niman tetz u
Jesuus. Jolol qßesala xoßl qßu
niman tetz u Jesuus aas nitaleß,
loqß taßxh nimotxtitzßa jeß tibß.
Kßuxh kexh motx itxuqßtxun

techbßun texoßl tiloneß, keßch koj
tatin imol siatz. Echaß qßu sutzß
titiempoil saqßi atziß. Kßuxh
kaana ipaal tiß kajiqß, yeßk jabßal
nichajpu taqßo. Yeßxh bßoj
bßaßnil nikßucheß. Ela tuchß qßu
vatzomla tzeß qßußl yitßix taqß
ivatz titiempoil. Kaßpajul yeßk
itxaßk tan, echaß bßuqßxinaj taqßil
tu txßavaß. 13 Chßixvebßal qßul
ibßanoneß. Ech nißaneß vaßl nißan
u mar, aas nußlipeqßka elußl qßu
yeßxtxojla chaj vutx atil tuul,
iqßomal iyakßil tipilqßaßtxan
telußl. Utz jolol echaß qßu
txßumißl majte aas nichajpeß.
Yeßkan inujul ibßey iqßomal. Aß
seßenku tu u uken tetz mam
elqßej vaßl nichßianeß, yeßk iyaße-
bßal. Aß u choobßal paav sikßuleß.

14 Utz tiß yolonku u uß “Enooc
u jujvaß kßatz u Adaan” aas
ibßaxabßsa talax ech tzaß: —Vil
ikußl u kuBßaal tu Amlika.�

Jatvaßl koßn mil aanjel imol.
15 Sußlitxßol inujul qßu aanima
kajayil. Sußltaqß choobßal paav tiß
kajay qßu aa paav qßußl vet sikßußl
yeßxtxoj nimotxißaneß, tuchß tiß
qßußl kaana tiila chaj yoqßoßm
motx tal tiß u Tioxh.— Chia.
16 Jolol alol chißomla chaj yol tiß
el imol qßu aanima tziß. Utz
tijmal koßxh isaß. Aß chit nimotx-
tiqßo tetz qßu tachaßv kam isaß.
Jolol tßanbßaßnibß. Txßanel iyolon

601 U Judas

� v. 11 Choktaj u Geenesis 4.3-9; Qßu Hebreo 11.4; u Nuumeros 16.1-35;

22.1-35; Qßu Kam Ibßaxabßsa Ikßuchax U Tioxh (Apocalipsis) 2.14.
� v. 14 Aatz u uß “Enooc u jujvaß kßatz u Adaan” nital u Judas tzaß, yitß antu

koj atoßk tu u Yolbßal Tioxh. Pek vaßt uß paarten. Aßich itzßibßal u uß tziß

kamal 200 yaßbß y.t.J.

tu aanima tabßileß loqß, tetz isaß
tiß.

Vitßoyax qßu niman tetz u Jesuus

tiß qßu subßulla chaj chusul

17 Ech nunnachpixsa qßu yol
sete tzaß unhermanos, qßußl alel
sete tu qßul ichaj u kuBßaal
Jesucristo. 18 Tan nichmotxtal
ech tzaß: —Aatz sißan tu u motxe-
bßal qßii saj, sachee aanima aas
sateesa iqßii Tioxh. Taßxh samotx-
toksa tetz qßu yeßxtxojla chaj
tachaßv.— Texhtuß.� 19 Ech aatz
qßu aanima nitaleß tziß, jolol
oksan xoßl. Taßxh nititzßa qßu
tachaßv qßul ichißl. Utz yeßxhkaßt
u Tioxhla Espiiritu kßatza.

U taqßax nimal ikßußl qßu niman

tetz u Jesuus

20 Pek aatz ex unhermanos,
tiioj etatin tu u yolbßal Tioxh vaßl
ela nimamal qaqßo. Qßilataj
sikßletaj Tioxh titxumbßal u
Tioxhla Espiiritu. 21 Atojchitßex
kßatz u Tioxh tan, tii setiß. Tuul
nechßia topon u tiempo aas
litxum kuvatz u kuBßaal

Jesucristo. Utz latoksaßoß tu u
tiichajil tu bßenqßii bßensaj.
22 Txumtaj iatz qßußl nikaßtziiun
texoßl. Oksataj yol tiviß.
23 Lochtaj unjoltoj tiß tel tu u
paav. Echaß toojeßlal telußl maßj
kam tu xamal sebßaneß. Utz
txumtaj iatz unjote, loqß kuentaß-
ex. Ibßoychßex tu u paav vaßl vet-
kßaskußl. Pek paat yeßk itxaßk u
paav sete sebßaneß vaßl nichißaneß.
Tan echaß maßj oksaßm atziß aas
atoßk bßoyolla yaabßil tiß.

Qßu bßaßnla yol tal u Judas

tiß qßu niman tetz u Jesuus

24 Utz aatz u Mam Tioxh
tan, sikolex vatz u paav. Yeßk
sakußex tuul. Ech tiira satxuqß-
txunex aas leßentaqßex tzixeß tu
u techalla atibßal, yeßk paav
sekßatza. 25 Tetz u techalil u
Tioxh vaßl atil mam itxumbßal,
vaßl taßxh maßl Chitol qetz
tiqßaqßal u kuBßaal. Tetz u mam
ijleßm tuchß u mam qßesalail.
Utz ayeßn qßu kam tiqßabß
kajayil. Ech taabßaul tzaß utz,
ech koßxh ibßenaß. Aßi.

U Judas 602

� v. 18 Choktaj U Tio 24.11-12.

QßU KAM IBßAXABßSA IKßUCHAX

U TIOXH TU U XHAN (Apocalipsis)

Yol tiß u uß tzaß

Aß tzßibßan u uß tzaß u Xhan vaßl chusulibßich kßatz u Jesuus. Aß itzßibßav

kßasußl tu u txßavaß Patmos; maßl u txßavaß nikßa aß, vaßl txaypinajichku tu u

yaßbß 93 — 95 m.t.J.

Aß itzßibßav bßen xeß juj tanul qßu niman tetz u Jesuus tu Aasia. Ayaß qßußl

tzaß: u Eefeso, u Esmirna, u Peergamo, u Tiatira, u Sardis, u Filadeelfia, u

Laodicea.

Aatz u yol “Apocalipsis”, aß nikßaskußl tiß u yolbßal griego utz,

“Revelación” chu u tokebßal tu kastiya. Qßu Kam Ibßaxabßsa Ikßuchax U

Tioxh, chu tu kuyolbßal. Ikßuchax maßj kam aas yeß naßl; taqßax elußl maßj

kam vatzsaj aas yeß ootzajimal.

Aatz u Xhan tziß, aß maßl tu qßu chusulibß vaßl tiira tiich chit u Jesuus tiß.

Sibßal kam til kßatz u Jesuus aas aal yeßt til unjot qßu chusulibß. Antich xoßl

oxvaßl qßußl ilon qßaav titzßpu vimeßal u Jairo. Choktaj U Kuxh 5.37. Antich

xoßl qßußl ilon ijalpixsat tibß u Jesuus vaßl nital U Tio 17.1. Antich xoßl qßußl

bßen tiß u Jesuus aas ex iqßila isikßle Tioxh, aß chit sißchtexhtxaypi. Choktaj U

Xhan 13.23. Antu paj atich opon tu vaßl aqßlik jeß u Jesuus vatz kurus. Utz

tabßnaka vinan u Jesuus te. Ech nital U Xhan 18.15; 19.27. Aß vaßl tßasp

ibßen tuchß u Luß tu u mujbßal tetz u Jesuus taßxh tabßi aas qßaav itzßpia. Ech

nital U Xhan 20.1-10.

Aß u jatxbßal tibß qßu yol tu u uß tzaß.

Oxvaßl elnaj tu qßu kam qßußl kßuchax tu u Xhan. Nital u 1.19 aas alax tu

u Xhan: —Pek tzßibßa qßu kam vetiilluka, qßu kam niil cheel tzaß utz, tuchß

qßu kam qßußl siil tiß qßu kam tzaß.— Texh teßleß.

I) 1.10-18 Aß nital qßu kam qßußl maßtich tiltuka u Xhan.

II) 1.19—3.22 Aß qßu kam nichtileß, qßußl; “Niil cheel tzaß.” Texh u

aanjel te.

III) 4.1—22.5 Aß qßu kam til tiß qßu kam tziß, ayaß qßußl: “…siil tiß qßu

kam tzaß.” Texh u aanjel te.

Atil 14 jatxbßal tibß u uß tzaß.

1) 1.1-8 Ech ixeßt qßu yol tu u uß ißan u Xhan tzaß.

2) 1.9-20 Nital vikßuchtu u tijleßm u Jesuus xoßl qßu niman tetz.

603 Qßu kam ibßaxabßsa ikßuchax u Tioxh

3) Kßujul 2 tuchß u 3 Nital tiß kam bßanel tu u tatin qßu niman tetz

Jesuus vatz u Tioxh tu u tiempo tziß.

4) Kßujul 4 tuchß u 5 Nitaleß aas nitoksal iqßii u Jesuus tu qßu nachol

tetz tu Amlika.

5) 6.1—8.1 Nitaleß kam qßu kam uchi aas teesa junun qßu sello u

Jesuus.

6) 8.2—11.19 Nitaleß kam junun qßu choobßal paav kußi aas oqß jujvaßl

qßu trompeta.

7) Kßujul 12 Nitaleß kam uch tiß u ixoj Israeel vaßl itzßpu tal titzßin.

8) Kßujul 13 Nital tiß qßu xaßebßalla txokop.

9) Kßujul 14 Nital tiß u 144,000 aanima; tiß qßu aanjel qßußl nitoksa

iqßii u Tioxh utz, tuchß tiß u choobßal paav vaßl aß nikßam tiß

vichokax qßu triigo tuchß qßu uuva.

10) Kßujul 15 tuchß u 16 Nital tiß jujvaßl qßu koopa tetz vikßaßnal u

Tioxh qßußl kußi.

11) Kßujul 17 tuchß u 18 Nital tiß visotz u mam tenam Babiloonia.

12) Kßujul 19 tuchß u 20 Nital tiß u txuqßtxunchil tiß visotz qßu yeßx-

txojla chaj txumbßal utz, tiß vixeßt vibßantu u tijleßm u Jesuus tu u

vatz amlika txßavaß tu 1,000 yaßbß.

13) 21.1—22.5 Nital tiß u tenam Jerusaleen vaßl kußl tu Amlika.

14) 22.6-21 Tu tek itzojpebßal, nitßoyon u Jesuus utz, nitaqß nimal

ikßußl qßu niman tetz.

Qßu kam ibßaxabßsa ikßuchax u Tioxh 604

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



QßU KAM IBßAXABßSA IKßUCHAX

U TIOXH TU U XHAN (Apocalipsis)��

Viqßilal qßu sikßlen tetz u uß tzaß

1 1 Aß qßu kam ikßuch u
Tioxh tu u Jesucristo tzaß,

qßußl saßtexhuchi. Ech satootzaji
qßu niman tetz. Aatz u talax ißan
u Jesuus, aß ichaj maßl u aanjel
xeß u Xhan, u taqßonom, ul tal
te. 2 Tan aatz u Xhan, paxsan-
ich nal tetz u yolbßal Tioxh vaßl
ichuska u Jesuus. Ech aß nialon
kajay qßu kam qßußl tila.
3 Chißbßebßal tetz qßu aanima
qßußl nisikßlen utz, niabßin u
yolbßal Tioxh vaßl bßaxabßsamal
talaxeß tzaß utz; ninima qßu kam
tzßibßamalka. Tan ninajabß u
tiempo aas satzojpi.

Viqßilal bßen juj tanul qßu niman

tetz u Jesuus tu Aasia

4 In Xhan, nuntzßibßa opon
qßu yol tzexeß tzaß, juj tanul ex
niman tetz u Jesuus atilex tu
jujvaßl qßu tenam tikuenta
Aasia.� Taqß koj vibßaßnil u
Tioxh sete. Utz at koj u paas
tetaanima, vaßl nitaqß u Tioxh,
Tioxh tetz oßte, tetz cheel utz,
tetz taabßaßbßen. Aß imol
nitaqßeß jujvaßl u Tioxhla

Espiiritu atil vatz u chßuxhle-
bßal tetz qßesala. 5 Utz aß imol
u Jesucristo, u txakbßaßn tetz
inujul qßu kam ilel taqßo. Ayaß
vaßl taßxh maßl aas bßaxa qßaav
itzßpinaj xoßl qßu kamnaj. Aß u
mam qßesala vaßl paalchu vatz
kajay qßu ijlenal tu u vatz
amlika txßavaß. Tan vetißan tii
qiß. Vetichitpußoß tu qßu kupaav
tu vikajal el qiß. 6 Vettaqßbßen-
oß ikßaol imeßal kßatz u Tioxh,
viTat utz, vettaqßbßenoßs oksan
yol siatz. Ech saßaqßax itechalil.
Utz saßaqßax iqßesalail
bßenamen, ech koßxh ibßenaß.
Aßi.

7 Ech abßitaj tan, tul Jesuus tu
sutzß. Utz kajay aanima
sißilon. Antu sißilon qßußl ißan
chiß ikßußl tiß. Utz jatvatzul qßu
aanima atil tu u vatz amlika
txßavaß tzaß, toj nal motx
txumunoj tan, yeßt motx
inima. Aßi echi.�

8 —In viXeßtebßal utz, in vi-
Yaßtebßal.— Chu u kuBßaal, u
Mam Tioxh tetz oßte, tetz cheel
utz, tetz taabßaßbßen. �

605 Qßu kam ibßaxabßsa ikßuchax u Tioxh 1

� 1.4 Aatz vaßl ikuenta Aasia nital tzaß tziß, Turquia tek ibßii cheel.
� 1.7 Choktaj u Zacarias 12.10.
� 1.8 Aatz u yol “viXeßtebßal” nital tzaß, ayaß u yol “alfa” tu griego. Utz aatz

u yol “viYaßtebßal” nital tzaß, ayaß u yol “omega” tu griego.

U visioon til u Xhan tiß

u techalla tatin u Jesuus

9 In Xhan niman tetz u Jesuus
setuchß. Ela nikupaal tu tzaßl; ela
nikuchßia viQßesalail u Tioxh. Utz
txaypßin tiß u yolbßal Tioxh, tiß
ipaxsal itziiul vinujul, ayaß u
Jesucristo. Ech txaypinajichßin tu
u sepkin txßavaß Patmos nikßa
mar. 10 Utz aatz ißan tu maßl u
ilanbßal qßii, tiira atich u Tioxhla
Espiiritu sunkßatza. Ech vabßi
maßl u yol tiß unqul. Techal
iqetuneß, echaß trompeta. 11 Tal
ve ech tzaß: —In vibßaxa utz, in
viyaßtebßal. Pek aatz cheel, tzßibßa
tu uß kajay qßu kam niileß naabßi.
Utz aqß bßen xeß juj tanul qßu
niman tetz u Jesuus tu qßu tenam
tikuenta Aasia. Ayaß qßußl tzaß: u
Eefeso, u Esmirna, u Peergamo,
u Tiatira, u Sardis, u Filadeelfia
utz, tuchß u Laodicea.— Texhtuß.

12 Uncheeß unpilqßu tek vibß
tiß isajileß abßil vaßl nichqßilanin.
Utz vil jujvaßl tatibßal txijtxubßal,
bßaßnla qßan chßichß.� 13 Utz
atich maßl u aanima tixoßl jujvaßl
u tatibßal txijtxubßal tziß, echaß u
Kßaola tiloneß vaßl bßennaj koßn
aanima. Yaßnaj kußl u toksaßm

xeßaj tajan. Utz paalnaj vaßt
penkin bßaßnla qßan chßichß vatz
taanima.� 14 Aatz viviß tuchß qßu
xißl iviß, tiira poloxh saj. Echaß
puykin saj laana utz, echaß tilon
saj bßatz. Aatz qßu bßaqß iatz,
echaß xamal. 15 Aatz qßu tajan,
echaß tzßußkin qßan chßichß vaßl
toojaneß aas anal telußl tu tzaqße-
bßal chßichß. Utz aatz ijeß iviß ti-
yoloneß, echaß ijelun chukchaj
mam nimaß. 16 Aatz tu sebßal
iqßabß, atich jujvaßl txßumißl. Utz
aatz titziß, nitelußl maßl u espada,
kaßl tee. Aatz vivatz, techal ikßaj-
oneß, echaß ikßajon u qßii tziß aas
aqßel iviß.

17 Ech taßxh vila, yakich
xhalkßojkußin vatz tajan, ech tek
in kamnaj. Ech taqß jeß u sebßal
iqßabß vibßa. Ikanin utz, tal ve ech
tzaß: —Yeß koßxh xoßvaxh. Tan in
viXeßtebßal utz, in viYaßtebßal.
18 In vaßl kamin, loqß itzßlelin
cheel. Utz bßenqßii bßensaj tek
vatineß. Aßi. Ayeßn u laave
tunqßabß tetz u kamchil utz, tetz
u choobßal paav.

19 Pek tzßibßa qßu kam vet-
iilluka, qßu kam niil cheel tzaß
utz, tuchß qßu kam qßußl siil tiß
qßu kam tzaß. 20 Aatz u tokebßal

Qßu kam ibßaxabßsa ikßuchax u Tioxh 1 606

� 1.12 Aatz u jujvaßl tatibßal txijtxubßal nital tzaß, ayaß vaßl nital u Leviitico

24.1-4. Maßl koßn tajan atile, pek jujvaßl viviß. Aatz junun qßul iviß tziß, jolol

julkin tuul. Tan aß nichkußk u aseite tuul, u taßl olivo vaßl nichtoyveß.
� 1.13 Aatz u penkin bßaßnla qßan chßichß tziß. Qitzbßalich xeßaj uul.

Nichibßanbße vinaj tuchß ixoj. Echaß sincho nitxakunku tu qßu vinaj utz,

echaß kßalbßal nitxakunku tu qßu ixoj. Atia tzßußm vichißl; atia bßußj. Jat

vatzulich koßxh iveeteß. Pek aatzich u tetz u Jesuus vaßl paalnajich vatz

taanima tziß utz, bßaßnla qßan chßichß vichißl. Aß tokeß aas tetz mam

qßesala.

jujvaßl qßu txßumißl qßußl vetiil
tunsebßal, ayaß qßu aanjel tetz
jujvaßl qßu niman vetz. Utz aatz
u tokebßal jujvaßl u tatibßal txij-
txubßal vaßl bßaßnla qßan chßichß,
ayaß juj tanul qßu niman vetz.—
Texh ve.���

Qßu yol alax tu qßu niman tetz

u Jesuus tu Eefeso

2 1 Uncheeß tal paj ve ech
tzaß: —Tzßibßa bßen qßu yol

xeß u qßesala tetz qßu niman
vetz tu Eefeso tzaß, vaßl aanjel
sunvatz. Utz al te ech tzaß:

«Nital ech tzaß vaßl atil jujvaßl
qßu txßumißl tu sebßal iqßabß utz,
vaßl nipaal xoßl jujvaßl qßu
tatibßal txijtxubßal, bßaßnla qßan
chßichß. � 2 Vootzajle qßu kam
bßaßn naßaneß. Vootzajle qßu
tzaßl nipaalkßaxh. Atil
apaciensia. Utz tii aatin sun-
kßatza. Utz yitß nikoßnkoxhasaji
qßußl yeßxtxoj nißaneß. Pek
nißxhiil inujul utz, nachabßa
titxubßaßl abßiste qßußl nikoßxh-
taqß bßens tibß ichaj u Jesuus.
3 Nißxhapaal tu tzaßl tiß vunbßii
tan, tzßejel avaanima viß. Loqß

607 Qßu kam ibßaxabßsa ikßuchax u Tioxh 1, 2

� 2.1 Aatz u tenam Eefeso, aß atichku tikuenta Aasia. Utz latziß atichku

vitzßajich vatzibßal maßl u ixoj tioxh vaßl Diana ibßii. Aßich vitioxh qßu

aanima tu u tenam tziß. Pek u Pablo tuchß u Apolos xeßt ex paxsan u yolbßal

Tioxh tu qßu aa Eefeso tziß. Echaß nital tu Qßu Bßaßnla Chaj Kam Bßanel

(Hechos) 18.18—20.1.

tii atilaxh sunkßatza. Yeßxhkam
najochpu viß.

4 Pek atil maßl kam naßaneß
aas yeßxtxoj. Tan yitßeßch tereßn
koj atzßejt avaanima viß echaß
tixeßtebßal. 5 Pek ulsa sakßußl
utz, nacha kam vaßl aqßelka
saaqßo utz; kßaxa. Qßaavoj aßan
kajay qßu bßaßnil qßußl nichaßan
bßaxa tiß tel avaanima viß. Tan
oj yeßka, yeßk talcheß sußlveesa
u tatibßal txijtxubßal tu u
tatibßal.

6 Pek bßaßn vaßl naßaneß aas
yeß nasaßa vaßl nißan qßußl
nixambßu tiß vichusbßal u Laxh.
Tan echat in, yußnsaß.

7 Abßiste ex niabßin qßu yol
tzaß, nimataj kan tal u Tioxhla
Espiiritu tu qßu niman tetz u
Jesuus tu junun tenam. Utz
abßil sasubßun u paav, savaqß
tzii siloß tetz vivatz u tzeß tetz u
atinchil tu bßenqßii bßensaj vaßl
atil tu u techalla atibßal xeß u
Tioxh. Chia.» Chajaxh te.—
Texh ve.

Qßu yol alax tu qßu niman tetz

u Jesuus tu Esmirna

8 Uncheeß tal paj ve ech
tzaß: —Tzßibßa bßen qßu yol xeß
u qßesala tetz qßu niman vetz
tu Esmirna tzaß, vaßl aanjel
sunvatz. Utz al te ech nital u
Jesuus te tzaß: «ViXeßtebßal utz,
viYaßtebßal qßu kam kajayil. � In

vaßl kamin utz, qßaav itzßpi-
najin tikaßpaj. 9 Vootzajle qßul
aaqßon naßaneß tuchß qßu tzaßl
nipaalkßaxh viß utz, tuchß va-
mebßißl. Pek axh txßiiol iqßii
sunvatz. Utz vootzajle qßu
yoqßbßal eetz nißan qßußl nitoksa
iqßii. Tan taßxh qßußl nojchit
meero itenam Tioxh nitaleß,
pek yitßeßch koj. Tan aal jolol
tatibßal txßißlißinaj qßu taanima.
10 Pek qeonichßaxh tu u tzaßl
vaßl sapaalkßaxh. Tan aatz u
txßißlißinaj, sibßan provaalex.
Sabßen unjolol ex tu tzeß taqßo.
Utz laval qßii sapaalex tu mam
tzaßl. Pek aßtzii. Tii atojokßaxh
viß. Utz qßißa kßuxh lakamebße.
Tan aatz u oya savaqß see,
ayaß u bßenchil tu bßenqßii
bßensaj.

11 Abßiste ex niabßin qßu yol
tzaß, nimataj kan tal u Tioxhla
Espiiritu tu qßu niman tetz u
Jesuus tu junun tenam. Utz
abßil sasubßun u paav, yeßk
sapaal tu u kaßbß kamchil.»
Chajaxh te.— Texh ve.

Qßu yol alax tu qßu niman tetz

u Jesuus tu Peergamo

12 Uncheeß tal paj ve ech
tzaß: —Tzßibßa bßen qßu yol xeß u
qßesala tetz qßu niman vetz tu
Peergamo tzaß, vaßl aanjel
sunvatz. Utz al te ech tzaß:
«Aatz vaßl atil u jutzß viß espada

� 2.8 Aatz tokebßal u yol Esmirna utz, “kßayla tzeß” chia. Ibßiich maßl u tenam

vaßl atichku qßu niman tetz u Jesuus. Ankoßxh atil u tenam cheel tziß. Aß atik

tikuenta Turquia. Aatz vibßii cheel utz, Izmihir. Yitß aß tereßn koj atik tu vaßl

atichku koßxtene aas itzßibßal bßen u uß tzaß.

tzixeß, vaßl kaßl tee, nital ech
tzaß:� 13 Vootzajle aß atilkßaxh
tu u tenam vaßl nißanvu qßesalail
u txßißlißinaj. Loqß kßuxh echi,
aal tiira nanimaßin. Utz
yeßxhkam neesa iibß tu qßu kam
viß. Nikoßxh tu qßu qßii aas
iyatzßpu u jikomla niman vetz
texoßl vaßl Aantipas ibßii, tiß koßn
itxakbßaßt tibß viß tu u tenam
tatibßal u txßißlißinaj.

14 Pek atil kaßxvaßl kam
naßaneß aas yeßxtxoj. Tan ni-
koßxhaaqß tzii aas atil ok unjolol
qßu aanima texoßl qßußl ankoßxh
ninima vichusbßal u Balaam. Tan
aatz u Balaam koßxtene, toksa ti-
txumbßal u ijlenal Balaac aas
kanißch ikuß vuntenam tu paav
sißaneß. Satoksa echbßubßal siatz
aas paalnaj vatz qßu bßanich
tioxh utz, sateesa tibß tu bßey
tuchß aanima. � 15 Atil unjolol
aanima texoßl majte aas nimamal

vichusbßal u Laxh taqßo. Ayaß u
chusbßal vaßl paat yußnsaß. 16 Ech
tokeß, kßaxa akßußl. Tan oj yeßka,
yeßk talcheß soßoponin utz, sa-
chßaßoinin tuchß qßu aa paav tziß.
Sunbßan te tu vunyolbßal vaßl
echaß jutzß viß espada nitelußl
tuntziß.

17 Abßiste ex niabßin qßu yol
tzaß, nimataj kan tal u Tioxhla
Espiiritu tu qßu niman tetz. Utz
abßil sasubßun u paav, savaqß tetz
u echbßubßal manaa vaßl yitß naßl
koj tatineß. Utz savaqß maßl u tal
saj sivan te sijununil; tzßibßamal
ok maßl akß bßii siatz, aas yeßxh-
abßil koßxh ootzajin tetz. � Pek
taßxh ootzajin tetz vaßl sakßulun.
Chia.» Chajaxh te.— Texhtuß.

Qßu yol alax tu qßu niman tetz

u Jesuus tu Tiatira

18 Uncheeß tal paj ve ech tzaß:
—Tzßibßa bßen qßu yol xeß u

� 2.12 Aatz u tenam Peergamo tziß utz, Bergama tek vibßii cheel. Aß atik

tikuenta Turquia. Aatz tu u tenam tziß, atich tatibßal maßl u bßanich tioxh

utz, maßl mam tzßajich vatzibßal txßißla txokop atich okoßp tuul. Aatz ibßii u

tatibßal u txßißla txokop tziß utz, ikßujlebßal u txßißlißinaj. Echixeßat tal u

Jesuus: —Vootzajle til atik vikßujlebßal u txßißlißinaj.— Texhtuß. Aß nichtal u

tzßajich vatzibßal txßißla txokop. Tan sibß aanima nichßenqßilan sikßlen u

vatzibßal tziß. Utz latziß yatzßpik maßl u niman tetz u Jesuus vaßl Aantipas

ibßii.
� 2.14 Choktaj u Nuumeros 22.1-20. Aatz vaßl nichißan u Balaam tziß utz, aß

ichajtzißi maßl u ijlenal aas kanißch ibßen vitenam u Tioxh tu paav. Ech

nikßamax tiß u Balaam tzaß. Tan atich unjolol aanima xoßl qßu niman tetz u

Jesuus aas ech nißaneß vaßl nichißan u Balaam. Nichok txumbßal kanißch

taqßon kuß tu paav.
� 2.17 Atich maßl u ley tetz qßu qßatbßal tzii tu Roma tiß qßußl nixoch tibß.

Echaß tziß oj nojchit inujul ipaav maßl tu qßußl nichixoch tibß, nichtaqßax maßl

qßej sivan te utz, nichibßen tu tzeß. Utz aatz vaßl yeßk ipaav, nichtaqßax maßl

saj sivan te, techlal aas yeßk ipaav. Ech nichibßen tu totzotz.

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



qßesala tetz qßu niman vetz tu
Tiatira tzaß, vaßl aanjel sunvatz.
Utz al te ech tzaß: «Aatz viKßaol u
Tioxh, vaßl kaj qßu bßaqß iatz
echaß xamal utz, echaß tzßußkin
tiila chßichß qßu tajan, nital ech
tzaß:� 19 Vootzajle qßul abßan -
oneß, tiira tzßejel avaanima viß.
Kßujlel akßußl viß. Naaqßonin viß.
Tii atilaxh sunkßatza. Utz
paalchu qßu bßaßnla chaj kam
naßan vatz qßußl bßaxa.

20 Pek atil maßl kam naßaneß
aas yeßxtxoj. Tan nikoßxhaaqß tzii
atil maßl u eesanal tu bßey texoßl,
alol tetz vunyolbßal aas nitaleß.
Nipit qßu niman vetz tu eesaibß tu
bßey tuchß aanima. Echaß nichißan
u Jezabeel koßxtene. � Utz nipit tiß
techbßul echbßubßal majte aas
paalnaj vatz bßanich tioxh.
21 Utz nunchßia ikßaxat vipaav.
Pek yeß nikßaxa u eesaibß tu bßey
tuchß aanima yitß ikßulel koj.
22 Ech saßnalvaqß kuß vatz txßach
tu yaabßil. Utz savoksa tu mam
tzaßl kßaxkßo, jatvaßl qßußl nißan
vibßanon u ixoj tziß, oj yeßk
sikßaxa qßul ipaav. 23 Utz yatzßel
sunbßan tu yaabßil qßußl nitiloßk

tetz tiß. Ech kajay qßu niman vetz
samotxootzajin aas nojchit in
vaßl nipichßun qßul itxumbßal qßu
aanima tuchß qßu taanima. Ech
savaqß opon u choobßal setiß se-
jununil tiß vebßanoneß.

24 Pek nojchit nival sete,
abßiste ex atilex tu Tiatira yeß
oknajex tiß u yeßxtxojla chusbßal
tziß, yeßxhkam vaßt mantaar saval
sete. Ayaß ex yeß etootzaj vaßl,
“mam txumbßal” tetz txßißlißinaj,
chu teßleß. 25 Utz aatz qßu bßaßnil
txayel setaqßo cheel, tii enima
opon nal u vulebßal.

26 Abßil vaßl sasubßun u paav
opon nal tu u yaßtebßal qßii saj,
savaqß tijleßm tan, nitxuqßtxun-
saßin tu vaßl nißaneß. Qßesalail
sißan xoßl qßu tenam qßußl yeß
ninima Tioxh. 27 Kam u vijleßm
vaßl kßulel vaqßo kßatz vunTat,
ech u tijleßm savaqßeß. Samotx-
toksa qßu tenam tu jik tu vi-
chßichß bßaara, ayaß qßul ikoontra.
Echaß ivejtzßul maßj tzßaj sißan te.
28 Utz aatz qßußl sasubßun u
paav, savaqß bßens echaß u mam
txßumißl majte vaßl nijeßul bßiit
isajbßeß. 29 Abßiste ex niabßin qßu

� 2.18 Aatz u tenam tziß, chßooich koßxh ichßiieß aas taqßax bßen u uß xeß qßu

niman tetz u Jesuus qßußl atich tziß. Aßich vitenam maßl u ixoj Liidia ibßii vaßl

niman u Jesuus. Nital tu Qßu Bßaßnla Chaj Kam Bßanel (Hechos) 16.14. Pek

yitß Tiatira tereßn koj ibßii cheel, Akhisar tekußen. Aatz u tokebßal utz, “Sajla

Tenam”.
� 2.20 Aatz u Jezabeel tziß, qßesalaich xoßl qßu oksan txßoloßm vatz u bßanich

tioxh Baal ibßii. Sibßal alol tetz u yolbßal Tioxh iyatzßa. Ech nital tu u Reyes I

16.31 tuchß tu u Reyes II 9.22-30. Utz aß vaßl nikßamax tiß vibßii tu u Jesuus

tiß. Tan atich unjolol ixoj xoßl qßu niman tetz u Jesuus tu Tiatira aas ech

ibßanoneß utz, ech ichusuneß u ixoj Jezabeel. Aß niteesa qßu niman tetz u

Jesuus tu bßey.

yol tzaß, nimataj kan tal u
Tioxhla Espiiritu tu qßu niman
tetz u Jesuus tu junun tenam.
Chia.» Chajaxh te.— Texh ve.���

Qßu yol alax tu qßu niman tetz

u Jesuus tu Sardis

3 1 Uncheeß tal paj ve ech
tzaß: —Tzßibßa bßen qßu yol

xeß u qßesala tetz qßu niman vetz
tu Sardis tzaß, vaßl aanjel
sunvatz.� Utz al te ech tzaß: «Ech
nital vaßl atil jujvaßl u Tioxhla
Espiiritu tzixeß tuchß jujvaßl qßu
txßumißl tzaß: Vootzajle kajay
vabßanoneß. Vootzajle aas itzßlel-
axh nitalaxeß; loqß kamnajaxh
sunvatz. 2 Pek nachnoj aatineß.
Tii aßan qßu kam qßußl bßaßn, qßußl
toj texh yaßoj aßantaß. Tiira yitß
jikom tereßn koj naßan unjolol
qßu kam vatz Tioxh. 3 Ech ulsa
sakßußl, kam qßu chusbßal kßulel
aaqßo utz, abßimal aaqßo. Nima.
Utz kßaxa akßußl tiß qßul apaav.
Tan oj yitß nachnoj koj aatineß,
yeßk anachloßm sußulin. Echaß tok
elqßom tzaxeß sunbßaneß.

4 Pek ech koj tan, atil un-
txßajul aanima tzaxeß xoßl qßu
niman vetz tu Sardis aas
yeßxhkam niyansa tibß tu paav.
Txßaatxßoch tatin sunvatz. Echaß
atoßk ibßaßnla poloxh saj oksaßm.
Ech nikßuloßk tiß saßatin

sunkßatza. 5 Tan abßil aß sasubßun
u paav, saßnalbßens txßaatxßoch
tatin vatz Tioxh, echaß ivijlu tu
bßaßnla poloxh saj oksaßm
sabßanli. Utz yeßk sunsuu vibßii tu
u libro vaßl tzßibßamalku vibßii
qßußl saßatin tu bßenqßii bßensaj.
Utz savoksa vibßii vatz vunTat,
tuchß vatz qßul iaanjel majte.
6 Abßiste ex niabßin qßu yol tzaß,
nimataj kan tal u Tioxhla
Espiiritu tu qßu niman tetz u
Jesuus tu junun tenam. Chia.»
Chajaxh te.— Texh ve.

Qßu yol alax tu qßu niman tetz

u Jesuus tu Filadeelfia

7 Uncheeß tal paj ve ech tzaß:
—Tzßibßa bßen qßu yol xeß u
qßesala tetz qßu niman vetz tu
Filadeelfia tzaß, vaßl aanjel
sunvatz.� Utz al te: «Nital u
Tioxh ech tzaß, vaßl yeßk paav
kßatza utz, inujul, vaßl atil
vilaave u Daviid tiqßabß. Ech abßil
koj sajupun vaßl nijajeß. Utz abßil
koj sajajon vaßl nijupeß:�

8 Vootzajle kajay vaßl naßaneß.
Kßuxh yeßk maas ayakßil, bßaßnla
kolel vunyolbßal saaqßo. Utz
yeßxhkam neesa iibß viß. Echixeßat
aatz cheel, nivoksa maßl u bßey
saatz. Echaß ijajeß maßl jubßal utz,
yeßxhabßil sajupun saatz. 9 Utz
abßi iileß. Saßnalulpecheßoj saatz

611 Qßu kam ibßaxabßsa ikßuchax u Tioxh 2, 3

� 3.1,4 Aatz u yol Sardis, aß nikßaskußl tiß vaßt u yol Sario utz, “Vaßl

nijutzpeßl” chia. Pek aatz vibßii cheel utz, Sart ayeßn tikuenta Turquia.
� 3.7 Aatz u Filadeelfia, “tiira bßaßn uchchil” chia. Alaser vibßii cheel. Latziß

vaßl atichku unjolol qßu u niman tetz u Jesuus aas nojchit tiira bßaßnich.
� 3.7 Choktaj u Isaias 22.22; Qßu Kam Ibßaxabßsa Ikßuchax U Tioxh

(Apocalipsis) 3.9; Qßu Bßaßnla Chaj Kam Bßanel (Hechos) 15.1-2.

vaqßo qßu koontrain eetz; ech sa-
tootzaji aas nojchit tiißin saiß.
Ayaß qßußl nimotxtoksa iqßii aas
taßxh qßußl nojchit meero itenam
u Tioxh nimotxtaleß. Utz aal jolol
tetz u txßißlißinaj. Jolol kußen
txubßaßlom. 10 Pek aatz cheel,
sunkolelaxh vatz u mam tzaßl
vaßl tul tiß qßu aanima tu u vatz
amlika txßavaß kajayil. Loqß
iqßaqßal koßn animat vunyolbßal
utz, aqßißt qßu tzaßl. Tan tu u tzaßl
sißilchik vitxumbßal qßu aanima.

11 Tii abßan qßu bßaßnla chaj
kam ninalaßaneß. Tan saßtexhulin.
Ech yitß vaßten koj saetzan va-
koroona vaßl nichßianeß. 12 Tan
abßil sasubßun u paav, savaqß
tijleßm kßatz u Tioxh. Echaß tatin
piraal tetz totztioxh sißaneß; taßn
sichabßa tatineß. Echaß suntzßibßa
ok vibßii vunTioxh tiß. Savoksa
vibßii vitenam u Tioxh tiß, ayaß u
Jerusaleen vaßl anal sacheei, vaßl
tu Amlika sakßaskußl. Utz saok
vunbßii tiß majte vaßl anal soßoki.
13 Abßiste ex niabßin qßu yol tzaß,
nimataj kan tal u Tioxhla
Espiiritu tu qßu niman tetz u
Jesuus tu junun qßu tenam.
Chia.» Chajaxh te.— Texhtuß.

Qßu yol alax tu qßu niman tetz

u Jesuus tu Laodicea

14 Uncheeß tal paj ve ech tzaß:
—Tzßibßa bßen qßu yol xeß u
qßesala tetz qßu niman vetz tu
Laodicea tzaß, vaßl aanjel

sunvatz. � Utz al te: «Nital u tzoj-
pixsan tetz qßu kam ech tzaß, vaßl
txakbßaßn tetz vinujul, vaßl inujul
nißan qßu kam, vaßl kßujlebßal
kßußl. Ayaß u cheesan tetz kajay
qßu kam tiqßaqßal u Tioxh.
15 Vootzale qßul abßanoneß.
Vootzajle aas nikoßxh axh koj
chßichß utz, nikoßxh axh koj tzßaß
tu val aatin sunkßatza. Aal bßaßn
aß axh koj chßichß oj axh koj tzßaß.
16 Ech tiß val aatineß tziß aas yitß
axh koj chßichß, nikoßxh axh koj
tzßaß, sakoßnunxaßvaelaxh tuntziß.
Tan axh kußen tiqßkin tu val aatin
sunkßatza. 17 Tan aal aatz naaleß:
‘In txßiiol iqßii; bßaßn vatin vatz
Tioxh. Utz yeßxh koßxh kam
nunyaßta.’ Chaßaxh. Loqß yeßxh at
nißenku see aas txumbßal aatz
sunvatz. Yeßk atxaßk. Axh
meßbßaß. Axh tzot. Utz tßußlelaxh.

18 Pek aatz cheel nival see,
aas aal bßaßn sajaj eetz u bßaßnla
qßan chßichß ve vaßl tiira bßaßnix-
naj tu xamal. Ech nojchit saßan
txßiiol iqßiil. Utz sajaj u nojla
poloxh saj oksaßm ve, sooksa.
Ech yeßk seßel aqßii tu vatßußeaß.
Utz sajaj acoliirio ve, txachßa-
mansabß tetz isajin qßu bßaqß
avatz. Ech sasajinaxh bßaßnil.

19 Tan nivoksa tu jik utz,
nunyaa kajay qßußl tiißin tiß. Pek
kßucha aas nojchit tzßejel
avaanima viß utz, kßaxa akßußl.
20 Abßi iileß. Atilin vatz jubßal
utz; nunsikßleneß. Ech abßiste a

� 3.14 Aatz u tenam Laodicea tziß, yeßkan cheel. Aß texh atilka qßul

ikuchamil. Latziß vaßl itzßibßav bßen maßl u uß u Pablo vaßl opon tu u tenam

Colosa majte. Nital tu Qßu Niman Tetz U Jesuus Tu Colosa 4.16.

saßabßin unviß utz, sußlijajin, soß-
okoßpßin tzixeß. Utz ela satxßaßnin
tuchß.

21 Ech abßil aß sasubßun u
paav, savaqß tzii te sakßujeß sun-
kßatza tu u kßujlebßal tetz qßesala.
Tan ech in, subßel tek u paav
vaqßo. Echixeßat kßujeßyin kßatz
vunTat tu u kßujlebßal tetz
qßesala. 22 Abßiste ex niabßin qßu
yol tzaß, nimataj kan tal u
Tioxhla Espiiritu tu qßu niman
tetz u Jesuus tu junun tenam.
Chia.» Chajaxh te.— Texh ve.���

U visioon tiß u toksal iqßii

u Tioxh tu Amlika

4 1 Uncheeß xamtich tek tiß
qßu kam tziß, sajinin utz, vil

maßl u jubßal tu amlika, jajliche.
Utz iqßilapajin u viß vaßl qßilanin
bßaxa chituß, vaßl echaß toqß
trompeta. Utz tal ve ech tzaß:
—Nißaxh, chajeßul tzaß. Tan
sunkßuch tereßn qßu kam see qßußl
sußuch tiß qßu kam paalyuka
tziß.— Texhtuß.

2 Ech tu u mußkßul tziß, tiira
atich u Tioxhla Espiiritu sun-
kßatza. Utz aß tek vila atich maßl
u kßujlebßal tu Amlika tetz mam
qßesala. Kßujlel maßl aanima tuul.
3 Utz aatz vaßl kßujliche tziß, ech
tiloneß u sivan jaspe, tuchß u
sivan cornalina. Utz aatz tißaj u
kßujlebßal tziß, atich maßl txak-
bßanchßel. Ech tiloneß u sivan
esmeralda.

4 Utz sutimal tiß u kßujlebßal
tetz mam qßesala tu vaßt 24 kßujle-
bßal tetz qßesala. Kßujlel 24 qßesala
tuul vila. Bßaßnla poloxh saj
oksaßm. Utz atil jeß ikoroona tiviß,
bßaßnla chaj qßan chßichß. 5 Aatz tu
u kßujlebßal tetz mam qßesala tziß,
niripkabßin tel itzßnaßbß. Nituch
tininunchil. Utz nituch qßeqßußm.
Atil jujvaßl txijtxubßal vatz u
kßujlebßal tziß, nitoyveß. Ayaß
jujvaßl u Tioxhla Espiiritu.�

6 Atich paj maßl u kam vatz u
kßujlebßal tziß, echaß mar. Puuro
espejo. Nipaal tuch sajinchil
tuul. �

Aatz tinikßa utz, tißaj qßu
kßujlebßal tziß, atich kaavaßt
itzßlich kam echaß txokop. Kaana
bßaqß vatz siatz chaj utz, tiß iqul.
7 Aatz u bßaxa itzßlich kam tziß,
echaß bßalam. Aatz u kaßbß utz,
echaß chelem tooro vaakaxh.
Aatz vitoxvaß, echaß ivatz
aanima. Utz aatz vikaavaß, echaß
xichß aas nixichßaneß. 8 Utz aatz
kaavaßl qßu itzßlich kam tziß,
vaajil ixichß atile sijununil.
Kaana bßaqß vatz tiß elußl tuchß tu
tuul qßul ixichß. Utz yeßk ilaßm
nißan qßiils aqßbßal tiß talax ech
tzaß:

—¡Yeßk paav kßatza, yeßk paav
kßatza, yeßk paav kßatz u
kuBßaals Amlika, u mam
Tioxh tetz oßte, tetz cheel utz,
tetz taabßaßbßen!— Chia.

613 Qßu kam ibßaxabßsa ikßuchax u Tioxh 3, 4

� 4.5 Choktaj u Zacarias 4.2-3; Qßu Kam Ibßaxabßsa Ikßuchax U Tioxh

(Apocalipsis) 11.4.
� 4.6-9 Choktaj u Ezequieel 1.5-25; 3.13; 10.15-22.

9 Aatz qßu itzßlich tziß, nimotxtal
vitechalil u Tioxh vaßl kßujlele
utz, ibßenaß ibßen koßxh u tatineß.
Nimotxtoksa iqßii. Utz nimotx-
ikßamabße qßu kam te kajayil. Ech
koßxh nißan chajpaj. 10 Aatz u 24
qßesala, nimotxipecheß vatz u
Tioxh vaßl kßujlel tu u kßujlebßal
tetz qßesala. Nitoksa iqßii. Ni-
motxteesa qßul ikoroona tiviß utz,
nimotxtaqß kuß siatz tan, ibßenaß
ibßen koßxh u tatineß. Nimotxtal
ech tzaß:

11 —KuBßaal, nikßuloßk saiß
aas saßalax vatechalil.
Saßoksal aqßii.
Utz eetz u mam ijleßm,
tan, axh vetcheesan qßu kam

kajayil.
Utz tu vatxumbßal kßuxh atile

utz,
tu vatxumbßal veetika.— Chia.���

U tijleßm u Chelem Karneßl tiß

ixhejul u uß bßolqßimal tibß tuul

5 1 Uncheeß aß tek vila atich
maßl u uß bßolqßimal tibß

tuul, tu u sebßal iqßabß vaßl kßujlel
tu u kßujlebßal tetz qßesala. Kaana
tzßibß atoßk tiß utz, tu tuul. Utz
bßaßnla jupel tu jujvaßl sello. �

2 Utz vil maßl u aanjel, aqßel iviß.
Qetun taltu ech tzaß: —¿Abßil
maßj sikßuloßk tiß aas sußlijaj u uß
tziß? Utz ¿sußlteesa qßu sello?—
Texhtuß.

3 Utz yeßxhabßil maßj cheei aas
sijaj u uß tziß. Utz nikoßxh abßil
koj sasajin; nikoßxh tu Amlika;
nikoßxh vatz txßavaß utz; nikoßxh
xoßl qßu kamnaj jaqß txßavaß.
4 Ech aatz in tan, kaanaich tek
voqßeß tan, abßil koj maßj cheei
aas nojchit sikßuloßk tiß sußlijaj u
uß. Utz nikoßxh abßil koj sasajin.

5 Ech aatz tek maßl qßu qßesala,
tal ve ech tzaß: —Yeß koßxh
oqßaxh. Tan aß sajajon u mam aa
yakßil vaßl tiira oleßnaj, vaßl echaß
bßalam. Ayaß vitußxh ixalam u
Judaa, vitußxh ixalam u Daviid.
Utz aß seßeesan jujvaßl qßu sello.
Tan aß vaßl subßunya.— Texhtuß. �

6 Uncheeß sajinin. Utz aß tek vil
maßl u Chelem Karneßl txaklich
xoßl qßu kßujlebßal, tuchß xoßl
kaavaßl qßu itzßlich kam utz, xoßl
qßu qßesala. Echaß yatzßel unpajul
tu nachoßm vatz Tioxh tiß ijajax
kuybßal tiloneß. Jujvaßl tukß atile
utz, jujvaßl bßaqß iatz. Ayaß jujvaßl
qßu Tioxhla Espiiritu vaßl chajel tu
u vatz amlika txßavaß kajayil.�

� 5.1 Aatz koßxtene tan, yeßkich libro. Pek bßenchimal vatz tzßußm tiß txokop

nichuchku jeß tzßibß utz, bßenchimal viß maßl u kam nichteesal elußl tu tuul

maßl u tal tzeß papiro ibßii. Utz aatz nichveet tuch u tzßibß siiß, nichibßolqßil

tuul. Ech aatz vaßl til u Xhan tziß utz, echi. Nital tu U Lucas 4.20. Aß

nichitxakuneß aas nichitzßibßal u Yolbßal Tioxh.
� 5.5 Choktaj u Geenesis 49.9-10.
� 5.6 Aatz u yol “Chelem Karneßl” aß nikßam tiß vijaßmel u choobßal paav

nichikßach qßu Israeel koßxtene. Nipajikßam tiß u maanxhoil, u kuybßal.

Choktaj u Eexodo 29.38-41.

7 Ech ex tiqßo u uß u Chelem
Karneßl vaßl atich tu sebßal iqßabß
vaßl kßujlel tu u kßujlebßal tetz
mam qßesala. 8 Utz taßxh veet
ikßultu u uß tziß, motx pecheß kuß
kaavaßl qßu itzßlich kam tuchß qßu
24 qßesala vatz u Chelem Karneßl.
Atich iaarpa sijununil. Utz
iqßomal jununil tatibßal ikaxhlaan
pom. Bßaßnla qßan chßichß, noonaj
tu kaxhlaan pom. Aatz u kaxhlaan
pom, aß nikßam tiß viqßilat isikßlet
Tioxh qßußl niman tetz u Jesuus.�

9 Utz nichmotxibßitza maßl u akß
bßitzal ech tzaß:

—Nißxhikßuloßk saiß aas okyu u
uß taqßabß tziß. Utz axh
seßeesan qßul iselloil. Tan axh
vaßl yatzßaxaxh vatz Tioxh,
echaß ook tu txßoloßm. Tu
vakajal vetachoov vipaav qßu
aanima, qßußl tetz tek Tioxh,
kßuxh jatvatzul koßn aanimail,
kam koßn iyolbßal, kam koßn
itenam.

10 Vetaaqßlu qijleßm kßatz u
kuTioxh. Utz vetaaqßbßenoß
oksan yol siatz. Ech saßnalku-
bßan qßesalail tu u vatz
txßavaß.— Chia.

11 Uncheeß sajinin. Utz vabßi
iviß sibßla chaj aanjel, seplich ok
tiß u kßujlebßal tetz qßesala utz,
seplich ok tiß qßu itzßlich kam
utz, tiß qßu qßesala. Aatz u
tachul qßu aanjel tziß, jatvaßl
koßn miyoon. 12 Ech nichmotx-
iqetun tal tu ech tzaß:

—Nikßuloßk tiß u Chelem Karneßl
aas satßanbßaßli tan;

aß vaßl yatzßax vatz Tioxh, echaß
tok txßoloßm.

Ech nikßuloßk tiß aas
saßaqßax tijleßm;
saßaqßax txßiibßal iqßii,
saßaqßax itxumbßal;
saßaqßax iyakßil;
saoksal iqßii;
saßaqßax itechalil utz;
sabßitzali.—

Texhtuß.

13 Utz vabßi iyolon kajay
qßu kam qßußl cheesamal tu
Amlika; antu qßu kam vatz
txßavaß, qßu kamnaj jaqß txßavaß
tuchß qßußl tu mar. Utz tuchß
jatvatzul chit qßu kam atile.
Tal ech tzaß:

—Aatz u qßesala vaßl kßujlel tu u
kßujlebßal tetz qßesala

tuchß u Chelem Karneßl;
aß samotxbßitzali;
aß samotxalax itechalil;
aß samotxoksal iqßii utz;
aß samotxaqßax iyakßil

bßenamen.
Ech koßxh ibßenaß.—

Texhtuß.

14 Utz aatz kaavaßl qßu
itzßlich, tal ech tzaß: —Eeß aß
chituß.— Texhtuß. Ech aatz qßu 24
qßesala motx pecheßi. Taqß kuß
ivatz vatz txßavaß utz, toksa iqßii
u Tioxh vaßl ibßenaß ibßen koßxh u
tatineß.

� 5.8 Choktaj u Leviitico 2.1-2.

U teesal u bßaxa sello,

chßaßo u tokebßal

6 1 Uncheeß vil teesat u bßaxa
sello u Chelem Karneßl. Ech

vabßi iyolon maßl tu kaavaßl qßu
itzßlich kam. Utz aqßel iviß ijelun
tuul viyol. Tal ech tzaß:
—Nißaxh.— Texhtuß.

2 Ech vil maßl u sajiß chee.
Aatz vaßl atich jeß tiß, iqßomich
maßl iarco bßanbßal ichßaßo. Utz
aqßax maßl ikoroona. Ech kßasußl
tu chßaßo tan, bßanel nal kanaal
taqßo. Utz kanaal tereßn maßt
ißaneß.

U teesal u kaßbß sello,

chißkßulaßibß u tokebßal

3 Aatz teesa u kaßbß sello u
Chelem Karneßl, vabßi iyolon u
kaßbß itzßlich kam. Tal ech tzaß:
—Nißaxh.— Texhtuß.

4 Ech vil ikßasußl maßl u kajiß
chee. Aatz vaßl atich jeß tiß, aqßax
maßl mam espada te. Utz aqßax
tzii te aas chßaßo sußltoksa tu u
vatz txßavaß. Saßtexhmotxiyatzß
jeß tibß aanima tibßilaj taqßo.

U teesal u toxvaß sello,

vaßy u tokebßal

5 Aatz teesa u toxvaß sello u
Chelem Karneßl, vabßi iyolon u
toxvaß itzßlich kam. Tal ech tzaß:
—Nißaxh.— Texhtuß.

Utz vil maßl u qßejiß chee. Aatz
vaßl atich jeß tiß, atich maßl

paabßal tiqßabß. 6 Utz vabßi tuch
maßl u yol xoßl kaavaßl qßu itzßlich
kam. Tal ech tzaß: —Kaßvaßl koßn
libra triigo vijaßmel maßl qßii
aqßon. Oj sebada utz, vaajil libra
u jaßmel. Ech koj u aseite tuchß u
taßl uuva, yeßk sakanoßk.—
Texhtuß.�

U teesal u kaavaß sello,

kamchil u tokebßal

7 Aatz teesa u kaavaß sello u
Chelem Karneßl, vabßi u kaavaß
itzßlich kam tal ech tzaß:
—Nißaxh.— Texhtuß.

8 Ech aß tek vil maßl u qßaniß
chee. Kamchil ibßii vaßl atich jeß
tiß. Utz Molbßal Tibß Kamnaj ibßii
vaßl atichka tiß iqul. Ech motx
aqßax tzii te siyatzß aanima tu u
vatz txßavaß; untanul tu kaa tanul
siyatzß tu espada, tu vaßy, tu
chßaßo, tu yaabßil. Utz kam koßn
txokpilil xoßl tzeß sachißon.

U teesal u toßvaß sello,

choobßal paav nijajax tiß qßu

yatzßol tetz qßu niman tetz

u Jesuus

9 Aatz teesa u toßvaß sello u
Chelem Karneßl, vil jaqß u
nachbßal Tioxh, qßu taanxelal qßu
aanima qßußl maßtich iyatzßax tiß
itxakbßaßt tibß tiß u yolbßal Tioxh.
10 Utz nichmotxiqetun taltu ech
tzaß: —¡KuBßaal Tioxh, yeßk paav
sakßatza, axh vinujul! ¿Jatu tek
satxßol inujul vipaav qßu aanima

� 6.6 Aatz u jaßmel maßl qßii aqßon nital tzaß utz, maßl denaario, maßl chßichß

puaj tetz qßu aa Roma. Pek nichibßanbße vitenam u Tioxh majte tan, atich ok

jaqß imantaar u ijlenal tu Roma.

tu u vatz txßavaß qßußl vetyatzßon-
oß? ¿Jatu tek saaqß chßexbßal te tiß
qßu kukajal vetel taqßo?—
Texhtuß.

11 Ech motx aqßax ibßaßnla
chaj poloxh saj oksaßm sijununil.
Utz alax te aas samotxichßia
bßitoj tiempo, tzßaj nal opon
tereßn qßu tetz niman Tioxh qßußl
echat ikam sakami.

U teesal u vajaj sello,

mam kabßnaano ul taqßo

12 Aatz teesat u vajaj sello u
Chelem Karneßl, yakich paaloj
maßl mam kabßnaano. Yakich
qßejbßoj iatz u qßii taqßo, ech
tekußen aß qßej bßußj tetz
txumußm. Kajbß iatz u ichß, ech
tekußen aß ikajal aanima. 13 Ech
motx chajpu kußl qßu txßumißl
vatz txßavaß, echaß ichajpu kußl
viikuxh aas nipaal maßj mam
kajiqß. 14 Sotz u amlika tziß;
ibßolqßi tibß tuul, echaß ibßolqßil
maßj xaj uß. Utz motx jalpu
tatibßal kajay qßu muunte, tuchß
kajay qßu sepkin txßavaß nikßa aß.

15 Ech aatz qßu ijlenal tu u
vatz amlika txßavaß tzaß, motx ex
imuj tibß tu qßu jul. Utz at motx
ex imuj tibß tu joymal sivan tulaj
muunte. Antu qßußl sibß tijleßm,
qßu txßiiol iqßii, qßu qßesal sol, qßu
mamaj qßatbßal tzii. Antu qßu
meßbßaß, qßußl kßayimal tibß tu
aqßon utz, tuchß qßußl yitß
kßayimal koj tibß tu aqßon. 16 Ech
motx tal tu qßu muunte, tuchß qßu
mamaj sivan ech tzaß: —¡Kußojex
qiß! Utz ¡mujtajoß vatz vaßl kßujlel
tu u kßujlebßal tetz mam qßesala!

Utz ¡koltajoß vatz vikßaßnal u
Chelem Karneßl! 17 Tan cheel u
mam qßii tetz vikßaßnal vaßl
xoßebßal. Utz abßil koj maßj sa-
txßakon.— Texhtuß.���

U tok techlal qßu Israeel tipala

qßußl niman tetz u Jesuus

7 1 Xamtich tek tiß qßu kam
tziß, vil kaavaßl aanjel txak-

liche. Jununil tu junun ikaa paqßil
ixoobßal u txßavaß. Aß nichimaj
ipaal u kajiqß tu kaavaßl vipaal-
ebßal. Ech yeßkan sapaal kajiqß
vatz txßavaß; nikoßxh viß u mar
utz; nikoßxh vißaj qßu tzeß. 2 Utz
vil vaßt u aanjel, aalich ijeßul tu
vijeßabßal ul u qßii. Iqßomich maßl
u oksabß echlal taqßo, tetz u
itzßlich Tioxh. Ech qetun taltu
bßen tu kaavaßl qßu aanjel qßußl
maßtich taqßax tzii te aas siyansa
u vatz txßavaß tuchß u mar.

3 Tal te ech tzaß: —Eyansach u
vatz txßavaß tuchß u mar utz, tuchß
qßu tzeß. Pek analen aas maßt
qoksat techlal kajay qßu taqßonom
u kuTioxh tipala.— Texhtuß.

4 Uncheeß vabßi u tachul qßußl
ok techlal. Maßlen 144,000 xoßl
qßul itußxh ixalam qßul ikßaol u
Israeel.
5 12,000 xoßl qßul itußxh

ixalam u Judaa oksal techlal.
12,000 xoßl qßul itußxh ixalam u

Rubeen.
12,000 xoßl qßul itußxh ixalam u

Gad.
6 12,000 xoßl qßul itußxh

ixalam u Aseer.
12,000 xoßl qßul itußxh ixalam u

Neftalii.

12,000 xoßl qßul itußxh ixalam u
Manasees.

7 12,000 xoßl qßul itußxh
ixalam u Simeoon.

12,000 xoßl qßul itußxh ixalam u
Levii.

12,000 xoßl qßul itußxh ixalam u
Isacaar.

8 12,000 xoßl qßul itußxh
ixalam u Zabuloon.

12,000 xoßl qßul itußxh ixalam u
Xhep.

Utz 12,000 ok techlal xoßl qßul
itußxh ixalam u Benjamiin.

U toksal iqßii u Tioxh

tu tzßajel iatz aanima

9 Xamtich tek tiß qßu kam
tziß, aß tek vil maßl mamaßla
tenam aas yeßxhabßil koßxh
tech tiß tachleß. Tzßajel iatz
aanimail tu vatz amlika
txßavaß, tikuenta mamaj tenam,
tuchß talaj tenam. Jatvatzul
koßn aanimail utz, jatvatzul
koßn iyolbßal. Jolol txaklich
vatz u kßujlebßal tetz u mam
qßesala utz, vatz u Chelem
Karneßl. Jolol atoßk toksaßm
bßaßnla poloxh saj. Utz sikajay-
il, iqßomal xaj ipalma tiqßabß.
10 Utz motx qetun tal tu ech
tzaß:

—Aatz u kuTioxh, vaßl kßujlel tu
u kßujlebßal tetz qßesala,

aß u Chitol tu paav,
tuchß u Chelem Karneßl.—

Texhtuß.

11 Utz kajay qßu aanjel jolol
txakliche. Seplich ok tiß u

kßujlebßal tetz qßesala, tiß qßu
qßesala utz, tiß kaavaßl qßu
itzßlich kam. Ech motx pecheßi.
Motx taqß kuß ivatz utz, toksa
iqßii u Tioxh vaßl kßujlel tu u
kßujlebßal tetz qßesala. 12 Motx
tal ech tzaß:

—¡Aß chituß!
aß saßalax bßaßnil tiß u kuTioxh.
Aß saßalax itechalil;
aß saßalax aa txumbßal tiß;
aß sakßamabßel qßu kam te;
aß saßoksal iqßii;
aß saßalax aa yakßil tiß;

bßenamen
ech koßxh ibßenaß. Aßi.—

Texhtuß.

13 Uncheeß aatz maßl tu qßu
qßesala, iqßilaßin. Tal ve ech
tzaß: —¿Abßil qßußl bßaßnla
poloxh saj qßu toksaßm niileß
tziß? Utz ¿til vetmotxkßas-
kußl?— Texh ve.

14 Ech aatz in, val te ech tzaß:
—Unbßaal, axh ootzajin tetz
abßil.— Texhin te.

Utz tal ve ech tzaß: —Aatz
qßu aanima tziß, aß qßußl vetpaal
tu u mam kßaxkßo atziß. Utz
vettxßaaleßl qßul ipaav tu
vikajal u Chelem Karneßl. Ech-
ixeßat txßaatxßochi utz, bßaßnla
poloxh saj qßu toksaßm tziß.
15 Ech tokeß jolol atoßk vatz u
kßujlebßal tetz iqßesalail u
Tioxh. Utz qßiils aqßbßal nitoksa
iqßii u Tioxh tu vaßl atilka. Utz
aatz u Tioxh vaßl kßujlel tu u
kßujlebßal tetz mam qßesala,
satilbße satoksa sikßatza.

16 Ech yeßkan samotxkam tu
vaßy, tu tzaji tzißl. Nikoßxh u qßii
saßtereßnkojkßachon tziß. Utz
yeßkan sakam tu tzßaß. 17 Tan aß
saxeen; aß sailbßen u Chelem
Karneßl, vaßl atil xoßl qßu kßujle-
bßal tetz qßesala. Aß sißiqßon ibßey.
Seßntaqß taaß tu chun aß tetz
bßenqßii bßensaj. Utz u Tioxh
sasuun qßu taßl bßaqß iatz.—
Texhtuß.���

U teesal u jujvaß sello,

jujvaßt mam choobßal paav

saul taqßo

8 1 Uncheeß aatz teesa u
jujvaß sello u Chelem

Karneßl, yakich uchoj maßl
tzßineßchil tu Amlika, kamal
nikßamoj oora. 2 Ech vil jujvaßl
qßu aanjel txaklich vatz u Tioxh.
Utz aqßax jujvaßl trompeta te,
jununil tetz.

3 Utz ul vaßt u aanjel. Txakeß
vatz u nachbßal Tioxh. Iqßomich
maßl kußebßal kaxhlaan pom
tiqßabß, bßaßnla qßan chßichß. Utz
sibßla chit kaxhlaan pom aqßax
te. Sitzßeßsa jeß viß u nachbßal
Tioxh vaßl qßan chßichß vatz u
kßujlebßal tetz mam qßesala. Aß
satoksav xoßl viqßilat isikßlet
Tioxh qßu niman tetz u Jesuus.
4 Ech jeß isibßel u kaxhlaan pom
vaßl nichitzßeß tu tzßeßsabß
kaxhlaan pom tiqßabß u aanjel
utz, jeßop vatz Tioxh, tuchß
viqßilat isikßlet Tioxh qßu niman
tetz u Jesuus. 5 Ech inoosa kuß
tereßn txaß xamal u aanjel tu u
tzßeßsabß ikaxhlaan pom. Aß tiqßov
elußl viß u nachbßal Tioxh. Ech

ikßon kußl u tzßeßsabß kaxhlaan
pom vatz txßavaß. Ech yakich
tininunoj u vatz amlika txßavaß.
Uch mamaj qßeqßußm. El itzßnaßbß.
Utz mam kabßnaano paali.

U toqßsal jujvaßl qßu trompeta,

choobßal paav nital junun

6 Ech aatz tek jujvaßl qßu
aanjel qßußl maßtich taqßax
trompeta te, motx ißan liista qßul
itrompeta tiß toqßsaleß. 7 Aatz u
bßaxa aanjel, toqßsa vitrompeta.
Utz kuß sajbßatz. Kußl xamal
yuuel tuchß kaj. Aß kßonaxku kußl
vatz txßavaß. Utz tzßeß untanul tu
ox tanul qßu tzeß, tuchß kajay qßu
chaxa xajtzeß.

8 Aatz u kaßbß aanjel, toqßsa
vitrompeta. Utz yakich kßonax
bßen maßl vaßl tu mar echaß mam
muunte tiloneß. Techal itinißpun
xamal tiß. Ech yakich bßenoj
kajal, untanul tu ox tanul u mar.
9 Ech yakich kamoj untanul tu
ox tanul qßu itzßlich kam tu mar.
Utz yakich yuchßaxoj untanul tu
ox tanul qßu vaarko.

10 Aatz u toxvaß aanjel, toqßsa
vitrompeta. Utz yakich chajpoj
kußl maßl u mam txßumißl tu
amlika. Techal toyveß. Echaß
toyvu maßj mam txijtxubßal. Utz
kuß viß untanul, tu ox tanul qßu
nimaß utz, kuß viß untanul tu ox
tanul qßu chunil aß. 11 Aatz u
txßumißl vaßl chajpi, aß ibßii Kßay.
Echixeßat untanul bßens kßay tu
ox tanul qßu aß. Ech sibß aanima
kam tu qßu aß tziß. Tan kßaybßi.

12 Aatz u kaavaß aanjel, toqßsa
vitrompeta. Utz yakich yanoj qßu

txijtxubßal atil tu amlika taqßo.
Ukentu untanul tu ox tanul itxij-
txuneß. Yeßt txijtxuni, kßuxh u
qßii, kßuxh u ichß utz, kßuxh qßu
txßumißl. Ech 4 oora soßok aqßbßal
tu maßl qßii taqßo. Utz 4 oora paat
yeßk satxijtxun u ichß tuchß qßu
txßumißl tu aqßbßal sißan majte.

13 Uncheeß sajinin utz, aß tek
vil ipaal maßl u xichß tu amlika.
Utz vabßi iqetun taltu ech tzaß:
—¡Tilayol, tilayol, tilayol sayaßk
qßu aanima tu u vatz txßavaß tu
qßu kam sußul tiß aas latoqßsa qßu
trompeta oxvaßl qßu aanjel!—
Texhtuß.���

9 1 Ech aatz u toßvaß aanjel,
toqßsa vitrompeta. Utz aß tek

vil ichajpu maßl u txßumißl tu
amlika; kuß vatz txßavaß. Aqßax
tzii te sijaj u mam jul. 2 Utz aatz
ijaj u mam jul, yakich bßukinoj
ijeßul mam sibß tuul. Echaß
ibßukin ijeß isibßel maßj mam
oorno. Utz yakich qßejbßoj iatz u
qßii tuchß u kajiqß taqßo.� 3 Ech
motx chee elußl unjolol txokop
xoßl qßu sibß tziß, echaß sakß. Utz
motx ipaxi paal tibß tu u vatz
amlika txßavaß. Ech aqßax tzii te
aas ech ichißon chßit jee sißaneß.
4 Alax te aas taßxh sichiß qßu
aanima qßußl yeßk u echlal tetz u
Tioxh tipala. Pek yeßk siyansa qßu
chaxa xajtzeß tu vatz txßavaß.
Nikoßxh vixaj qßu mamaj tzeß.
5 Pek yeßt aqßax tzii te aas siyatzß
qßu aanima. Pek sakoßxhtoksa
bßoj tu choo tu peena tu oßvaßl

ichß. Aatz u chißom sanachax tu
vichißbßal, echaß ichißon ichißbßal
chßit jee aas nichiß aanima.

6 Ech aatz tek qßu aanima
sißan tu qßu qßii tziß, saßtekmotx-
ichok ikameß. Saßtektachva
kamchil; loqß saßtereßnkojkami.
Tan yeßkan u kamchil sauchi.

7 Aatz qßu txokop tziß, echaß
chee aas chßiam texh nißan tu
bßenchil tu chßaßo. Jolol atich jeß
maßl u kam tiviß, echaß bßaßnla
qßan chßichß koroona. Aatz qßul
ivatz, echaß vatz aanima. 8 Atich
xißl iviß, echaß xißl iviß ixoj. Utz
aatz qßu tee, echaß ivaal tee
bßalam. 9 Jolol atich ok ichaleßk
tetz bßanbßal chßaßo, echaß chßichß.
Utz aatz u toqß tuul qßul ixichß,
echaß ilekßnaßn ibßen chee tuchß
kareßt aas vitßasp ibßen tu chßaßo.
10 Atich ijee, echaß ijee chßit jee.
Utz aß atik vichißbßal tziß. Ech tu
qßul ijee sißanvu tu qßu aanima tu
oßvaßl ichß. 11 Aatz viqßesal tixoßl
utz, ayaß maßl u aanjel tetz
txßißlißinaj vaßl jeßul tu u mam jul.
Utz Abadoon ibßii tu yolbßal
hebreo. Pek aatz ibßii tu yolbßal
griego utz, Apolioon.�

12 Aatz u bßaxa tilayolla mam
choobßal paav, paalya. Pek
kaßvaßt mam choobßal paav tul
tiß.

13 Uncheeß aatz u vaajaj
aanjel, toqßsa vitrompeta. Aß tek
vabßi telußl maßl u yol xoßl junun
qßu xoobßal iviß u nachbßal Tioxh
qßußl echaß tukß txokop. Ayaß u

nachbßal vaßl bßaßnla qßan chßichß
atil vatz Tioxh.� 14 Utz tal bßen
tu u vaajaj aanjel ech tzaß, vaßl
atich u trompeta tzixeß: —Chiteßl
kaavaßl qßu aanjel qßußl qitzel tziß
u mam nimaß Eeufrates.— Texh
u yol. 15 Ech ichitlu kaavaßl qßu
aanjel qßußl nichnalichßianeß. Utz
aß texh nichmotxichßia topon u
oora, u qßii, u ichß utz, u yaßbß.
Ech siyatzß untanul xoßl ox tanul
qßu aanima. 16 Utz vabßi u tachul
qßul isol qßußl atich jeß tiß chee;
maßlen 200,000,000.

17 Uncheeß ech tilax qßu chee
unbßan tu visioon tzaß. Atich jeß
sol tiß. Aatz qßu sol, jolol atich ok
ichßichß chaleßk, bßanbßal chßaßo
echaß xamal. Utz ech tiloneß u
sivan safiro. Ech tilon qßol majte.
Aatz qßul iviß qßu chee tan, echaß
viß bßalam. Utz nitelußl xamal
titziß, tuchß sibß utz, tuchß qßol.�

18 Ech kam untanul tu ox tanul
qßu aanima, tu oxvaßl qßu yatzß-
bßal qßußl nichtelußl titziß qßu chee
tziß. Ayaß u xamal, u sibß tuchß u
qßol. 19 Tan aatz viyatzßbßal qßu
chee, ayeßn titziß utz, ayeßn tijee.
Aatz qßul ijee, atil iviß, echaß
txßißla txokop. Ech aß nichmotx-
itzotiv qßu aanima tuul.

20 Uncheeß aatz tereßn qßu
aanima qßußl yeßt motx kam tu
qßu yatzßbßal tziß, nikoßxh maßkoj-
motxikßaxa ikßußl tiß qßu yeßxtxoj
nimotxißaneß. Motx koj iyaßsa tok
iqßii qßu tioxhil txßißlißinaj, tuchß
qßu bßanich tioxh qßußl bßaßnla

qßan chßichß kußen, bßaßnla saj
chßichß kußen, qßan chßichß kußen
utz, tuchß qßu bßanich tioxh qßußl
kßoxich sivan, kßoxich tzeß kußen.
Jatu koj sasajini. Jatu koj saß-
abßini. Utz saßkojitxßol xaaom.
21 Utz nikoßxh ikßaxa koj ikßußl
tiß qßu yatzßoßm, tiß qßu tistanineß,
tiß qßu eesaibß tu bßey tuchß
aanima yitß ikßulel koj utz, tiß qßu
telaqß.����

U taqßax u uß tu u Xhan

ißan u aanjel

10 1 Uncheeß vil ikußl vaßt u
aanjel tu Amlika. Aqßel

iviß. Sutimich tißaj tu sutzß. Utz
atich jeß txakbßanchßel tiviß. Aatz
vivatz, ech iribßuneß u qßii tziß.
Pek aatz qßu tajan, echaß lankin
xamal. 2 Atich maßl tal uß tiqßabß,
jajlele. Ech aatz kußl, itxakbßaß u
sebßal tajan viß u mar. Utz
itxakbßaß vimax vatz txßavaß.
3 Utz qetun tu yol. Ayaßl aß
iqßeqßun bßalam ißana. Utz taßxh
veet iqßeqßuneß, juj tanul mam
tzaqßabßchßeßn kaßpajun qßul iyol.

4 Uncheeß taßxh veet ikaßpajul
qßul iyol tu jujvaßl qßu mam tza-
qßabßchßeßn, sißchuntzßibßa vala.
Pek aß tek vabßi vaßt u yol tu
Amlika, tal ve ech tzaß: —Atoj
koßn qßu yol sakßußl tziß, qßußl
vettal jujvaßl qßu mam tzaqßabß-
chßeßn. Yeßk satzßibßa.— Texh ve.

5 Ech aatz u aanjel vaßl vil
itxakbßaßt maßl tajan viß u mar
utz, itxakbßaß vaßt vatz txßavaß.

Ilak jeß u sebßal iqßabß tu amlika.
6 Utz ech toksat vibßii u Tioxh tu
qßul iyol, u Tioxh vaßl bßenqßii
bßensaj tatineß, vaßl bßanon u
amlika tuchß kajay qßu kam atil
tuul, u bßanol tetz u txßavaß tuchß
kajay qßu kam atil tuul majte utz,
u bßanol tetz u mar tuchß kajay
qßu kam atil tuul. Tal u aanjel
ech tzaß: —Yeßxhkam texh sa-
chßiali. 7 Pek aß texh soßopon u
qßii aas satoqßsa vitrompeta u
jujvaß aanjel. Satzojpu kajay qßu
kam bßanich nal tiß tu u Tioxh,
qßußl yitß ootzajimal koj tu
aanima. Ayaß qßu kam bßaxabßsa-
mal nal el talax titziß qßu
taqßonom u Tioxh, ayaß qßu alol
tetz u yolbßal Tioxh.— Texh u
aanjel.

8 Ech vabßi paj u viß vaßl vabßi
tu amlika bßaxa. Tal ve ech tzaß:
—Kuxh iqßo u tal uß jajlel tuul
tiqßabß u aanjel tziß, vaßl maßl
tajan txaklel viß mar utz, vaßt
tajan txaklel vatz txßavaß.—
Texhtuß.

9 Ech bßenin xeß u aanjel utz,
unjaj u tal uß te. Utz tal ve ech
tzaß: —Ila utz, echbßu. Chiß
tokoßp tatziß sißaneß, echaß taßl
kabß. Pek sikßaybßixsa tuul
avuul.— Texhtuß.

10 Ech unkßul u tal uß tiqßabß u
aanjel utz, vechbßu. Chiß tokoßp
tuntziß, echaß taßl kabß. Pek taßxh
veet vechbßu, ikßaybßixsa tuul
vuul.�

11 Ech alax ve ech tzaß:
—Ministeer saal qßu kam niileß
naabßi tzaß. Saal xoßlaj tenam,
xoßl mamaj tenam, xoßl aanima
aas jatvatzul koßn iyolbßal utz,
xoßl ijlenal.— Texhtuß.�����

Qßu kam sißan kaßvaßl qßu texhtiigo

11 1 Ech aqßax maßl u aa ve,
echabßal echaß bßaara.

Utz alax ve ech tzaß: —Kuxh utz,
echa u tuuleval u totztioxh, tuchß
u nachbßal Tioxh. Utz laach
majte jatvaßl qßu aanima qßußl ni-
motxtoksa iqßii u Tioxh tziß. �

2 Pek aatz u vatz iqßanalil u totz-
tioxh, aqßka; yeßk seecha. Tan ok-
samaltekka tikuenta qßu puera
aanima qßußl yeß tootzaj Tioxh.
Utz kam koßn toj motx ißan tu u
tioxhla tenam tu maßl 42 ichß.
3 Pek savaqß tijleßm kaßvaßl qßul
untexhtiigo tiß talax qßul unyol tu
maßl 1,260 qßii. Sibßaxabßsa qßul
unyol. Satoksa toksaßm tetz
txumußm tuul sibßaxabßsa qßul
unyol.— Texhtuß.

4 Aatz kaßvaßl qßu texhtiigo, aß
nikßam tiß kaßvaßl qßu tzeß olivo.
Utz nikßam tiß kaßvaßl qßu tatibßal
txijtxubßal majte qßußl atil vatz u
Tioxh viBßaal u vatz txßavaß.�

5 Ech oj abßil maßj kam sißan tu
qßu texhtiigo sitxumeß tziß,
kamchil sißaneß. Xamal saelußl
titziß qßu texhtiigo tiß iyatzßaxeß.
Ech ikam kajay qßußl ikoontra
sißaneß. 6 Tan atil tijleßm aas yeßk

sachajpu jabßal tu amlika taqßo,
jatvaßl qßii satal qßul iyol u Tioxh.
Atil tijleßm aas sataqß bßens kajal
qßu aß. Utz jatvatzul koßn
choobßal paav sataqß kuß tiß qßu
aanima tu u vatz amlika txßavaß.
Samotxißaneß jatpajul isaß.

7 Uncheeß aatz samotxtzojpu
tiß talax qßul iyol u Tioxh,
sachee jeßul tu u mam jul maßl
u xaßebßalla txokop. Utz sißan
chßaßo tuchß qßu texhtiigo tziß.
Ech sasubßli, sayatzßli. 8 Ech
aatz qßul ichißl, samotxkaa
tinikßa u mam tenam
Jerusaleen, vaßl jeßk u kuBßaal
Jesuus vatz kurus, vaßl aß
nikßam tiß vibßii kaßvaßl qßu aa
paavla chaj tenam, u Sodoma
tuchß u Egipto. 9 Ech oxvaßl qßii
tuchß unnikßamte sißan kuß tu
bßey. Yeßk saßaqßax tzii samujli.
Kajay aanima sailon, jatvatzul
koßn iyolbßal, jatvatzul koßn
aanimail, tu mamaj tenam utz,
tu talaj tenam. 10 Ech aatz qßu
aanima tu u vatz amlika txßavaß,
saßxhmotxtxuqßtxun tiß aas maßt
ikam kaßvaßl qßu texhtiigo tziß.
Saßxhmotxchißbß taqßo. Samotx-
taqß bßen tibß toya sivatzaj tiß vi-
kamebßal. Tan nojchit maßtich
motx ipaal tu kßaxkßo taqßo.

11 Ech taßxh sael oxvaßl qßii
tuchß unnikßamte ikam qßu
texhtiigo, saqßaavulsal taanxelal
tu u Tioxh. Ech samotxlakpi; sa-
motxchßineßi. Ech mam xoßval
saok kßatz qßu aanima qßußl
sailon. 12 Utz ech samotxtabßi
maßl u yol tu Amlika, satal te ech
tzaß: —¡Jeßojulex tzaß!— Chaj te.

Ech samotxbßenjeß tu Amlika tu
sutzß. Utz sailax tu qßu koontrain
tetz.

13 Ech aatz sißan tu u mußkßul
tziß, yak sapaaloj maßl mam
kßabßnaano tu u tenam vaßl sa-
motxelkubßen. Utz aatz untanul
tu laa tanul u tenam, yak
sabßenoj tu qootzß. Utz sakam
7,000 aanima. Aatz tereßn qßu
aanima samotxkaai, samotxxoßvi.
Utz saßtektoksa iqßii u Tioxh tu
Amlika.

14 Paalyu u kaßbß tilayolla
mam choobßal paav. Loqß tul u
toxvaß mam choobßal paav vaßl
tilayol.

U toqßsal u jujvaß trompeta,

nixeßt viQßesalail u Tioxh

15 Aatz u jujvaß aanjel, toqßsa
vitrompeta. Utz aß tek vabßi tuch
mam qßeqßußm tu Amlika. Ech
nichtal tzaß:

—Aatz qßu ijlenalil
tu u vatz amlika txßavaß kajayil,
okyu tiqßabß u kuBßaals Amlika,
tuchß u Cristo.
Ech sißan ijlenalil bßenamen,
bßenqßii bßensaj.—

Texhtuß.

16 Uncheeß aatz qßu 24 qßesala
qßußl kßujlich tu qßu kßujlebßal tetz
qßesala vatz u Tioxh, motx
pecheßi. Motx taqß kuß ivatz utz,
toksa iqßii u Tioxh. 17 Motx tal
ech tzaß:

—Nikukßamabße see kuBßaals
Amlika,

Mam Tioxh.
Tan, axh u Tioxh tetz cheel,

tetz oßte utz,
tetz taabßaßbßen.

Tan okyu u mam iijleßm.
Xeßti val iijlenalil tu u vatz

amlika txßavaß.
18 Tan kßuxh nilakpu iviß qßu

mamaj tenam saiß,
lakpi aviß majte.
Utz cheel u tiempo aas satxßol

inujul qßu kamnaj.
Cheel vaßl saaqß vibßaßnla

choobßal
kajay qßul aaqßonom,
qßu alol tetz vayolbßal,

tuchß qßu niman tetz u Jesuus
utz, jatvaßl chit qßu nimaj,
chßooaj qßußl atil aatin siatz.
Pek sasotzsa qßu yuchßul
tu u vatz amlika txßavaß.—

Texhtuß.

19 Uncheeß aß tek vil ijajpu
u tatibßal u Tioxh vaßl tu
Amlika. Utz naßvit elußl u
tioxhla kaaxha vaßl atil u
nukßußm tuul. Utz el itzßnaßbß
tu u vatz txßavaß. Uch mam
qßeqßußm. Tininun u vatz

txßavaß. Paal maßl mam kabß-
naano. Utz kaana sajbßatz kußi.�����

Vibßantu ikßußl u Dragoon tiß u ixoj

vaßl aß nikßam tiß qßu Israeel

12 Uncheeß aß tek vil ichee
maßl u mam xheenya tu

amlika. Vil maßl u ixoj, techal
iribßun tißaj. Qßii u toksaßm.
Atilka u ichß jaqß tajan. Utz atich
jeß maßl ikoroona tiviß, kabßlaal
txßumißl tzolchel ok tiß.� 2 Aatz u
ixoj tziß, atich tu tiichajla yaabßil.
Utz aalich texh topon u tiempo
aas sißan bßaßn. Vaßl iqßeqßun tu
chißom.

3 Ech aß tepaj vil ichee vaßt u
xheenya tu amlika. Maßl u mam
txokop, Dragoon ibßii. Kajiß
tiloneß. Jujvaßlen iviß utz, laval
tukß. Atil jeß ikoroona tu junun
qßul iviß tziß. � 4 Utz paal ijuxu
untanul tu ox tanul qßu txßumißl
tu amlika tu vijee. Ikßon kußl vatz
txßavaß. Ech txakeß u Dragoon
vatz u ixoj vaßl sißchtekitzßpu u
titzßin. Tan sichißeß nichtaleß,
taßxh sißitzßpi.

5 Ech itzßpu u titzßin u ixoj
tziß. Tal xiak. Utz saßnalißan

� 12.1 Nitalcheß aas aß nikßam tiß u Israeel u ixoj tziß, vitenam u Tioxh. Aatz

u ichß tuchß qßu txßumißl, jolol amlikail kam. Pek aatz qßu kam atil tiß u

Dragoon, ayaß jujvaßl qßu viß tuchß laval qßu ukß, jolol vatz txßavaß kamil.

juxuibß ibßenaß; echaß maßj kan, oj maßj txokpil aß. Choktaj u Jeremias 31.35;

U Tio 24.29-30; u Geenesis 3.15.

ijlenalil. Echaß tu chßichß bßaara
satoksav qßu aanima tu jik tu
kajay qßu tenam. Pek ul eesaloj
bßen utz, ex aqßaxoj vatz u Tioxh,
vatz vikßujlebßal tetz mam iqßesa-
lail. 6 Utz aatz u ixoj tziß, elbßen.
Ex atoj tu maßl u tzßinlich tzaji
txßavaß tu vaßl bßanichnalku tuch
tatibßal tu u Tioxh. Utz aß sißilbße-
lik tziß tu maßl 1,260 qßii. �

7 Ech xeßt maßl chßaßo tu
amlika. Aatz u Meßk, u qßesal
aanjel, molomal tibß tuchß qßul
iaanjel ißan chßaßo tuchß u
Dragoon.� Utz aatz u Dragoon,
ayaß u txßißlißinaj. Molomal tibß
tuchß qßul iaanjel majte. 8 Pek
aatz u txßißlißinaj yeßt oleß tuchß
qßul imol. Subßaxi. Yeßt kaa tu
amlika. 9 Tan kßonax kußl u mam
Dragoon vatz txßavaß. Ayaß u
txßißlißinaj, vaßl Diablo utz,
Satanaas ibßii. Tan aß vaßl nieesan
kajay qßu aanima tu bßey qßußl
atil tu u vatz amlika txßavaß. Aß
imol qßul iaanjel bßajax kußl vatz
txßavaß.

10 Ech vabßi tek maßl u yol tu
Amlika. Techal iqetun taltu ech
tzaß:

—¡Aatz cheel, oponyu u tiempo
aas elyoß vatz u kukoontra!
Oponyu u mam iyakßil u
Tioxh. Nitekißan viQßesalail.

¡Aqßaxyu u tijleßm tu
viTxaaom! Bßajaxy el u

txßißlißinaj vaßl nichxochon
vatz Tioxh qßiils aqßbßal qßu
kumol niman tetz u Jesuus.

11 Pek vetmotxisubßlu u txßißlißi-
naj tu vikajal u Chelem
Karneßl utz, tu u taltu u
yolbßal Tioxh. Yeßn toksa tetz
u vatz iqßii isaj tu u vatz
amlika txßavaß. Utz yeßn
ixoßva u kamchil.

12 ¡Echixeßat txuqßtxunojex
Amlika utz, jatvaßl ex atilex
tuul! Pek tilayol sayaßkßex
aanima qßußl abßil ex atilex tu
u vatz txßavaß tuchß qßußl tu
mar. Tan kßonaxyu koßp u
txßißlißinaj texoßl. Utz techal
ilakp iviß tan, tootzajle aas
bßiit koßxh sißaneß, ech sabßen
tu choobßal paav.—

Texhtuß.

13 Uncheeß taßxh til u
Dragoon aas maßtich ikßonax
kußl vatz txßavaß, aß tek ex
tojcha u ixoj vaßl maßtich titzßpu
u tal titzßin tal xiak. 14 Pek aatz
u Tioxh tan, taqß kaßvaßl ixichß u
ixoj, echaß tetz mam xichß. Ech
saxichßan telbßen vatz u
Dragoon vaßl echaß txßißla
txokop. Seßnikol tibß tu u tzßin-
lich tzaji txßavaß, tu vaßl atilku u
tatibßal. Tan aß sißilbßelik tziß tu
oxvaßl yaßbß tuchß unnikßamte.
15 Ech taßxh til ibßen u ixoj u
Dragoon, ixaßva jeßul mam aß

� 12.6 Aatz u 1,260 qßii nital tzaß, oxvaßl yaßbß tuchß unnikßamte nißelka.
� 12.7 Aatz u tokebßal u bßii “Meßk” utz, “Abßil koj echaß u Tioxh” chia.

Niyolon u Danieel tiß u Meßk majte tziß. Choktaj u Danieel 12.1-2; 10.12-14;

U Judas v. 9.

titziß, echaß nimaß. Ech sapaal-
tija u ixoj nichtaleß. 16 Pek aatz
u txßavaß, iloch u ixoj. Ijajpu
koßn tibß. Utz bßen u nimaß tuul
vaßl ixaßva jeßul u Dragoon titziß.
17 Ech lakp iviß u Dragoon tiß u
ixoj tziß. Utz aß tek ex ißan
chßaßo tuchß qßul itußxh ixalam u
ixoj. Ayaß jatvaßl qßu niman tetz
qßul imantaar u Tioxh utz, qßußl
nibßanon qßu kam qßußl tal u
Jesucristo. Ech aß tek txakeßkka
u Dragoon viß u sanaabß tziß u
mar.�����

Vichee jeßul maßl u mam txokop

tu u mar

13 1 Ech aß tepaj vil ichee
jeßul vaßt u mam xaße-

bßalla txokop tu mar. Jujvaßlich
iviß. Utz lavalen tukß. Atil jeß
jununil ikoroona junun qßu tukß
tziß. Utz tzßibßamal ok yol tiß
junun qßul iviß aas Tioxh
niyoqßeß. 2 Aatz u txokop vaßl
vila, echaß xhußyiß bßalam
tiloneß. Pek aatz qßu tajan, echaß
tajan oso. Utz aatz vitziß, echaß
itziß qßaniß bßalam. Ech vil taqßax
iyakßil tu u Dragoon. Taqß vi-
chßuxhlebßal te, bßanbßal iqßesa-
lail. Utz taqß mam tijleßm. 3 Utz
atich maßl mam takßonbßeßm u
xaßebßalla txokop tu maßl qßußl
iviß, vila tziß, aas kamnajich
taqßo. Pek ißan bßaßn u
takßonbßeßm. Ech mam tenam
tzßejx ikßußl taqßo tu u vatz
amlika txßavaß. Ech tek motx
ibßen ikßußl tiß. 4 Motx toksa iqßii
u Dragoon tan, taqß u tijleßm tu
u xaßebßalla txokop. Ech motx

toksa iqßii u xaßebßalla txokop
ech tzaß: —Yeßxhabßil koßxh maßj
echaß u xaßebßalla txokop tziß.
Tan abßil koj maßj sasubßun tu
chßaßo.— Texhtuß.

5 Uncheeß aatz u xaßebßalla
txokop, aqßax tzii te aas satok-
sajeß iqßii vatz u Tioxh. Utz
sateesa iqßii majte. Aqßax tijleßm
aas sißaneß kam isaß tu 42 ichß.
6 Uncheeß ech xeßt iqexeman
itziß tiß iyoqßax u Tioxh, tiß vibßii
utz, tiß u tatibßal tuchß qßu
niman tetz atil tu Amlika.
7 Aqßax tzii te majte aas sißan
chßaßo tuchß qßu niman tetz u
Jesuus utz, sisubßeß. Aqßax
tijleßm viß jatvatzul qßu aanima
atile, jatvatzul qßu talaj tenam,
qßu mamaj tenam utz, jatvatzul
qßu yolbßal. 8 Ech soßoksal iqßii
u xaßebßalla txokop tu jankßal
qßu aanima tu vatz amlika
txßavaß. Ayaß qßußl yeß tzßibßamal
ibßii xeß qßii xeß saj tu u uß tetz
atinchil tu bßenqßii bßensaj, vaßl
tetz u Chelem Karneßl vaßl
yatzßax tu u nachbßal vatz
Tioxh.

9 Abßiste ex saßabßin qßu yol
tzaß, tzßinbßaßtaj exichin.

10 —Tan abßil qßußl satxayon
bßen tu preexhuil,

satxayax bßen tu preexhuil.
Abßil aß sayatzßon tu chßichß,
tu chßichß sakamku majte.—

Chia.

Ech sailchu qßu niman tetz u
Jesuus, tii tzik atoßk kßatz u
Tioxh utz, kßujlel tzik ikßußl tiß.

Vichee maßl u mam txokop

tu u vatz amlika txßavaß

11 Uncheeß aß tek vil ichee
jeßul vaßt u kaßbß txokop tu
txßavaß; chuli alol tetz yolbßal
Tioxh ul ißaneß. � Atich kaßvaßl
tukß, echaß tukß chelem karneßl.
Loqß aatz viyoloneß, ayaßl chituß
aß iyolon u Dragoon. 12 Utz
echat koßxh tijleßm u bßaxa xaße-
bßalla txokop nißaneß. Aß
nißanvoßk siatz. Utz kajay qßu
aanima atil tu u vatz amlika
txßavaß, nitoksa iqßii u bßaxa xaße-
bßalla txokop taqßo, vaßl ißan
bßaßn tu u takßonbßeßm, vaßl
kamchil tek sißchißan taqßo.

13 Ech aatz u chulin alol tetz
u yolbßal Tioxh tzaß, kam koßn
mamaj xheenya nikßuch vatz
aanima. Aal nichichajpixsa
xamal tu amlika utz, nikuß vatz
txßavaß taqßo. 14 Utz oleß tiß tel
qßu aanima tu bßey tuchß koßxh
qßu xheenya qßußl nichikßuch vatz
u xaßebßalla txokop. Utz nichtal
tu qßu aanima aas satzßajax
ivatzibßal u xaßebßalla txokop,
vaßl ißan bßaßn tu mam
takßonbßeßm tzokßel tan,
kamnajich taqßo. 15 Ech aqßax
tijleßm u chulin alol tetz u yolbßal
Tioxh aas satoksa taanima vi-
tzßajich vatzibßal u xaßebßalla
txokop; ech sayoloni. Utz abßil
yeßk soßoksan iqßii u tzßajich

vatzibßal tziß, vaßl nitekiyikuneß,
yatzßel sißaneß. 16 Ech aatz paj
ißan u xaßebßalla txokop, ibßan
yaßl aas soßok techlal kajay qßu
aanima tu sebßal iqßabß oj tipala.
Kßuxh nimajs chßooaj, txßiiol
iqßiis, meßbßaß, qßußl kßayimal tibß
tu aqßon utz, kßuxh yitß aß koj;
maßl tok techlal. 17 Ech yeßxh-
abßil saveet iloqßoneß saveet
ikßayineß oj yeß oknaj techlal, pek
taßxhtuß aß qßußl atil u techlal u
xaßebßalla txokop tiß. Ayaß vibßii
oj u tachul vibßii.

18 Pek txumbßal isaß u tootzaj-
ileß. Ech abßil tzakßkin, ibßan tiß u
tachul vibßii u xaßebßalla txokop.
Tan anat koßxhtuß aß qßu ach qßußl
nibßanbßel xoßl qßu aanima. Utz
ayaß vaßl tzaß, 666.�����

Vibßitz u 144,000

niman tetz u Jesuus

14 1 Aatz maßtich viltuka
qßu kam tziß, aß tek vil

txaklich u Chelem Karneßl viß u
muunte Sioon. Mam tenam imol;
maßl 144,000 ixaaneß. Utz jolol
chit atoßk vibßii u Chelem Karneßl
tipala tuchß vibßii u Tioxh majte.
2 Aß tek vabßi tuch maßl yol tu
Amlika aas techal bßoj toqß tuul,
echaß toqß tuul mam nimaß aas
jatvaßl koßn nikßaskußl. Echaß
itininun amlika aas sael itzßnaßbß.
Utz echaß isonil sibßal aarpa ni-
toqßsaleß. 3 Utz nichibßitzal ok akß

627 Qßu kam ibßaxabßsa ikßuchax u Tioxh 13, 14

� 13.11 Aatz u yol “txokop” nital tzaß, ankoßxhtuß vaßl “chulin alol tetz u

yolbßal Tioxh” chu tiß majte. Ankoßxh nital maßl u kam, kßuxh kaßvaßl ibßii

nital tu u uß tzaß. Echtzixeßt maßl koßn vibßii sakutxakunsa tziß, ech yeßk

sasotz ikßußl u sikßlen uß taqßo. Choktaj tu u uß tzaß 16.13; 19.20; 20.20.

bßitzal vatz u mam qßesal
chßuxhlebßal tuchß vatz kaavaßl
qßu itzßlich utz, vatz qßu qßesala
majte. Aatz u bßitzal vaßl nich-
ibßitzaleß tziß, abßil koj nichtxßolon
ibßitzaleß. Pek taßxh nichtxßolon u
144,000 aanima qßußl eesal vatz u
choobßal paav xoßl qßu aanima
vatz txßavaß. 4 Ayaß qßußl tiira yeßt
motx tootzaji ixoj. Tan taßxh
motx atichk ok tiß u Chelem
Karneßl kßuxh tileßch ibßenaß. Utz
aß qßußl bßaxa chit motx qßalpul tu
qßul ipaav xoßl qßu aanima majte.
Echaß tok maßj bßaxa oya vatz
Tioxh utz, tuchß vatz u Chelem
Karneßl. 5 Tan keßch koj txubßaßl
jeßul titziß. Pek paat yeßk ipaav tu
u topon vatz vikßujlebßal u Tioxh
tu viqßesalail.

Viyolon kßasußl oxvaßl qßu aanjel

tu amlika

6 Uncheeß vil paj vaßt u aanjel,
nichixichßan ipaal tu amlika. Aß
iqßomal u yolbßal Tioxh taqßo vaßl
bßenqßii bßensaj. Aß sipaxsav paal
tu kajay qßu aanima tu u vatz
amlika txßavaß, kßuxh kam itenam
aanimail, kßuxh kam tiloneß utz,
kßuxh kam iyolbßal. 7 Uncheeß
qetun taltu u aanjel ech tzaß:

—¡Nimataj! ¡Xoßvataj u Tioxh!
Utz tßanbßaßtaj. Tan oponyu u
qßii utz, oponyu u oora aas
saßtektaqß u choobßal paav.
Ech oksataj iqßii tan, aß vaßl
bßanon u amlika tuchß u vatz
txßavaß, vaßl bßanon u mar utz,
aß vaßl bßanon qßu chun aß.—

Texh u aanjel.

8 Ech yolon vaßt aanjel tiß;
vikaßbß tekußen. Qetun taltu ech
tzaß: —Sotzyu u mam tenam
Babiloonia. Sotzyu u eesan tetz
qßu aanima tu bßey tu u vatz
amlika txßavaß tzaß. Tan echaß
qßabßansamal itxumbßal
nißaneß.— Texhtuß.

9,10 Ech yolon vaßt u aanjel
tiß; vitoxvaß tekußen. Utz qetun
taltu ech tzaß: —Abßil soßoksan
iqßii u xaßebßalla txokop, sikßul u
mam choobßal paav tetz vi-
kßaßnal u Tioxh vaßl molel koßn
taqßo. Antu sakßulun qßußl
saoksan iqßii vitzßajich vatzibßal
utz, qßußl sataqß tzii soßok u
techlal tipala oj tiß iqßabß. Utz
ech saßxhtulebße qßu aanima tu
xamal tuchß tu pultinajla qßol
vatz qßul iaanjel xaannaj el
kßatz paav utz, vatz u Chelem
Karneßl majte. 11 Ech bßenamen
sabßukin ijeß visibßel itzßeß qßu
aanima tziß. Bßenqßii bßensaj yeßk
iloßtzß qßiils aqßbßal tiß kajay qßußl
nimotxoksan iqßii u xaßebßalla
txokop tuchß vitzßajich vatzibßal
utz, tuchß qßußl samotxtaqß tzii
soßok u techlal vibßii tiß. 12 Ech
sißilchu qßu niman tetz u Jesuus,
qßußl nimamal qßul imantaar
taqßo utz, kßujlel ikßußl tiß u
Jesuus tan, siqßiß qßu kßaxkßo.—
Texhtuß.

13 Ech tek vabßi maßl u yol
qßilankßasußlin tu Amlika. Tal ve
ech tzaß: —Tzßibßa qßu yol tzaß.
«Chißbßebßal tetz qßu aanima qßußl
aß sakamku tiß u kuBßaal
taabßaßbßen tzaß.» Chia.—
Texhtuß.

Ech aß tepaj vabßi vaßt u yol:
—Eeß, aß chituß. Ilaßm samotxißan
tiß qßu tzaßl, qßu peena vetmotx-
paalku tiß u Tioxh. Utz satil
iqßaqßal qßu bßaßnil vetmotx-
ißana.— Texh u Tioxhla Espiiritu.

Vimolax kajay qßu aanima

tu u vatz amlika txßavaß

14 Utz aß tek vil maßl aanima
kßujlich jeß viß maßl u saj sutzß,
echaß u Kßaola vaßl bßennaj koßn
aanima. Utz atich jeß ikoroona
tiviß, bßaßnla qßan chßichß.
Iqßomich maßl lok juß chßichß
taqßo, tzokßbßal triigo; techal tee.
15 Ech elußl vaßt u aanjel tu u
tatibßal u Tioxh tu Amlika. Utz
qetußm chit iqßilal bßen u aanima
ißana vaßl kßujlich jeß viß u saj
sutzß. Tal te ech tzaß: —Bßanbße
tek valok juß chßichß tziß utz, tzokß
qßu vatz chikobßeßm. Tan oponyu
tiempo chokbßal tetz. Qßanbßi qßu
vatz chikobßeßm tu u vatz amlika
txßavaß.— Texh te.

16 Uncheeß aatz tek vaßl
kßujlich jeß viß u sutzß, ipaasa
vilok juß chßichß vatz txßavaß utz,
ichok kajay qßu vatz chikobßeßm.

17 Ech elußl vaßt u aanjel tu u
tatibßal u Tioxh tu Amlika.
Iqßomich paj ilok juß chßichß
tiqßabß; techal tee. 18 Utz elußl
vaßt aanjel vatz u nachbßal Tioxh.
Atil tijleßm viß u xamal. Ech
qßetun iqßilat bßen u aanjel vaßl
atich u lok juß chßichß tzixeß;
techal tee. Tal te ech tzaß:
—Bßanbße valok juß chßichß techal
tee tziß utz, qoleßl qßu uuva kßatz
tajan tu u vatz amlika txßavaß

tan, maßxh qßanbßia.— Texhtuß.
19 Ech aatz u aanjel, ipaasa
vilok juß chßichß vatz txßavaß utz,
iqoleßl qßu uuva kßatz tajan. Ech
ex taqß tu u mam pachßbßal el
tetz. Techlal vikßaßnal u Tioxh
vaßl sakuß tiß qßu aanima. 20 Ech
aß pachßqßulik qßu uuva tiß eloßp u
tenam. Utz ech xaan telußl u taßl
uuva tu mam pachßbßal tetz,
echaß ixaan kaj. Aatz vipimal u
kaj, jißop kßatz ixhekeema qßu
chee tijuß. Utz 300 kiloometro
ixaa u kaj tziß.�����

U jujvaßl choobßal paav

sakuß tiß qßu yoqßol Tioxh

15 1 Uncheeß vil vaßt u mam
xheenya tu amlika, tzßej-

xebßal kßußl. Vil jujvaßl aanjel
iqßomich jujvaßt qßu choobßal
paav taqßo vaßl sitzojpebße u
mam ikßaßnal u Tioxh tiß qßu
aanima tu u vatz amlika txßavaß.

2 Ech vil vaßt u kam majte,
echaß mar. Tiira ribßkin, echaß
espejo yuuel tuchß xamal. Utz
aatz siiß vaßl echaß mar, txaklich
jeß qßu aanima qßußl yeßt bßen
ikßußl tiß u xaßebßalla txokop tuchß
tiß vivatzibßal. Utz yeßt motx taqß
tibß aas soßok vibßii tiß tuchß u
tachul. Jolol iqßomich iaarpa. U
Tioxh aqßon te. 3 Utz nichmotx-
ibßitza maßl u bßitzal vaßl nich-
ibßitza u Moisees, u taqßonom u
Tioxh, tuchß vibßitzal u Chelem
Karneßl. Ech nichmotxtal tzaß:

—Aqßel iviß qßu mamaj kam
naßaneß, kuBßaals Mam Tioxh.
Tiira jikom vabßey utz, aß

vinujul. Echixeßat axh tijlenal
qßu tenam kajayil.

4 Ech abßil koj maßj yeß sa-
xoßvanaxh kuBßaal utz, yeßk
sitßanbßaßxh. Tan taßxh maßl,
axh yeßk apaav. Utz nojchit
tinujul itxßolax qßu kam
naßaneß. Echixeßat til chaj
koßn toj kßaskußl aanima tulaj
mamaj tenam utz, sußltoksa
aqßii.— Chia.

5 Xamtich tek tiß qßu kam tzaß,
aß tek vil ijajpu u okebßalop tu u
tioxhla atibßal tu Amlika, vaßl
atik u oßtla nukßußm. 6 Utz aß
elkußl jujvaßl qßu aanjel tuul qßußl
iqßomich jujvaßl qßu choobßal
paav taqßo. Bßaßnla chaj tzßußkin
saj lino bßußj qßu toksaßm; kexh
iribßuneß. Utz paalnaj jununil
jiskin bßaßnla qßan chßichß vatz
taanima. 7 Ech aatz maßl tu
kaavaßl qßu itzßlich kam, taqß
jununil ikoopa jujvaßl qßu aanjel;
bßaßnla qßan chßichß. Noonaj tu vi-
kßaßnal u Tioxh; ayaß qßu choobßal
paav sataqßußl u Tioxh vaßl
bßenqßii bßensaj tatineß. 8 Aatz u
tatibßal u oßtla nukßußm, tiira noo
sibß tuul tu vixamlil vitechalil u
Tioxh. Ech abßil koj saveet tokoßp
tuul, pek analen satzojpu taqßtu
kuß jujvaßl qßu choobßal paav
jujvaßl qßu aanjel.�����

Qßu choobßal paav sakußi

16 1 Ech vabßi tuch kßasußl
maßl u mam qetußm tu u

totztioxh. Iqßila jujvaßl qßu aanjel.
Tal te ech tzaß: —Bßenoj eqoo kuß
qßu tuul qßul ekoopa vatz txßavaß

tziß, vaßl aß nikßam tiß u mam
ikßaßnal u Tioxh.— Texhtuß.

2 Ech bßen u bßaxa aanjel, ex
iqoo kuß u tuul vikoopa vatz
txßavaß. Utz yakich cheeoj toy tiß
qßu aanima taqßo qßußl atich ok u
techlal u xaßebßalla txokop tiß utz,
tuchß qßußl nichmotxoksan iqßii
vitzßajich vatzibßal. Yitß suula toy
koj. Xoßebßal ichißoneß.

3 Aatz u kaßbß aanjel, iqoo kuß
u tuul vikoopa viß u mar. Utz
yakich bßenojs kaj, echaß kajal
kamnaj. Utz yakich kamoj kajay
qßu txokop atil tu mar taqßo.

4 Aatz u toxvaß aanjel, iqoo
kuß u tuul vikoopa viß qßu nimaß
tuchß viß qßu chun aß. Utz yakich
paj bßenojs kajal. 5 Ech aß tek
vabßi iyolon u aanjel vaßl aa
kuenta tiß qßu aß. Tal ech tzaß:

—Tiira axh jikom kuBßaal,
yeßk paav sakßatza.
Axh u Tioxh tetz cheel utz,
tetz oßte.
Natxßol inujul qßu kam.
6 Tan aatz qßu aanima tziß,
vetixaansa ikajal qßu alol tetz

qßußl ayol
tuchß qßu niman eetz.
Motx iyatzßa.
Ech aatz cheel, vetaaqßlu

ichßexel qßul ibßanon te,
echaß kaj satukßa.
Aß bßoj isaß.—

Texhtuß.

7 Ech vabßi iyolon vaßt u
aanjel vatz u nachbßal Tioxh. Tal
ech tzaß: —KuBßaal Mam Tioxh,
nojchit tiira jikom utz, inujul vaßl

naßaneß aas naaqß u choobßal
paav.— Texhtuß.

8 Ech aatz u kaavaß aanjel, aß
iqoov kuß u tuul vikoopa viß u
qßii tziß. Utz ech tzßeßchil sißan
qßu aanima tu xamal tu vi-
kßachon u qßii taqßo. 9 Utz motx
tzßeß qßu aanima tu u qßii tziß.
Pek yeßt koßn motx ikßaxa qßul
ibßanoneß. Yeßt itßanbßaß u Tioxh.
Pek motx koßn iyoqß vibßii u
Tioxh vaßl atil qßu choobßal paav
tiqßabß.

10 Ech aatz u toßvaß aanjel,
iqoo kuß u tuul vikoopa viß u
bßanbßal iqßesalail u xaßebßalla
txokop. Ech yakich kaaoj vi-
qßesalail tu uken. Utz nichtexh-
motxikochßi taqß qßu aanima tu
chißom. 11 Utz motx koßn iyoqß u
Tioxh tu Amlika tu vichißon qßul
itoy. Utz yeßt motx ikßaxa qßul
ibßanoneß.

12 Aatz u vaajaj aanjel, iqoo
kuß u tuul vikoopa viß u mam
nimaß Eeufrates. Ech yakich
tzajoj u aß taqßo, tiß tamax
ibßey qßu ijlenal taqßo qßußl atil
tikuenta aal telaß. 13 Ech aß
tek vil telußl maßl maalola
aanxel titziß u Dragoon, vaßt
titziß u xaßebßalla txokop utz,
vaßt titziß u chulin alol tetz
iyol u Tioxh. Oxvaßl echaß
petej. 14 Utz jolol itioxhil
txßißlißinaj. Kam koßn xheenya
nimotxißaneß. Utz aß samotx-
bßenku xeß qßu ijlenal tu u vatz
amlika txßavaß kajayil. Samotx-
imolo tibß taqßo tu u mam
chßaßo vaßl sißan tuchß u Mam
Tioxh tu u qßii aas lußuli.

15 Ech vabßi maßl u yol tal ech
tzaß: —Abßitaj, yeßk talcheß soß-
oponin, echaß topon elqßom sun-
bßaneß. Ech chißbßebßal tetz u
aanima vaßl nachnoch tatineß utz,
nitilbße tatin sunkßatza. Echaß
atoßk toksaßm. Ech jatu koj sa-
tßußeßi utz, saßkojel iqßii.—
Texhtuß.

16 Utz ech imol tibß qßu qßesal
tenam tu qßu maalola chaj aanxel
tu maßl u txßavaß Armagedoon
ibßii tu yolbßal hebreo.

17 Ech aatz u jujvaß aanjel,
iqoo kuß u tuul vikoopa viß u
kajiqß. Utz ech qetun elußl maßl
u yol tu u kßujlebßal tetz qßesala
tu u tatibßal u Tioxh tu Amlika.
Tal ech tzaß: —¡Tzojpia!—
Texhtuß. 18 Ech kaana itzßnaßbß
eli. Mam qßeqßußm uchi, tuchß
tininunchil. Utz paal maßl mam
kabßnaano. Yeßsaj ipaal maßj
kabßnaano echi, jatvaßx tiempo
xeßt tatin aanima tu u vatz
amlika txßavaß tzaß.

19 Uncheeß aatz u mam tenam
Babiloonia tziß, paxi. Oxvaßl kuß
tuul. Aatz tereßn qßu tenam motx
kuß majte. Tan iqßat u Tioxh aas
saßchittaqß kuß u choobßal paav tiß
u mam tenam Babiloonia tu vi-
kßaßnal. 20 Utz kajay qßu txßavaß
atich nikßa aß, sotzi. Utz kajay qßu
muunte, yeßkanich tekußen.
21 Utz mamaj sajbßatz kuß tiß qßu
aanima. Kintaal talal junun qßu
sajbßatz tziß. Pek aatz qßu aanima,
motx koßn iyoqß u Tioxh tiß aas
taqß kußl u sajbßatz tiß. Tan
nojchit aqßel iviß u choobßal paav
kußi tziß.

Vikuß u choobßal paav

tiß u aa paavla ixoj

17 1 Uncheeß aatz maßl tu
jujvaßl qßu aanjel qßußl

atich jununil ikoopa, ul tal ve
ech tzaß: —Nißaxh tzaß. Sunkßuch
see kam u choobßal paav sußul tiß
u cheela ixoj vaßl kßujlel jeß viß
qßu aß tziß. 2 Tan aatz u ixoj tziß,
maßxh teesal tibß tu bßey tuchß qßu
ijlenal tu u vatz amlika txßavaß.
Kajay qßu aanima tu u vatz
amlika txßavaß ely itxumbßal tu
bßey taqßo tu vimaalola txumbßal.
Echaß qßabßansamal nißaneß.—
Texhtuß.

3 Ech tiqßobßenin u Tioxhla
Espiiritu tu maßl u tzßinlich tzaji
txßavaß. Utz vil maßl u ixoj atich
jeß tiß maßl u kajiß xaßebßalla
txokop. Utz tzßibßamal ok yol tiß
u xaßebßalla txokop tziß. Aß niyoqß
Tioxh. Jujvaßl iviß atile tuchß
lavat tukß. 4 Utz aatz u ixoj,
bßaßnla kaj oksaßm atoßk taqßo.
Vijel u toksaßm tu bßaßnla qßan
chßichß, bßaßnla chaj sivan, tuchß
tu perla. Atich maßl koopa
tiqßabß, bßaßnla qßan chßichß.
Noonaj kuß tzußkin paav tuul
tuchß yoqßbßalla chaj yol. Aß u
techlal u teesat tibß tu bßey.
5 Aatz tipala, tzßibßamal ok maßl
u bßii aas yeß ootzajimal u
tokebßal. Ech nichtal tzaß: “� ���

����� ����	

���� ���� ��

����	� ���� ��
� ���� ��

��������		� ���� �� � ����

�����.” Chia.
6 Uncheeß aß tek vil u ixoj tziß.

Ech tekußen aß qßabßareel tu

vikajal qßu niman tetz u Jesuus
qßußl maßtich iyatzßtaß, tuchß tu
vikajal qßußl kamnaj tiß itxakbßaßl
viyol u Jesuus. Ech taßxh vila,
tiira yakich tzßejxoj unkßußl taqßo.

7 Ech aatz u aanjel, tal ve
ech tzaß: —¿Kantuß nitzßejx
akßußl? Tan saval see kam u
tokebßal u kam yeß ootzajimal
tiß u ixoj tziß utz; kam u
tokebßal u txokop, u iqßon tetz
vaßl jujvaßl iviß utz, laval tukß.
8 Aatz u xaßebßalla txokop vaßl
vetiilluka tziß tan, nojchit
atiche. Pek yeßkan cheel. Utz
saßnalqßaavußl. Aß sajeßkußl tu u
mam jul. Ech tek labßen tu
sotzchil. Samotxsotz ikßußl qßu
aanima taqßo aas satil iqßaavußl
xaßebßalla txokop vaßl nojchit
atiche, pek yeßkan cheel. Aß
sasotz ikßußl qßu aanima qßußl yeß
tzßibßamal ibßii tu u libro tetz
atinchil tu bßenqßii bßensaj
ayaßxchen xeß qßii xeß saj.

9 Ech aatz qßu kam tzaß, tetz
aanima aas seßel itxumbßal tuul.
Aatz jujvaßl qßul iviß u xaßebßalla
txokop, aß nikßam tiß jujvaßl
muunte vaßl kßujlelku jeß u ixoj.
10 Utz aß paj nikßam tiß jujvaßl
ijlenal. Oßvaßl tu qßu ijlenal tziß,
kußnaj tek ul tu qßu tijleßm. Aatz
u vajaj, nißan viqßesalail cheel.
Pek ech koj u jujvaß tan, yeßsaj
tokeß. Pek aatz loßoki, bßiil koßxh
sißanoßk tu tijleßm. 11 Aatz u
xaßebßalla txokop vaßl atiche tziß
utz, yeßkan cheel. Antu xoßl
jujvaßl qßu ijlenal, vaaxajil tek
tuchß. Utz ela samotxbßen tu
sotzchil.

12 Utz aatz laval u tukß vetiila
tziß, aß nikßam tiß lavat ijlenal.
Yeßsaj tok tu qßu tijlenalil. Pek
bßiil koßxh samotxißanoßk tu qßu
tijleßm. Aß imol aß u xaßebßalla
txokop samotxißan qßesalail.
13 Maßl koßn iatz samotxißan
laval qßu ijlenal tziß. Utz samotx-
taqß qßu tijlenalil jaqß imantaar u
xaßebßalla txokop, simolo tibß
tuchß. 14 Ech samotxißan chßaßo
tuchß u Chelem Karneßl. Loqß sa-
koßnsubßax tu u Chelem Karneßl.
Tan Tijlenal qßu ijlenal u Chelem
Karneßl; iQßesala qßu qßesal. Utz
aatz qßußl atil kßatza, junal sikßle-
mal tu u Tioxh; jolol itxaaom
utz; tiira jolol kßujlebßal kßußl.—
Texhtuß.

15 Tal paj u aanjel ve ech tzaß:
—Aatz qßu aß vetiila tziß vaßl
kßujlelku jeß u cheela ixoj, aß
nikßam tiß sibßla aanima tu talaj
tenam utz, mamaj tenam, jat-
vatzul koßn aanimail, jatvatzul
koßn iyolbßal.

16 Utz aatz u xaßebßalla
txokop tuchß laval qßu ijlenal vaßl
vetiilla tziß, samotxichißkßula u
cheela ixoj. Sibßajeßl tu tijleßm.
Sitßußbßaßka tu meßbßißl. Samotx-
ichiß vichißl. Utz sikßach tereßn
vichißl tu xamal. 17 Tan u Tioxh
vetßoksan tu taanima aas aß
sißaneß, kam vaßl isaß u Tioxh.
Maßl koßn iatz laval qßu ijlenal sa-
motxißaneß utz, samotxtaqß qßu
tijlenalil jaqß imantaar u xaßebßal-
la txokop. Saßnalchittzojpi kam
vaßl ninaltal u Tioxh tiß.

18 Aatz u ixoj vaßl vetiila tziß,
aß nikßam tiß maßl u mam tenam

vaßl sanimal tu qßu ijlenal tu u
vatz amlika txßavaß.— Texhtuß.�����

Visotz qßu aa paav, aß nikßam tiß

isotz u Babiloonia

18 1 Uncheeß xamtich tek tiß
qßu kam tziß, aß tek vil

ikußl vaßt u aanjel tu Amlika.
Tiira sibß u tijleßm. Yakich
itxijtxu u txßavaß tu vitechalil.
2 Ech qetun taltu ech tzaß:

—¡Sakuß u mam tenam Babi-
loonia! ¡Sakußi! Sabßens
tatibßal txßißlißinaj, tatibßal
maalola chaj aanxel. Utz
sabßen isok qßu tzußkin
xichßomla chaj txokop qßußl
txojonbßal kßußl sajil ok.

3 Tan kajay qßu tenam tu vatz
txßavaß tziß, vetmotxteesa tibß
tu bßey tuchß. Ech tekußen aß
qßabßareel taqßo. Utz echat qßu
ijlenal majte, nimotxteesa tibß
tu bßey tuchß. Ech tekußen aß
qßabßareel. Utz echat qßu aa
kßaßy tu u vatz txßavaß majte,
vetmotxißan txßiiol iqßiil tiß qßu
tzußkinla chaj tachaßv
nißaneß.—

Texh u aanjel.

4 Ech vabßi vaßt u yol tu
Amlika tal ech tzaß:

—Untenam, elojex xoßl qßu
aanima tziß. Ech yeßk sebßan
etetz qßul ipaav. Utz yeßk sa-
potzonex tiß qßu choobßal
paav sakuß tiß.

5 Tan maßxh taqßl iviß ichßii
qßul ipaav nißaneß. Utz vettillu

u Tioxh, ech sißan te tiß qßu
tonkonil.

6 Ech aqßloj u choobßal paav
te tiß kam chit qßußl nißaneß.
Kaß tanul tek iqßaav te sa-
bßanaxi. Kam qßul ibßanoneß,
kam vipaabßal nichtoksa tiß
toksal aanima tu kßaxkßo,
echat tetz sabßanaxi. Aal
kaßpajul paalchu siiß vi-
chßexel sikßuleß.

7 Kam chit vitßanbßaßt tibß utz,
vitßeßsut tibß, echil u choobßal
paav saßaqßax te, kßaxkßo tuchß
oqßel. Tan nital tu taanima
ech tzaß: «¡Kßujlelin echaß
ikßujeß maßl ijlenal! ¡Yitß in
koj txakay ixoj utz, yeßk il
tzaßl savileß!» Chia.

8 Ech tokeß tu koßn maßl qßii
soßoponku u choobßal paav tiß,
u vaßy, u oqßel, u kamchil utz,
vitzßeß tu xamal. Tan techal u
Mam Tioxh u kuBßaal vaßl sa-
txßolon inujul.—

Texh u aanjel.

9 Ech saßnalmotxoqß qßu
ijlenal tiß tu u vatz txßavaß. Saß-
nalmotxtxumuni aas latil
ibßukin ijeß isibßel vitzßeßaß tan,
nichmotxteesa tibß tu bßey tuchß.
Vetchißbß tuchß. 10 Saßtexhmotx-
txakeß bßen tzian tu xoßval tan,
noj ipotzon tiß. Utz samotxtal
ech tzaß:

—¡Tilayol, tilayol! vetaßanla
mam tenam Babiloonia.
Techalich axh, pek oora koßxh
vetßul u choobßal paav saiß.—
Chaj.

11 Antu samotxoqß qßu aa
kßaßy tu vatz txßavaß majte. Utz
samotxtxumun tiß u tenam tziß
tan, abßil tereßn koj saloqßon qßul
ikßaßy. 12 Aß qßul ikßaßy tzaß:
bßaßnla qßan chßichß, bßaßnla saj
chßichß, bßaßnla sivan, bßaßnla
perla, bßaßnla seda, lino, kajko
bßußj, txßumqßinajla tzeß, tuchß
marfiil, kajay qßu bßaßnla chaj
kam aas tzeß, qßan chßichß, nojla
chßichß, tuchß marmol vijbßalla
sivan, 13 tuchß kanela tuchß
txßumtxßuchla kam, kaxhlaan
pom, mirra, oliibano, taßl uuva,
aseite, triigo, cheßm triigo,
karneßl, chee, kareßt. Utz niloqßeß
nikßayi aanima.

14 Motx tal qßu aa kßaßy ech
tzaß: —Elyu kajay qßu bßaßnla
chaj kam saatz, qßußl nißxhaach-
va tuchß avaanima utz, kajay
qßu kam qßußl tiira techal seetz,
qßu txßiibßal qßii. Utz jatu tereßn
koj siil iatz.— Texhtuß. 15 Utz
aatz qßu aa kßaßy tetz qßu kam
tziß, saßtexhmotxtxakeß kßasußl tu
xoßval tzian tiß isajil u choobßal
paav tan, noj ipotzon tiß. Sa-
motxoqßi, samotxtxumuni. Tan
vetmotxißan txßiiol iqßiil tu kßaßy
tu u tenam tziß. 16 Samotxtal
ech tzaß:

—¡Tilayol, tilayol! vetißanlu u
mam tenam tziß, vaßl echich
ivijtu tibß vijolibßla ixoj tu
bßaßnla tzßußkin saj lino bßußj,
tuchß bßaßnla kaj bßußj, bßaßnla
morado bßußj. Nichivij tibß tu
bßaßnla qßan chßichß, tu bßaßnla
sivan, tuchß tu perla.

Qßu kam ibßaxabßsa ikßuchax u Tioxh 18 634

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



17 Pek tu koßxh unmußkßul
sasotz qßu mamaßla txßiibßal
qßii tziß.—

Texhtuß.

Utz antu saßtexhmotxtxakeß
kßasußl tzian qßu olin vaarko
tuchß qßu xaaol vißaj aß utz, tuchß
qßußl viß mar niaqßoninka. 18 Sa-
motxtil ijeß isibßel vitzßeß u tenam
tziß. Samotxtal ech tzaß:
—¡Abßiste koj maßj tenam echich
u mam tenam tziß!— Texhtuß.
19 Ech motx imakß jeß pojoj tiviß,
techlal itxumuneß. Motx qetun tu
oqßel. Tal ech tzaß:

—¡Tilayol, tilayol! vetißanlu u
mam tenam tziß. Tan aal aß
vaßl vetcheek txßiibßal kuqßii
tuul, oß bßaal vaarko. Pek aatz
tek cheel utz, ¡unmußkßul
koßxh vetsotzi!—

Texhtuß.

20 Ech alax ech tzaß:
—¡Txuqßtxunen tiß Amlika!

Txuqßtxunojex tiß ex xaannaj
el ex kßatz u paav, ex ichaj u
Jesuus, tuchß ex alol tetz qßul
iyol u Tioxh. Tan vetitxßol
inujul u tenam u Tioxh, tiß
vaßl bßanel sete taqßo.—

Texhtuß.

21 Ech aatz vaßt u aanjel,
mam aa yakßil, ikßoli maßl mam
sivan echaß cheßbß triigo. Utz
ikßon bßen tu mar. Tal ech tzaß:

—Kanißch aß mikßonax koßp u
mam sivan jaqß aß tziß, echat

isotz u mam tenam Babi-
loonia tziß. Utz abßil tereßn koj
sailon.

22 Saßtereßnkojabßil iviß qßu
oqßsan aarpa tuul, nikoßxh
xuli aa. Utz saßtereßnkojabßil
toqß trompeta. Saßtereßnkoj-
abßil ikßoxon qßu aqßonom
tuul. Utz yeßkan saßabßil icheßl
triigo.

23 Yeßkan txijtxubßal satxij-
txuni. Yeßkan saßabßil chißbßi-
chil tiß tzumbßaßa tan, tiira
vetmotxpaal tetz qßu aa kßaßy.
Utz sibß mamaj tenam veteesa
tu bßey tu qßu kam nachuli.

24 Ech iveet u tenam tziß, tiß
majte tan, cheey vikajal qßu
alol tetz u yolbßal Tioxh tuul,
tuchß vikajal qßu aanima
niman tetz u Jesuus utz, tuchß
qßußl yatzßel tu vatz txßavaß
tiß.—

Texh u aanjel.�����

Vikßamabßel u Tioxh

tiß viyaßsat u paav

19 1 Xamtich tek tiß qßu
kam tzaß, aß tek vabßi

tuch maßl yol tu Amlika. Mam
tenam chit nichalon ech tzaß:

—¡Bßitzataj! ¡Tßanbßaßtaj u
kuBßaal Tioxh!

Tan aß u Chitol tetz qßu aanima
tu tzaßl.

Ech alaxoj itechalil;
alaxoj mam tijleßm.
2 Tan tuchß chit inujul utz,
tijikomal nitaqß kuß u choobßal

paav.
Vetitxßol inujul vipaav u tenam

vaßl echaß cheela ixoj.
Tan vetiyansa vitxumbßal qßu

aanima tu vatz txßavaß,
echaß teesat tibß tu bßey tuchß.
Ech aqßaxyu ichßexel te
tiß iyatzßtu qßu niman tetz u

Tioxh.—
Texhtuß.

3 Ech alax paj ech tzaß:

—¡Bßitzaloj! ¡Tßanbßaßloj u
kuBßaals Amlika!

Bßenamen sabßukbßußlan ijeß
isibßel vitzßeß u tenam tziß,
yeßk iyaßeß.—

Texhtuß.

4 Ech pecheß kuß qßu 24 qßesala
vatz u Tioxh tuchß kaavaßl qßu
itzßlich kam. Utz motx toksa iqßii
vaßl kßujlel tu u kßujlebßal tetz
mam qßesala. Nichtal ech tzaß:

—¡Aßi, bßitzaloj!

¡Tßanbßaßloj u kuBßaals
Amlika!—

Texhtuß.

5 Ech uch kßasußl vaßt u yol
kßatz u kßujlebßal tetz qßesala. Tal
ech tzaß:

—¡Tßanbßaßtaj u kuTioxh,
kajay ex niman tetz,
ex taqßonom, chßooajs nimaj!—

Texhtuß.

6 Aß tepaj vabßi maßl u mam
tenam, techal ijelun tuul viyol
echaß mam nimaß. Utz echaß
itininun amlika aas sael itzßnaßbß.
Tal ech tzaß:

—¡Bßitzaloj! ¡Tßanbßaßloj u
kuBßaals Amlika! Tan nitek-
ißan u tijlenalil, ayaß u
kuBßaal Mam Tioxh.

7 Ech chißbßojoß utz, txuqßtxun-
ojoß. Qaltaj vitechalil u Tioxh.
Tan oponyu u qßii vi-
tzumeßbßal u Chelem Karneßl.
Utz vetißanlu tuch tibß u
ixviak vimol satzumeßi.

8 Aqßaxyu tzii te aas sivij tibß
tu bßaßnla tzßußkin saj lino;
techal iribßuneß, yeßk tzßil tiß.
Tan aatz u bßaßnla tzßußkin saj
lino tziß, aß nikßam tiß u
jikomla ibßanon qßu aanima
niman tetz u Jesuus.—

Texhtuß.

9 Aatz tek u aanjel, tal ve ech
tzaß: —Tzßibßa qßu yol ech tzaß:
«Chißbßebßal tetz qßu aanima qßußl
motx savsali tu u txßaßom tiß u
nimla qßii tetz vitzumbßaßa u
Chelem Karneßl.» Chia.—
Texhtuß. Utz tal paj ve ech tzaß:
—Aatz qßu yol tzaß, nojchit
jikomla chaj yol tetz Tioxh.—
Texhtuß.

10 Uncheeß aatz in tan,
yakich pecheßojkußin vatz u
aanjel tiß toksal iqßii. Pek tal
ve ech tzaß: —Yeßka. Yaßan ech
tziß tan, ela koßn in taqßonom
Tioxh sauchß. Utz ela koßn in
tuchß kajay qßul ahermano
majte qßußl niniman viyol u
Jesuus. Pek aß oksa iqßii Tioxh.
Tan tiß vinimal viyol u Jesuus
kßuxh nital qßul iyol u Tioxh
qßu alol tetz u yolbßal Tioxh.—
Texhtuß.

Vitxßolax inujul qßu aanima sißan

u Vinaj vaßl atil jeß tiß u sajiß chee

11 Uncheeß aß tek vil jajlich u
Amlika tziß. Utz vil maßl u sajiß
chee. Aatz vaßl atich jeß tiß, aß
ibßii “Jikom” utz, “Inujul”. Tan
tinujul utz, tijikomal nitxßol
inujul qßu kam utz, tinujul ni-
chßaßoineß. 12 Echaß iribßun
xamal qßu bßaqß iatz. Utz kalabßen
ikoroona atil jeß tiviß. Tzßibßamal
ok maßl u bßii tiß aas yeßxhabßil
koßxh ootzajin tetz. Pek taßxh
ootzajin tetz kam nitaleß.
13 Tzßitumal ok kaj tiß u toksaßm
atoßk. Utz “Yolbßal Tioxh” vibßii.
14 Jolol ayeßn tu amlika qßul isol
xamel tiß. Bßaßnla chaj tzßußkin saj
lino qßu toksaßm. Yeßk tzßil tiß.
Utz tiß sajiß chee atik jeß majte.
15 Utz nitelußl maßl jutzß viß
espada titziß. Utz aß vaßl sißanvu
tu qßu aanima tu kajay qßu tenam
aas lißan viqßesalail. Utz tu vi-
chßichß bßaara satoksav tu jik.
Echaß ipachßqßul uuva tu pachß-
bßal tetz sißan te. Ech sinach vi-
kßaßnal u Mam Tioxh.
16 Tzßibßamal ok maßl u bßii tiß
iqul u toksaßm nital ech tzaß:
“�������� �	
 ������� 
��� ��	���

�	
 �	����.” Chia.
17 Ech vil maßl u aanjel

txaklich tu u qßii. Qetun bßen tu
qßu xichßomla chaj txokop tu
amlika qßußl chißo nichißeß. Tal te
ech tzaß: —Nißextaj utz, moltaj
etibß tu maßl u nimla tzujbßeßibß
sataqß u Tioxh sete. 18 Ech
setzoti echißo, ichißl ijlenal, ichißl
qßesal sol, ichißl sol, ichißl mamaj

aa yakßil, aß imol ichee, ichißl
aanima kßayimal tibß tu aqßon,
tuchß ichißl qßußl kßuxh yitß
kßayimal koj tibß, nimajs
chßooaj.— Texhtuß.

19 Ech vil u xaßebßalla txokop,
aß imol qßu ijlenal tu vatz txßavaß
tuchß qßul isol. Molel tibß tiß
ibßanax chßaßo tuchß vaßl atich jeß
tiß u sajiß chee, aß imol qßul isol
xamich tiß majte. 20 Pek yakich
txaypoj u xaßebßalla txokop tuchß
u chulin alol tetz u iyol u Tioxh.
Ayaß vaßl kam koßxh xheenya
nichikßuch titxumbßal u xaßebßalla
txokop tan, aß subßun qßußl ok u
techlal u xaßebßalla txokop tiß utz,
motx toksa iqßii vitzßajich vatzi-
bßal. Ech itzßlele sikaßbßil kßonax
bßen tu u mam nebßlich aß xamal
vaßl nichtoyvu tuchß qßol. 21 Pek
ech koj tereßn qßul imol, aß
yatzßon u jutzß viß espada vaßl
nichtelußl titziß vaßl atich jeß tiß u
sajiß chee. Ech tiira motx ibßan
itzujbßet tibß qßu xichßomla
txokop tiß qßul ichißl.�����

Vibßantu qßesalail qßu niman tetz

u Jesuus kßatza tu 1,000 yaßbß

20 1 Ech aß tek vil ikußl maßl
u aanjel tu Amlika.

Iqßomich u laave taqßo tetz u
mam jul. Utz iqßomich vaßt mam
kadeena tiqßabß. 2 Ech itxay u
Dragoon, u oßtla txßißla txokop.
Ayaß u Diablo, u Satanaas. Utz
1,000 yaßbß iqitza. 3 Ech ikßon
koßp tu u mam jul, u tatibßal. Utz
bßoono ijupilka ißana. Utz
toksaka visello tiß u jupbßal tetz.
Ech yeßkan sateesa qßu aanima tu

bßey tu kajay u vatz txßavaß. Pek
tzßajnalen u 1,000 yaßbß, ech nal
laßpajchajpul bßiite.

4 Uncheeß vil unjolol kßujlebßal
tetz qßesala. Utz motx kßujeß qßu
aanima tuul qßußl motx aqßax
tijleßm tiß iqßatax tzii. Utz vil u
taanxelal qßu aanima majte qßußl
motx kutilel iviß tiß vinimal vi-
chusbßal u Jesuus utz, tiß koßn u
yolbßal Tioxh. Tan yeßt motx
toksa iqßii u xaßebßalla txokop,
nikoßxh vitzßajich vatzibßal. Utz
yeßt taqß tzii aas soßok u techlal
tipala oj tiß iqßabß. Utz vil iqßaav
titzßpeß, ißan qßesalail 1,000 yaßbß
kßatz u Jesuus. 5 Ech aß u bßaxa
qßaavitzßpichil tziß. Pek aatz
unjolt qßu kamnaj, yitß yakich koj
qßaav itzßpi. Analen aas latzßaj u
1,000 yaßbß. 6 Pek chißbßebßal tetz
qßu niman tetz u Jesuus qßußl la-
qßaavitzßpu tu u bßaxa qßaavitzßpi-
chil. Tan yeßxhkam veßt tokebßal
u kaßbß kamchil tiß. Pek qßilan
sikßlen tetz Tioxh utz, tetz u
Jesuus. Ech sißan qßesalail kßatza
1,000 yaßbß.

Vichajpu u txßißlißinaj tikaßpaj

titiempo u yaßtebßal chßaßo

7 Uncheeß taßxh latzßaj u 1,000
yaßbß, sachajpul u txßißlißinaj,
saelußl tu vipreexhuil. 8 Utz
seßnteesa kajay qßu tenam tu bßey
tu u vatz amlika txßavaß. Antu u
Gog tuchß u Magoog samotximol
tibß taqßo tiß ibßanax maßl u mam
chßaßo. Yeß achebße tachul qßul
isol. Echaß sanaabß tziß mar.
9 Ech ipaxi paal tibß tu kajay u
vatz txßavaß tziß. Utz motx isuti tiß

u tatinbßal qßu niman tetz u
Tioxh; u tenam vaßl tii u Tioxh
tiß. Pek kußl xamal tu Amlika utz,
ikßacha. 10 Ech txaypu u txßißlißi-
naj, u eesan aanima tu bßey. Utz
kßonax okoßp tu u mam nebßlich
aß xamal tuchß qßol. Aß atichku u
xaßebßalla txokop tziß tuchß u
chulin alol tetz iyol u Tioxh. Ech
latziß samotxulevasalku qßiils
aqßbßal ech koßxh ibßenaß, yeßk
iyaßeß.

Vitxßolax inujul qßu kamnaj

11 Ech vil maßl u mam saj
kßujlebßal tetz mam qßesala. Utz
vil vaßl kßujlich tuul. Utz yakich
elojbßen u txßavaß tuchß u amlika
siatz. Utz yeßt chee veßteß.
12 Ech vil qßu kamnaj, chßooajs
nimaj, jolol txaklich ok vatz u
Tioxh. Ech jajax tuul qßu libro.
Utz jajax tuul vaßt u libro
majte, u tetz u atinchil tu
bßenqßii bßensaj. Ech motx
txßolax inujul qßu kamnaj tiß qßu
kam nichmotxißaneß aas itzßliche
tan, tzßibßamal tu qßu libro tziß.
13 Aatz u mar, ikßuch kajay qßu
aanima qßußl kam tuul. Echat u
tioxhil kamchil majte tuchß u
molbßal tibß qßu kamnaj, ikßucha
jatvaßl kamnaj atil tuul. Utz
motx txßolax inujul qßu kamnaj
sijununil tiß qßu kam motx ißana
aas itzßliche. 14 Ech kßonax bßen
u tioxhil kamchil tuchß u
molbßal tibß qßu kamnaj tu u
mam nebßlich aß xamal. Aß
tekußen aß u kaßbß kamchil.
15 Ech abßil vaßl yeßt chee vibßii
tu u libro vaßl tetz atinchil tu

bßenqßii bßensaj, kßonax bßen tu
u mam nebßlich aß xamal majte.�����

Vichee vaßt u akß amlika

tuchß vaßt akß txßavaß

21 1 Uncheeß vil maßl u
amlika tuchß vaßt

txßavaß, akß tekußen. Tan yeß-
kanich u bßaxa amlika tuchß u
bßaxa txßavaß. Utz yeßkan tek u
mar. 2 Utz vil ikußl u tioxhla
tenam tu Amlika xeß Tioxh, u
akß Jerusaleen. Bßaßnla vijel,
echaß ixviak aas saßtektzumeßi.
In ilon, in Xhan.

3 Ech aß tek vabßi maßl u yol
majte, qßeqßußm chit tel tu
Amlika. Tal ech tzaß: —Aatz u
tatibßal u Tioxh, atil tek xoßl qßu
aanima. Aß saßatinku u Tioxh
tixoßl tan, itenam tekußen. 4 Ech
aß sasuun qßu taßl bßaqß iatz qßu
aanima. Utz yeßkan kamchil
sußuchi. Yeßkan oqßel. Yeßkan
sichßißm. Utz yeßkan chißom
saßatini. Tan aatz qßu bßaxa kam
tziß, motx paalyuka.— Texhtuß.

5 Ech yolon vaßl kßujlich tu u
kßujlebßal tetz mam qßesala. Tal
ech tzaß: —Kajay qßu kam vetun-
chßexpixsalaß.— Texhtuß. Utz tal
ve ech tzaß: —Tzßibßa qßu yol tziß
tan, inujul utz, ijikomal atziß.—
Texhtuß.

6 Tal paj ve ech tzaß: —Atil
kuß tibßeyil, in viXeßtebßal utz, in
viYaßebßal. Ech abßil maßj nikam
tu tzaj itzißl utz, uloj. Tan oya
koßn savaqß tetz u aß tu chun aß
vaßl tetz bßenqßii bßensaj. 7 Utz
abßil aß sasubßun u paav, saßetzan
tiß qßu kam sunkßatza. Ech in

iTioxh sißaneß utz; unkßaol
unmeßal sißaneß. 8 Pek aatz qßu
xoßvom tuchß qßußl yeß niniman
aas atilin, tuchß qßußl tzußkin tu
paav, qßu yatzßol, qßu eesanibß tu
bßey tuchß aanima, qßu istan, qßu
oksan iqßii bßanich tioxh utz,
tuchß kajay qßu txubßaßlom, aß
yakku tu u mam nebßlich aß
xamal vaßl yuuel tuchß qßol. Aß u
kaßbß kamchil.— Texhtuß.

Viveet u tioxhla tenam Jerusaleen

9 Ech xaanußl maßl tu jujvaßl
qßu aanjel sunkßatza qßußl atich
jujvaßl koopa tzixeß. Noonaj kuß
jujvaßl qßu yaßtebßal choobßal
paav tuul. Iqßilaßin. Utz tal ve ech
tzaß: —Nißaxh tan, sunkßuch
vikßulel u Chelem Karneßl see.—
Texhtuß. 10 Ech tiqßotbßenin u
Tioxhla Espiiritu taqßo viß maßl u
mam tßankin muunte. Ech ikßuch
u Jerusaleen ve, u tioxhla tenam.
Tuul nichikußl tu Amlika xeß
Tioxh. 11 Kaana iribßun tiß tu vi-
techalil u Tioxh. Echaß iribßun
maßj bßaßnla sivan. Echaß u sivan
jaspe aas nipaal kusajin tuul.
12 Aatz tißaj utz, atoßk maßl mam
tßankin tzßach; kabßlaalen ijubßa-
lil atoßk. Utz aatz tziß junun qßu
jubßal, atil maßl aanjel; kabßlaal
sikajayil. Utz tzßibßamal ok vibßii
kabßlaal qßul ikßaol u Israeel tiß.
13 Oxvaßl jubßal aal telaß. Oxvaßt
aal ijeßaß. Oxvaßl aal tokeß. Utz
oxvaßt aal ikußeß. 14 Aatz u mam
itzßachil u tenam tziß, aß atik jeß
viß kabßlaal mamaj sivan. Utz
tzßibßamal ok qßul ibßii kabßlaal
qßul ichaj u Jesuus tiß.

15 Aatz u aanjel vaßl nich-
qßilanin, atich maßl echabßal
tzixeß bßaßnla qßan chßichß. Aß
satecha jankßal ichßii u tenam;
jankßal ichßii qßul ijubßalil utz,
jankßal itßaneß jeß vitzßachil.
16 Tiira kaa xoobßal u tenam tziß.
Jankßal ichßii u tajan, echat koßxh
vivatz. Loqß techa u tenam tu
techabßal utz, 2,200 kiloometro
unchaj paqßil. Ela koßn u tajan
tuchß vivatz utz, tuchß vitßaneß
jeß. 17 Ech techa jankßal itßebßlu
vitzßachil utz, maßlen 65 metros.
Aß techav tu u techabßal vaßl
nißanbße qßu aanima. Aß vaßl
ißanbße u aanjel. 18 Utz jaspe
sivan u mam tzßach tziß. Pek aatz
u tenam tan, bßaßnla qßan chßichß.
Echaß espejo, nipaal kusajin tuul.
19 Aatz qßu mam sivan vaßl atik
jeß u mam tzßach tetz u tenam,
bßaßnla vijel tu jatvatzul koßn
bßaßnla chaj sivan. Aatz u bßaxa
utz, vijel tu jaspe. Aatz u kaßbß
utz, zafiro. Aatz u toxvaß utz,
aagata. Aatz u kaavaß utz,
esmeralda. 20 Aatz u toßvaß utz,
onice. Aatz u vaajaj utz, corna-
lina. Aatz u jujvaß utz, crisoolito.
Aatz u vaaxaj utz, berilo. Aatz
vibßele utz, topaacio. Aatz vilava
utz, crisopraso. Aatz vijunlaa
utz, jacinto. Utz aatz vikabßlaa,
amatista. 21 Pek aatz kabßlaal
qßu jubßal tziß, jolol perla vichißl.
Perla junun qßu jubßal tziß. Pek
aatz u mam bßey tu u tenam tziß,
tiira bßaßnla qßan chßichß. Nipaal
kusajin tuul, echaß espejo.

22 Utz yeßt vil maßj totztioxh
tu u tenam tziß. Tan aß totztioxh

u kuBßaal Mam Tioxh tuchß u
Chelem Karneßl. 23 Utz yeßk
ministeer vitxijtxun u qßii tziß
tuchß u ichß. Tan aß nitxijtxun vi-
techalil u Tioxh utz, aß nitxijtxun
u Chelem Karneßl majte. 24 Ech
aß samotxpaalku qßu mamaj
tenam vatz vitxijtxuneß qßußl maßt
iqßalpul tu qßul ipaav. Utz saoksal
iqßii qßu ijlenal tu kajay tenam
utz, satal itechalil. 25 Utz jatu
koj sajupax qßul ijubßalil u tenam
qßiil tan, yeßkan aqßbßal tziß.
26 Utz samotxtiqßo ul qßu txßii-
bßal qßii qßu tenam tuul, tuchß qßu
tijleßm. 27 Pek jatu koj soßokoßp
tzußkin kam tuul, qßu bßanol
paav, tuchß qßu txubßaßlom. Pek
taßxh soßokoßp tuul qßu aanima
qßußl tzßibßamal qßul ibßii tu
vilibro u Chelem Karneßl vaßl tetz
atinchil tu bßenqßii bßensaj.�����

U nimaß tetz tiichajil

22 1 Ech aatz u aanjel,
ikßuch maßl u nimaß ve

tetz tiichajil bßenamen. Kexh
ikßankßochil; tiira ribßkin, echaß
espejo. Aß nikßaskußl kßatz vikßuj-
lebßal u Tioxh tuchß u Chelem
Karneßl. 2 Utz atil maßl u tzeß tetz
tiichajil tinikßa u mam bßey tu u
tenam tziß, tu vitzißaj u nimaß.
Kabßlaa vatzul ivatz nitaqßeß jun
ichß. Utz aatz qßul ixaj, bßaßnixsan
tetz qßu aanima tu u vatz amlika
txßavaß. 3 Utz yeßkan tzßejbßal tzii
yol sakuß tu u tenam tziß. Tan aß
saßatinku u Tioxh tuul tuchß u
Chelem Karneßl kßujlel tu kßujle-
bßal tetz iqßesalail. Utz kajay qßu
taqßonom samotxoksan iqßii.

4 Utz samotxtil tibß ivatz tuchß u
Tioxh. Ech aatz qßu niman tetz
tziß, samotxtzßibßal ok vibßii u
Tioxh tipala. 5 Utz yeßkan aqßbßal
saßatin tziß. Saßtereßnkojsavsal
txijtxubßal, nikoßxh vitxijtxun u
qßii tziß. Tan aß tek satxijtxun u
kuBßaal u kuTioxh. Utz bßenamen
samotxißan qßesalail qßu niman
tetz kßatza, yeßk iyaßeß.

U qßaavtulebßal u Jesuus

6 Uncheeß tal paj u aanjel ve
ech tzaß: —Aatz qßu yol tzaß,
inujul utz, kßujlebßal kßußl. Tan u
kuBßaal vetchajon viaanjel tiß
talax tu qßu niman tetz kam qßu
kam saßtexhuchi. Utz ankoßxh u
kuTioxh tziß vaßl nichiyolon kßatz
qßu alol tetz viyolbßal oßten
majte.— Texhtuß.

7 Utz vabßi talax ech tzaß
majte: —Abßi iileß oora koßxh
sußulin. Utz chißbßebßal tetz qßu
aanima qßußl niniman qßu yol
bßaxabßsamal talax tu u uß tzaß.—
Texhtuß.

8 In Xhan, in vaßl ilon utz,
abßin qßu kam tzaß. Utz taßxh
veet vila, veet vabßi, yakich
pecheßojkußin vatz u aanjel vaßl
kßuchun qßu kam ve tziß. Sißch-
voksa iqßii vala. 9 Pek tal ve
ech tzaß: —Yeßka. Yeß koßxh aßan
ech tziß tan, ela koßn in
taqßonom Tioxh sauchß. Utz ela
koßn in tuchß kajay qßul amol,
qßu alol tetz qßul iyol u Tioxh.
Utz ela koßn in tuchß qßu aanima
qßußl niniman qßu yol tu u uß
tzaß. Pek ¡aß sooksa iqßii u
Tioxh!— Texh ve.

10 Ech tal paj ve ech tzaß:
—Yitß sakoßnkoxhaatinsa qßu
kam sakßußl qßußl bßaxabßsamal el
talax tu uß tzaß. Pek ala. Tan
najaß texh u tiempo tetz vi-
tzojpebßal. 11 Ech aatz qßußl yitß
inujul koj nißaneß, ibßan tereßn
vaßl yitß inujul koj. Aatz qßußl
tzußkin nißaneß, ibßaneßn tereßn
tzußkin paav. Pek aatz qßu
aanima qßußl jikom, ibßaneßn qßu
kam jikom. Utz aatz qßußl
xaannaj el kßatz paav, ibßaneßn
tereßn qßu kam qßußl yeßk paav
tiß.— Texh u aanjel.

12 Pek tal pajeß: —Abßi iileß:
«Oora koßxh sußulin. Utz sa-
viqßoußl vichoobßal junun qßu
aanima tiß jankßal qßu kam
vetißana. 13 In viXeßtebßal; in vi-
Yaßebßal. In viBßaxa utz, in
viTzojpebßal.

14 Chißbßebßal tetz qßu aanima
qßußl yeßxhkam niyansa tibß tu
paav. Echaß txßaatxßoch toksaßm.
Tan aß qßußl atil tokebßal tiß u
tzeß tetz tiichaji. Utz aß qßußl
soßokoßp tu qßul ijubßalil u
tenam. 15 Pek ech koj qßußl tiira
txßiß tiß ibßanax u paav, saßkojok-
oßp. Echat qßu istan, qßu
eesanibß tu bßey tuchß aanima,
qßu yatzßol, qßu oksan iqßii
bßanich tioxh utz, tuchß qßußl
vatz ikßußl ibßanax txubßaßl.

16 In u Jesuus. In vetchajon
vunaanjel tiß talax qßu yol tu qßu
niman vetz. In vimukanil u
Daviid utz, vitußxh ixalam. Utz in
u ribßkin txßumißl vaßl nijeßul kuß
chaj saj.» Chu u Jesuus.— Texh u
aanjel.

17 Ech nital u Tioxhla
Espiiritu tuchß vikßulel u Chelem
Karneßl. —¡Nißaxh!— Chia.

Utz abßil vaßl niabßin:
—¡Nißaxh!— Chaj majte.

Ech abßil nitzaj itziß tiß u
atinchil tu u bßenqßii bßensaj,
uloj. Echaß tukßal aß sißaneß. Tan
tiira oya kußen.

18 Utz nival tu kajay qßu
aanima qßußl niabßin qßu yol
bßaxabßsamal talax tu u uß tzaß
aas, oj abßil maßj satzßajsan ok
tereßn iviß qßu yol tzaß, sakuß qßu
choobßal paav tiß tu u Tioxh, qßußl
tzßibßamal tu u uß tzaß. 19 Utz oj
abßil saßeesan tereßn qßu yol

bßaxabßsamal talax tu uß tzaß, yeßk
tokebßal tiß u vatzomla tzeß tetz
tiichajil. Utz yeßk tokebßal tiß u
tioxhla tenam vaßl nital u uß tzaß.

20 Aatz vaßl nialon kajay qßu
kam tzaß, nital ech tzaß:

—Nojchit vul texhtuß.— Chia.

Utz aatz qßu abßin tetz u yol
tzaß sataleß:

—¡Aßi, kuBßaal Jesuus,
nißaxh!— Chaj.

21 Atoj vibßaßnil u kuBßaal
Jesucristo texoßl sekajayil. Aßi.

U TOKEBßAL UNJOLOL QßU YOL

TU U YOLBßAL TIOXH

(Glosario Bíblico Español-Ixil)

Aatz unjolol qßu yol tzaß, lochbßal etetz. Aß itxaßk sechok tuul abßiste

maßj yol yeß tekß nitel etxumbßal tuul tu u Yolbßal Tioxh. Ech silochßex

tiß tootzajil bßitioj kam vaßl yitß vatzsaj koj netileß. Utz kaßvaßl elnaj tu

u uß tziß. Bßaxa ayaß qßu yol tu u Nuevo Testamento tu kastiya,

paasamal u tokebßal tu kuyolbßal, kam echaß itxakunsal tu viAkßla

Txumbßal U Tioxh (Nuevo Testamento) tu kuyolbßal. Aatz vaßt u tanul,

ayaß unjolol qßu yol tu kuyolbßal, loqß paasamal tu kastiya. Ech

pichßutaj.

��������

Abba. Kutat, chu u tokebßal. Aatz u yol tziß, ibßanbße u Jesuus tuchß u

Pablo. Utz aß tokeß aas kßujlebßal kßußl u tatin tuchß u Tioxh. Tiira

txayel tibß tu u tatin tibßilaj. Nichitxakunsa u yol qßu talaj nitxaß

tziß tiß iqßilal vitat. Echaß u yol “papá” tu kastiya nitalax cheel.

Pek yitßeßch bßiite a u yol aas loqß koßxh “kuBßaals Amlika” oj

“kuBßaal Tioxh” chu teßl tikuenta u Antiguo Testamento. Choktaj

Qßu Niman Tetz U Jesuus Tu Roma 8.15; Qßu Niman Tetz U

Jesuus Tu Galaacia 4.6; U Kuxh 14.36. Aatz u yol tziß, aß ni-

kßaskußl tu yolbßal arameo.����������

Abismo. Mam jul yeßk iyaßebßal; jolobßtxan, chu u tokebßal. Latziß vaßl sa-

kßonlik koßp qßu txßißlißinaj. Aß saqitzlik tu 1,000 yaßbß tziß. Choktaj U

Lucas 8.31; Qßu Kam Ibßaxabßsa Ikßuchax U Tioxh (Apocalipsis)

20.1-3; 9.1-2. Aatz u yol tziß, aß nikßaskußl tu yolbßal griego. Sajitaj u

yol Infierno.���������	�	

Adorar. Nacho Tioxh; toksal iqßii Tioxh, chu u tokebßal. Choktaj U Tio

4.10; 2.11.���	�	���
���

Adopción. Atil kaßvaßl tokebßal.

1) Aß tok u yol tziß taqßax bßens kßaol meßala maßl tal nitxaß aas yitß

meero kßaol meßala koj. Echaß vaßl nißan qßu ixoj qßußl yitßix chee

titzßin. Tan nijaj maßj tal initxaßa utz, taßn tek tetz. Nibßen ibßii tiß

utz, tiira ikuenta niyolonka. Titzßin tek tu uß, kßuxh yitß titzßin koj

tiß vikajal.

2) Nikßamax tiß u yol tziß tiß talax vaßl bßanel qe tu u Tioxh; bßennaj-

tekßoß ikßaol imeßal tiqßaqßal kunimat vaßl ißan u Jesuus. Tan yitß

oßich koj ikßaol imeßal Tioxh tu u qatin tu u paav; tzßejxinajichßoß.

Choktaj Qßu Niman Tetz U Jesuus Tu Galaacia 3.26—4.7; Qßu

Niman Tetz U Jesuus Tu Roma 8.14-17; Qßu Niman Tetz U Jesuus

Tu Eefeso 1.4, 5.���
���������	��

Adulterio. Ayaß u eesaibß tu bßey tuchß aanima yitß ikßulel koj. Choktaj U

Kuxh 10.11; Qßu Niman Tetz U Jesuus Tu Galaacia 5.19. Sajitaj u yol

Fornicación.

Abba 644

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



��������	�
�����

Agradar/Complacer. Atil kaßvaßl tokebßal.

1) Itxuqßtxunsal u Tioxh tu kubßanoneß. Choktaj Qßu Niman Tetz U

Jesuus Tu Roma 8.8; 15.1-2; Bßaxa Uß Tu Tesaloonica 4.1; Qßu

Hebreo 11.6.

2) Ikußsal kßußl; maßj kam aas bßaßn nißenku tu u aanima. Choktaj Qßu

Bßaßnla Chaj Kam Bßanel (Hechos) 12.3; Qßu Niman Tetz U Jesuus

Tu Galaacia 1.10; U Lucas 3.22.�
������������

Alabanza. Bßitza Tioxh, chu u tokebßal. Choktaj U Tio 21.16; U Santiago

5.13.�������������

Alabar. Toksal iqßii Tioxh, chu u tokebßal. Choktaj U Lucas 2.13; Qßu Kam

Ibßaxabßsa Ikßuchax U Tioxh (Apocalipsis) 4.10.��������������	

Alabastro. Maßlich bßaßnla tzßaj u kam tziß, qos sivan vitxßavaßil. Utz

atia nichtuch paal sajinchil tuul, ech bßiil aß viidrio. Kam koßxh

nichikßoxax te. Nichibßanax xhaaro te tuchß txeßn utz, tuchß talaj

tzßaj, echaß talaj lemeeta; kolbßal txßumqßixsabßal.

Choktaj U Tio 26.7; U Kuxh 14.3.��������	�������

Aleluya. Bßitzaloj u Tioxh; techal, chu u tokebßal. Kaßvaßl elnaj tu u yol tu

yolbßal hebreo tziß. Maßl “halel” chia, “techal” chu u tokebßal. Vaßte a

utz, “Yha” chia. Ayaß vaßt vibßii u Tioxh vaßl “Jehova” chu teloßp tu

kastiya. Utz aatz tek nimolo tibß kaßvaßl qßu yol tziß, “techal u kuBßaal

Tioxh” chu u tokebßal kajayil. Choktaj u Salmos 106.1, 48; Qßu Kam

Ibßaxabßsa Ikßuchax U Tioxh (Apocalipsis) 19.1-4.�����������

Alfa. Ixeßtebßal, chu u tokebßal. Loqß kaßvaßl nitxakunka.

1) Aß vibßii u bßaxa tzßibß tu u alfabeto griego,

echaß u “A” sukuvatz niyolonka. Aß tokeß

ixeßtebßal oj chikbßal tetz maßj kam.

2) Nitxakun u yol tu u Yolbßal Tioxh tziß, tiß talaxeß aas aß u bßaxa u

Jesuus utz; aß u chikol tetz qßu kam. Choktaj Qßu Kam Ibßaxabßsa

Ikßuchax U Tioxh (Apocalipsis) 1.8, 11; 21.6; 22.13.��������

Alma. Atil kaßvaßl tokebßal.

1) Aß nital u taanxelal u aanima vaßl atile bßenamen, kßuxh itzßlel u

aanima tu vichißl utz, kßuxh kamnaj tekußen. Aß vaßl nibßen xeß

Tioxh. Nital u Yolbßal Tioxh aas atil aanxelal chitpinaj tek tipaav.

Choktaj U Santiago 1.21; 5.20; Qßu Hebreo 10.38-39. Utz atil

aanxelal aas tzßejxinaj tatin vatz u Tioxh. Choktaj U Tio 10.28;

16.26; U Kuxh 8.37.

2) Aatz vaßt u tokebßal utz, ayaß vixeßal qßu kam nikunach tu

qaanima aas atiloß tu u vatz amlika txßavaß tzaß. Echaß maßj txuqß-

txunchil oj txumußm. Choktaj u Salmos 16.9; U Tio 12.18; 26.37.�����������	
�
����


Altar de holocaustos. Aß nital u nachbßal Tioxh vaßl nichikßachax jeß qßu

avan siiß tu qßu Israeel tiß ijajax kuybßal tu u Tioxh. Aß atichku tu u

okebßalop tu u vatz iqßanalil u totztioxh tu Jerusaleen. Choktaj u

Eexodo 27.1-8; 40.29; U Lucas 11.51. Nichikßachax oya siiß, jajbßal

kuybßal; oya tetz oksabß bßaßnil tuchß Tioxh, oya tetz ikßamal Tioxh.

Karneßl nichitxakun tiß, triigo, atzßam tuchß tereßn kam. Utz antu nich-

iqool taßl uuva siiß. Aß nichkßachon qßu oya tziß qßu oksan yol vatz

Tioxh. Choktaj u Leviitico 9.7-8; u Reyes I 8.63. Aatz ichßii u nachbßal

Tioxh titiempo u Jesuus tziß, 5 vaara jeßnaj, 5 vaara ivatz utz, 5 vaara

tajan. Bßaßnla qßan chßichß vitxßavaßil.

Aatz qßu nachbßal Tioxh nichibßanbßel titiempo u Abeel ul koßxh

titiempo u Moisees utz, nukßich sivan, chaqßaala iviß. Choktaj u

Geenesis 8.20; 12.7-8; 22.9; 33.20.

Pek aatz ißan tu u yaßbß 70 m.t.J. (maßt titzßpu u Jesuus) ul okebßel-

oj qßu Israeel tu qßu aa Roma utz, iyaßsa tok qßu txßoloßm vatz u

nachbßal Tioxh. Loqß titxumbßal u Tioxh kßuxh uch u kam tiß viyaßeß

tziß tan, maßtich ikam u Jesuus tiß qßu paav. Ech yeßkan tereßn nisaveß

sakßachax qßu kam tziß. Pek yeß nichtok tiviß qßu Israeel. Echtzixeßt tu

chßaßo ul yaßsaloj niyolonka.

Ech aatz oß cheel, yeßkan nikusavsa sakubßan u kam tziß tan, ech

itxaßk kam u Jesuus qiß. Choktaj Qßu Hebreo 9.18-28.

Atil paj vaßt tokebßal u nachbßal tziß. Utz ayaß u nachbßal Tioxh tu

Amlika. Choktaj Qßu Kam Ibßaxabßsa Ikßuchax U Tioxh (Apocalipsis)

9.13; 14.17-18; 6.9.��������	�	
����	���������
���	

Altar de incienso. Aß nital u kßachbßal kaxhlaan pom, vaßl bßaßnla qßan

chßichß, echaß puulpito iveeteß. Aß atichku tu u bßaxa tuul u totztioxh,

ayaß u txaaßla atibßal. Jun qßalaßm jun sotzsaj nichikßachax jeß u

kaxhlaan pom siiß. Choktaj u Eexodo 30.1-10; U Lucas 1.11.

Aß nikßam tiß viqßilal isikßlel u Tioxh nichibßanax tu Amlika. Choktaj

Qßu Kam Ibßaxabßsa Ikßuchax U Tioxh (Apocalipsis) 8.3.��������
���	�����	��	��

Altisimo (Dios). Tßankin Tioxh, chu u tokebßal. Choktaj U Lucas 1.76;

8.28; U Kuxh 5.7; Qßu Bßaßnla Chaj Kam Bßanel (Hechos) 7.48; 16.17.�����	��	������

Amar. Atil oxvaßl tokebßal.

1) Ayaß u kubßantu tiißoß tiß maßj aanima, u kubßantu tiißoß tiß kumol

niyolonka. Choktaj u Bßaxa Uß Itzßibßa U Xhan 2.10; U Kuxh

12.30-31; Bßaxa Uß Tu Corinto 13.1-13.

2) Ayaß u kutzßejtu qaanima tiß u Tioxh. Choktaj U Kuxh 12.30-31; U

Xhan 14.15, 23; Qßu Niman Tetz U Jesuus Tu Roma 5.8; 8.35.

3) Ayaß u kukßontu qaanima tiß maßj kam majte, aas atil kuxamlil tiß

ibßanaxeß. Choktaj Qßu Niman Tetz U Jesuus Tu Filipos 3.7-8.��������

Amén. Atil kaßvaßl tokebßal.

1) “Echi” oj “aß chituß” chu u tokebßal siatz qßu Israeel. Utz “Aßi” chu

ipaasal tu kuyolbßal. Nichibßanbße u yol qßu Israeel tziß aas nich-

itzojpu isikßlel untanoj u Yolbßal Tioxh oj nichiyaß maßj bßitzal.

Choktaj U Tio 6.13; u Salmos 106.48; Bßaxa Uß Tu Corinto 6.24;

Kaßbß Uß Tu Corinto 13.14; Qßu Kam Ibßaxabßsa Ikßuchax U Tioxh

(Apocalipsis) 7.12; 22.20-21.

2) Nitxakun u yol tiß ibßiial u Jesuus majte, tiß aas kßujlebßal kßußl tiß

qßu kam kajayil. Echaß nital tu Qßu Kam Ibßaxabßsa Ikßuchax U

Tioxh (Apocalipsis) 3.14. Aß nitaleß kam u tatin u Jesuus tuchß u

Tioxh niyolonka

Utz aß atichku bßaxa tu u yolbßal arameo. Xamtel kßamax u yol tu

qßu aa Greecia tziß.�����������

Anatema/Maldecir. Tzßejel yol tiß; kußoj u sotzchil tiß, chu u tokebßal.

Nitxakun tiß talax maßj kam aas yeßxtxoj. Choktaj tu u Kaßbß Uß Tu

Corinto 16.22; Qßu Niman Tetz U Jesuus Tu Galaacia 1.8; U Lucas

6.28; U Tio 5.44; Qßu Niman Tetz U Jesuus Tu Roma 12.14. Aatz u

yol tziß, aß nikßaskußl tu u yolbßal griego.����������	��


Anciano. Atil oxvaßl tokebßal u yol tu u Yolbßal Tioxh tzaß.

1) Ansiano. Aß nital qßu qßesala xoßl qßu bßaxa chaj niman tetz u

Jesuus utz, cheel majte. Aß nichiqßon ibßey utz, lochol tetz tu

vichßii kßatz u Tioxh niyolonka. U Pablo nichoksan ansiano tu

junun tenam. Ech aß nichchusun u Yolbßal Tioxh xoßl qßu niman

tetz u Jesuus. Choktaj tu qßu uß tzaß: Qßu Bßaßnla Chaj Kam Bßanel

(Hechos) 14.23; 15.2, 4, 6, 22, 23; U Santiago 5.14; Bßaxa Uß Xeß

U Timoteo 5.17.

2) Ayaß qßu qßesal qßatol tzii xoßl qßu Israeel, vaßl Sanedriin utz, Con-

ciilio ibßii majte. Choktaj U Tio 21.23; 26.3, 47, 57; Qßu Bßaßnla

Chaj Kam Bßanel (Hechos) 4.5, 8, 23.

3) Aß nital qßu qßesla chaj aanima majte. Choktaj tu u Bßaxa Uß Xeß U

Timoteo 5.1; U Lucas 15.25.���	��
�����

Angel. Aanjel. Bßanol chaj; iqßon yol, chu u tokebßal. Atil kaavaßl tokebßal

u aanjel tu u Yolbßal Tioxh.

1) Aatz qßu bßaßnla chaj aanjel, ayaß qßußl nichajax tu u Tioxh; lochol

tetz niyolonka. Choktaj Qßu Hebreo 1.4-14; U Tio 22.30. Aatz qßu

qßesala xoßl qßu bßaßnla chaj aanjel, ayaß qßußl “arcangel” ibßii tu

kastiya. Maßl aß Kap utz; vaßt Meßk ibßii. Choktaj U Judas tu u v.

9; Bßaxa Uß Tu Tesaloonica 4.16.

2) Aatz tu u Antiguo Testamento, bßenchimal nital “angel de

Jehova”. Ayaß u Tioxh nitul xoßl qßu aanima. Choktaj tu qßu uß

tzaß: u Eexodo 33.2-5; 23.20-23. Aatz u yol tziß, aß nikßaskußl tu u

yolbßal griego.

3) Atil maalola chaj aanjel, lochol tetz u txßißlißinaj. Atil yol tiß tu u

Kaßbß Uß Itzßibßa U Luß 2.4; U Judas v. 6.

4) Ayaß unjolol qßesala xoßl qßu niman tetz u Jesuus, echaß pastoor.

Choktaj Qßu Kam Ibßaxabßsa Ikßuchax U Tioxh (Apocalipsis) 1.20;

2.1.����������	�
��

Anticristo. Xeßkßulan tetz u Jesuus, chu u tokebßal. Atil kaßvaßl tokebßal.

1) Ech nitalax tiß maßl u txumbßal iqßomal tu qßußl nikoontrain u

Jesucristo tuchß vichusbßal. Tioxhil txßißlißinaj nimotxpiton. Utz aß

isaß aas aß samotxoksal iqßii. Choktaj u Bßaxa Uß Itzßibßa U Xhan

4.3; Kaßbß Uß Itzßibßa U Xhan v. 7.

2) Aß nital maßl u vinaj saßnalißan ijlenalil xoßl qßu Israeel. Tiira si-

kßucheß aas yißsaß u Jesuus. Choktaj u Kaßbß Uß Tu Tesaloonica

2.3-12; Qßu Kam Ibßaxabßsa Ikßuchax U Tioxh (Apocalipsis)

13.1-2; Bßaxa Uß Itzßibßa U Xhan 2.18, 22.�����	�
����������
�������

Antiguo Testamento. Oßtla nukßußm, chu u tokebßal tan, aß vaßl tzßibßa-

malku qßu nukßußm ißan u Tioxh tuchß vitenam koßxtene. Aß u Yolbßal

Tioxh vatz qßu Israeel tu u tiempo tziß. Oxvaßl nitel tuul siatz. Ayaß qßu

libro itzßibßa u Moisees vaßl “Pentateuco” chu teßleß. Utz “Qßu Bßaxa

Chaj Mantaar Itzßibßa U Moisees” chißoß tiß tu kuyolbßal. Ayaß u

Geenesis, u Eexodo, u Nuumeros, u Leviitico, tuchß u Deuteronoomio.

Torah ibßii siatz. Aatz qßu yol tziß, u Tioxh alon tu u Moisees viß u

muunte Sinaii. Ech aß u tanul tziß, vaßl tiira sibß tatin vatz qßu Israeel

vatz untantu u Yolbßal Tioxh tan, antu qßul ikßuy imam motx ilon

abßin u taqßax tu u Moisees. Ech aß vixeßal u oßtla mantaar siatz. Kajay

qßu yol tziß tu yolbßal hebreo tzßibßamichka tan, aß meero viyolbßal qßu

Israeel. Choktaj u Eexodo 19.2-24.

Aatz untantu u Antiguo Testamento, ayaß unjolol yol tzßibßamalka

tu qßu alol tetz u yolbßal Tioxh xoßl qßu Israeel. Ayaß qßußl “Los

Profetas” chu teßl tu kastiya. Utz “Qßul Iyol Qßu Alol Tetz U Yolbßal

Tioxh Tzßibßamal” chu tu kuyolbßal. Nixeßtbßen tu u Josuee utz, neßn-

yaßoj tu u Reyes II. Antu qßu “profetas mayores” tuchß qßu “profetas

menores”. Aatz u tanul tzaß, bßiit yeß oponnaj tatin tiß u Torah vatz qßu

Israeel. Tu yolbßal hebreo tzßibßamichka.

Aatz paj untant u Antiguo Testamento, ayaß qßußl “Los Escritos”

chu teßl tu kastiya. “Qßu Yolbßal Tioxh Tzßibßamal” chu teloßp tu

yolbßal. Utz 13 libros atoßk tuul: u Rut, u Croonicas I tuchß u II, u

Esdras, u Nehemias, u Esteer, u Job, u Salmos, u Proveerbios, u

Eclesiastees, u Cantares, u Lamentaciones, tuchß u Danieel. Aatz qßu

yol tziß, atia tu yolbßal hebreo tzßibßamichka utz, atia tu yolbßal

arameo.

Jun ilanbßal qßii nichisikßlel qßu yol vatz tenam tziß, tu qßu atibßal

chusbßal tetz u oßtla mantaar tuchß tu vikuentail u totztioxh tu

Jerusaleen. Tu hebreo nichisikßlelik u Yolbßal Tioxh tixoßl aas yeßsajich

motx itxaypu bßen tu Babiloonia. Ech aatz tek motx qßaavi, ankoßxh

nichisikßlel u Yolbßal Tioxh tixoßl tu yolbßel hebreo. Loqß ministeer

atich vaßt aanima nichtal elußl tu yolbßal arameo tixoßl tan, yitß kajay

tereßn koj ootzajinich tetz u yolbßal hebreo. Sajitaj u yol Targum.

Aatzich vinukßit tibß u Yolbßal Tioxh taqßo utz, aß bßaxal qßußl itzßibßa

u Moisees (Torah). Tan aß maas tatin siatz. Ech tek qßu yol itzßibßa qßu

alol tetz u yobßal Tioxh (Los Profetas). Utz tiyaßtebßal atik qßu yolbßal

Tioxh tzßibßamal, (Los Escritos). Yitßeßch koj inukßleß kam echaß inukßit

tibß tu u Yolbßal Tioxh cheel niyolonka.

Aatz ißan tu u yaßbß 250 y.t.J. (yeßsaj titzßpu u Jesuus) xeßt ipaasal

bßen u Torah tu yolbßal griego tan, at Israeel yeßich tootzaj veßt iyolbßel

u hebreo. Utz oleß tiß tu u yaßbß 132 y.t.J. Aß tekußen aß vaßl “Septuaginta

(LXX)” chu teßleß utz; “De Los Setenta” chu teßl tu kastiya.��������	
���	�����
���

Apóstol. Chaj, chu u tokebßal. Loqß atil oxvaßl tokebßal.

1) Ayaß qßul ichaj u Jesuus tiß en talax paal u bßaßnla chusbßal.

Chusulibß chuich teßl bßaxa. Ech vibßii 12 qßu vinaj qßußl txaal tu u

Jesuus, qßußl meero xambßu tiß. Ayaß qßußl ichus tibß kßatza.

Choktaj U Tio 10.1-5; 28.16-20; Qßu Bßaßnla Chaj Kam Bßanel

(Hechos) 1.2-3; Qßu Hebreo 3.1.

Xamtel tek tuul aas maßtich ikam u Jesuus, atin tek tatin qßu chusul-

ibß vatz qßu niman tetz u Jesuus. Bßen tek ijleßm tetz qßesalail u

bßii siatz tziß. Choktaj Qßu Hebreo 3.1; Qßu Niman Tetz U Jesuus

Tu Roma 1.1; 11.13; Qßu Bßaßnla Chaj Kam Bßanel (Hechos) 4.33.

2) Aatz vaßt u tokebßal utz, ayaß maßl u doon nitaqß u Tioxhla Espiiritu

tu chukchaj niman tetz u Jesuus. Echaß maßj ijleßm tiß iqßesalaileß

utz, tiß taqßax iyakßil qßu niman tetz u Jesuus. Choktaj Qßu Niman

Tetz U Jesuus Tu Eefeso 4.11; 2.20; Bßaxa Uß Tu Corinto 12.28-29;

Qßu Kam Ibßaxabßsa Ikßuchax U Tioxh (Apocalipsis) 18.20.

3) Ayaß u ijleßm tu viQßesalail u Jesuus sißan qßul ichaj u Jesuus, aas

liqßat tzii tu 1,000 yaßbß vatz txßavaß tzaß utz, tu Amlika majte.

Choktaj U Tio 19.28; Qßu Kam Ibßaxabßsa Ikßuchax U Tioxh

(Apocalipsis) 21.14.

Aatz u yol tziß, aß nikßaskußl tiß u yolbßal griego.��
�������	�

Arameo. Arameo. Aß vibßii u yolbßal ichabßa qßu Israeel aas atich tu txaypi-

chil tu Babiloonia. Tan yaß iyolbßet u hebreo tibßilaj, ayaß viyolbßal.

Ech aß u yolbßal nichiyolbße u Esdras tuchß u Nehemias aas qßaav opon

tu Palestina tu u yaßbß 444 y.t.J. Echtzixeßt aatz nichisikßlel u Yolbßal

Tioxh tu hebreo tixoßl, ministeer atich vaßt aanima nichtal elußl tu

yolbßal arameo. Choktaj u Nehemias 8.1-7. Utz ankoßxh nichiyolbßeleß

aas ul u Jesuus. Ech ankoßxh nichtalax elußl u Yolbßal Tioxh tu yolbßal

arameo majte tu qßu atibßal chusbßal tetz u oßtla mantaar. Pek aatz u

yolbßal hebreo, tannal koßxh nichitxakunsaleß. Taßxh nichbßanbßen qßu

qßesla chaj aanima tuchß qßu qßesal uqßaybßal tiß isikßlel u Antiguo

Testamento. Sajitaj u yol Hebreo.�������������	
���

Arrepentirse. Kßaxa kßußl tiß paav utz, ichßexul txumbßal, chu u tokebßal.

Choktaj U Kuxh 1.4; U Tio 3.8; 21.29; U Lucas 5.12; Qßu Bßaßnla Chaj

Kam Bßanel (Hechos) 5.31; Qßu Niman Tetz U Jesuus Tu Roma 2.4.�������	
�����	��
�

Autoridad. Atil kaßvaßl tokebßal.

1) Ijleßm tiß maßj aqßon; qßatol tzii; qßesala. Choktaj U Lucas 1.52;

Qßu Niman Tetz U Jesuus Tu Eefeso 1.21; Qßu Bßaßnla Chaj Kam

Bßanel (Hechos) 17.6; U Tio 8.9.

2) Ayaß u ijleßm oj txumbßal vatz Tioxh tiß ibßanax maßj kam, oj

txaichil; yakßil; maßj yol aas txayoßm nißaneß. Choktaj U Tio 10.1;

U Lucas 20.2; Kaßbß Uß Xeß U Timoteo 1.12; u Bßaxa Uß Itzßibßa U

Luß 3.22. Sajitaj u yol Poder/Autoridad.��	��
�������

Ayunar. Iyaßsal txßaßom tiß inachax Tioxh, chu u tokebßal; ikuyax vaßy ni-

yolonka. Choktaj tu qßu uß tzaß: U Tio 4.22; 6.16-18; 9.14-15; Qßu

Bßaßnla Chaj Kam Bßanel (Hechos) 13.2-3; 27.9; U Lucas 2.37; 9.29; u

Samueel II 12.22; u Isaias 58.1-12. Aatz vatz qßu Israeel, atich oxvaßl

kam aas maas nichixaansa ok kßatz Tioxh aas nitaleß. Maßl ayaß

vikuyax vaßy. Vaßte ayaß vilochax meßbßaß. Utz vaßte ayaß vichustu tibß

tiß u Yolbßal Tioxh. Loqß yitß tiß koj aas tuchß chit taanima nichißan qßu

kam tziß, pek aß nititzßa aas kam maßj tetz saßaqßax tu u Tioxh tiß.

Aatz qßu qßii tetz kuybßal vaßy siatz, ayaß u lunes tuchß u jueves, tiß

tan, tu maßl jueves bßenjeß u Moisees viß u muunte Sinaii utz, tu lunes

kußl. Pek aatz u Jesuus, yeß nichinima u kostuumbre ech tziß.

Echtzixeßt nichteesal iqßii tu qßu fariseo. Choktaj U Kuxh 2.18-20; U

Lucas 18.12.���������	��

Azotea. Viß atibßal. Aatz iveet qßu tatibßal qßu Israeel nichißaneß, yitßeßch koj

aß qßu atibßal latzaß aas jolol chee viß. Pek chaqßaala viviß qßu tatibßal

nichißaneß. Tan at nichtxakunku te. At aanima nichivat jißop viß qßu

tatibßal tu aqßbßal. Echaß nißan tu qßu tiempo mamaj tzßaß. Nimnaßl tu u

Samueel I 9.26. Nichitxakun te sikolonbßal. Nichmotximolbßaß itriigo

siiß. Nimnaßl tu u Josuee 2.6. Nichitxakun te tiß iqetunsal bßen maßj yol

majte. Echaß tziß oj atich maßj yol aas ministeer sapax bßen itziiul xoßl

tenam. Nichiqetunsal bßen viß qßu atibßal. Ech tok vaßl tal u Jesuus tu

U Lucas 12.3. Nichitxakun tiß qßilabß sikßlebß Tioxh majte, echaß vaßl

ißan u Luß. At aanima nicheniqßila isikßle jißop qßu txßumißl viß qßu

tatibßal, itioxh nitaqßvu bßen. Echaß vaßl nital u Sofonias 1.5. Nich-

itxakun tiß jutzpebßal el majte. Aatz qßu atibßal tan, tiira chßooich koßn

ixoßl. Ech oj atilich maßj aanima nitojchaleß utz, nijutzpeßl, nitßaspeß viß

atibßal ibßenaß. Ech paj tok vaßl tal u Jesuus tu U Tio 24.17 tuchß tu U

Kuxh 13.15.�������	��

Baal. Baal. Aß tokeß qßesala oj bßaal. Echich ibßii sibßal qßu bßanich tioxh

nichinach kalabß tenam. Aatz u Yolbßal Tioxh, aß maas nitaleß aas u

bßanich tioxh Baal nichinima qßu aa Canaan. Utz bßenchimal tooro

vaakaxh vivatzibßal. Echaß vaßl itzßaj u Aroon utz, qßilal sikßlel tu qßu

Israeel, aas ayeßnich u Moisees viß u muunte Sinaii. Choktaj u Eexodo

32.4; u Jueces 2.11-13; 6.25-32. Kam koj tokeß aas aß nikßam tiß vi-

vatzibßal u vaakaxh, pek tiß tan, aa yakßil u vaakaxh utz, nißxhipaxin

siatz. Tiira paav vatz Tioxh vaßl nichißan qßu aanima tiß inachaxeß. Tan

aal nichikßachoßk qßul initxaßa qßu aanima siatz. Utz kam tereßn koßxh

yeßxtxojla kam nichmotxißan tiß inachleß. Choktaj u Jeremias 19.5.

Sibßal tiempo aas aal antu qßu Israeel nichnachon; eltekka tiß u Tioxh

niyolonka, echaß vaßl uch tikuenta u Elias. Choktaj u Reyes I 1.1-17;

18.18-19; u Nuumeros 22.41; u Reyes II 10.18-28; Qßu Niman Tetz U

Jesuus Tu Roma 11.4.

Aatz maßl u bßii Baal Zebuub, aßich vitioxh qßu aa Ecroon titiempo

u Elias. Pek bßens ibßii u qßesal txßißlißinaj tu qßu Israeel. Belzebuu

bßenka. Choktaj u Reyes II 1.1-17; U Tio 12.24.�������������

Babilonia. Babiloonia. Echich ibßii maßl u mam qßesal tenam tetz qßu

aanima caldeo koßxtene. Utz aa Babiloonia chu teßl qßu aanima majte.

Aatz u Babiloonia tziß, tiqßo iyakßil tu u yaßbß 650 y.t.J. Utz bßiichaj

bßens mam qßesal viß sibßal tenam. Utz ox pajul ex tokebße qßu Israeel

majte tikuenta u Nabucodonosoor. Xeßt tu u yaßbß 605 opon koßxh tu u

585. Itxay bßen sibßal aanima tu Babiloonia. Bßoono isotzsalka u

Jerusaleen ißana. Ibßaj kuß u mam totztioxh vaßl u Salomoon bßanon.

Baal 652

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



Choktaj u Danieel 1; u Reyes II 25.1-21; u Croonicas II 36.5-12.

Aatz u tenam Babiloonia oßtene tziß, aß ixeßt tu u yaßbß 2,000 y.t.J.

Xoßl kaßvaßl qßu mam nimaß atichka, u Eeufrates tuchß u Tigris,

tikuenta maßl u chaqßaala Sinaar ibßii. Utz latziß lakaxku jeß maßl u

mam tßankin tzßach, oksabß iqßii maßl u vinaj qßesala, Nimrood ibßii.

Utz xaaneßl qßu aanima kßatz Tioxh tu qßul ibßanoneß tziß. Echtzixeßt

jalax qßul iyolbßal tu u Tioxh. Utz Babeel tek ibßii u tenam oksali tziß.

Aß tokeß “okebßalop xeß qßu tioxh” siatz. Pek xamtel tuul, bßen teks

Babiloonia tu qßu aanima jejlel tziß. Choktaj u Geenesis 10.8-11;

11.1-10.

Utz aatz titiempo u Nabucodonosoor, toksa vaßt tzßajich vatzibßal

tioxh tu u chaqßaala Sinaar. Choktaj u Danieel 3.1. Utz ech tek bßens

aa paavla tenam utz, koontrain tetz Tioxh vatz qßu Israeel. Aatz cheel,

aß tekußen aß u tenam vaßl Iraaq ibßii.

Utz aatz tu qßu uß itzßibßa u Xhan, nikßam tiß vipaav qßu Babiloonia

tiß talax u sotzchil saul tiß qßu aa paavla tenam tu u vatz amlika txßavaß

tzaß. Choktaj Qßu Kam Ibßaxabßsa Ikßuchax U Tioxh (Apocalipsis)

18.1-24. Antu u Luß nikßam tiß u yol Babiloonia tiß talax u tenam

Roma; tan mam aa paavla tenamich siatz tu u tiempo tziß, kam echaß

u Babiloonia titiempo u Antiguo Testamento. Choktaj u Bßaxa Uß

Itzßibßa U Luß 5.13; Qßu Kam Ibßaxabßsa Ikßuchax U Tioxh (Apocalipsis)

17.5-6; 18.2, 10.������������

Bar. Kßaol, chu u tokebßal. Echaß u yol “Bartimeo” tan, ikßaol Timeo chia.

Choktaj tereßn tu U Kuxh 10.46; Qßu Bßaßnla Chaj Kam Bßanel

(Hechos) 1.23; 13.6; U Tio 10.3. Echat paj u bßii “Barrabás” tan,

ikßaol u “Abas”. Choktaj U Tio 27.16. Aatz u yol tziß, ayeßn ixeßal tu

yolbßal arameo.�����	
��������	��

Bautismo (en Agua). Ankoßxhtuß vaßl “vautisaar” chu tu u Yolbßal Tioxh

tzaß. Aß tokeß “taqß koßp jaqß aß” tu yolbßal griego. Atil oxvaßl tokebßal.

1) Ayaß vaßl nichißan qßu aanima koßxtene y.t.J. techlal aas ninima

maßj txumbßal, maßj doctrina nital maßj aa txumbßal te. Echaß vaßl

ißan u Xhan. Ul tal u kuybßal paav. Utz abßil qßußl niman vichus-

bßal u Xhan, nichikßuch tuchß vibßantu ivautiismo. Ech nich-

ixambßu tiß utz, ninima u txumbßal nitaleß. Echat paj qßu aanima

qßußl niman u Jesuus majte, motx ibßan ivautiismo. Techlal aas

inima vichusbßal. Choktaj Qßu Bßaßnla Chaj Kam Bßanel (Hechos)

19.1-6.

2) Aatz u kaßbß tokebßal u vautiismo utz, ayaß vaßl aß nikßam tiß vi-

kamebßal utz, u qßaavtitzßpebßal u Jesuus. Aatz nibßanax u

vautiismo, aß tokeß aas nitaqß iqul u aanima tuul siyaßsa u paav;

sikamsa niyolonka. Utz nitxay vaßt akß txumbßal. Nikßuch vatz

tenam taqßo aas vetinimal u Jesuus. Choktaj U Tio 28.19; Qßu

Bßaßnla Chaj Kam Bßanel (Hechos) 16.33. Aatz vikuß u aanima tu

aß, nikßam tiß aas nikameßl vatz u paav. Utz aatz vijißul tu u aß, aß

nikßam tiß aas niqßaavtitzßpu vatz Tioxh. Nikßam tiß aas nitxßaa

bßen vipaav tiß aß.

3) Aatz u yol vautiismo, aß nikßam tiß u okchil tu tzaßl utz, tu u nojla

kamchil majte. Echaß vaßl tal u Jesuus. Choktaj U Tio 20.22, 23.��������	
�������������
�
��������������

Bautismo en el Espíritu Santo. Atil kaavaßl teloßp u tokebßal tu kuyol-

bßal. Aatz maßl, ayaß u tok u Tioxhla Espiiritu kßatz aanima. Choktaj U

Lucas 3.16; U Xhan 1.33.

Aatz vaßte, ayaß u tatin u Tioxhla Espiiritu kßatz aanima. Ayaß vaßl

“Espíritu Santo sobre”, chu tu kastiya. Choktaj U Lucas 2.25; 4.18.

Aß pajeß u tatin vixamlil u Tioxhla Espiiritu kßatz maßj aanima. An-

koßxhtuß aß vaßl “en el poder del Espíritu Santo” chu tu kastiya.

Choktaj U Lucas 4.14.

Utz aß majte u tatin u Tioxhla Espiiritu kßatz u aanima bßaßnil. Ayaß

vaßl “lleno del Espíritu Santo” chu tu kastiya. Choktaj U Lucas 1.15,

67.��������
�
���������������
�
�

Belen. Beleen. Ibßii maßl u tenam tikuenta Judea. “Kolbßal itzßlebßal” chu u

tokebßal. Kamal 9 kiloometros ixoßl tuchß u Jerusaleen. Ayeßn tikuenta

aal ikußeß. Utz yitß Beleen tereßn koj ibßii cheel. Sibß nimla chaj kam

uchnaj tu u tal tenam tziß. Latziß vaßl itzßpik u Jesuus. Choktaj U Lucas

2.4; u Miqueas 5.2. Latziß itzßpik u Daviid. Utz latziß qoolik kuß u

aseite tiviß, tiß itxaaleßl tiß tok tu ijlenalil. Choktaj u Samueel I 16.1-14;

17.12. Aßich vitenam u Booz tuchß u Noemii. Utz xamtele bßens

itenam u Rut qßul ikßuy imam u Daviid. Choktaj u Rut 1.1-2; 4.11.

Latziß kamku u Raqueel u tixojich u Jacoob, aß chit itzßpu u tal titzßin

vaßl Benjamiin ibßii. Efrataich ibßii u tenam titiempo u Jacob tziß.

Choktaj u Geenesis 35.16.�
�
��
��
���

Bendecir. Atil oxvaßl tokebßal u yol tziß.

1) Ijajax bßaßnil tiß. Choktaj U Tio 14.19.

2) Toksal iqßii. Choktaj U Lucas 2.28.

3) Talax bßaßnla yol tiß. Choktaj U Kuxh 6.4; 10.16; U Lucas 24.51;

2.34.�
��
�����
���
�������

Bienaventurado. Chißbßebßal tetz, chu u tokebßal. Ech nital u Yolbßal

Tioxh tiß maßj aanima oj nitzojpi u kam nital u Yolbßal Tioxh. Choktaj

U Tio 5.2-7; U Santiago 1.2.����������	�
���������

Blasfemia. Iyoqßax u Tioxh; iqelax u Tioxh oj u Tioxhla Espiiritu tiß qßu

bßaßnil nißaneß; paasaibß viß u Tioxh; eesa iqßii Tioxh. Aatz siatz qßu

Israeel tan, paqßel sivan qßu aanima nichibßancheß qßußl nichiyoqß

Tioxh. Choktaj u Leviitico 24.13-16; u Isaias 52.5; u Salmos 74.10;

Qßu Kam Ibßaxabßsa Ikßuchax U Tioxh (Apocalipsis) 16.9. Yoqßo Tioxh

nichißan u Jesuus vatz qßu fariseo tziß aas nichtaleß aß itat u Tioxh utz,

tiß nikuy paav utz, tiß majte nitaleß aas Tioxh. Choktaj U Xhan

10.29-33; U Lucas 5.21; U Tio 9.2-3; 26.65-66; U Kuxh 2.7.

Yoqßo Tioxh vaßl nichißan qßu qßesal aa uqßaybßal xoßl qßu Israeel

majte tan, nichtijle u Jesuus taqßo aas tioxhil txßißlißinaj atich kßatza.

Utz nichteesa iqßii qßu txaichil nichßian u Jesuus. Choktaj U Kuxh

3.22-30; U Lucas 11.14-26.���������	��
������������

Calvario (Gólgota). Tatibßal Bßajil Iviß Kamnaj, chu u tokebßal. Aatz u

yol “Gólgota” utz, yolbßal griego. Pek aatz u yol “Calvario” utz, latiin.

Ech vibßii maßl u peepu tiß el u Jerusaleen, tziß u mam bßey maßt tu

Damasco. Ech ibßii tziß tan, ech isajin ibßajil ivatz kamnaj. Ech tiß

txaaleßl tu qßu aa Roma aas latziß sakamku qßu aa paav vatz kurus.

Latziß vaßl aqßlik jeß u Jesuus vatz kurus. Choktaj U Tio 27.33.	��
������������	��������

Cambistas. Chßexun puaj, chu u tokebßal. Ayaß qßu aanima qßußl nich-

ichßexu puaj tu viqßanalil u totztioxh tu Jerusaleen. Tan taßxh nich-

ikßulax u puaj tiro tiß qßu kam tu u totztioxh. Ech aatz kajay qßu puaj

tetz Siiria, tetz Greecia, tuchß tetz Roma, ministeer sißchbßens tiro, tiß

kajay qßu oya nitaqßax tu u totztioxh. Echaß kutxu, locho meßbßaß, loqßo

avan tetz txßoloßm, tuchß tereßn kam. Tan tzußkin tereßn qßu puaj vatz

vikostuumbre qßu aa uqßaybßal. Aatz qßu chßexun puaj tziß, tiira

subßußm nichißan tiß qßu kam nißaneß. Utz aßich ibßaal qßu kßaßy nichtuch

tu viqßanalil u totztioxh qßu qßesal uqßaybßal xoßl qßu Israeel. Choktaj

yol tiß tu U Tio 21.12; U Xhan 2.14.	��������	������

Camello. Ibßii maßl u kßoßlich txokop nitxakunsal tu Palestina tuchß tu qßu

tenam sinajaßch chaj tu u mam tzßaßlißitz. Echaß chee vatz qßu aanima

tan, tijtzom. Loqß nitukßal vileecho utz, nichißl vichißl majte. Aatz u

avan tziß, tiira sibß tiempo niqßiß vaßy tzaj itzißl. Utz nißxhiqßiß jochpi-

chil. Txokop tu mam tzßaßlißitz niyolonka. Nichitxakun tetz ijatz utz,

nichtija aanima majte. Niyolon u Yolbßal Tioxh tiß. Choktaj U Tio

19.24; 23.24; u Geenesis 24.10, 19, 64.	������	�������

Capítulo/Versículo. Kßujul chißoß tiß qßu “capítulos”. Aatz qßu “versículo”

utz, versiiculo niqal tu kuyolbßal.

Aatz qßu kßujul tu junun uß, anal oksal tu u yaßbß 1,206 m.t.J. (maßt

titzßpu u Jesuus). Ayaß qßußl kßujul tu u Yolbßal Tioxh cheel. Aß oksan

maßl u sacerdote inkelexh Esteban Langton ibßii. Nilochon qßu jatxbßal

tziß; loqß yolpu u Esteban tiß ikßultu tibß tuchß u tokebßal unchaj tanul

yol. Choktaj U Xhan 7.53—8.1; Qßu Bßaßnla Chaj Kam Bßanel (Hechos)

22.30—23.1.

Pek aatz qßu versiiculo tu junun uß qßußl cheel, anal oki tu u yaßbß

1,550. Maßl u sacerdote francees bßanon, Roberto Estienee ibßii. Oojeßl

koßxh ißana, aß chit atich ok tiß bßey aal ibßen tu Pariis.

Aatz xoßl qßu Israeel bßaxa chituß, paarten ijatxax ixoßl u tokebßal

unchaj tanul qßu yol nichibßanax koßxtene. Echaß qßu yol tiß vichee u

vatz amlika txßavaß, jolol molomal tibß. Loqß tiß qßul ichusbßal nißenka

qßußl nichus tulaj ilanbßal qßii. Yitß tiß kßujul oj tiß versiiculos koj niyol-

onka. Ankoßxh echich titiempo u Jesuus.����������	�
	

Canaán/Palestina. Ech ibßii untanul u txßavaß sitziß el u mar vaßl

Mediterraaneo chu teßleß. Latziß oponku u Abrahaam tu u Tioxh tu u

yaßbß 1,820 y.t.J. Tan tal te aas sataqß u txßavaß tu qßul itußxh ixalam

tziß. Choktaj u Geenesis 12.1-6. Ech latziß atinku u Isaac tuchß u

Jacoob.

Utz atich nal tereßn aanima jejlel tziß, echaß qßu Canaan, qßu Fereez,

qßu Ref, qßu Zuz, qßu Em. Choktaj u Geenesis 13.7; 14.5-6.

Aß kßaskußl vibßii u txßavaß tziß tiß vibßii maßl tiimam u Noee, vaßl

Canaan ibßii. Choktaj u Geenesis 10.6, 15, 18-19. Ech tu u yaßbß 1,230

y.t.J. opon u Josuee utz, xeßt tojcha el qßu aanima qßußl jejlich nal tziß.

Tal u Tioxh tu u Josuee aas siyatzß kajay qßu aanima tziß. Tan jolol

nachol tetz tzußkin bßanich tioxh utz, yeßt motx isaß sinima u nojla

itzßlich Tioxh. Utz ech ißan u Josuee vaßl tal u Tioxh te. Ijatx qßu

txßavaß vatz kabßlaa tanul qßul itußxh ixalam u Israeel. Choktaj u

Josuee 1.3-5; 12.7-8; 21.43-45. Aß nichtxakunku u bßii Canaan tiß u

txßavaß vatzoßk u nimaß Jordaan. Pek aatz u txßavaß vatzeßl u nimaß

Jordaan utz, Galaadich ibßii.

Pek xamtel tuul ok unjot aanima tu u txßavaß Canaan tziß, ayaß qßu

Filiste utz, xamtel Feniicia ibßii u txßavaß ißana. Xamtel paj tuul, oksal

maßl ibßii tu qßu griego, Palestina chuich tek tiß.��	�
	��	������

Candelabro. Atil kaßvaßl tokebßal.

1) Ayaß maßl u chßichß tokebßal txij-

txubßal. Nichitxakun tu u txaaßla

atibßal tu u totztioxh tu

Jerusaleen; txijtxubß tetz u tuul

qßiils aqßbßal. Aseite tetz olivo vaßl

nichoyvixsan. Choktaj u Eexodo

25.31-40.

2) Aß nikßam tiß u kam tziß, u tatin u

Tioxhla Espiiritu xoßl qßu aanima

bßenamen. Nikßam tiß u Jesuus

majte tiß vipaqßun u tijleßm tu

Amlika. Choktaj Qßu Kam

Ibßaxabßsa Ikßuchax U Tioxh

(Apocalipsis) 1.12; 11.14; 21.23.��	�������������

Carroza. Ayaß u kareßt. Chee nichqinin. Kaßvaßl seteßr tajan atile. Nich-

itxakun tetz ijabß aanima utz, nichitxakun tu chßaßo. Utz nichitxakun

tiß tijal qßu qßatol tzii majte aas niviajiineß. Echaß vaßl nital tu Qßu

Bßaßnla Chaj Kam Bßanel (Hechos) 8.38.������������

Celos. Atil kaßvaßl tokebßal u yol tziß.

1) Nachoj suyel; ichißon taanima. Choktaj u Bßaxa Uß Tu Corinto 3.3;

Qßu Niman Tetz U Jesuus Tu Galaacia 5.20; Qßu Bßaßnla Chaj Kam

Bßanel (Hechos) 17.5.

Ech ayaß maßl u txumbßal niyolonka chukchaj ixeßal. Nichee kßaßnal

taqßo. Nichee txumußm; nichee chßaßo, nichee chißnaßn kßußlil

taqßo. Aatz atil maßj kam aas oß koßxh nibßanon, oj qetz koßxhtuß

nikunacheß, pek nitok vaßt aanima tuul, oj tiß ibßanax vaßl ni-

kubßaneß utz, nitul kuviß tiß; uncheeß aß nachoj suyel. Tan yeß kusaß

aas soßok vaßt aanima, oj sißan tetz vaßl nikubßaneß niyolonka.

Echaß tziß aas nichee competeencia, kßuxh tiß saach, tiß kßaßy, tiß

ijleßm, tiß religioon utz, kam koßxh tereßn tiß.

2) Maßl u aanima kßonel taanima tiß qßu kam tetz Tioxh; u tachval

inimal Tioxh. Choktaj u Kaßbß Uß Tu Corinto 7.11; Qßu Niman

Tetz U Jesuus Tu Roma 10.2.����������	
��

Centurión. Qßesala tetz 100 sol. Ech ibßii qßu oficiaal xoßl qßu sol tetz u

ijlenal tu Roma. Niyolon qßu uß tiß tzaß: Qßu Bßaßnla Chaj Kam Bßanel

(Hechos) 10.1; 27.43; U Tio 8.5.�����	
������

Cepo. Ayaß maßl u txaybßal tetz qßu preexhu. Aatz bßanel taqßo utz, kaßvaßl-

en chonkin tzeß, bßanel ijoymal. Ech nichikßapulka tajan qßu preexhu

tuul; majbßal toojeß. Ech vaßl bßanbßel tiß u Pablo tuchß u Silas aas kuß

tu tzeß. Choktaj Qßu Bßaßnla Chaj Kam Bßanel (Hechos) 16.24. Bßanbßel

paj tiß u Jeremias majte. Choktaj u Jeremias 20.2.�������	

César/Rey. Ijlenal. Ech ibßii qßu vinaj nichtoksaleß aas nichtok ijlenalil

tikuenta u mam qßesalail tu Roma. Echaß nital U Lucas 2.1. Augusto

Cesar, chia. Aß meero ibßii u vinaj u Augusto, pek ibßii tu u tijleßm u

Cesar. Nital “Claudio César” tu Qßu Bßaßnla Chaj Kam Bßanel (Hechos)

18.2. U “Tiberio César” chu U Lucas 3.1; 20.22-25. Echaß nital qßu

mußs aas: “Presidente” chu tiß qßu ijlenal

Aß unjolol qßu Cesar atich ok tu tijleßm titiempo u Akßla Txumbßal

tzaß.

1) Augusto Cesar. Ok tu u yaßbß 27 y.t.J. Utz el tu yaßbß 14 m.t.J.

Kamal 20 iyaßbß u Jesuus aas jalpi niyolonka. Choktaj U Lucas 2.1.

2) Tiberius Cesar. Ok tu u yaßbß 14 m.t.J. Utz el tu u yaßbß 37 m.t.J.

Ankoßxh atich ok aas kam u Jesuus.

3) Caliigula Cesar. Ok tu u yaßbß 37 m.t.J. Utz el tu 41 m.t.J.

4) Claaudio Cesar. Ok tu u yaßbß 41 m.t.J. Utz el tu u 54 m.t.J.

Choktaj Qßu Bßaßnla Chaj Kam Bßanel (Hechos) 11.28; 18.2. Aatz

titiempo u ijlenal tziß, tojcha el kajay qßu Israeel tu Roma tiß tan,

yeßxhkam nichipecheß vatz vivatzibßal u ijlenal. Antu u Aquila

tuchß u Priscila xoßl qßußl ojchal el tziß. Choktaj Qßu Bßaßnla Chaj

Kam Bßanel (Hechos) 18.18.

5) Neroon Cesar. Ok tu u yaßbß 54 m.t.J. Utz el tu 68 m.t.J. Tiira

akßbßinajich qßu niman tetz u Jesuus tu Roma aas ok u Neroon tu

tijleßm. Ech aatz u Neroon tziß, ißan maßl onkonil. Vet sikßußl tal

ikßachax u tenam Roma utz, aß ijlen taqßo qßu niman tetz u

Jesuus. Ech sibßal aanima iyatzßa. Iyatzß u Pablo, u Santiago

vitzaßqß u Jesuus, u Luß, tuchß tereßn. Choktaj Qßu Bßaßnla Chaj

Kam Bßanel (Hechos) 25.10-11, 21; 26.22; 27.24; 28.19; Qßu

Niman Tetz U Jesuus Tu Filipos 4.22.���������	

Cielo. Amlika. Atil kaßvaßl tokebßal.

1) Ayaß u amlika vaßl qibßa tziß. Minuuscula u bßaxa tzßibß tetz u yol

nikubßaneß tziß. Choktaj U Tio 24.30; Qßu Kam Ibßaxabßsa Ikßuchax

U Tioxh (Apocalipsis) 8.10.

2) Ayaß u tatibßal u Tioxh utz, Amlika chißoß tiß. Utz mayuuscula

itzßibßal u bßaxa tzßibß tetz u yol tziß. Choktaj U Tio 18.23; Qßu

Niman Tetz U Jesuus Tu Roma 1.18.����	���
��
����

Circuncisión. Atil kaßvaßl tokebßal.

1) Itzokßax el bßiil chißl. Ech ibßii maßl u kostuumbre nichißan qßu

Israeel tu qßu talaj titzßin qßußl talaj xiak aas maßt tel vaaxajil qßii

titzßpeß. Aß tok siatz aas nitaqß tu u Tioxh. Aß neßntiqßo vaßl tal u

Tioxh tu u Abrahaam aas sitzokßeßl bßiil iviß u tzßußmal ichukßubßal

qßu talaj xiak Israeel. Aß u techlal aas txaaleßl qßu aanima vatz u

Tioxh tziß. Techlal vitenam niyolonka. Tan yeßxhkam nißan tetz

tereßn qßu aanima. Choktaj u Geenesis 17.10, 23-27; U Lucas

2.21; Qßu Bßaßnla Chaj Kam Bßanel (Hechos) 24.15. Bßanax u

kostuumbre tu u Jesuus majte tziß. Tiira sibß tokebßal u kam vatz

qßu Israeel tziß. Xaannaj ok kßatz Tioxh u aanima taqßo nitaleß.

2) Pek aatz tikuenta u viAkßla Txumbßal U Tioxh, aß ibßoßqßol vaßl aas

bßaßn u taanima qßu aanima vatz u Tioxh, niman tetz niyolonka.

Utz yitß aß koj vaßl aas satzokßleßl bßiil chißl. Pek ayaß u nimanchil.

Choktaj Qßu Niman Tetz U Jesuus Tu Filipos 3.3; Qßu Niman Tetz

U Jesuus Tu Roma 2.25-29; Qßu Bßaßnla Chaj Kam Bßanel

(Hechos) 7.51; 11.1-3; Bßaxa Uß Tu Corinto 7.19; Qßu Niman Tetz

U Jesuus Tu Colosa 2.11. Kaana xhaakaluibß ißan qßu Israeel

niman tetz u Jesuus, tiß u kam tziß. Tan aß isaß aas samotxitzokßeßl

bßiil ichißl qßu aanima qßußl nichtok tiß inimal u Jesuus, qßußl yitß

Israeel koj. Choktaj Qßu Bßaßnla Chaj Kam Bßanel (Hechos)

15.1-32; Bßaxa Uß Xeß U Timoteo 1.6-7.�������������	
	��

Colosa. Maßl u tenam tikuenta Aasia. Aß atichku jaqß u mam qßesalail tu

Roma. Maßl 175 kiloometros ixoßl tuchß u Eefeso, ayeßn tikuenta aa

telaß. Bßiil koßxh yol atil tiß u tenam tziß. Taßxh ootzajimal aas atich

niman tetz u Jesuus tziß. Tan taqß bßen maßl uß u Pablo tzixeß. Utz taqß

bßen vaßt uß u Pablo xeß u Filemoon vaßl jejlich tziß. Sajitaj vixeßtebßal

qßu yol tu Qßu Niman Tetz U Jesuus Tu Colosa.

Nitalcheß aas maßl mam kabßnaano sotzsan u tenam tziß. Utz aß atik

tikuenta Turquia cheel.�	
	���	�
����

Complacer/Complacencia. Sajitaj u yol Agradar.�	�
�����	��������

Conciencia. Nachbßal. Ayaß u nachpixsan tetz qe aas bßaßn tzik oj yitß

bßaßn koj u kam nikubßaneß nikunacheß. Choktaj u Bßaxa Uß Xeß U

Timoteo 1.5, 19.�	���������	���
�	

Concilio/Sanedrín. Qßatol tzii xoßl qßu Israeel; conciilio; sanedriin. Aßich

u “Congreso” tuchß u “Corte Suprema de Justicia” xoßl qßu Israeel

titiempo u Jesuus. Echich ibßii vimolißbß qßu qßesal uqßaybßal qßußl

nichimol tibß tiß itxßolax inujul maßj kam; kam koßxh paavil kßuxh tiß

qßu tuqßaybßal, oj elaqß. Choktaj U Tio 26.59; U Lucas 22.66; Qßu

Bßaßnla Chaj Kam Bßanel (Hechos) 4.15; 5.21-41; 23.1. Loqß kßuxh

nitxßol inujul kam, tiira kßaabßamal tiß tu qßu aa Roma. Echaß vaßl ißan

tikuenta u Pooncio Pilato tiß itxßolax inujul u Jesuus. Choktaj U Kuxh

15.1-15; U Tio 27.58; Hechos 5.27, 34, 41.�	���
�	�	����	

Corinto. Corinto. Ibßii maßl u nimla tenam tikuenta Acaya, vaßl Greecia

tek ibßii cheel. Opon u Pablo tziß tiß ipaxsal itziiul u yolbßal Tioxh, tu

vikaßpaj ibßenaß, kamal tu u yaßbß 50 — 51 m.t.J. Griegoich iyolbßal

qßu aanima tziß. Chukchaj koßxh aanimail. At Israeel; at yitß iß. Sajitaj

u xeßtebßal yol tetz u Bßaxa Uß Tu Corinto.

Kamal maßj 800,000 aanima atich tu u tenam tziß. Aß atik xoßl mar.

Utz atich oxvaßl tatinbßal vaarko tziß u tenam majte tziß. Ech tiß u tatin

u tenam tziß, kaana lakol kßaßy. Vaßl xaaol nichipaal tziß majte. Sibßal

txßiibßal iqßii u tenam tziß. Utz vaßl bßanich tioxh atich majte. Ech kam

koßxh paav nichibßanax tuul. Pek chee niman tetz u Jesuus tziß. Utz

tzixeß itzßibßav bßen kaßvaßl uß u Pablo. Ayaß qßußl tzaß: Bßaxa Uß Tu

Corinto tuchß Kaßbß Uß Tu Corinto. Choktaj Qßu Bßaßnla Chaj Kam

Bßanel (Hechos) 18.1-18.���������	�
�

Dádiva. Oya, chu u tokebßal. Choktaj U Tio 7.11.��	�
��������

Denario. Chßichß puaj xoßl qßu aa Roma. Aß vaßl nichibßanbßel titiempo u

Jesuus. Aßich u jaßmel tetz maßl qßii aqßon tu u tiempo tziß. Choktaj U

Xhan 6.7.��������������

Destruir. Yookßixsaßm; isotzsaleß. Choktaj U Lucas 4.34; Qßu Bßaßnla Chaj

Kam Bßanel (Hechos) 5.39.����������	�����	��

Día del Perdón. Qßii Tetz Jajbßal Kuybßal. Aatz u qßii tziß tetz txumußm

bßiil xoßl qßu Israeel tan, aß u qßii vaßl nijaj kuybßal qßu tenam kajayil

vatz u Tioxh. Aß alon inimal tu u Moisees u Tioxh. Aß u qßii vaßl

nitokoßp u qßesal oksan yol tu u tioxhla atibßal tu u totztioxh. Utz

taßxh unpajul tu maßl yaßbß nißaneß. Nitzßitu ok kaj tiß u tioxhla kaaxha.

Aatz qßu kam nichibßanax tu u qßii tu qßu oksan yol tziß, aß koßn nich-

ikßam tiß vaßl sißchulißan u Jesuus tiß taqßax kuybßal. Choktaj u Eexodo

30.10; u Leviitico 23.26-32; Qßu Hebreo 9.7; Qßu Bßaßnla Chaj Kam

Bßanel (Hechos) 27.9.

Aatz u qßii tziß, aß nikuß tu septiembre, oßvaßl kußen qßii bßaxal vatz u

nimla qßii tiß Qßu Pel Pach.���	�����	�����	������

Día de Reposo. Ilanbßal qßii. Ayaß u jujvaß qßii tetz u xhemaana xoßl qßu

Israeel. Ayaß u saabado sukuvatz majte. Nixeßt kußebßal qßii tu viernes

utz, niyaß kußebßal qßii tu saabado. Ninima tan, aß neßntiqßo vaßl ißan u

Tioxh aas ilan tu u jujvaß qßii, aß chit ißantu u vatz amlika txßavaß.

Ankoßxh nimotxißan cheel. Choktaj u Geenesis 2.1. Aß nitiqßo vi-

mantaar u Tioxh majte vaßl talka tu u Moisees. Choktaj u Eexodo

16.29.

Kaana mantaar toksaka u Moisees tiß. Echat qßu qßesal uqßaybßal

xoßl qßu Israeel; aal ichupoßk tereßn mantaar. Paat yeßk aqßon nich-

motxißan tu u qßii tziß. Tan vaajil kußen qßii saßaqßonini. Ech aatz tek tu

u jujvaß qßii, sailani tan, nachbßal Tioxh. Nichmotxißan ech tziß tan, aß

nichinima u toxvaß imantaar u Tioxh. Choktaj u Eexodo 20.8-11;

23.12. Sajitaj u yol Sábado (Día de reposo).���	������������

Diablo/Satanás/Beelzebu. Txßißlißinaj utz, koontra chu u tokebßal. Ayaß

u txßißlißinaj tu kuyolbßal tuchß qßul imol kßatza. Aß viqßesal qßu maalola

chaj aanxel. Tiira bßaßnla aanjelich kßatz Tioxh, pek ijeßsa tibß. Utz

aßich isaß sipaasa tibß viß u Tioxh. Ech tel kßatz u Tioxh; bßajax el tu u

Tioxh. Choktaj u Isaias 14.12-15; U Tio 13.38-39; 12.24; U Kuxh

3.22. Sajitaj u yol Baal.�������������

Diacono. Diaakono. Maßl lochol; maßl aqßonom. Ayaß maßl u ijleßm xoßl qßu

niman tetz u Jesuus. Aßich tetz ilochax qßu meßbßaß, qßu txakay ixoj

tuchß qßu talaj nitxaß yeßkan itxutx ibßaal. Ech ibßens lochol qßu qßesala

xoßl qßu niman tetz u Jesuus tziß. Choktaj Qßu Bßaßnla Chaj Kam Bßanel

(Hechos) 6.1-7; Bßaxa Uß Xeß U Timoteo 3.8-13. Yitß taßxh koj vinaj

nichbßanon u diaakonoil tziß, pek nichtok ixoj majte. Choktaj Qßu

Niman Tetz U Jesuus Tu Roma 16.1. Aatz u yol diaakono tziß, aß ni-

kßaskußl tiß u yolbßal griego.���������	
��

Diezmo. Diesmo. Untanul tiß laa tanul, chu u tokebßal. Aß maßl u mantaar

nichinima qßu Israeel tiß taqßax untanoj vimeßbßißl tu u Tioxh. Nitaqß

untanul tiß laa tantul u tetz. Echaß tiß qßu vatz ichikobßeßm, tiß qßul

ipuaj oj kam chit u tetz nichicheeaß. Echaß tziß aas oj nichteesa lavoj

kintaal triigo, uncheeß maßl kintaal sataqß tu u Tioxh. Oj nichitxßak

lavoj ipuaj, sateesa maßl tixoßl utz, sataqß tu u Tioxh. Ech nichißan tziß

tan, aß neßntiqßo vaßl ißan u Abrahaam aas taqß untanul xoßl laa tanul

tu u oksan yol vatz Tioxh Melquisedeec. Choktaj u Nuumeros

27.30-33; u Geenesis 14.20; 28.22; u Deuteronoomio 14.22; u

Leviitico 27.30; u Malaquias 3.8-10.

Aatz u diesmo vatz qßu qßesala Israeel, mam kam vatz Tioxh.

Echtzixeßt tiira nichiyaßlu qßu aanima tiß taqßaxeß. Tan tiira nitzojpixsal

u Yolbßal Tioxh aas nitaleß. Pek nißxhichipaasa iviß ijajax tu qßu

aanima. Echtzixeßt yaal tu u Jesuus tiß. Choktaj U Tio 23.23.��	
����������

Discípulo. Chusulibß; maßl aanima nichus tibß kßatz maßl aa txumbßal.

Utz ech chit nißaneß kam vaßl nichusax te. Aatz qßu chusulibß tziß,

tiira nitaqß tibß tu u chusuibß. Xamel tiß u chusul tetz tißch ibßenaß.

Nital U Lucas 13.16 tiß kabßlaal aanima aas ichus tibß kßatz u Jesuus.

Nipajtal U Tio 9.14 majte aas atich ichusulibß u Xhan, bßanol

vautiismo. Yitß taßxh koj 12 vinaj ichus tibß kßatz u Jesuus, pek atil

tereßn aas yeßk vibßii bßaßnil. Choktaj U Xhan 6.6; U Tio 28.19.

Xamtel tekußen ichaj u Jesuus chuich tek teßleß. Choktaj U Tio 10.1.

Sajitaj u yol Apóstol.�����������

Don. Doon. Ayaß maßj ijleßm, maßj txumbßal oj maßj kam nitxßolax ibßan-

cheß, loqß tiqßaqßal u Tioxh. Echaß iqßesalail kam, chusußm, alol tetz u

yolbßal Tioxh, yolonchil tunjot yolbßal. Choktaj u Bßaxa Uß Tu

Corinto 12.4-11; 27-31; Qßu Niman Tetz U Jesuus Tu Eefeso 4.11;

Qßu Niman Tetz U Jesuus Tu Roma 12.6-8. Jalel tibß qßu doon tuchß

qßu ijleßm. Aatz qßu ijleßm tziß, ayaß qßu ansiano, qßu diaakono, qßu

tesorero.�����������

Edificar/Edificación. Atil kaßvaßl tokebßal.

1) Vilakax jeß maßj otzotz. Choktaj U Tio 7.24.

661 Edificar

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



2) Chßiichil, qßanbßichil, yakßinchil kßatz u Tioxh. Choktaj u Bßaxa Uß

Tu Corinto 14.3; 12.7; 15.58; Qßu Bßaßnla Chaj Kam Bßanel

(Hechos) 9.31.�����������	


Efeso. Eefeso. Ayaß maßl u nimla tenam tikuenta Aasia, tilanbßal vaarko.

Kamal maßj 500,000 aanima atich tuul titiempo u Pablo. Loqß atich ok

jaqß u mam iqßesalail qßu aa Roma. Sibßich tatin u tenam tziß.

Echtzixeßt tiira txßanel qßu bßey oponbßal tuul. Utz kaana vaarko nich-

topon majte. Latziß atichku maßl u ixoj bßanich tioxh vaßl Diana ibßii.

Mam tioxhich vatz qßu aa Roma tuchß qßu griego. Tan aß kußkußl vi-

vatzibßal tu amlika aas nimotxtaleß. Ech aß atichku u totzotz u bßanich

tioxh latziß. Tiira nimich ichßii u tatibßal tziß. Pek kßuxh echi taßxh

bßanel ex paxsaloj u bßaßnla chusbßal latziß. Utz nimali. Chee niman

tetz u Jesuus tziß. Ech xeß qßu niman tetz u Jesuus itzßibßav bßen u uß u

Pablo vaßl Qßu Niman Tetz U Jesuus Tu Eefeso ibßii. Choktaj yol tiß tu

Qßu Bßaßnla Chaj Kam Bßanel (Hechos) 18.24; 19.1-41; 20.13-38; Qßu

Kam Ibßaxabßsa Ikßuchax U Tioxh (Apocalipsis) 2.1-7. Aatz qßu tiempo

paal u Pablo tu Eefeso tziß utz, tixoßl qßu yaßbß 50 — 60 m.t.J. Sajitaj

vixeßtebßal Qßu Niman Tetz U Jesuus Tu Eefeso.���	
�	����


Esclavo. Maßl aanima kßayimal tatin tu aqßon; aqßonom. Atil oxvaßl

tokebßal.

1) Ayaß u aanima xoßl qßu Israeel vaßl nichikßayi tibß tu aqßon xeß maßj

bßaal txßoj, tiß teesal itxßoj. Vaajil yaßbß nichtaqßonin tiß ichooleß

utz, nichtekichajpul tixeßtebßal u jujvaß yaßbß. Aatz nichoo vitxßoj

u aanima, nichajpul tu vibßaal. Yitß kßayimal tereßn koj tibß tu

aqßon kßatza. Choktaj u Eexodo 20.1, 20-27.

Pek yitßeßch koj xoßl qßu puera aanima. Tan tiira xoßvebßalich u

kßayißbß tu aqßon tixoßl. Taßn nichibßens aqßonom u aa txßoj.

Choktaj U Tio 18.25; u Filemoon v. 16.

2) Ech nikßam tiß u Pablo u tatin qßu aanima qßußl kßayimal tibß tu

aqßon, tiß talaxeß kam tatin qßu Israeel jaqß u oßtla mantaar. Tan

tiira tzaßl nimal kajay qßu mantaar nitaleß. Echaß u aanima

kßayimal tibß tu aqßon aas tiira tzaßl u taqßon utz, yeßk iyaßebßal tiß

itzojpixsaleß. Pek aatz u bßaßnla chusbßal ul tal u Jesuus tuchß u

Tioxhla Espiiritu utz, yitß tzaßl koj siatz vinimal u oßtla mantaar.

Choktaj Qßu Niman Tetz U Jesuus Tu Galaacia 4.24-25.

3) Ayaß u aanima kßayimich tibß tu aqßon aas kßuxh maßt toleß tiß

ichool vitxßoj, taßxh bßanel nipajijaj ikaa xeß u bßaal taqßon. Ayaßl

ikßußl nißaneß niyolonka. Nikßam tiß u txumbßal u Pablo tziß tiß

talaxeß aas ayaßl ikßußl oksamal tibß jaqß imantaar u Jesuus; echaß

kßayimal tibß tzixeß tu aqßonom utz, kßonel tibß tiß ibßanaxeß.

Choktaj u Leviitico 25.39; Bßaxa Uß Tu Corinto 7.22; Qßu Niman

Tetz U Jesuus Tu Roma 6.20-23.�	����
�	����

Escriba. Ootzajin tetz u oßtla mantaar tetz u Moisees, tuchß tereßn mantaar

xoßl qßu Israeel, echaß Vikostuumbre Qßußl Ikßuy Imam Tzßibßamal.

Nichißan copiaar u Yolbßal Tioxh tiqßabß bßaxa yol. Echtzixeßt bßen ibßii

aa tzßibß. Pek xamtel aqßax tijleßm kßatz qßu juees tuchß kßatz qßu

Sanedriin. Echaß licenciado. Atia fariseo qßu tuqßaybßal titiempo u

Jesuus. Tiira koßxten xeßti. Aß ixeßt tikuenta u Esdras. Choktaj u Esdras

7.6, 10; U Tio 7.29; 23.2, 13-33; Qßu Bßaßnla Chaj Kam Bßanel

(Hechos) 23.9. Aß qßußl nichkalabßtziiun u Jesuus tiß qßu tokebßal u

oßtla mantaar, tiß tan, nititzßa aas aß ibßoßqßol ibßanax qßu kam tetz

chißl, echaß vitzokßax el bßiil chißl, vatz qßu kam tiß ibßaßnixsal u

taanima vatz Tioxh.����������	��
��

Esperanza. Chßiam tuchß txuqßtxunchil. Echaß vichßial u tulebßal u Jesuus.

Choktaj U Tito 2.13; Bßaxa Uß Tu Corinto 13.13; Bßaxa Uß Xeß U

Timoteo 1.1.���	��
�����	���

Esperar. Kaßvaßl tokebßal.

1) Chßiam. Choktaj U Tio 24.50.

2) Liista. Choktaj Qßu Bßaßnla Chaj Kam Bßanel (Hechos) 1.4; U Kuxh

3.9; U Lucas 11.54.���	����������

Espíritu/Espíritu Santo. Atil kaavaßl tokebßal.

1) Aß nital vitioxhil kam. Choktaj U Kuxh 1.23.

2) Ayaß u Tioxhla Espiiritu vaßl “ Espíritu Santo” chu tu kastiya.

Choktaj U Tio 1.18; Qßu Bßaßnla Chaj Kam Bßanel (Hechos) 2.4.

3) Aanxel. Choktaj u Bßaxa Uß Tu Tesaloonica 5.23.

4) Ayaß maßl u txumbßal oj achaßv kßatz aanima tiß ibßanax maßj kam,

aas taßxh txumel taqßo. Choktaj U Lucas 1.17; Qßu Bßaßnla Chaj

Kam Bßanel (Hechos) 6.10.���������
���

Eunuco. Atil oxvaßl tokebßal.

1) Aqßonom xeß ijlenal. Choktaj u Geenesis 37.36; 40.2, 7; u Danieel

1.3; Qßu Bßaßnla Chaj Kam Bßanel (Hechos) 8.27.

2) Maßl vinaj kapuntinaj. Aß nichibßanaxku tu unjolol qßu vinaj qßußl

nichikuß tu txaypichil, qßußl nichitxaaleßl tiß taqßonin kßatz ijlenal.

Ech maanxho itxumbßal taqßo. Utz atia aß nichixee qßu tixoj qßu

ijlenal. Choktaj u Isaias 56.3; U Tio 19.12; u Deuteronoomio

23.1.

3) Pek aatz tu vaßl tal u Jesuus, ayaß u vinaj vaßl nimaj tibß tiß iqßilal

ixoj tiß ichoktu Tioxh, kßuxh yitß kapuntinaj koj. Choktaj U Tio

19.11-12.��
������
�	���

Evangelio. Bßaßnla chusbßal (tetz viQßesalail u Tioxh); bßaßnla yol, chia.

Tan aß nitzojpu u yol tiß u tulebßal u Jesuus aas tiqßo ul u chitpichil tu

paav. Choktaj U Kuxh 1.14-15; U Tio 4.23; Bßaxa Uß Tu Tesaloonica

2.2; Bßaxa Uß Tu Corinto 9.12. Aatz u yol “evangelio” tziß, aß nikßaskußl

tu u yolbßal griego.�����	����
�	���

Fariseo. Fariseo. Qßußl xaansamal el tibß, chu u tokebßal. Tan nichmotx-

ixaaneßl kßatz vikostuumbre qßu griego. Aß chit nitoksa tetz u oßtla

mantaar tuchß vikostuumbre qßul ikßuy imam. Pek kamal tu u yaßbß

200 y.t.J. bßens echaß partido poliitico. Aß chit tu u tiempo aas ex oke-

bßeloj qßu Israeel tu qßu Siiria. Ech motx inukß tibß tiß ikoontrail u

uqßaybßal griego iqßomich tu qßu Siiria.

Ech vibßii unjolol qßu qßesala tiß u tuqßaybßal qßu Israeel titiempo u

Jesuus. Tan nichmotxijal tibß tu qßu ijleßm tuchß tereßn qßu partido,

echaß qßu saduceo tuchß qßußl herodiano ibßii. Kßuxh jolol ootzajin tetz

u Yolbßal Tioxh, yeß nichmotxinima vaßl nichtal u Xhan, bßanol

vautiismo; nikoßxh vaßl nichtal u Jesuus. Echtzixeßt yaal tu u Jesuus tu

qßul ikaßvatzil. Choktaj U Tio 5.20; 23.1-39; Qßu Bßaßnla Chaj Kam

Bßanel (Hechos) 26.5. Aatz u tuqßaybßal qßu fariseo tziß, ninima aas

saßitzßpixsal qßu kamnaj tu u Tioxh tu bßenqßii bßensaj. Utz ninima aas

atil aanjel utz, atil unjot tioxhil kam. Aatz u yol tziß, aß nikßaskußl tu u

yolbßal hebreo.���������

Fe. Kßujeßich kßußl. Atil kaßvaßl tokebßal.

1) Kßujeßich kßußl tiß Tioxh. Choktaj U Tio 9.2; Qßu Bßaßnla Chaj Kam

Bßanel (Hechos) 14.9.

2) Ayaß qßu chusbßal vaßl ninimal tiß u Tioxh; u yolbßal Tioxh

nimamal qaqßo. Choktaj U Judas v. 20; Qßu Bßaßnla Chaj Kam

Bßanel (Hechos) 13.8; U Tito 1.13; Qßu Niman Tetz U Jesuus Tu

Eefeso 4.5.������	
�����

Filacterias. Xheenya oj nachbßal, chu u

tokebßal. Ayaß unjolol talaj jixhkin

tzßußmal tentzun, tzßibßamich ok u

Yolbßal Tioxh tiß xoßl qßu Israeel. At

majte talaj tzßußm kaaxha iveeteß. Utz

nichtoksal u Yolbßal Tioxh tuul. Ech

nichiqitzoßk qßu qßesal uqßaybßal tiqßabß

oj tipala. Techlal siatz aas kaana vi-

Yolbßal u Moisees tootzaj. Aatz u

Yolbßal Tioxh nichißanbße tiß, ayaß u

Deuteronoomio 6.4. Utz ech jolol

jeßnaj iatz tiß. Aatz u kostuumbre tiß

ibßanbßel qßu filacteria tziß, aß xeßtixsan

qßu fariseo. Choktaj tereßn yol tiß tu

qßu uß tzaß: u Eexodo 13.1-10; U Tio

23.5.����	
�����������

Filemón. Filemoon. Ech ibßii maßl u vinaj

aa Colosa niman tetz u Jesuus.

Aqßonom xoßl qßu niman tetz u Jesuus.

Ibßaalich taqßon vaßt u vinaj Oneesimo vaßl ooj bßen tzixeß. Pek inima u

bßaßnla chusbßal. Itzßibßa bßen maßl uß u Pablo xeß u Filemoon tziß tiß aas

sikßul u Oneesimo tzixeß tikaßpaj. Choktaj U Filemoon v. 1-25.�����������	�
��

Filosofía. Vatz ikßußl txumbßal; titzßal qßu kam, chu u tokebßal. Chukchaj

koßxh qßu txumbßal atinnaj tziß, tiß titzßaleß aas kanißch ixeßt qßu kam;

kam bßanel tu qßu kam utz; kam sayaßk qßu aanima. Aß chit yakßinsan

qßu vinaj griego tzaß. Ayaß u Soocrates, u Platoon, aas yeßsajich tul u

Jesuus. Atich qßu aa txumbßal xoßl qßu aa Roma tziß, tuchß xoßl qßu

Israeel majte. Antu vichusbßal u Jesuus filosofia majte. Loqß paarten

vatz tereßn qßußl bßaxa tziß. Utz yeßxhkam nimotxikßul tibß. Atich unjot

filosofia majte aas nichkoßnteesa iqßii u tetz u Jesuus. Ayaß u

“gnosticismo” tuchß u “epicurismo”. Choktaj u Bßaxa Uß Tu Corinto

2.1, 6, 13.����	�
�������	

Filipos. Filipos. Ibßiich maßl u nimla tenam aß atik tikuenta Macedoonia.

Jolol griegoich. Pek okebßel tu qßu aa Roma tu u yaßbß 145 y.t.J. Ech

bßens tatibßal sol utz, sibßal aa Roma jejeß tziß. Utz aatz bßen u Pablo

tuchß u Silas tiß en ipaxsal u bßaßnla chusbßal tikßapaj, ok unjolol qßu

aanima tiß inimal u Jesuus tixoßl qßu yaßbß 50 — 54 y.t.J. Choktaj Qßu

Bßaßnla Chaj Kam Bßanel (Hechos) 16.11-40. Tiira bßaßnich u Pablo

tuchß qßu niman tetz u Jesuus latziß. Echtzixeßt nichtaqß ikutxu. Utz

itzßibßa bßen maßl uß u Pablo tzixeß majte aas atich tu tzeß. Ayaß vaßl Qßu

Niman Tetz U Jesuus Tu Filipos ibßii. Sajitaj u xeßtebßal yol tetz u uß

tziß.

Aatz vibßii tziß, aß kßaskußl tiß vibßii maßl u ijlenal tu Greecia.�����	�����������

Fin del Mundo/fin del siglo. Motxebßal qßii saj, chißoß tiß tu kuyolbßal.

Aß nital u tiempo aas satiqßo tibß qßu kam tu u vatz amlika txßavaß tzaß,

qßußl kßajel tiß tu u Tioxh. Aß qßu kam sauch tuul tzaß. Maßl, satiqßo

iyakßil u onkonil. Saxeßkßulal qßu bßaßnla chusbßal tetz u Jesuus sißaneß.

Utz sachee maßl u txumbßal xoßl qßu aanima tu u vatz amlika txßavaß

utz, maßl vinaj saqßesalain taqßo. Choktaj u Kaßbß Uß Tu Tesaloonica

2.1-4; Qßu Kam Ibßaxabßsa Ikßuchax U Tioxh (Apocalipsis) 6.1-16.

Vaßte, sachßaßoin u Tioxh tiß isotzsal u onkonil. Ech aatz nital

motxebßal qßii saj, yitß aß koj nital visotz u vatz txßavaß, vibßanoßm u

Tioxh. Pek aß nital viyaß u yeßxtxojla txumbßal atoßk tu maßj tiempo.

Nital u Yolbßal Tioxh kam xheenya saßatini aas ninajabß tul u tiempo

tziß. Aatz maßl tu qßu xheenya tziß, ayaß vaßl sijal tatin qßu txijtxubßal tu

amlika, echaß u ichß, qßu txßumißl tuchß u qßii. Choktaj U Lucas

21.25-28. Loqß aatz u Jesuus, sateesa bßen qßu niman tetz xoßl qßu aa

paav bßaxa.

Aatz paj sißaneß, saok viqßesalail u Jesuus, 1,000 yaßbß sißaneß, tiß

ikßuchtaß aas ijikomil sißaneß. Choktaj U Tio 24.26-31; U Tio 13.39-40,

49; Qßu Kam Ibßaxabßsa Ikßuchax U Tioxh (Apocalipsis) 19.11-16;

20.1-6, 11-15. Aß nital u kaßbß tulebßal u Jesuus majte. Choktaj U Kuxh

13.24-27. Utz saoksal u txßißlißinaj tu choobßal paav tuchß qßul imol.

Choktaj Qßu Kam Ibßaxabßsa Ikßuchax U Tioxh (Apocalipsis) 19.17-21;

20.7-10.

Aatz paj sißaneß, sachßexpu u vatz amlika txßavaß utz, sauch u

bßenchil tu Amlika. Ech sataqßußl choobßal paav u Tioxh tiß qßu aanima

tu u vatz amlika txßavaß tzaß qßußl yeß ninima Tioxh.����������	�	
�������

Fornicación. Ayaß u eesaibß tu bßey tuchß aanima. Ayaß vaßl nißan qßu

aanima aas niqßila tibß. Loqß yitß ikßulel koj; yitß tixoj koj u vinaj tinujul.

Utz yitß ivinaj koj u ixoj tinujul niyolonka. Choktaj U Kuxh 10.11; Qßu

Niman Tetz U Jesuus Tu Galaacia 5.19. Sajitaj u yol Adulterio.�	
��������
��	���

Fruto(s). Atil oxvaßl tokebßal.

1) Ayaß qßu vatz chikobßeßm. Choktaj U Tio 13.8; Qßu Kam Ibßaxabßsa

Ikßuchax U Tioxh (Apocalipsis) 22.2.

2) Ayaß qßu kubßanoßm tu u qatin vatz Tioxh. Nikßam tiß bßaßnla vatz

tzeß. Choktaj Qßu Niman Tetz U Jesuus Tu Galaacia 5.22; Qßu

Niman Tetz U Jesuus Tu Filipos 1.11; U Tio 7.16; U Lucas 3.8.

3) Ayaß viqßaqßal u kubßanoneß. Choktaj Qßu Niman Tetz U Jesuus Tu

Roma 1.13; U Xhan 15.16.�
��	������
���

Gabriel. Kap. Ech vibßii maßl u qßesal aanjel ichaj u Tioxh vaßl ul alon u

titzßpu u Jesuus utz, vaßl ul alon u titzßpu u Xhan, u bßanol vautiismo

majte. Choktaj U Lucas 1.26-38; Lucas 1.11-20. Utz ankoßxh vaßl

yolon tuchß u Danieel majte. Choktaj u Danieel 8.16-26; 9.21-27.���
����������

Galacia. Galaacia. Aatz u departamento tziß, aß atichku tikuenta Aasia

Menor vatz jeß u tenam Icoonio. Yeß tekß ootzajibße kam chit tuul opon

u Pablo tziß. Matz tu u yaßbß 47 m.t.J. aas ibßen tu u bßaxa en ipaxsat

itziiul u yolbßal Tioxh tu sibßal tenam, oj tu vikaßpaj ibßenaß. Ech atich

niman tetz u Jesuus tziß. Aß vaßl itzßibßav bßen maßl uß u Pablo, ayaß vaßl

Qßu Niman Tetz U Jesuus Tu Galaacia ibßii. Choktaj Qßu Bßaßnla Chaj

Kam Bßanel (Hechos) 16.6; 13.49; 18.23; Qßu Niman Tetz U Jesuus Tu

Galaacia 4.13-15; Kaßbß Uß Xeß U Timoteo 4.11.

Aß kßaskußl vibßii u tenam tiß qßul ikßuy imam, ayaß qßußl Galasa ibßii.

Aß atik tikuenta Turquia tuchß Iraaq cheel.��������������

Galilea. Galilea. Ibßii maßl u departamento tikuenta vitxßavaß qßu Israeel

(Palestina). Aß atik tikuenta aal ijeßaß. 96 kiloometro tajan u txßavaß

tziß utz, 40 kiloometro ichßii ivatz. Aß atik tixoßl u departamento

Samaaria tuchß u nacioon Siiria. Latziß vaßl chßiik u Jesuus tu

Nazareet. Utz latziß tu Capernauum chusunku sibßal tiempo tiß u

bßaßnla chusbßal. Aß cheek sibßal qßul ichusulibß tziß majte. “Galil” chu

teßleß. Aatz u tokebßal utz, seteßr, setkin, chia. Aatz qßu talaj tenam atil

tuul ayaß: u Nazareet, u Canaa, u Capernauum, u Coraziin utz, xamtel

tuul chee vaßt u tenam Tibeerias ibßii. Aß atik tziß u choo. Latziß vaßl

atik u choo vaßl Choo Tu Galilea chu teßleß. Aatz u yol tziß, aß ni-

kßaskußl tu u yolbßal hebreo.���������������

Gentiles. Puera aanima. Atil kaßvaßl tokebßal.

1) Ayaß qßu aanima qßußl yitß Israeel koj. Jolol puera aanima vatz qßu

Israeel utz, tiira yeßk itxaßk siatz. Jatu koj satxßaßn tuchß. Saßkoj-

okoßp tu totzotz, echaß qßu aa Roma tuchß qßu griego. Choktaj Qßu

Bßaßnla Chaj Kam Bßanel (Hechos) 10.28; 11.2-3.

2) Ech nichtalax tiß qßu aanima majte qßußl yeßich tootzaj u itzßlich

Tioxh; yitß itenam koj u Tioxh niyolonka. Utz “naciones” chu tiß

majte tan, yeßich bßanel u kostuumbre taqßo tiß itzokßax el bßiil

ichißl. Choktaj Qßu Niman Tetz U Jesuus Tu Roma 1.16; 4.9; U

Tio 6.32; 12.18; Qßu Bßaßnla Chaj Kam Bßanel (Hechos) 26.20.

Aß tetz qßu Israeel tu u Tioxh bßanel kßuxh txaaleßl bßens itenam aas

sikßuch vitxumbßal u Tioxh vatz qßu puera aanima. Loqß yeßt motx

itzojpi. Echtzixeßt taqßußl viAkßla Txumbßal U Tioxh, u Jesuus ul alon

taqßo. Aß isaß sakßuchax vitxumbßal tu kajay aanima, kßuxh Israeel utz,

kßuxh puera aanima sabßanon. Choktaj u Deuteronoomio 4.5-8;

28.9-10; u Geenesis 12.3; u Eexodo 19.6; 34.10; u Leviitico 20.22-26;

U Tio 28.19-20.����������	
��

Gloria. Atil oxvaßl tokebßal.

1) Aß nital vitechalil vitxumbßal u Tioxh. Echaß qßu txaichil ißan u

Jesuus tan, nikßuch vitechalil u Tioxh kßatza. Choktaj U Xhan

2.11; 11.4, 10.

2) Ribßunchil; vitxijtxuneß. Choktaj U Lucas 2.9; 9.26; U Tio 17.2;

25.31; U Xhan 12.41; u Eexodo 16.10; 40.34.

3) Aß nital majte u toksal iqßii u Tioxh, oj maßj aanima. Choktaj U

Tio 6.2; 6.13, 29; Qßu Niman Tetz U Jesuus Tu Roma 11.36; u

Salmos 29.2; U Xhan 1.14; Qßu Kam Ibßaxabßsa Ikßuchax U Tioxh

(Apocalipsis) 4.11.��	
���
����

Gracia/Bondad. Ibßaßnil u Tioxh, chu u tokebßal. Choktaj Qßu Niman Tetz

U Jesuus Tu Roma 1.7; Qßu Bßaßnla Chaj Kam Bßanel (Hechos) 20.24;

Qßu Niman Tetz U Jesuus Tu Galaacia 5.22.�
�����
���	

Griego. Aß viyolbßal qßu aanima tu u tenam Greecia, vaßl tikuenta Acaya

tuchß u Macedoonia titiempo u Jesuus tuchß u Pablo. Nichtekiyolbßeleß

ißan tu u yaßbß 400 aas y.t.J. Pek chßii u tenam tziß utz, ex tokebße

sibßal tenam. Ech tek chusax u yolbßal taqßo tziß. Aß u yolbßal txakun tiß

itzßibßal kajay qßu uß tu u Nuevo Testamento. Choktaj U Lucas 23.38;

Qßu Bßaßnla Chaj Kam Bßanel (Hechos) 16.1; 21.37.�
���	����

Hades. Tatibßal qßu maalola chaj aanxel; u taanxelal qßu kamnaj qßußl

nichoo qßul ipaav. Echaß nital tu U Tio 11.23; Qßu Kam Ibßaxabßsa

Ikßuchax U Tioxh (Apocalipsis) 1.18; 6.8; 20.14; Qßu Bßaßnla Chaj

Kam Bßanel (Hechos) 2.27; u Salmos 16.10. Sajitaj u yol Infierno.��
�	����

Hebreo. Aß vibßii viyolbßal qßu Israeel. Aß vaßl

tzßibßalik qßul imantaar u Tioxh tu u Moisees.

Pek tzßejxu bßiil viyolbßal tziß aas motx txaypu

bßen tu Babiloonia, ißan tu yaßbß 587 y.t.J. Aatz motx qßaavußl unjot

qßu Israeel tu txaypichil, yeßkan texh nichiyolbße u hebreo, pek aß tek

nichiyolbße u arameo. Aatz u yolbßal arameo tziß, ela bßiil tuchß u

hebreo tan, aßich viyolbßal u Abrahaam aas kßasußl tu Ur. Ech anal paj

xeßt iyolbßel u hebreo xoßl qßu Israeel tu u yaßbß 1,925, cheenal bßiil.

Ech aß viyolbßal cheel. Aatz visikßlel u hebreo tu uß nibßanaxeß, maßlen

chituß, aß nixeßtik tu sebßal utz, aal tul tu max; bßij vatz u kusikßlet uß

niyolonka. Choktaj u Nehemias 8.3, 8, 12; Qßu Bßaßnla Chaj Kam

Bßanel (Hechos) 21.40. Sajitaj u yol Arameo.�������������

Hebreos. Ech vaßt ibßii qßu Israeel nitalaxeß. Ayaß qßul itußxh ixalam u

Abrahaam. Aatz tu u Antiguo Testamento, aß nital qßu Israeel

kajayil. Choktaj u Geenesis 40.15; u Samueel I 4.6; 13.3. Pek aatz

tu u Nuevo Testamento taßxh nital qßu Israeel qßußl niyolbße u

yolbßal hebreo oj u arameo. Yitß antu koj nitoksa tuul qßu Israeel

qßußl griego niyolbße. Choktaj Qßu Bßaßnla Chaj Kam Bßanel (Hechos)

6.1.��������������

Herodes. Ech ibßii unjolol qßu vinaj titzßin tatzik tibß oksal tu ijlenalil

tikuenta Palestina. Aß nichoksan qßu ijlenal tikuenta u mam qßesal

tenam Roma. Aatz vitat qßu Herodes tziß, vaßl ichok tok ijlenalil

tikuenta Palestina bßaxa, aa Idumeaich. Ayaß maßl u departamento

najaßch u Judea, aal ikußeß. Yitß Israeel koj niyolonka. Pek toksa tibß

tu poliiticoil tu Roma, ech aqßax tijleßm tuchß maßl u bßaxa ikßaol.

Aatz qßu Herodes tziß, aß itxaßk vatz u qßatbßal tzii tu Roma aas

sixee qßu Israeel. Tan jolol txabßkinla chaj aanima utz, lakol chßaßo tiß

qßu tuqßaybßal. Tan yeß nichtaqßax tzii te aas sißan qßul ikostuumbre tiß

inachax Tioxh. Aß itxaßk qßu Herodes majte aas silak qßu puaj vaßl nijaj

u Roma tu qßu Israeel. Tiira jolol onkonla chaj aanima qßu ijlenal

Herodes tziß utz, subßul. Telabßal okchil kßatz qßu ijlenal tu Roma utz,

telabßal ikußsal iatz qßu qßesala xoßl qßu Israeel majte, tiß teesal qßu puaj

tiß. Kaavaßl qßu vinaj titzßin tatzik tibß Herodes tziß ok tu ijlenalil xoßl

qßu Israeel. Utz sotzebßal bßiil kßußl tu u Yolbßal Tioxh abßiste nital te

sijununil aas niyolon tiß. Aß vibßii unjolol tzaß.

1) Herodes el Grande. Ech vibßii tziß tan, sibßla koßxh kam ißana. Ok

tu u tijleßm tu u yaßbß 37 y.t.J. Utz 33 yaßbß ißanoßk tu u tijleßm,

kamnalich el siatz. Aß ißanvu u tijleßm viß qßu departamento tzaß: u

Judea, u Samaaria, u Galilea, u Perea, u Decaapolis (Laval

Tenam), u Traconiitide, u Panias. Aß atichku u tatibßal topiisyo tu

u tenam Cesarea, tziß mar tikuenta Samaaria utz, atich vaßt tu

Jerusaleen tikuenta Judea.

At Israeel qßu tenam tziß utz, atia yitß iß. Jolol yuuich aanima vaßl

nißanvu qßesalail u Herodes niyolonka. Aß nichmotxßilon kanißch

taqßtu tzii aas sißan qßu ikostuumbre tiß qßu tuqßaybßal. Pek aatz

xoßl qßu Israeel, kaß tanul qßu mantaar atiche. Maßl aß, ayaß qßul

imantaar u Moisees. Utz vaßte a ayaß vimantaar qßu aa Roma. Ech

atich qßatbßal tzii aas nichitxßol inujul qßu qelol tetz vimantaar u

Moisees utz, atich qßatbßal tzii txßolol tetz qßu qelol tetz vimantaar

qßu aa Roma.

Titiempo u ijlenal tziß, itzßpu u Jesuus. Utz aß vaßl alon iyatzßax qßu

talaj nitxaß tu Beleen. Choktaj U Tio 2.16-18. Tiira onkon itxum-

bßal u vinaj tziß; aal iyatzß kaavaßl tixoj utz, iyatzß ikßaol. Pek

bßaßntan sibßal mamaj otzotz ilaka. Antu iteßkßixsa kajay vikuenta-

il u totztioxh tu Jerusaleen utz, maas 46 yaßbß veetika.

2) Herodes Antipas. Aatz u Herodes tziß, aß maßl tu qßul ikßaol u

Herodes el Grande. Ok tu u ijlenalil tu u yaßbß 4 y.t.J. taßxh kam

vitat. 42 yaßbß ißanoßk tu u ijleßm utz, eesal tu qßu aa Roma tan,

kam koßxh ißan siatz; ipaasa iviß ibßanax onkonil. Kaßvaßl

departamento ok tikuenta, ayaß u Galilea tuchß u Perea. Yeßxh

jankßal tenam atich tikuenta; yitßeßchich koj vitat. Ech tokeß

“tetrarca” chuich teßleß. Yitß rey koj echaß vitat. Titzßinich maßl u

ixoj aa Samaaria. Utz aatz u tixoj, aa Aarabeich. Kaßvaßl kam aas

tiira bßaßn koj vatz qßu Israeel. Aß chßiik tu Roma. Aß imol u tatzik

Arquelao tuchß u Felipe. Aatz u Arquelao tziß, ißan ijlenalil tu

Judea majte, ankoßxh tu u tiempo tziß. Aß nichoksan qßu qßesal

oksan yol titiempo u Jesuus. Utz aatz u Felipe ißan ijlenalil

tikuenta Decaapolis.

Aß vaßl alon iyatzßax u Xhan, bßanol vautiismo. Choktaj U Tio

14.1-12. Aß u ijlenal tziß vaßl “yak” texh u Jesuus tiß. Choktaj U

Kuxh 8.15. Utz aß vaßl txßolon inujul u Jesuus aas yeßsajich

ikameß. Choktaj U Kuxh 6.14-29; U Lucas 23.7-12.

3) Herodes Agripa I. Tiimamich u Herodes el Grande. Oksal tu u

tijleßm tu qßu aa Roma tu u yaßbß 41 utz, el tu u yaßbß 44 m.t.J. Aß

okka sivatzil vichßoo bßaal tu qßu departamento Galilea tuchß u

Perea. Xamtel ok u Judea tuchß u Samaaria tikuenta majte. Aß vaßl

alon iyatzßax maßl u niman tetz u Jesuus vaßl Jacobo ibßii, ikßaol u

Zebedeo. Utz aß vaßl oksan u Luß tu tzeß. Choktaj Qßu Bßaßnla Chaj

Kam Bßanel (Hechos) 12.1-23.

4) Herodes Agripa II. Ikßaol u Agripa I. Ok tu gobernadooril tu u

yaßbß 48 m.t.J. viß oxvaßl qßu departamento. Ayaß u Traconiitide, u

Gaulaniitide utz, tuchß u Abilene tikuenta Siiria. El tu u tijleßm tu

u yaßbß 70, aß chit ex okebßeloj qßu Israeel tu qßu aa Roma. Utz

bßajax paj kuß vibßaßnla totztioxh. Aatz u vinaj tziß, ixibßenich u

Drusila tuchß u Berenice. Aß vaßl iqßol opon u Pablo siatz tiß

itxßolax inujul. Choktaj Qßu Bßaßnla Chaj Kam Bßanel (Hechos)

25.13—26.32.�������������	
�����

Hijo del hombre. U Kßaola vaßl bßennaj koßn aanima, chu u tokebßal.

Aatz u yol “kßaola” vatz qßu Israeel, aß nitaleß vaßl aas aß neßneloj

itxumbßal txutxa bßaala, oj maßj txumbßal txaklel kßatz u aanima. Echaß

vaßl nital tiß u Bernabee aas “ikßaol aqßol nimal kßußl” chia. Aß tokeß aas

aqßol nimal kßußl vitxumbßal u Bernabee. Choktaj Qßu Bßaßnla Chaj

Kam Bßanel (Hechos) 4.32. Echat koßxh bßanel tu u Xhan vichus-

ulibßich u Jesuus vaßl “Ikßaol tininunchil” chia. Tiß tan, kamal kßaßn oj

tiß aas qetußm iyoloneß. Choktaj U Kuxh 3.17. Ech pajeß u yol “ikßaol u

Tioxh”, aß nital u Jesuus tuchß qßu aanima qßußl iqßon tetz vitxumbßal u

Tioxh.

Pek nitalax “Kßaola vaßl bßennaj koßn aanima” tiß u Jesuus majte.

Loqß yitß aß koj nitaleß aas nojchit ikßaol vinaj, pek aß nitaleß aas bßens

echaß itxumbßal aanima. Utz bßens aanima vichißl tiß u titzßpu kßatz u

Liß. Kßuxh ißan u Jesuus ech tziß tan, aß isaß ikßuchtaß aas tiira txayel

tibß tuchß qßu aanima kajayil niyolonka.

Nitalax “Kßaola vaßl bßennaj koßn aanima” tiß majte tan, aß u txak-

bßaßnibß vatz u Tioxh tiß qßu aanima kajayil. Echaß u yol “yaßtebßal

Adaan” chu tiß u Jesuus utz, “kaßbß vinaj” chu majte. Aß tokeß aas

nipotzon tereßn aanima tiß u bßaßnil vaßl ißana. Utz ikßuchlaß tan, aß u

bßaxa itzßpichil xoßl qßu kamnaj utz, aß u bßaxa bßenchil tu Amlika. Aß

vetßeesan bßey vatz qßu niman tetz niyolonka. Echaß vaßl ißan u Adaan,

aas potzon aanima kßatza tiß u paav ißana. Choktaj Qßu Niman Tetz U

Jesuus Tu Eefeso 2.6; Qßu Niman Tetz U Jesuus Tu Colosa 1.15, 18;

Bßaxa Uß Tu Corinto 15.20-24, 45-47; u Leviitico 16.16, 21.

Nitalax “ikßaol Daviid” tiß u Jesuus majte tan, sapaal tiqßo iviß u

techalla ijlenalil ißan u Daviid. Ech aß u txakbßaßnibß tiß qßu Israeel, qßu

tetz aa tenamil u ijlenal Daviid. “Ijlenal tetz Israeel” chu teßl u Jesuus

majte. Tan Chitol tetz tu paav utz, saßnaltoksa u tijlenalil tixoßl

taabßaßbßen. Choktaj u Samueel II 7.12; U Tio 27.11, 37.���������	
�����������

Holocausto/Sacrificio. Txßoloßm; oya nikßachax vatz Tioxh, chu u

tokebßal. Ech nichtal qßu Israeel tiß u txßoloßm nichmotxtoksa vatz

Tioxh tiß ijajax kuybßal tu u Tioxh. Avan nichikßacheß, vaakaxh,

karneßl oj tentzun. Kaß tanulich ibßaal qßu txßoloßm nichtoksaleß.

Choktaj u Leviitico 1.1-6; U Kuxh 12.33.

Aatz maßl utz, tetz qßu tenam kajayil nichtoksa qßu oksan yol vatz

Tioxh. Kaßpajul nichibßanax jun qßii tu u totztioxh tu Jerusaleen.

Unpajul qßalaßm kamal alas 9 utz, unpat kußqßii kamal alas 3:30. Maßl

ora tuchß unnikßamte nitiqßo sijununil. Aatz vijaßmel u txßoloßm, aß

nichßelku tu u totztioxh. Atich tereßn txßoloßm nichibßanax tu qßu nimla

qßii majte aas tetz tenam kajayil. Choktaj u Nuumeros 28.1-8; Qßu

Bßaßnla Chaj Kam Bßanel (Hechos) 3.1.

Aatz vaßte, tetz junun aanima, abßil koßxh aanima. Aatz vijaßmel

qßu txßoloßm tziß, aß nißiqßon opon u aanima vaßl nijaj kuybßal oj

nikßama kam tu u Tioxh. Choktaj u Leviitico 1.4; U Lucas 1.24.

Chukchaj koßxh itxaßk qßu txßoloßm nichtoksa qßu Israeel tiß vatz

Tioxh koßxtene. Atich txßoloßm tetz ijajax kuybßal tiß paav. Atich tetz

ijajax tok ibßaßn u aanima tuchß Tioxh. Atich tetz ikßamabßel kam tu u

Tioxh. Utz atich tetz tiß ibßantu txßaatxßoch tatin u aanima vatz Tioxh.

Atil tereßn majte. Choktaj u Leviitico 2.1; 3.1; 4.2; 6.9, 24; 12.6.

Sibßal koßxh mantaar tal u Tioxh tu u Moisees tiß qßu txßoloßm qßußl

jatvatzul koßxhtuß. Tal te kanißch iveet sabßanaxi sijununil. Ankoßxh

txaklich ibßanax qßu kam tziß aas ul u Jesuus.

Chukchaj tereßn tok qßu txßoloßm vatz tereßn aanima majte. Ayaß

qßußl yitß Israeel koj. Echaß qßu aa Roma. Tan jun qßii nichikßach avan

viß maßl vinachbßal “altar de

victoria” ibßii, tiß toksal iqßii u

ijlenal Cesar. Tan echaß tioxh

siatz. Loqß yaßlumal kußen qßu

aanima tiß tziß qßußl oknaj jaqß

imantaar u Roma. Nichpajikßach-

ax avan vatz u bßanich tioxh

Diana majte vaßl tikuenta qßu

griego. Choktaj Qßu Bßaßnla Chaj

Kam Bßanel (Hechos) 14.13.��������������

Honrar. Itßanbßaßleß; toksal qßii; at tatin maßj aanima. Choktaj U Xhan

5.23, 44; U Tio 13.57; Qßu Niman Tetz U Jesuus Tu Roma 13.7; Bßaxa

Uß Xeß U Timoteo 1.17.�������������

Hosanna. Lochßin; chitßin; qßalpußin, chia. Ech u yol bßanbßel tiß u Jesuus

aas okoßp tu Jerusaleen aas yeßsajich ikameß. Nichijajax lochbßal te tiß

sateesa tu qßu tzaßl niyolonka tan, aß viTxaaom u Tioxh vatz qßu

aanima. Loqß ech chit vikostuumbre qßu Israeel tiß ikßulax maßj ijlenal

majte. Choktaj U Tio 21.9, 15; U Xhan 12.13.������������	�
����

Hospitalidad. Vikßulax aanima tu atibßal; u taqßax vatbßal. Choktaj u

Bßaxa Uß Xeß U Timoteo 3.2; U Tito 1.8; Bßaxa Uß Itzßibßa U Luß 4.9;

Kaßbß Uß Itzßibßa U Xhan v. 8.�����	�
�������
��

Humilde. Aanima yitß jeßsanibß koj; yitß tßeßs koj, nitaqß kuß tibß; maanxho

itxumbßal. Choktaj Qßu Niman Tetz U Jesuus Tu Eefeso 4.2; U Lucas

1.52; U Tio 18.4; 23.12; U Santiago 4.6, 10; Qßu Bßaßnla Chaj Kam

Bßanel (Hechos) 20.19.���
����
����

Iglesia. Niman tetz u Jesuus molomal tibß, chu u tokebßal. Aß nital kajay

qßu aanima aqßel taanima tiß inimal qßul ichusbßal u Jesuus. Aatz u yol

tzaß, taßxh nibßanbßelik tu u Nuevo Testamento. Sajitaj u Bßaxa Uß Tu

Corinto 11.18; Qßu Bßaßnla Chaj Kam Bßanel (Hechos) 14.27; Qßu

Niman Tetz U Jesuus Tu Colosa 1.18; Qßu Niman Tetz U Jesuus Tu

Eefeso 5.27. Pek tiira yitß aß koj nital u otzotz tetz maßj totztioxh echaß

nitalax cheel. Tan anal tu u yaßbß 200 m.t.J. aas xeßt ibßanax atibßal

nachbßal Tioxh. Ayaß qßu “templo” sukuvatz cheel. Tan aatz tixeßtebßal,

tu atibßal koßn nichimolvu tibß qßu niman tetz u Jesuus tiß inachax

Tioxh. Aatz u yol “iglesia” tu kastiya vaßl nojla otzotz molbßalibß,

yeßxhkam nichibßanbßel koßxhtene. Aß nichibßanbßel u yol “templo” tu

u Yolbßal Tioxh. Sajitaj u yol Templo.��
����������

Imperio. Mam qßesal tenam, chu u tokebßal. Echich ibßii qßu qßesal tenam

qßußl kalabß mamaj tenam atich ok tikuenta. Ayaß qßußl nichmotxßen-

tokebße tu chßaßo. Loqß at nitiloßk tiß aas neßntokebße; puaj isaß tiß;

aqßon isaß tiß. Aß nichbßanon qßu Asiiria, qßu Babiloonia, qßu aa Greecia

tuchß qßu aa Roma. Choktaj U Lucas 3.1.�����������	�

Impuesto/Tributo. Alkavaar. Puaj nijaj qßu qßatbßal tzii tu aanima, echaß

qßu alkavaar, qßu choobßal ipaalebßal kßaßy, qßu choobßal txßavaß, tuchß

u choobßal nichibßanax tu u totztioxh. Choktaj U Tio 9.9-11; 17.24-27.

Tiira yeßxtxoj vatz unjolol qßu Israeel aas nijaj u choobßal qßu qßatbßal

tzii tziß. Nititzßa ech tziß tan, yitß u Tioxh koj oksannaj tetz qßu qßatbßal

tzii tixoßl. Echaß iqelax Tioxh siatz oj nituch u choom tziß. Echtzixeßt

chßotil tu u Jesuus aas matz bßaßn sachool alkavaar tu u Cesar.

Choktaj U Tio 22.17.�����	���������

Infierno. Xamal, choobßal paav, chu u tokebßal. Ayaß vaßl “lago de

fuego” chu tu kastiya majte. Ech vibßii u choobßal paav vaßl

sabßenku u taanxelal qßu aa paav tuchß qßu txßißlißinaj. Choktaj u

Reyes II 23.10; U Tio 5.22; Kaßbß Uß Itzßibßa U Luß 2.4-6; Qßu Kam

Ibßaxabßsa Ikßuchax U Tioxh (Apocalipsis) 20.10, 14. Sajitaj u yol

Hades.�������������	�
���

Intercesión. U oksaibß vatz Tioxh tiß vaßtoj aanima. Echaß ißan u Jesuus

aas atich tu u vatz txßavaß tzaß. Iqßila isikße Tioxh qiß. Utz nitoksa tibß

qiß vatz u Tioxh tu Amlika cheel majte. Echaß nital tu u Isaias 53.12;

Qßu Hebreo 7.25; U Xhan 17.20-26; Qßu Bßaßnla Chaj Kam Bßanel

(Hechos) 7.56. Nitoksa tibß u Tioxhla Espiiritu qiß vatz Tioxh majte.

Choktaj Qßu Niman Tetz U Jesuus Tu Roma 8.26-27, 34. Ech nichißan

qßu oksan yol vatz Tioxh majte, nichijaj kuybßal tiß qßu aanima aas

nichikßach qßu txßoloßm.

Aatz oß, echen saqoksa qibß vatz Tioxh tiß unjot aanima majte.

Choktaj U Santiago 5.13-16; Kaßbß Uß Tu Corinto 5.20; 13.7; Qßu

Niman Tetz U Jesuus Tu Colosa 1.9; Bßaxa Uß Xeß U Timoteo 2.1; Qßu

Niman Tetz U Jesuus Tu Roma 11.3.�����	�
����
���

Israel. Israeel. Chßaßo tuchß Tioxh, chu u tokebßal tu yolbßal hebreo. Atil

oxvaßl tokebßal.

1) Ibßii u Jacoob oksal tu u Tioxh. Tan techa tibß iyakßil tuchß maßl u

aanjel utz, subßun u Jacoob. Choktaj u Geenesis 32.27-28.

2) Aatz tek kam u Jacoob, ech tek ibßii kajay qßu tiimam oki, qßul

itußxh ixalam niyolonka. Israeel tekußen. Ayaß kabßlaal qßul ikßaol.

Tiß vitat motx bßenka niyolonka. Choktaj u Geenesis 34.7; u

Eexodo 32.4.

3) Echich ibßii bßeluval tanul qßu tiimam u Jacoob majte, qßußl okka

tikuenta u Jeroboaam aas maßtich ikam u Salomoon. Choktaj u

Reyes I 12.8-17. Aatz koßxtene, yeßk txßavaß aas Israeel ibßii, pek

taßxh untanul qßu aanima qßußl Israeelich ibßii. Palestinaich ibßii u

txßavaß vaßl jejlichka. Ankoßxh echich aas ul u Jesuus. Pek cheenal

tok Israeel tiß ibßii u nacioon tziß, anal tu u 15 de Mayo 1,948.�
�����
��

Jaspe. Jaspe. Maßl u tal sivan jat xolol koßxh tiloneß. Atil kaßvaßl nikßam tiß.

1) Nichtok tiß u toksaßm u qßesal oksan yol vatz Tioxh. Aß imol

junlaat bßaßnla sivan majte. Aß nimotxikßam tiß kabßlaa tanul qßu

tiimam u Israeel. Nachpixsabß tetz u oksan yol aas nitoksa tibß

vatz Tioxh tiß qßu aanima. Choktaj u Eexodo 28.20.

2) Utz nikßam tiß vitechalil u akß Jerusaleen tu Amlika xeß Tioxh

majte. Choktaj Qßu Kam Ibßaxabßsa Ikßuchax U Tioxh (Apoca-

lipsis) 21.11.��
�������


Judíos. Atil kaßvaßl tokebßal.

1) Aß nital qßu qßesala xoßl qßu Israeel; qßußl aa uqßaybßal chißoß tiß

majte. Echaß u Conciilio, qßu qßesala tu u totztioxh. Choktaj U

Kuxh 7.3; U Xhan 2.18; 5.10; 7.1, 11, 13.

2) Ech vibßii kajay qßul itußxh ixalam u Judaa nichtalaxeß. Pek

xamtel tekußen, “Judio” chu teßl kajay qßul itußxh ixalam u Jacoob

aas qßaavußl tu u txaypichil tu Babiloonia. Ayaß qßu Israeel,

vitenam u Tioxh. Choktaj U Tio 2.2; 15.2; Qßu Bßaßnla Chaj Kam

Bßanel (Hechos) 2.5; 10.22, 27.

Pek aatz tu viAkßla Txumbßal U Tixoh tu kuyolbßal, yeßxhkam ni-

kubßanbße u yol “Judio”. Aß nikutxakunsa u yol “qßu Israeel”. Tan

aatz u yol “Judio”, yeßxtxoj vatz qßu aanima, tiß koßxhtuß aas

unjolol judio yatzßon u Jesuus.����������	
���

Juramento/Jurar/Voto. Ayaß u talaßtzißil maßj kam. Echaß tziß maßj

aanima nitalaßtzißi kam. Nitoksa Tioxh tuul; nitaqß iqul tu maßj kam.

Choktaj U Lucas 1.73; U Tio 5.33; U Kuxh 6.23; Qßu Bßaßnla Chaj Kam

Bßanel (Hechos) 18.18; 21.23.����	
�������������

Justificación/Justificado. Ayaß u taqßax bßens bßaßn maßl u aanima tu u

Tioxh, aas maßt ikßaxat ipaav, kßuxh tiira aa paavich. Choktaj tereßn

yol tiß tu U Lucas 18.14; Qßu Niman Tetz U Jesuus Tu Roma 3.23-26;

5.1; Qßu Niman Tetz U Jesuus Tu Galaacia 2.16.����������������

Justicia/Juicio/Juzgar. Atil kaavaßl tokebßal.

1) Vitxßolax inujul kam tijikomal; viqßatax tzii. Choktaj Qßu Kam

Ibßaxabßsa Ikßuchax U Tioxh (Apocalipsis) 20.12; U Tio 19.28; U

Xhan 5.30; 18.31.

2) Choobßal paav. Choktaj U Tio 10.15; 12.41.

3) Titzßal qßu kam aas bßaßn tzik oj yeßxtxoj; ikanax inachax qßu kam.

Choktaj Qßu Bßaßnla Chaj Kam Bßanel (Hechos) 4.19; Bßaxa Uß Tu

Corinto 2.15.

4) Ayaß u teesal iqßii aanima tiß ibßanoneß; iyolax paal. Choktaj U Tio

7.1-2; Qßu Niman Tetz U Jesuus Tu Roma 14.4.�����������

Justo. Atil kaßvaßl tokebßal.

1) Maßl aanima jikom itxumbßal; bßaßn; tootzaj Tioxh; ayaß qßu kam

ijikomal. Choktaj U Tio 9.13; 23.23.

2) Aß vaßt vibßii viTxaaom u Tioxh xoßl qßu Israeel nichtalcheß.

Choktaj Qßu Bßaßnla Chaj Kam Bßanel (Hechos) 7.52.����������

Lagar. Pachßbßal tetz uuva. Atil kaßvaßl tokebßal.

1) Ech ibßii u pachßqßubß tetz uuva. Kaßvaßl tuul u jul tziß. Maßl

vaßl nichmolchik kuß qßu uuva, vaßl sapachßqßuli. Tan vinaj ni-

tzeqßon tu tajan tiß ipachßqßuleß. Utz atich vaßt u tal tuul vaßl

nixaanku ibßen u taßl u uuva; kßulbßal tetz u taßl niyolonka.

Choktaj tereßn yol tiß tu u Proveerbios 3.10; u Isaias 5.2;

63.2-4.

2) Aß nikßam tiß vikuß u choobßal paav tiß qßu aa paav. Choktaj Qßu

Kam Ibßaxabßsa Ikßuchax U Tioxh (Apocalipsis) 14.19, 20;

19.15.���������

Latin. Latiin. Ibßiich viyolbßal qßu aa Roma. Choktaj U Xhan 19.20.�����������

Legión. Sibßal; yeß achebße, chu u tokebßal. Echich vibßii unchaj tanul qßu

sol tikuenta Roma. Maßl 6,000 sol atoßk tu u tanul tziß. Ech tokeß ech

vibßii maßl u maalola aanxel vaßl yolon tu u Jesuus. Tan sibßal ixaan

qßu txßißlißinaj atich kßatza. Choktaj U Kuxh 5.9, 15; U Lucas 8.30; U

Tio 26.53.��������	
�

Lepra. Chßaßk, chu u tokebßal. Atil kaßvaßl tokebßal.

1) Maßl yaabßil tetz itzßußmal u chißl. Qßoon koßxh nikamsa u aanima.

Ichißl niqßee taqßo. Yeßk tzßak tetz. Aatz qßu aanima qßußl atich u

yaabßil kßatza koßxtene tziß, nichteesal bßen tu u tenam; neßnaqßloj

tzian. Maßl oksan yol vatz Tioxh nichßilon, chßaßkßiß tzik u aanima

oj yitß iß. Utz aß nichßalon oj elyu u chßaßk kßatz maßj aanima

majte. Tan bßoyol u yaabßil tziß. Nitalcheß choobßal paav nichtaqß

kuß u Tioxh tiß qßu aanima tu u yaabßil tziß. Choktaj u

Deuteronoomio 24.8; u Leviitico 13.2-59.

2) Aatz u yaabßil tziß utz, aß nikßam tiß u paav majte. Utz nichtal

unjolol qßu alol tetz u yolbßal Tioxh aas aß maßl u xheenya sißan

viTxaaom u Tioxh; sißan bßaßn tu qßu chßaßkßiß. Ech nojchit ißan qßu

kam u Jesuus tziß; nimnaßl aß viTxaaom u Tioxh niyolonka.

Choktaj tu qßu uß tzaß: U Tio 8.2-4; 10.8; 11.5; U Kuxh 1.40-42; U

Lucas 4.27; 5.12-13; 7.22; 17.12.��	
�����������

Ley de Moisés. Oßtla mantaar (tetz u Moisees). Ayaß qßu mantaar tal u

Tioxh tu u Moisees viß u muunte Sinaii tu u yaßbß 1,250 y.t.J. Ayaß qßu

mantaar qßußl nitaleß kanißch tatin qßu aanima vatz u Tioxh sißaneß.

Ech tiira aß vixeßal vinimat Tioxh qßu Israeel, ulyu koßxh tzaß tuul. Aß u

bßaxa nukßußm ißan u Tioxh tuchß vitenam. Utz avan nichikßachoßk vatz

u Tioxh tiß ijajax kuybßal tiß qßul ipaav, vatzil ikam jeß tiß qßul ipaav.

Nital tu oßvaßl qßu bßaxa uß tu u Antiguo Testamento vaßl “Qßu Bßaxa

Chaj Mantaar Itzßibßa U Moisees” chißoß tiß. Choktaj u Eexodo 20.1-17.

Sajitaj u yol Holocausto/Sacrificio tuchß u yol Sacerdote.

Aatz u oßtla mantaar nichikßucheß aas sißchchitßul maßl u alol tetz u

yolbßal Tioxh aas sußlichoo vipaav u tenam. Choktaj Qßu Hebreo

10.1-7.

Ech aatz tu u tulebßal u Jesuus, ijal u oßtla mantaar vaßl tetzich

koßxh qßu Israeel. Pek toksa vaßte. Akß txumbßal tekußen. Yitß tetz

koßnkoxh qßu Israeel, pek tetz tenam kajayil. Utz yitß avan tereßn koj

sakßachpi, pek kßujeßich kßußl tiß vikamebßal u Jesuus tekußen.���������	���
����

Levitas. Qßu Levii. Atil kaßvaßl tokebßal.

1) Ech ibßii kajay qßul itußxh ixalam u Levii, ayaß qßußl txaal tu u

Tioxh aas samotxißan oksan yolil siatz. Loqß xamtele, qßul itußxh

ixalam texh u Aroon nichßoksan yol vatz Tioxh. Pek aatz tereßn

qßu Levii, aß koßn tek nichmotxiloch qßu oksan yol tiß ikßulal u

totztioxh. Choktaj u Nuumeros 1.49-51; 3.1-10; u Geenesis

29.34; 46.11; u Eexodo 6.16.

Ißan u Tioxh ech tziß tan, ikol qßu bßaxa ikßaol qßu Israeel tu kamchil

tu Egipto. Ech vatzil taqßtu tu u kamchil, toksa oksan yol siatz.

Choktaj u Nuumeros 3.1-13; u Eexodo 13.11-16; 23.19;

31.26-29; u Leviitico 27.30-33.

2) Utz xamtel tekußen chßexpu u taqßon qßu Levii tziß, locholich texh

tu u totztioxh. Kaavaßl qßu taqßon nichißaneß. Maßl nichiloch qßu

oksan yol tiß qßu txßoloßm nikßachaxeß. Tikaßbß, aa tzßibßil utz,

jueesil tiß qßu mantaar tetz u Moisees. Titoxvaß nichmotxixee u

totztioxh. Jolol aa kuenta tiß u tziß peß. Utz nitileß yeßk saokoßp

txaaßla kam tuul. Aß paj nichmotxkßulun qßu siß majte. Tikaavaß

bßitzanalich utz, qßool instrumento tu qßu molbßalibß titiempo u

Daviid taabßaul. Choktaj u Croonicas I 24.1-26; 15.16-24; u

Croonicas II 19.8-11; U Lucas 1.8-9.��
��������

Magos. Unjolol aa txumbßal tiß qßu txßumißl. Utz oksan itxumbßal qßu ijlenal

yitß Israeel koj. Echtzixeßt aatz unjolol qßußl tikuenta aal telaß, itxßol

xambßichil tiß u txßumißl vaßl aqßon u xheenya tiß u titzßpebßal u Jesuus.

Choktaj U Tio 2.1-12. Aatz qßu aa txumbßal tiß txßumißl tziß, kamal aß

lochon tiß tilax qßu kam tu u tiempo, aas tal unjolol qßul iyol u

Danieel. Choktaj u Danieel 9.24-27. Mam xheenya vaßl itxakunsa u

Tioxh tiß talax u titzßpebßal u Jesuus. Loqß taßxh ilon qßu aa txumbßal tiß

txßumißl. Aß u xheenya vaßl nichijaj qßu fariseo tu u Jesuus tziß aas

nichipaal tiß ipaxsal u bßaßnla chusbßal, pek yeßt motx tila.

Chukchaj tereßn aa txumbßal niyolon u Yolbßal Tioxh tiß majte,

echaß qßußl niqßiianeß. Choktaj tu qßu uß tzaß: u Geenesis 41.8; u

Danieel 2.2; Qßu Bßaßnla Chaj Kam Bßanel (Hechos) 8.9. Sibßal koßxh

tereßn uqßaybßal atich tu qßu tiempo tziß aas yuuel vinachtu itioxh

tuchß qßu txijtxubßal tu amlika.���������

Maná. Manaa. Atil kaßvaßl tokebßal.

1) “¿Kam ibßii vaßl tzaß?”, chu u tokebßal tu yolbßal hebreo. Ibßii maßl

u echbßubßal echaß kaxhlaan txßix, taqß u Tioxh tu vitenam Israeel

aas nichipaal tu u tzßinlich tzaji txßavaß. Yeßich motx tootzaj kan

chaj ibßii utz, kan chaj echbßubßalil. Ech motx tala: “¿Kam ibßii

vaßl tzaß?” Texhtuß. Utz taßn tek okka ibßii u echbßubßal tiß tziß.

Maßl 40 yaßbß motx techbßu u echbßubßal tuul nichipaal tu tzßinlich

tzaji txßavaß. Anal yaßi aas ok tu u txßavaß Canaan tikuenta u

Josuee. Choktaj tereßn yol tiß tu qßu uß tzaß: u Eexodo 16.13-31; u

Nuumeros 11.7-9; u Josuee 5.10-12.

Aatz u Pablo, nital echbßubßal “espiritual” tiß u nojla manaa vaßl

techbßu qßu Israeel tu tzaji txßavaß, tiß tan, u Tioxh aqßon kußl te.

Choktaj u Bßaxa Uß Tu Corinto 10.3.

2) Aatz u Jesuus ikßam tiß u manaa majte tziß, tiß talaxeß aas aß u

echbßubßal tetz aanxelal vichißl vaßl kußl tu Amlika. Choktaj U

Xhan 6.30-35, 41.���������

Manto. Maßl chelkin oksaßm yeßk iqßabß. Ech bßiil aß chakeßt aas nitoksal tiß

vaßt oksaßm. Nichibßanbßel titiempo u Jesuus. Choktaj U Xhan 13.4;

19.2.�������	
������

Mar de Galilea. Choo Tu Galilea. Maßl u nimla choo tikuenta Galilea. An-

koßxhtuß vaßl “Mar de Tiberias”, tuchß vaßl “Mar de Genesaret” chu

teßleß. Yitß noj koj chit mar. Tan yitß kßay koj tu atzßam echaß u nojla

mar. Aß atik tu maßl kußnaj, xoßl peepu. Aatz u nebßlich aß tziß, ijee

maßl u nimaß aß nikßaskußl tu u muunte Hermoon. Ninebßeß tu u kußnaj

tziß tan, yeß niveet veßt ipaal tu

unjolol peepu niyolonka. Ech

nipajtel ijee, aß tekußen aß vaßl

nimaß Jordaan chu teßleß. Nim

ichßii u choo tziß; kabßlaal kiloo-

metro ichßii ivatz utz, 20 kiloo-

metros tajan. Kaana bßoj txay

tuul. Ech vaßlich eesan txay tziß

majte. Jatvaßl kußen talaj tenam

atich sitzißaj. Utz jatpajul koßxh

paal u Jesuus viß u choo tziß. Tan

aatz u Capernauum vaßl jejlichku

u Jesuus, aß atichku sitziß.���	��������	
������

Matrimonio. Tzumbßaßa; kßulißbß, chu u tokebßal. Atil oxvaßl tokebßal.

1) Ayaß u moloibß nitucheß aas nikßul tibß kaßvaßl aanima, vinaj tuchß

ixoj, echaß vaßl uch tu Canaa. Choktaj U Xhan 2.1-2; U Tio

22.3-12.

2) Aß nital u taqßtu iqul u vinaj tuchß u tixoj aas nitzumeßaß oj nikßul

tibß. Choktaj U Tio 1.20-24; 5.31-32; 19.3-9; 22.30; 24.38; u

Deuteronoomio 24.1-4; U Lucas 20.34-35; Bß axa Uß Tu Corinto

7.9-36; Qßu Hebreo 13.4; Qßu Niman Tetz U Jesuus Tu Roma

1.24-27.

3) Nikßam u Jesuus tiß u yol tziß tiß talaxeß aas saßnalißaneß aas taßn

saßatin qßu niman tetz kßatza tu Amlika. Utz mam nimla qßii

sauchi aas latiqßo tibß. Nikßam tiß aas aß u xiak u Jesuus utz, aß u

ixviak qßu niman tetz. Chukchaj tereßn kam ikßam tiß u Jesuus tiß

talax u tzumbßaß tziß. Bßenchimal nikßam tiß mam txßaßom, tiß

vijißbß utz, tiß mam molißbß. Choktaj U Tio 22.3-14; 25.1-13; U

Lucas 12.36; 14.8; Qßu Kam Ibßaxabßsa Ikßuchax U Tioxh

(Apocalipsis) 19.7-9.

Aatz xoßl qßu Israeel yitß loqß koßnkoxh nikßul tibß qßu aanima, pek

ministeer nichitzumeßaß. Pek aatz tu viAkßla Txumbßal U Tioxh tu

kuyolbßal tzaß, nikutxakunsa u yol tzumbßaß tiß talax u nimla qßii vaßl

nitucheß aas nikßul tibß kaßvaßl aanima. Pek aatz u tatin u vinaj tuchß u

tixoj, kßulel tibß chißoß tiß.�����������	
��


Mesías. Qooel, chu u tokebßal tu hebreo. “Cristo” chu tu griego utz;

“ungido” chu u tokebßal tu kastiya; “iTxaaom Tioxh” tu kuyolbßal.

Kam koj tokeß aas qooel chia, pek aß nißenku tiß u kostuumbre

nichtuch xoßl qßu Israeel aas nichiqool jeß aseite tiviß qßu vinaj

qßußl nichitxaal tiß tok tu maßj ijleßm. Ayaß vaßl tal u Tioxh

sabßanax tu u Aroon tiß itxaaleßl tu u tok oksan yolil vatz Tioxh.

Echat paj vaßl bßanax tu u Daviid majte aas yeßsajich tok ijlenalil.

Choktaj u Leviitico 4.3; 10.7; Samueel II 1.14, 16. Sajitaj u yol

Ungir.

Atich nal itziiul vatz qßu Israeel, aas sißchchitßul maßl u alol tetz u

yolbßal Tioxh tixoßl utz, ijlenalil sußlißan siatz. Choktaj u Geenesis

3.15; 49.10; u Deuteronoomio 18.15; u Samueel II 7.12; 22.51; u

Salmos 132.11-13, 17; Qßu Kam Ibßaxabßsa Ikßuchax U Tioxh

(Apocalipsis) 5.5.�	
��
������

Milagro/Prodigios. Txaichil; maßl mam kam sotzebßal kßußl, chu u

tokebßal. Echaß qßu kam ißan u Jesuus titxumbßal u Tioxh aas isajinsa

qßu moy. Ißan txaichil qßul ichaj u Jesuus majte tiß ikßuchax vatzsaj aas

xeß Tioxh kßasnajkßul u chusbßal iqßomal taqßo. Choktaj U Kuxh

16.17-18; U Xhan 4.48; Qßu Bßaßnla Chaj Kam Bßanel (Hechos) 2.19;

3.6-8; 8.12-13; 14.8-10. Nital u Yolbßal Tioxh aas echen sailax inujul

bßaßnil kam bßanel tu qßu txaichil, tetz tzik Tioxh oj yitß iß. Tan nißan

txaichil u txßißlißinaj majte. Choktaj u Kaßbß Uß Tu Tesaloonica 2.9; Qßu

Kam Ibßaxabßsa Ikßuchax U Tioxh (Apocalipsis) 16.14. Sajitaj u yol

Señales.�����������	
����

Ministerio. Ijleßm tu aqßon xoßl qßu niman tetz u Jesuus. Choktaj Qßu

Niman Tetz U Jesuus Tu Eefeso 4.12; Bßaxa Uß Tu Corinto 12.28.����	
���������

Mirra. Mirra. Ibßii maßl u tal tzeß tikuenta Medio Oriente. Ayaß u Araabia,

u Siiria tuchß u Palestina. Tiira techal itxßumqßu, vitzeßil utz, u taßl.

Nichitxakun tiß iveet txßumqßixsabßal, tiß iveet tzßak. Utz nichitxakun

tiß iveet baalsamo, majbßal iqßee ichißl kamnaj. Aatz qßu aa txumbßal,

motx ex taqß mirra tu u titzßpebßal u Jesuus, techlal aas sißchkam tiß

ichool ipaav qßu aanima. Choktaj U Tio 2.11; u Eexodo 30.23, 26-28,

30.�������	���

Mishna/Tradición de los ancianos. Ech ibßii qßul imantaar qßul ikßuy

imam qßu Israeel tzßibßamal cheel. Sajitaj u yol Tradición de los

ancianos/Mishna.��	�����	��������

Misericordia. Itxumax vatz, chu u tokebßal. Choktaj U Tio 23.23; U Kuxh

1.41; U Lucas 10.37.��	����������	
����

Misterio. Maßj kam qßatel tu u Tioxh yeß ootzajimal, pek anal elußl vatzsaj

aas ul u Jesuus. Echaß tiß u tokebßal u tulebßal u Jesuus vatz txßavaß,

tuchß u taqßonibßal u Tioxhla Espiiritu xoßl qßu niman tetz. Choktaj u

Bßaxa Uß Tu Corinto 2.6-16; 15.51; U Kuxh 4.11; Qßu Niman Tetz U

Jesuus Tu Roma 11.25-27; 16.25-27; Qßu Niman Tetz U Jesuus Tu

Eefeso 3.3-15; Qßu Kam Ibßaxabßsa Ikßuchax U Tioxh (Apocalipsis)

10.7; 17.5-7.��	
��������
�

Muerte. Kamchil. Aatz u Yolbßal Tioxh, niyolon tiß kaa vatzul kamchil.

1) Ayaß u kamchil tu u chißl. Choktaj U Xhan 11.29, 44; U Tio

20.18-19; 27.50, 52; 22.7; U Lucas 7.12.

2) Ayaß u kamchil tu bßenqßii bßensaj. Kßuxh yeßxhkam nikam u

aanxel, nitalax kamchil tiß. Loqß aß nital vibßen tu u choobßal paav.

Ech nital U Tio 4.16; U Xhan 5.24; 8.51-52; Qßu Kam Ibßaxabßsa

Ikßuchax U Tioxh (Apocalipsis) 20.6, 14-15.

3) Ayaß u kamchil vatz Tioxh tu u paav. Ayaß qßu aanima qßußl

tiira yeßk u Tioxh kßußl. Yeßsaj tok tu u yolbßal Tioxh. Choktaj

u Bßaxa Uß Itzßibßa U Xhan 3.14; U Tio 8.22; Qßu aa Eefeso

2.1, 5; Qßu Niman Tetz U Jesuus Tu Colosa 2.13; U Santiago

2.17.

4) Ayaß u kamchil tetz u kupensaar tiß ibßanax u paav; techlal yeßkan

itxaßk u paav sukuvatz. Echaß vaßl ißan u Jesuus aas kam vichißl. El

titxaßk utz, mujax tu txßavaß. Nipajikßam tiß u vautiismo tu aß

majte. Choktaj Qßu Niman Tetz U Jesuus Tu Roma 6.2-13; Qßu

Niman Tetz U Jesuus Tu Colosa 3.3.������������
�

Murmurar/Murmuraciones/Criticar. Atil oxvaßl tokebßal.

1) U talax yeßxtxojla yol tiß aanima; niteesa iqßii imol. Choktaj U

Xhan 6.61; U Lucas 5.30; 15.2; U Kuxh 14.5.

2) Chokol yaaibß; xochoibß. Choktaj U Xhan 6.43, 61; U Lucas 5.30;

Qßu Bßaßnla Chaj Kam Bßanel (Hechos) 6.1.

3) Ichißon taanima tiß aanima; tuchß u tzßoßkabßinchil. Choktaj U

Xhan 6.41; Bßaxa Uß Tu Corinto 10.10.�������������

Nardo. Ech ibßii maßl u tal txßumqßinajla

xajtzeß. Tiira techal itxßumqßeß. Utz

tiira jeßnaj ijaßmel majte tan, tzian

nichkßaskußl. Tu Iindia nikßaskußl. Aß u

txßumqßixsabßal vaßl oksal tiß u Jesuus

unpajul. Maßl 300 jaßmel qßii aqßon

vijaßmel u txßumqßixsabßal tziß. Choktaj

U Kuxh 14.3-5; U Xhan 12.3.�����	
���

Obispo. Qßesala; ilol tetz kam, chu u tokebßal. Ech nichtalax tiß qßu qßesala

xoßl qßu niman tetz u Jesuus. Choktaj u Bßaxa Uß Xeß U Timoteo 3.1-7;

Qßu Bßaßnla Chaj Kam Bßanel (Hechos) 20.17, 28; U Tito 1.7; Bßaxa Uß

Itzßibßa U Luß 5.2. Aatz u yol tziß, aß nikßaskußl tu u yolbßal griego.	
���	���

Odre. Tzßußm. Aatz u kam tziß utz, tzßisich tzßußm, kolbßal aß. Tiß txokop

nibßanbßel tiß. Echaß txßußy bßanel te. Utz aß itxaßk nikolax aß tuul; vatzil

taampo siatz niyolonka. Nichikolax taßl uuva, aseite, tuchß leecho

tuul. Aatz txßußtxßuch u tzßußm tziß, iqßom tzajnaj koßxhtuß. Niyußpeß aas

nisibßkßu u taßl uuva nikuß tuul. Pek aatz tiira tzaji tekußen, nitiibßixeß,

yeßkan niyußpeß. Choktaj tu qßu uß tzaß: U Tio 9.17; U Kuxh 2.22; U

Lucas 5.37; u Geenesis 21.14; u

Josuee 9.4.

Kßamax tiß tu u Jesuus tiß

talaxeß aas abßil qßußl atil nal u

txumbßal kßatza tetz u oßtla

mantaar, tzaßl bßiil nikßul vaßt akß

chusbßal. Choktaj U Tio 9.17; U

Kuxh 2.22.	���	����

Olivo. Olivo. Atil oxvaßl tokebßal.

1) Ech ibßii maßl u nimla tzeß atil tikuenta Palestina. Nitaqß talaj

ivatz; niloßleß. Utz aatz nipachßqßuleß, niteesal aseite kßatza. Nich-

itxakun u aseite tetz txijtxubßal; echaß gaas niyolonka. Utz nipaj-

itxakun tiß itzaqßsal chibß majte. Choktaj u Josuee 24.13; u Jueces

15.5. Aatz u yol Getsemanii utz, pachßbßal olivo, chu tu yolbßal

hebreo.

2) Aatz vitzeßil u olivo, aß nikßam tiß u tenam Israeel. Choktaj u

Jeremias 11.16; Qßu Niman Tetz U Jesuus Tu Roma 11.17-24.

3) Utz aatz u aseite, aß nikßam tiß u Tioxhla Espiiritu. Nipajikßam tiß

kaßvaßl qßu alol tetz u yolbßal Tioxh sauli. Choktaj Qßu Kam

Ibßaxabßsa Ikßuchax U Tioxh (Apocalipsis) 11.3-4.��������������	
������

Olivos, Monte de los. Muunte tatibßal olivo, chu u tokebßal tan, kaana

olivo chikich tziß. Ech ibßii maßl u tal muunte atil tinujul u Jerusaleen.

Tiira paqßlel u Jerusaleen viß u muunte tziß tuchß u totztioxh. Ech aß ex

tobßtzßojku u Jesuus tziß aas bßen tu Jerusaleen, aß chit sißchtexhkami.

Kamal maßl koßn kiloometro ixoßl. Aß atik tikuenta aal telaß tu u bßey

maßt tu Jericoo. Utz ayeßn u Getsemanii tixeß, tziß u tal nimaß Cedroon

ibßii. Jatpajul koßxh bßen u Jesuus tziß. Utz viß u tal muunte elkubßen

tziß aas bßenjeß tu Amlika. Choktaj U Lucas 21.37; 22.39; U Xhan 8.1;

U Tio 26.30; u Ezequieel 11.23.���������	
����������

Omega. Yaßtebßal. Ech ibßii u yaßtebßal tzßibß tu u

alfabeto griego, echaß u “Z” sukuvatz tu u alfabeto

tu kastiya. Nikßamax tiß u tzßibß tziß, tiß talaxeß aas

aß vitzojpebßal kajay qßu kam u Jesuus. Choktaj Qßu Kam Ibßaxabßsa

Ikßuchax U Tioxh (Apocalipsis) 1.8, 17; 21.6; 22.13. Aatz u tzßibß

omega tziß, ayaß u “O” sukuvatz.�����������	

Opresión/Oprimido. Kßaxkßo. Choktaj U Lucas 4.18; U Tio 13.21;

24.21, 29; Qßu Niman Tetz U Jesuus Tu Roma 5.3; Kaßbß Uß Tu

Corinto 1.4; Kaßbß Uß Tu Tesaloonica 1.4. Sajitaj u yol Tribulación.�������	������	

Oración/Orar. Iqßilal isikßlel Tioxh; inachax Tioxh. Choktaj U Kuxh 1.35;

U Tio 6.7-9; 26.36-44. Sajitaj u yol Intercesión.������	�������

Orgullo. Jeßsaibß; jeßnaj vatzil; oksan jeß iqßii; tßeßs. Choktaj U Lucas

1.52-52; U Kuxh 7.22; Qßu Niman Tetz U Jesuus Tu Roma 1.30.����������
�

Pacto/Testamento. Nukßußm; traate; kßujlebßal kßußlla yol. Echaß vaßl

nißan qßu aanima aas nißan itraate tibßilaj. Utz ech vaßl ißan u Tioxh

tuchß qßu aanima. Kalabß koßxh qßu nukßußm ißan u Tioxh koßxtene. Ißan

nukßußm tuchß u Noee. Choktaj u Geenesis 9.1-17. Ißan nukßußm tuchß

u Abrahaam. Choktaj u Geenesis 12.1-3; 14.18-20; 15.5-21; 17.1-12.

Ißan paj nukßußm tuchß u Moisees viß u muunte Sinaii. Ayaß vaßl oßtla

mantaar chißoß tiß cheel. Ayaß qßu mantaar itzßibßa u Moisees. Choktaj

u Eexodo 34.10-16; 19.1-8; 20.1-17. Sajitaj u yol Ley de Moises.

Utz aß qßußl nichinimal titiempo u Jesuus. Ißan nukßußm tuchß u

Daviid majte, tiß aas bßenamen sißan ijlenalil maßl vitußxh ixalam. Ech

aß vaßl sußlißan viTxaaom u Tioxh nichtitzßa qßu Israeel. Choktaj u

Samueel II 7.4-16.

Utz ißan maßl nukßußm u Jesuus tuchß qßu niman tetz majte. Aß tek u

kaßbß nukßußm oj u akß nukßußm. Ech tok u yol “Nuevo Testamento”

ayaß vaßl “viAkßla Txumbßal U Tioxh” niqal tu kuyolbßal. Choktaj Qßu

Hebreo 9.15; Bßaxa Uß Tu Corinto 11.25; U Tio 26.26-29; U Kuxh

14.23-25; U Lucas 22.19-20.�����������	�

Parábola. Ikßamax tiß maßj kam ootzajimal, tiß talax maßj chusbßal. Aatz u

Jesuus, nichikßam tiß chikobßeßm, tiß ia, tiß txokop, tiß aß, tiß sivan, tiß

aanima aas nichichusun tiß viQßesalail u Tioxh. Choktaj tu qßu uß tzaß

kanißch vitxakunsal nichibßanaxeß: U Tio 13.1-52; 18.1; U Kuxh

4.10-12.������	���
���

Pascua. U Elchil Vatz Kamchil Tu Egipto; paalchil; yuqßpichil, chu u

tokebßal tu hebreo. Aß vibßii maßl u nimla qßii xoßl qßu Israeel tan,

motx kolax qßu bßaxa ikßaol qßu Israeel vatz u kamchil aas paal u

yatzßolla aanjel tiß iyatzßax qßu bßaxa ikßaol qßu aa Egipto. Ayaß u

laval choobßal paav taqßußl u Tioxh tiß qßu aa Egipto. Tan yeß nich-

ichajpu qßu Israeel. Choktaj u Eexodo 12.12-16; U Tio 26.2; U Xhan

13.1.

Chelem karneßl yatzßpi; ech kolax qßu bßaxa ikßaol qßu Israeel vatz u

kamchil. Motx tzßitul ok vikajal qßu karneßl tiß vijubßalil qßu tatibßal.

Ech aatz paal u yatzßolla aanjel iyuqßpikußenka qßu atibßal oknaj kaj

tiß.

Nichipaasa inimla qßiil jun yaßbß. Aß maßl tu oxvaßl qßu mam nimla

qßii tal u Tioxh. Utz ministeer sanimal tu junun vinaj tu Israeel tiß

toksal txßoloßm vatz Tioxh. Tu marzo oj abril nißaneß. Ayaß vaßl bßens

Kuß Tioxh sukuvatz. Nimla qßii tiß inachax u qßii vaßl motx kßasußl qßul

ikßuy imam tu Egipto. Choktaj U Tio 26.17; U Kuxh 14.1; u Eexodo

13.1-16.

Aatz viyatzßax qßu karneßl tziß, aß techlal vaßl sußlißan u Jesuus aas

sataqß tibß tu kamchil tiß ikuyax vipaav qßu aanima. Aß kam sivatzil ni-

yolonka. Ech nital tu u Bßaxa Uß Tu Corinto 5.7. Utz aatz vichoot paav

qßu chelem karneßl, echlal kußen, tuul koßxh txaklel inimal u oßtla

mantaar. Utz yaßi aas kam u Jesuus. Tan aatz tu u tiempo vaßl kam u

Jesuus, ankoßxh tikuenta u nimla qßii vaßl nichikam sibßal karneßl. Aatz

tu vikamebßal u Jesuus, nichool vipaav kajay qßu aanima tikuenta

kajay u tiempo. Choktaj Qßu Hebreo 9.15-22; U Lucas 22.19-20; U

Xhan 12.1; 13.1.

Maßl kußen qßii nitiqßo u nimla qßii tiß u Elchil Vatz Kamchil Tu

Egipto tziß. Utz aatz u kam ibßoßqßol nibßanax tuul, ayaß viyatzßax u

chelem karneßl utz, nitechbßul kußqßii. Utz nimotxinach Tioxh.

Ministeer laalavil tiqßot tibß unchaj tanul txßaßol nißaneß. Utz aß nibßan-

axku tu Jerusaleen. Ech nichtul qßu aanima tu Jerusaleen qßußl ayeßn

jejlelku tu jaßjtzeß. Ech nichtaqßax ivatbßal tu qßu aa tenam. Ech bßiil aß

ibßanax etzkßaolil. Choktaj U Tio 26.18; 2.41; Qßu Kam Ibßaxabßsa

Ikßuchax U Tioxh (Apocalipsis) 5.6, 9.

Taßxh tek niyaß u nimla qßii vetqallaß tziß, yak tek xeßtoj vaßt u

nimla qßii. Ayaß u nimla qßii tiß Txßaßbßal Kaxhlaan Txßix Yeßk Itxßamil.

Utz jujvaßl qßii nitiqßo. Nixeßt tu u 15 niyaß tu 21 tachbßal u ichß

Nisaan. Choktaj u Eexodo 12.17-20; 23.15; U Tio 26.17.���������

Paz. Paas. Atil kaßvaßl tokebßal.

1) Bßaßnil ibßilaj; yeßk chßaßo. Choktaj U Tio 5.9; 9.50; 10.34.

2) Tok ibßaßn qßu aanima tuchß u Tioxh. Tan oknajich ixoßl tuchß tiß

vipaav qßu aanima bßanel. Choktaj U Lucas 2.14; U Xhan 14.27;

Qßu Bßaßnla Chaj Kam Bßanel (Hechos) 10.36; Qßu Niman Tetz U

Jesuus Tu Galaacia 5.12.��������	

Pecado/Iniquidad. Paav; onkonil; maaloil, chu u tokebßal. Choktaj U

Tio 1.21; 9.6; Qßu Niman Tetz U Jesuus Tu Roma 3.9.�����	��
���	����

Pentecostés/Fiestas de las Semanas. Pentecostees; 50 qßii, chu u

tokebßal. Ech ibßii maßl vinimla qßii qßu Israeel. Nikuß tu julio, aß chit

maßt tel 49 qßii ipaal u nimla qßii tiß u Elchil Vatz Kamchil Tu Egipto

ißan qßu Israeel. Nichipaasa jun yaßbß. Aß maßl tu oxvaßl qßu nimla qßii

sapaasali tal u Tioxh. Utz ministeer sanimal tu junun vinaj tu Israeel

tiß toksal txßoloßm vatz Tioxh. Aatz tu u nimla qßii tziß, antu nitalaßtzißi

vidiesmoil qßu vatz ichikobßeßm, echaß u triigo. Nitaqß taßntioxh tiß ni-

yolonka, echaß “Acción de Gracias” sukuvatz.

Nimotxinach u qßii majte vaßl atich u Moisees viß u muunte Sinaii

tiß ikßulax qßu mantaar. Choktaj u Eexodo 34.22-23; 23.16; u Leviitico

23.16-17. Yeßk maßj aanima nitaqßonin tu qßu qßii tziß. Maßl mam

moloibß nichtuch tu Jerusaleen. Utz maßl xhemaana nichtiqßo. Nitalax

nimla qßii Tetz Xhemaana tiß majte tan, jujvaßl xhemaana ipaal u

nimla qßii tiß u Elchil Vatz Kamchil Tu Egipto nißaneß.

Aatz vatz qßu niman tetz u Jesuus, atil vaßt tokebßal u Pentecostees

tziß. Utz ayaß u qßii aas ul u Tioxhla Espiiritu tixoßl utz, ok kßatza sijun-

unil. Choktaj Qßu Bßaßnla Chaj Kam Bßanel (Hechos) 2.1-4.�������������	
��

Perdón/Perdonar. Kuyußm; ikuyax paav. Choktaj U Tio 6.12; U Lucas

7.42; Bßaxa Uß Itzßibßa U Xhan 1.9.��	
����	�����

Perfecto. Aß tokeß maßl aanima tzßajel vatz u Tioxh; qßanbßinaj tu u yolbßal

Tioxh. Choktaj U Tio 5.48; Qßu Niman Tetz U Jesuus Tu Roma 12.2;

Bßaxa Uß Tu Corinto 13.10.��	�������	�����

Pergamino. Itzßußmal txokop bßanel

tucheß. Nichtuch tzßibß siiß, vatzil

uß koßxtene. Choktaj yol tiß tu u

Kaßbß Uß Xeß U Timoteo 4.13.��	����������	�

Pesebre. Jukubß; kußebßal techbßubßal

txokop. Aatz itzßpu u Jesuus,

aqßax kuß tu maßl qßu jukubß tziß.

Ech nital U Lucas 2.7, 12.�����	����
���

Piadoso/Piedad/Devoto. Nachol

Tioxh; bßaßnla aanima; suula

aanima; oksaibß kßatz Tioxh.

Choktaj U Lucas 2.25; Bßaxa Uß

Xeß U Timoteo 3.16; 4.8; 6.6, 11; Qßu Bßaßnla Chaj Kam Bßanel

(Hechos) 8.2; 10.2, 7. Sajitaj u yol Temor (de Dios)/Temeroso de

Dios.���
������
	�
�������

Piedra del angulo. Sivan tiira ibßoßqßol tetz xoobßal; itiil otzotz tetz

xoobßal. Atil kaßvaßl tokebßal.

1) Ayaß maßl u sivan vaßl tiira ibßoßqßol aas nilakax maßj otzotz xoßl

qßu Israeel. Utz kaßvaßl vitxakun nichmotxißaneß. Maßl utz, nich-

itxakuns ivißtzß qßu atibßal nichilakaxeß. Aatz vaßte utz, nitalaxeß

aas nichitxakun tetz vijbßal, tiyaßtebßal qßu otzotz tixoobßal tiß

elußl. Txßanella vijbßal sivan niyolonka.

2) Aatz u sivan vaßl ibßoßqßol tetz u xoobßal, aß nikßam tiß u Jesuus

tuchß u bßaßnla chusbßal aas aß vitiil qßu kam. Choktaj U Tio 21.42;

Bßaxa Uß Itzßibßa U Luß 2.4-8; Qßu Niman Tetz U Jesuus Tu Eefeso

2.20.���
	�
���������
�	

Poder/Autoridad. Atil kaavaßl tokebßal.

1) Ijleßm. Choktaj U Lucas 3.16; U Tio 7.29; 8.9; 21.23.

2) Txumbßal. Choktaj U Lucas 10.27.

3) Yakßil. Choktaj u Bßaxa Uß Tu Corinto 1.24; Kaßbß Uß Xeß U

Timoteo 1.12; Qßu Hebreo 4.12; Qßu Niman Tetz U Jesuus Tu

Eefeso 1.21.

4) Xamlil. Choktaj U Lucas 8.46; Qßu Bßaßnla Chaj Kam Bßanel

(Hechos) 2.4; 6.10.�����������������

Poderoso Dios/Poderoso Salvador. Aß tokeß Mam Tioxh; Mam Chitol

qetz. Choktaj U Lucas 1.49, 59; Qßu Niman Tetz U Jesuus Tu Roma

11.23; Qßu Kam Ibßaxabßsa Ikßuchax U Tioxh (Apocalipsis) 18.8.�������������	�
���������	�

Pórtico de Salomón. Xoßl Piraal Tetz Salomoon, chu u tokebßal. Echich

ibßii unpaqßil vikuentail u mam peß vaßl atich u totztioxh tuul tetz qßu

Israeel tu Jerusaleen. Echaß maßj mam vatz qßanal kaana otzotz tuul

utz, atil piraal siatz. Nitalax Xoßl Piraal Tetz Salomoon tan, aß untanul

u mam bßitzß tetz u totztioxh itxaaka tibß aas bßajax kuß u totztioxh tu

u Nabucodonosoor, ißan tu u yaßbß 587 y.t.J. (yeßsaj titzßpu u Jesuus).

Pek xamtel tekußen, aß chit ißan tu u yaßbß 35 aas y.t.J. bßanax tuchß tu

u ijlenal Herodes el Grande. Utz txßanel ibßanax tuch ißana. Opon u

Jesuus tziß. Utz atin qßu chusulibß tziß majte. Choktaj U Xhan 10.23;

Qßu Bßaßnla Chaj Kam Bßanel (Hechos) 3.11; 5.12.�	�
���������	���������

Primicias. Qßu bßaxa, chia. Atil kaßvaßl tokebßal.

1) Ech nital qßu Israeel tiß qßu bßaxa chaj vatz ichikobßeßm; qßu bßaxa

chaj qßanbßichil. Pek xamtel nichimolax tereßn qßu vatz chiko-

bßeßm. Nichtal u mantaar koßxtene aas ministeer satiqßo opon

techlal qßu bßaxa chaj vatz ichikobßeßm qßu Israeel vatz u Tioxh tiß

ikßamabßel te. Aß nichißanvu tu u nimla qßii Pentecostees. Choktaj

u Eexodo 23.19.

2) Aß nital majte qßu aanima vatz Tioxh. Echaß tziß aas aß bßaxa itxaael

u Tioxh qßu Israeel xoßl tereßn qßu aanima tu u vatz amlika txßavaß.

Choktaj Qßu Niman Tetz U Jesuus Tu Roma 11.16. Aß pajeß qßu

bßaxa chaj niman tetz u Jesuus majte. Choktaj Qßu Niman Tetz U

Jesuus Tu Roma 8.23; U Santiago 1.18; Qßu Kam Ibßaxabßsa

Ikßuchax U Tioxh (Apocalipsis) 14.4. Aß nital majte u qßaavtitzßpu u

Jesuus xoßl qßu kamnaj tan, aß vaßl bßaxa qßaav itzßpinaj xoßl qßu

aanima. Choktaj u Bßaxa Uß Tu Corinto 15.20, 23.����������������

Príncipe. Mam ijleßm; qßesalail. Ayaß maßl u txul vinaj saßtekßok tu ijlenal-

il. Echaß vikßaol maßj rey. Loqß nital tiß maßj electo majte. Ech nital u

Yolbßal Tioxh tiß u Jesuus tiß u tijleßm. Choktaj Qßu Bßaßnla Chaj Kam

Bßanel (Hechos) 5.31; u Isaias 9.6. Bßenchimal ech nitalax tiß u txßißlißi-

naj majte tan, niqßesalain tu u vatz amlika txßavaß tzaß. Choktaj U

Xhan 14.30; 16.11.�����������������

685 Príncipe

El Nuevo Testamento en Ixil de San Juan Cotzal de Guatemala, 2da ed. ©2010, Wycliffe Bible Translators, Inc.



Prodigios. Sajitaj qßu yol Milagros/Prodigios tuchß u yol Señales.�������������	
�

Profeta/falso profeta. Alol tetz u yolbßal Tioxh; maßl aanima nikßul yol

xeß u Tioxh utz, nital tu aanima. Bßenchimal nimal kßußl nitaqßeß;

bßenchimal oksaßm tu jik nißaneß utz; bßenchimal maßj yol nibßaxabßsa.

Choktaj u Deuteronoomio 18.17-20; 13.1-5; Bßaxa Uß Tu Corinto 14.3;

Qßu Bßaßnla Chaj Kam Bßanel (Hechos) 13.15; 15.32; u Ageo 1.1-2; u

Jeremias 1.1-2. Ech nal nichtalax tiß qßu mamaj alol tetz u yolbßal

Tioxh. Ayaß qßußl tzßibßan qßu yol tal u Tioxh tu vitenam, echaß u Isaias

tuchß u Amoos. Aatz xoßl qßu Israeel, aß mamaj alol tetz u yolbßal

Tioxh siatz u Moisees tuchß u Elias. Tal u Jesuus majte aas mam alol

tetz u yolbßal Tioxh u Xhan, bßanol vautiismo, kßuxh yeßt koßn kßulax

tu qßu qßesal uqßaybßal tu Israeel.

Aatz vaßt u tokebßal, ayaß maßl qßu doon nitaqß u Tioxhla Espiiritu

tu qßu niman tetz u Jesuus, tiß talax yol tetz u Tioxh. Echaß qßu pastoor

oj evangelista sukuvatz cheel. Choktaj Qßu Niman Tetz U Jesuus Tu

Eefeso 4.11; Bßaxa Uß Tu Corinto 14.37.

Atil chulin alol tetz u yolbßal Tioxh majte. Nichokeß kanißch isubßax

qßu niman tetz u Tioxh nißaneß. Choktaj Qßu Kam Ibßaxabßsa Ikßuchax

U Tioxh (Apocalipsis) 16.13; 20.10; Qßu Bßaßnla Chaj Kam Bßanel

(Hechos) 13.6.����	
�����������

Propiciación. Ichool paav; ikußsal kßaßnal. Ech nichtalax tiß qßu oya nich-

toksal vatz u Tioxh tiß ikußsal ikßaßnal tiß qßu paav. Ech nitalax tiß u

Jesuus majte tiß vaßl ißana aas kam qiß vatz Tioxh, tiß ikußsal vikßaßnal u

Tioxh. Aß choon qßu kupaav, ech yeßk sakuß vikßaßnal u Tioxh qiß.

Choktaj Qßu Niman Tetz U Jesuus Tu Roma 3.25; Bßaxa Uß Itzßibßa U

Xhan 2.2; 4.10.�����������������
�

Prosélito. Oknaj tiß qßu tuqßaybßal qßu Israeel, chu u tokebßal. Ech nich-

talax tiß qßu puera aanima qßußl yitß Israeel koj, pek nichtok tiß u

tuqßaybßal qßu Israeel. Choktaj Qßu Bßaßnla Chaj Kam Bßanel (Hechos)

2.10; 13.43. Aatz nichtok maßj aanima tiß u tuqßaybßal qßu Israeel,

mam kostuumbre nichtuch tu u totztioxh tiß. Aatz maßt tiqßot tibß qßu

kam nichißaneß, aß tek nichmotxßatinku tu u qßanal vaßl Tetz Puera

Aanima chu teßleß.

Atich unjot aanima majte aas yitß oknajich koj tiß u tuqßaybßal qßu

Israeel, pek sajinal koßxhtuß. Utz xoßvan Tioxh, chu teßleß. Utz atil

unjolol qßu aanima qßußl oknajich tiß u tuqßaybßal qßu Israeel, elka. Utz

ok tiß inimal u Jesuus. Utz sibßal puera aanima xoßvan Tioxh ok tiß

inimal u bßaßnla chusbßal majte. Sajitaj u yol Temor (de

Dios)/Temeroso de Dios.�������
���������

Publicano. Jajol alkavaar tetz u qßatbßal tzii. Ech ibßii qßu aanima nich-

talaxeß qßußl nichtaqßonin xeß u qßatbßal tzii tu Roma tiß ijajax qßu

jaßmel alkavaar (impuestos). Tiira yeß nichisaßl qßu aanima tziß. Tan

nißxhipaasa tibß utz, maas puaj nijaj vatz vaßl alel te sijajeß.

Sibßal qßu aanima qßußl nichbßanon qßu aqßon tziß, jonal Israeel; loqß

nitaqßonin xeß puera aanima. Pek ok unjolol tiß inimal u Jesuus echaß

u Tio tuchß u Zaqueo. Choktaj U Lucas 18.9-14; 19.1-2; U Tio 9.10-13;

11.19; 21.31-32.��������	��
���������

Purificación/Purificar. Txßaatxßochil vatz Tioxh, chu u tokebßal. Atil

kaßvaßl tokebßal.

1) Ayaß qßu kostuumbre nichißan qßu Israeel tiß ibßantu bßaßn tatin

vatz Tioxh. Atich tu u mantaar u kam tziß. Choktaj u Nuumeros

8.21; U Xhan 11.55; U Kuxh 1.44; Qßu Bßaßnla Chaj Kam Bßanel

(Hechos) 21.26.

2) Ayaß val nojchit txßaatxßoch taanima u aanima vatz Tioxh, tiß aas

kuyli qßul ipaav. Xaanchil el kßatz paav u tokebßal majte. Choktaj

Qßu Hebreo 1.3; 9.13. Sajitaj u yol Santificar/Consagrar.��
������������

Rabí/Raboni. Chusul, chu u tokebßal tu yolbßal hebreo. Ech nichtalax tiß

qßu chusul tetz u tuqßaybßal qßu Israeel, qßußl elnaj tu maßj chusbßal tiß

u oßtla mantaar. Techlal aas atil tatin siatz. Echaß nitalax cheel aas

“maestro”, “profesor”. Choktaj yol tiß tu U Tio 23.7; U Xhan 3.2; 1.38.

Aatz vaßt u yol vaßl “raboni” chia, maas paj techal; maas tijleßm

vatz vaßl “rabí” kußen. Tan aß qßußl tzßibßan qßu mantaar tetz qßul ikßuy

imam qßu Israeel, tuchß u Targum utz, tuchß u Mishna. Echich u tijleßm

u Gamalieel tuchß Caifaas. Aatz qßu mamaj chusul tziß, atich chusulibß

kßatza. Echaß qßußl xambßu tiß u Jesuus. Utz echaß qßußl xambßu tiß u

Xhan, bßanol vautiismo. Choktaj U Xhan 20.16.�����������

Redención/Redimir. Atil kaßvaßl tokebßal.

1) Toom. Ayaß vichool tel aanima tu maßj tzaßl. Echaß vaßl ißan u

Jesuus, ul itooßoß jaqß u paav. Tan kßayimich qibß tu u paav.

Choktaj Qßu Niman Tetz U Jesuus Tu Roma 3.24; Qßu Niman Tetz

U Jesuus Tu Galaacia 3.13; Qßu Kam Ibßaxabßsa Ikßuchax U Tioxh

(Apocalipsis) 5.9.

2) Elchil vatz tzaßl. Choktaj U Lucas 1.68; 21.28.�����������	����	�

Reino de Dios/Reino del Cielo. ViQßesalail u Tioxh (tu Amlika). Aatz

u Tioxh, chukchaj ibßantu viQßesalail. Bßiichaj koßxh nitoksa viqßesalail

tu qßu kam. Yeßxhkam nißan iQßesalail tu unjolol qßu kam; loqß anat

nibßanon jeß aas echi.

1) Niqßesalain u Tioxh tu taanima junun aanima niman tetz. Choktaj

U Tio 10.32-33; U Xhan 3.16; Qßu Niman Tetz U Jesuus Tu Roma

14.10; Bßaxa Uß Tu Corinto 3.17; 11.3; Qßu Kam Ibßaxabßsa

Ikßuchax U Tioxh (Apocalipsis) 3.20.

2) Niqßesalain u Tioxh xoßl qßu niman tetz tu u vatz amlika txßavaß

tzaß. Choktaj Qßu Niman Tetz U Jesuus Tu Eefeso 4.11-16; Bßaxa

Uß Tu Corinto 12.4-11.

3) Niqßesalain u Tioxh viß qßu aanima yitß niman tetz koj. Tan nitaqß

tzii aas sitxay ibßey junun aanima, kßuxh qelel sißaneß. Loqß saßnal-

til iqßaqßal, kßuxh tu u vatz iqßii isaj oj maßt ikameß tan, yeß koj

nitßoyax u aanima tu u Tioxh tu vinachbßal. Choktaj u Kaßbß Uß Tu

Tesaloonica 2.7-9; Qßu Niman Tetz U Jesuus Tu Roma 1.18-20;

Qßu Kam Ibßaxabßsa Ikßuchax U Tioxh (Apocalipsis) 20.11-15.

4) Niqßesalain u Tioxh tiß vitenam txaael, ayaß qßu Israeel. Choktaj u

Eexodo 19.5-8; Qßu Niman Tetz U Jesuus Tu Roma 11.5-6, 22-23,

25-27; u Danieel 10.21.

5) Niqßesalain u Tioxh viß kajay qßu txßißlißinaj. Nitaqß tzii kam

sißaneß, loqß nimaj majte. Utz saßnalatin ijußtebßal vibßanoneß.

Choktaj u Job 1.6-12; Qßu Niman Tetz U Jesuus Tu Colosa

2.14-15; Bßaxa Uß Tu Corinto 15.23-28; Qßu Kam Ibßaxabßsa

Ikßuchax U Tioxh (Apocalipsis) 19.19-20.

6) Saqßesalain u Jesuus tu u vatz amlika txßavaß tu 1,000 yaßbß

majte; nojla ijlenalil sißaneß. Ayaß u kaßbß tulebßal u Jesuus.

Choktaj Qßu Kam Ibßaxabßsa Ikßuchax U Tioxh (Apocalipsis)

20.4-6; 19.11-16; U Tio 24.30-31; U Lucas 22.30.

7) Niqßesalain u Tioxh tu Amlika. Choktaj Qßu Kam Ibßaxabßsa

Ikßuchax U Tioxh (Apocalipsis) 22.1-5.�������������	
�����

Remanente. Unjolol niman Tioxh txaael; chan nikaaeß; kam nitxaa tibß,

chu u tokebßal. Ech nichtalax tiß qßu Israeel qßußl tii nichinima u Tioxh.

Yeßt tiloßk tetz tiß tereßn qßu aanima qßußl bßen tu u paav. Choktaj Qßu

Niman Tetz U Jesuus Tu Roma 9.27; 11.5, 7; u Isaias 10.20-22; u

Esdras 9.8. Ech nital u Yolbßal Tioxh tiß qßu Israeel majte qßußl saßnal-

inima u Jesuus. Choktaj u Kaßbß Uß Tu Tesaloonica 2.8-9; u Isaias

4.2-4.��	
��������

Rey/Emperador/César. Ijlenal tetz tenam; qßatol tzii. Aatz koßxtene,

taßxh paalnaj tetz; “dictador” niyolonka. Taßxh okchil nißan tu qßu

tijleßm. Anal nitelaß aas nikameß. Aatz maßt ikameß, aß tek nitokka si-

chßexel vikßaol tu u ijlenalil. Choktaj U Tio 2.1; u Danieel 1.1.

Nikßam tiß rey u Jesuus tan, aqßax iQßesalail tu u Tioxh. Aa yol tiß

qßu aanima kajayil. Choktaj U Xhan 19.9-22; Qßu Kam Ibßaxabßsa

Ikßuchax U Tioxh (Apocalipsis) 19.16. Sajitaj u yol Reino de

Dios/Reino del Cielo.������

Rollo. Echaß uß bßolqßimal tuul. Atia tiß tzeß bßolqßimalkßok. Atia lakßumal

itzißaj. Ayaß qßu uß (papiro) oj tzßußm (pergamino). Nichtuch tzßibß siiß.

Utz aatz maßt iveeteß, nichibßolqßil tuul. Atia nilakßul vitzißaj tu maßj

lakßubßal. Ech tek nitaqßax kuß sello tiß. Echaß vaßl nital tu Qßu Kam

Ibßaxabßsa Ikßuchax U Tioxh (Apocalipsis) 5.1. aas teesa qßu sello u

Jesuus nitaleß. Choktaj tereßn yol tiß tu u Jeremias 36.2, 23, 32; u

Ezequieel 2.9.�����	

Roma. Roma. Ibßii u mam qßesal tenam Roma. Aatz u tenam tziß, qßoon

xeßt iyakßin tu u yaßbß 753 y.t.J. Aß qßußl okebßen qßu aa Siiria vaßl atich

qßu Israeel jaqß imantaar. Ech motx tokka jaqß imantaar tu u yaßbß 63

y.t.J. Loqß kßuxh echi, taqß tzii aas Israeel atkoßxh sißan qßesalail xoßl

qßu Israeel. Pek xamtel iyaßsa tan, qelon qßu Israeel tziß.

Sibßal kam bßaßn tiqßo tibß tu viqßesalain qßu aa Roma viß qßu Israeel

majte. Echaß tziß yeßk maas txabßkin nichtuch tu qßu tenam taqßo qßußl

atich tikuenta. Utz inujul bßitioj itxßolax inujul tiß qßu kam. Loqß aß

maas nitilbßeleß qßu aanima qßußl oknajich tu aa Romail. Ibßan tuch qßu

tenam majte. Kaana mamaj bßey ißana. Choktaj Qßu Bßaßnla Chaj Kam

Bßanel (Hechos) 16.37-38; 22.29; 25.14-16. Sajitaj u yol César/Rey

tuchß Imperio.

Pek atil kam aas yeßxtxoj ißana. Echaß vaßl aas nichiyaßlu qßu

aanima tiß itioxhil u ijlenal, echaß u Augusto, u Tibeerio, u Neroon

tuchß tereßn. Utz mam puaj nichteesa tiß qßu aanima majte.

Utz aatz ul itzßpoj u Jesuus, ankoßxh atich ok qßu Israeel

tikuenta. Chee niman tetz u Jesuus tu u mam tenam Roma tziß. Ech

itzßibßa bßen maßl uß u Pablo tzixeß. Ayaß vaßl Qßu Niman Tetz U

Jesuus Tu Roma ibßii. Aß taqßvu bßen xeß qßu niman tetz u Jesuus

qßußl atich latziß. Xamtich tek tuul, ex atoj u Pablo tu tzeß tu u qßesal

tenam Roma tziß. Utz latziß itzßibßav kßasußl unjolol qßu tuß. Kamal

latziß ex jejeßojku u Luß tuchß u Kuxh majte. Utz aß kamku u Pablo

tu tzeß tziß.����������	
����������

Sábado (Día de reposo). Ilanbßal qßii xoßl qßu Israeel. Ayaß u jujvaß qßii

tetz u xhemaana xoßl qßu Israeel. Ayaß u saabado sukuvatz majte.

Nichixeßt kußebßal qßii tu viernes utz, niyaß kußebßal qßii tu saabado.

Paat yeßk aqßon nichmotxißan tu u qßii tziß. Tan vaajil kußen qßii saß-

aqßonini. Ech aatz tek tu u jujvaß qßii sailani tan, nachbßal Tioxh. Nich-

inimaleß tan, aß neßntiqßo vaßl ißan u Tioxh aas ilan tu u jujvaß qßii aß

chit ißantu u vatz amlika txßavaß. Choktaj u Geenesis 2.1. Aß nichinima

u toxvaß imantaar u Tioxh. Choktaj u Eexodo 16.29; 35.1-3; 20.8-11;

23.12.

Kaana mantaar toksaka u Moisees tiß tu u Tioxh. Tan aß isaß u

Tioxh aas sanachax tu u qßii tziß utz, sachißbß qßu Israeel majte. Pek

aatz qßu qßesal uqßaybßal xoßl qßu Israeel, ichupoßk tereßn qßu

mantaar tziß. Taßxh nichipaal tetz. Tan qßesalail isaß. Imantaar u

Tioxh majte aas nitaleß. Echaß tziß, toksa maßl u mantaar aas txaaß

sauch oqßel tiß kamchil tu u ilanbßal qßii. Utz sibßal tereßn koßxh

mantaar Tioxh tiß u ilanbßal qßii motx ichup iviß majte, aas yitß u

Tioxh koj alon. Echtzixeßt nichitxay tibß tu yol tuchß u Jesuus. Tan

nichtijle iqelax u oßtla mantaar taqßo, kßuxh aal yitß imantaar koj

Tioxh pek, imantaar koßn qßu vinaj tziß. Ayaß Vikostuumbre Qßul

Ikßuy Imam Tzßibßamal. Choktaj U Tio 12.1-14; U Xhan 18.28; U

Lucas 6.1-9; 13.10.

Aatz u ilanbßal qßii xoßl qßu Israeel tziß, yitß ela koj tuchß u ilanbßal

qßii sukuvatz; ayaß u tumeenkuß. Tan anal bßens ilanbßal qßii u tumeen-

kuß titiempo qßu chusulibß. Tan tu tumeenkuß qßaavitzßpu u Jesuus.

Choktaj U Tio 28.1; Qßu Bßaßnla Chaj Kam Bßanel (Hechos) 20.7.

Sajitaj u yol Tradición de los ancianos/Mishna.��������	��
�
�������
����


Sacerdote. Oksan yol vatz Tioxh. Echich ibßii u tijleßm qßu vinaj qßußl

itußxh ixalam u Levii utz, tiimam u Aroon. Nichtaqßonin tu u bßußj

totztioxh bßaxa utz, xamtele tu tek u totztioxh tu Jerusaleen. U Tioxh

txaaon aas ech qßu tijleßm sißaneß tziß. Aatz qßu bßaxa chaj vinaj ok tu u

ijleßm tziß utz, ayaß u Aroon tuchß qßul ikßaol. Choktaj u Eexodo 28.1; u

Nuumeros 3.1-10, 39.

Utz aatz u kam ißan u Tioxh tziß aas taßxh saok oksan yolil siatz qßu

Levii tziß, aß tokeß aas aß vidiesmoil qßu aanima siatz qßußl nititzßpu tu

Israeel. Sajitaj u yol Levitas.

Aatz qßu taqßon nichißaneß utz, chukchaj. Maßl, nitoksa iyol qßu

aanima vatz Tioxh. Nijaj kuybßal tiß. Utz nichinima kajay qßu

mantaar tal u Tioxh tu u Moisees tiß u oksa yolil. Echaß tziß kam

txßoloßm saok tiß junun paav utz, kam tereßn kostuumbre sauch tiß.

Tan mam yol vaßl nichtuch tiß. Choktaj u Leviitico 9.1-24. Jun

xhemaana nichmotxijal tibß tu qßul ituurno. Kaßpajul nitok tituurno

tu maßl yaßbß. Kamal 300 — 400 oksan yol nitok tu junun tuurno.

Choktaj u Croonicas I 24.1-31; U Lucas 1.5.

Aatz u taqßon majte, ayaß vaßl nichichus qßu mantaar tu qßul

ichusulibß utz, tu qßu tenam majte tu viqßanalil u totztioxh.

Aatz paj vaßte utz, aa kuenta tiß tilax qßu kam tiß u totztioxh.

Ikuenta tilaxeß atil tzik siß; yetz nitiqßol okoßp txaaßla kam tuul; txßaa-

txßoch tzik qßu kambßal tetz txßoloßm utz, tuchß tereßn kam.

Aß paj nichtxßolon inujul qßu aanima majte qßußl nichqelon u

mantaar. Pek aatz titiempo u Jesuus, ayaß vaßl Conciilio ibßii utz,

Sanedriin tu yolbßal arameo majte.

Atich maßl iqßesal qßu oksan yol tziß, ayaß vaßl qßesal oksan yol vatz

Tioxh chißoß tiß. Choktaj u Leviitico 16.1-34; 23.26-32. Sajitaj u yol

Sumo Sacerdote.

Aatz u Jesuus, oksa yol u tijleßm ul ißan majte tan, ul ichoo vipaav

qßu aanima. Choktaj Qßu Hebreo 6.5-10; 9.11-12; Kaßbß Uß Tu Corinto

5.18-19.�������������	
	�	��

Sacrificios. Sajitaj u yol Holocausto/Sacrificio.����	
	�	����������

Saduceos. Saduceo. Echich ibßii untanul qßu Israeel qßußl nichmotx-

niman maßl u uqßaybßal titiempo u Jesuus. Ankoßxh ixeßal u oßtla

mantaar, pek paarten koßn teloßp nimotxißaneß. Aß nikßaskußl vibßii

u uqßaybßal tiß vibßii maßl u vinaj Sadooc ibßii. Tan aß xeßtixsan tu

u yaßbß 300 y.t.J. Nichmotxijal tibß qßul itxumbßal tuchß qßu fariseo

tiß aas abßiste partido saßaqßon okoßp qßu qßesal oksan yol vatz

Tioxh. Bßiilich koßxh ixaan qßußl tziß. Tiira jolol tzakßkin utz, txßiiol

iqßii majte. Tiira aß nichinima u oßtla mantaar aas nitaleß. Utz

nichteesa iqßii unjot kostuumbre. Yeßxhkam nichinima aas oj ni-

qßaavtitzßpu qßu kamnaj. Yeßxhkam nichinima oj atil aanxel utz, oj

atil aanjel. Utz nichmotxichißkßula u Jesuus.

Choktaj Qßu Bßaßnla Chaj Kam Bßanel (Hechos) 23.8; U Tio 22.23,

29; 3.7; 16.6-12.������������

Salmo. Bßitzal tiß toksal iqßii u Tioxh, chia. Chukchaj aanima tzßibßan qßu

bßitzal tziß. Loqß u Daviid tzßibßan sibßal.

Atich unjolol qßu bßitzal, maas nichibßitzal jun nimla qßii tiß u

tulebßal viTxaaom u Tioxh. Ayaß qßu Salmos 113—118. Bßenchimal

nichtoksa tixoßl qßu Salmos 120—136 majte. Aßich ibßii taqßo “jalel”.

Utz “techal” chu u tokebßal tu yolbßal hebreo. Aatz qßu bßitzal tzaß,

nikßama Tioxh tiß oßvaßl kam. Maßl, ayaß u Elchil Vatz Kamchil Tu

Egipto.

Aatz vaßte, ayaß u paalebßal tu u Kaj Mar.

Aß paj nißanvu tiß u taqßax qßu mantaar tu u Moisees viß u muunte

Sinaii.

Nipajikßama Tioxh tiß u qßaavitzßpichil xoßl qßu kamnaj vaßl sauchi.

Nijaj tul viTxaaom u Tioxh majte vaßl “Mesías”. Aß qßu bßitzal

ibßitza u Jesuus tuchß qßul ichusulibß tziß, tu u txßaßom tetz kußqßii tu u

nimla qßii tiß u Elchil Vatz Kamchil Tu Egipto. Choktaj U Tio 26.30.

Sajitaj u yol Aleluya.���������	��

Salvación/Salvar/Salvador. Atil oxvaßl tokebßal.

1) Ayaß u chitpichil tu paav. Choktaj Qßu Bßaßnla Chaj Kam Bßanel

(Hechos) 11.14; 16.31; U Tio 1.21; Qßu Niman Tetz U Jesuus Tu

Roma 5.9. Chitol, chu u tokebßal u yol “Salvador” tan, ichit qßu

aanima tu qßul ipaav tu vikam tiß. Choktaj U Xhan 4.42; Qßu

Bßaßnla Chaj Kam Bßanel (Hechos) 5.31.

2) Elchil vatz tzaßl; lochoßm, chu u tokebßal. Choktaj U Lucas 1.71,

74; U Tio 14.30. Sajitaj u yol Redención/Redimir.

3) Koloßm. Choktaj U Xhan 10.9.

Aatz qßu Israeel titiempo u Jesuus, yitß aß koj nichtitzßa aas aß

sachiton tu qßul ipaav. Pek aß nichtitzßa aas eesan tetz tu tzaßl, tu

meßbßißl utz, eesan tetz jaqß imantaar qßu aa Roma majte.�����������	�
�����

Samaritanos. Qßu aa Samaaria. Ayaß qßu Israeel qßußl jejlich tikuenta u

departamento vaßl Samaaria. Pek aatz ißan tu u yaßbß 721 y.t.J. (yeßsaj

titzßpu u Jesuus) subßax qßu aa Samaaria tu qßu aa Asiiria. Ech kaana

aa Samaaria kami. Atia iqßol bßen kootalom tu Asiiria. Loqß ayaß qßu

tiichajla aanima tuchß qßußl atil itxumbßal aanimail. Pek atia kaaka tu

Samaaria. Aatz qßu aanima atich tu Samaaria tziß, aßich u bßele tanul

qßul itußxh ixalam u Israeel, qßußl Israeel chu teßl majte. Loqß iyuu tibß

tuchß unjot aanima aas yitß Israeel koj latziß. Utz nichtekiyuu u tuqßay-

bßal qßu puera aanima tuchß qßu tuqßaybßal majte. Choktaj u Esdras

4.1-3; U Xhan 4.9, 20-24. Ech tiß tiira eesamich iqßii tu tereßn qßu

Israeel qßußl Judaa jejlich tikuenta u departamento Judea.

Aatz titiempo u Jesuus, tzußkin aanima vatz Tioxh qßu aa

Samaaria vatz tereßn qßu Israeel. Echtzixeßt yeß maas nichipaal tereßn

qßu Israeel tikuenta u txßavaß tziß. Nichkoßnmotxisolika tiß. Choktaj U

Xhan 8.48.

Yitß departamentoich tereßn koj u Samaaria titiempo u Jesuus tziß.

Pek oknajich tek kßatz qßu aa Judea tu qßu aa Roma. Judea texh kajay

siatz. Utz aatz vicapitaal, aß kaak tziß u mar tu u tenam Cesarea. Utz

Samaariaich ibßii. Loqß jalax vibßii tu qßu aa Roma utz, Sebasto tek ibßii

titiempo u Jesuus.

Pek sibßal qßu aanima tziß motx ok tiß inimal u Jesuus. Choktaj U

Xhan 4.1-42; Qßu Bßaßnla Chaj Kam Bßanel (Hechos) 8.5, 6; U Lucas

17.16-18.��	�
��������������

Santa Cena. Atil kaßvaßl tokebßal.

1) Ayaß u yaßtebßal txßaßom ißan u Jesuus tuchß qßul ichusulibß tu u

nimla qßii tiß u Elchil Vatz Kamchil Tu Egipto, aas sißchtexh-

kami. Ech vibßii u kostuumbre nißan qßu niman tetz u Jesuus.

Tan aß ninachpixsa u akß nukßußm tetz kuybßal ißan u Jesuus

tuchß qßu aanima. Aß nikßaskußl tiß u yol vaßl tal u Jesuus tu u

yaßtebßal txßaßom, tiß u taßl uuva tuchß tiß u kaxhlaan txßix, u

techlal u akß nukßußm ißan tuchß. Choktaj U Lucas 22.14-20; U

Tio 26.26-28.

2) Ech aatz tek maßtich ikam u Jesuus, ißan u kam qßu niman tetz

u Jesuus tziß, tiß inachax taanima. Aß inima vaßl talka utz, an-

koßxhtuß vaßl nibßanax cheel. Choktaj Qßu Bßaßnla Chaj Kam

Bßanel (Hechos) 2.42; 20.7; Bßaxa Uß Tu Corinto 11.23-32.������������������

Santificar/Consagrar. Itxaaleßl; ibßaßnixsal maßj kam oj aanima vatz

Tioxh tiß itxakun vatz u Tioxh. Choktaj u Eexodo 29.21; u

Deuteronoomio 5.12; Qßu Hebreo 13.12; U Xhan 17.17; Bßaxa Uß Tu

Corinto 1.2, 30; Qßu Niman Tetz U Jesuus Tu Eefeso 5.26.��������������	���


Santuario. Totztioxh. Echich meero vibßii u totztioxh tu Jerusaleen. Kaß-

vaßlich u jatxbßal tibß. Maßl, tioxhla tuul ibßii. Tan aß vaßl meero atik u

Tioxh. Taßxh nichtokoßp u qßesal oksan yol tuul unpajul tu maßl yaßbß.

Utz vaßte txaaßla tuul ibßii. Tan taßxh nichtokoßp qßu oksan yol tuul.

Choktaj u Eexodo 40.1-38; Qßu Hebreo 9.1-3; u Croonicas II 3.1-17; U

Xhan 2.20.����	���
������

Señales. Atil kaßvaßl tokebßal.

1) Xheenya; txaichil, chu u tokebßal. Choktaj U Xhan 2.11; U Tio

12.39; Qßu Bßaßnla Chaj Kam Bßanel (Hechos) 14.3; Qßu Kam

Ibßaxabßsa Ikßuchax U Tioxh (Apocalipsis) 15.1. Sajitaj u yol

Milagro/Prodigios.

2) Techlal maßj kam. Choktaj U Tio 26.48.���������
�

Señor. Bßaal; bßaala; qßesala; aa yol. Choktaj U Tio 10.24; 2.15; Qßu

Bßaßnla Chaj Kam Bßanel (Hechos) 9.5; Bßaxa Uß Tu Corinto 11.23.���
������
��

Sinagoga. Atibßal chusbßal tetz u oßtla mantaar. Ech ibßii qßu atibßal nich-

imolvu tibß qßu Israeel tu junun ilanbßal qßii. Ivatzil u totztioxh siatz

tulaj tenam. Nichmotxitxakunsa echaß maßj saloon. Nichtuch xochoibß

tuul majte. Choktaj tereßn yol tiß tu U Lucas 4.16; U Tio 4.23; Qßu

Bßaßnla Chaj Kam Bßanel (Hechos) 13.15-42.

Nichtuch echaß kuulto tuul chajpaj ilanbßal qßii. Nichtuch bßitzal.

Nichusax u Yolbßal Tioxh. Aß nichitxakunsal u Targum, vaßl nukßelku

qßu chusbßal. Ayaß u Antiguo Testamento niyolonka. Yeßk txßoloßm

nitok tuul. Utz nichiveeteß satal iyol maßj aanima tziß.�����
�����
�������

Siervo. Atil oxvaßl tokebßal.

1) Ayaß u lochol. Choktaj u Eexodo 7.20.

2) Ayaß u aqßonom. Choktaj Qßu Kam Ibßaxabßsa Ikßuchax U Tioxh

(Apocalipsis) 7.3.

3) Ayaß u niman tetz u Tioxh. Choktaj Qßu Niman Tetz U Jesuus Tu

Filipos 1.1; 2.7.����������

Sión. Sioon. Atil oxvaßl tokebßal.

1) Ech ibßii maßl u peepu vaßl chiklik u tenam Jerusaleen. Choktaj u

Samueel II 5.7-9; u Croonicas I 11.5. Ech ibßii vaßt u peepu majte

ankoßxh tu Jerusaleen, vaßl ißanvu u bßaxa totztioxh u Salomoon.

Ayaß vaßl Mooriaich ibßii vatz qßu Israeel. Choktaj u Reyes I 8.1; u

Croonicas II 3.1; 5.2; u Isaias 8.18; 18.7; 24.23.

2) Sioon ibßii u qßesal tenam vaßl sißanvu tijleßm u Jesuus tu 1,000

yaßbß majte, tiß tan, aß sißanvu tu Jerusaleen. Choktaj Qßu Kam

Ibßaxabßsa Ikßuchax U Tioxh (Apocalipsis) 14.1.

3) Aß nikßam tiß majte u Amlika xeß Tioxh. Choktaj Qßu Hebreo

12.22.��������	

Siria. Ibßii maßl u tenam atich vatz jeß qßu Israeel. Ivecino tibß tuchß.

Damasco ibßii u qßesal itenam tziß. Aß atik tikuenta Medio Oriente. 500

kiloometros tajan utz, 240 ivatz. Utz ankoßxh Siiria ibßii titiempo u

Jesuus. Kaana bßoj chßaßo nipaalku tuchß vitenam u Tioxh; ayaßxchen

koßxtene, ulyu koßxh tzaß tuul. Aatz qßu aa Siiria tziß, jolol itußxh

ixalam u Ismaeel. Aarabe niyolonka. Ayaß vaßl Araam tu yolbßal

hebreo, pek Siiria tu yolbßal griego.

Aatz titiempo u Alejandro Magno, u ijlenal tu Greecia, kuß qßu aa

Siiria tiqßabß. Utz bßens qßesal tenam taqßo. Ech tiira motx bßen

itxumbßal echaß qßu griego. Utz atich qßu Israeel tiqßabß qßu aa Siiria

tu u tiempo tziß. Ayaß u tiempo vaßl ok maßl u onkonla ijlenal,

Antiioco Epifanes ibßii, vaßl tiira ikoontraich qßu Israeel. Ech ißan

tzußkinla chaj kam tu u totztioxh tu Jerusaleen tu u yaßbß 175 utz,

ul koßxh tu u 164 y.t.J. Aatz u ijlenal tziß, aß nikßam tiß maßl u vinaj

vaßl sauli, koontrain tetz u Jesuus. Choktaj u Danieel 9.27; Kaßbß Uß

Tu Tesaloonica 2.3-4.

Aatz ißan tu u yaßbß 64 y.t.J. ex okebßeloj qßu aa Siiria tuchß qßu

Israeel tu qßu aa Roma. Utz kaa paj qßesal tenam u Siiria tziß.

Aatz ul u Jesuus, opon itziiul xoßl qßu aa Siiria tziß utz, opon itziiul

u bßaßnla chusbßal majte. Choktaj U Tio 4.24. Atich unjolol Israeel

jejlich tziß ok tiß inimal u Jesuus tu qßu chusulibß. Echtzixeßt bßen u

Pablo tu tenam Damasco. Sißchßenitxayeß utz, sißchßentaqß kuß tu tzeß.

Choktaj Qßu Bßaßnla Chaj Kam Bßanel (Hechos) 15.23; Qßu Niman Tetz

U Jesuus Tu Galaacia 1.21; Qßu Bßaßnla Chaj Kam Bßanel (Hechos)

9.2-27.�������������

Soberbio. Sajitaj u yol Orgullo.����������	���
������

Sumo Sacerdote. Iqßesal qßu oksan yol vatz Tioxh. Ayaßxchen ixeßt u

ijleßm aas taltu u Tioxh tu u Aroon. Utz aß nichqßesalain kajay qßu kam

nichtuch tu u totztioxh. Echaß tiß toksal txßoloßm tiß ijajax kuybßal tetz

tenam kajayil tu maßl u qßii vaßl “Yom Kippur” vatz qßu Israeel, vaßl

“Día del Perdón” tu kastiya. Utz “Qßii Tetz Jajbßal Kuybßal” chu teloßp

tu kuyolbßal. Taßxh u qßii tziß vaßl nichiveet tokoßp tu u tioxhla tuul u

totztioxh unpajul tu maßl yaßbß, tiß itzßitul bßiil kaj tiß u tioxhla kaaxha

tiß ijajax kuybßal tiß vipaav kajay u tenam. Atil jalbßal tibß qßu toksaßm

vatz tereßn qßu oksan yol. Choktaj u Eexodo 39.2-21; Qßu Hebreo

9.7-8, 25. Bßenchimal nichitxßol inujul kam majte, echaß vaßl opon u

Jesuus siatz aas yeßsajich ikameß. Choktaj U Tio 26.57; Qßu Hebreo

4.14; 10.21, 22; 13.11, 12.��	���
������������
���

Tabernáculo. Bßußj totztioxh. Aßich u totztioxh xoßl qßu Israeel tikuenta u

Moisees aas nichipaal tu u tzßinlich tzaji txßavaß aal ibßen tu Canaan. U

Tioxh alon iveeteß. Aß alon jankßal ichßiieß. Utz aß alon kam kajay vaßl

satxakun tiß. Aatz u kam tziß, nichkußeniyookßeß utz, ninukßaxeß. Tan

axhibßi xaaom koßxh nichißan qßu Israeel tu u tzßinlich tzaji txßavaß.

Ech iqßomich koßxh taqßo. Nichinukßeß til nichatinka. Utz nichiyooeß

aas nimotxtelbßen. Choktaj u Eexodo 25.10-27.21.

Atich oxvaßl jatxbßal tibß u tuul. Maßl, atich u vatz iqßanalil vaßl

atichku u nachbßal Tioxh vaßl nichkßachaxku qßu txßoloßm utz, tuchß u

txßaabßal iqßabßs tajan qßu oksan yol. Choktaj u Eexodo 27.9-19;

38.1-8.

Aatz vaßt u txaaßla atibßal tuul vaßl atichku u txijtxubßal jujvaßl iviß,

tuchß qßu kam nitxakun tiß. Atich maßl u kßachbßal kaxhlaan pom tuul

tuchß ikambßalil. Atich paj u meexha majte vaßl nichjeßk u txaaßla

kaxhlaan txßix, tuchß qßu kambßal nitxakun tiß. Choktaj u Eexodo

40.22-26.

Atich paj vaßt tuul ayaß u tioxhla atibßal, vaßl atichku u tioxhla

kaaxha tuchß u sivan vaßl kßoxaxku jeß u laval mantaar taqß u Tioxh.

Utz atich bßiil manaa tuul majte. Utz atich vibßaara u Aroon tuul

vaßl xalamti. Atich kaßvaßl vatzibßal aanjel viß u kaaxha tziß, nisaji

tibß. Ech aß vaßl atichku u Tioxh xoßl vitenam niyolonka. Choktaj u

Eexodo 40.20-21.

Aatzich u jatxol tetz u tioxhla tuul tuchß u txaala tuul u totztioxh

utz, maßl mam liikin bßußj.

Aatzich u bßußj totztioxh tziß, aß itxaßk nichtok ibßaßn u Tioxh tuchß

vitenam. Tan latziß nichijajaxku kuybßal tiß paav. Utz latziß nich-

chßotilik kam tu u Tioxh tiß vitenam majte. Loqß taßxh atich tokebßal tiß

qßu kam nichtuch tuul qßu oksan vatz Tioxh. Choktaj u Eexodo 29.1-9.

Pek aatz opon u bßußj totztioxh tu Canaan tikuenta u Josuee, taßn

tek ichabßa tatin tziß. Aß atinku tu u tenam Siqueem tu u yaßbß 1,225

y.t.J. Choktaj u Josuee 24.1; u Geenesis 12.6-7; 33.18-20.

Aatz tek maßtich ipaal kamal maßj 295 yaßbß tuul, yaß tek u bßußj

totztioxh. Tan lakax maßl u totztioxh aas tzeß, sivan tek qßul ibßitzßil,

tikuentaich u Salomoon tu u yaßbß 930 y.t.J. Choktaj u Croonicas II

2.1-2.

Kajay qßu kam tiß u bßußj totztioxh, tuchß u totztioxh ilak u

Salomoon, aß nikßam tiß qßu kam tu u Nuevo Testamento vaßl ul itzojpi

u Jesuus. Choktaj Qßu Hebreo 9.1-15.��������	
���������	
����������
����������	
�

Tabernáculos, Fiesta de los. Nimla qßii tetz Qßu Pel Pach, u tokebßal.

Ayaß maßl tu oxvaßl qßu mam nimla qßii ninima qßu Israeel. Bßenchimal

nikuß tu u motxebßal septiembre oj tu octubre. Nichipaasal jun yaßbß.

Utz ministeer sanimal tu junun vinaj tu Israeel tiß toksal txßoloßm vatz

Tioxh tu u totztioxh tu u Jerusaleen.

Atil oxvaßl tokebßal u nimla qßii tziß.

1) Aß nimotxinachpixsa vaßl paalku qßul ikßuy imam tu u tzßinlich

tzaji txßavaß, yeßk tatibßal tinujul. Aß ißanta tu u yaßbß 1,400 aas

y.t.J. Maßl xhemaana nichibßanax u nimla qßii tziß. Nichmotxibßan

talaj tatibßal qßu aanima tu qßabß tzeß vatz chaj iqßanal oj viß

totzotz. Utz nimotxtatin tuul. Choktaj u Leviitico 23.34; u

Deuteronoomio 16.13-17; u Esdras 3.4.

2) Aatz vaßt nichißan tu u nimla qßii majte tziß, nichikßama tu u Tioxh

qßu vatz ichikobßeßm kajayil. Loqß anal nißaneß aas maßt tuxax qßu

uuva, tuchß qßu viikuxh tan, aß qßu yaßtebßal loß nituxaxeß

niyolonka.

3) Nikßamax tiß u nimla qßii majte tziß, tiß vimolax kajay qßu aanima

tu u vatz amlika txßavaß sißan u Tioxh, tu u motxebßal qßii saj.

Choktaj u Leviitico 23.15-23; Qßu Kam Ibßaxabßsa Ikßuchax U

Tioxh (Apocalipsis) 14.17-20.��������	
����������
����
����

Talento. Atil oxvaßl tokebßal.

1) Talal, chu u tokebßal. Utz 110 libras u talal u kam tziß; maas maßl

quintaal niyolonka.

2) Xamtel tekußen, bßens ibßii maßl puaj u tokebßal. Maßl 110 libras

saj chßichß puaj vijaßmel. Ech nichitxakunsal tu qßu Israeel. Ijaßmel

6,000 qßii aqßon tuul junun. Aatz u puaj tziß, kßamax tiß tu u

Jesuus majte tiß talax unjolol chusbßal. Choktaj U Tio 25.14-30.

3) Aatz u yol tziß, nibßanbßel tiß talax vitxumbßal oj idoon maßj

aanima.��
��������	�

Targum. Aß vibßii u Antiguo Testamento tu yolbßal hebreo tuchß qßu

chusbßal tiß. Aatz u jatxbßal tibß utz, aß nibßenku tiß abßiste chusbßal

nitaqßax tu qßu ilanbßal qßii tulaj atibßal chusbßal tetz u oßtla mantaar.����	�����
�����
�

Templo. Ikuentail u totztioxh. Ayaß u totztioxh tu u tenam Jerusaleen xoßl

qßu Israeel. Aatz viveeteß utz, xoßlamal u meero totztioxh tu tereßn

otzotz; atilka tinikßa qßu otzotz tißaj chaj. Echaß peßimal tiß taqßo. Utz

peßimal paj tiß qßu otzotz tu mamaj tzßach. Kaßxvaßl koßxh okebßalop

atiche. Loqß yitß okebßalkojop tu u totztioxh, pek okebßalop kußen tu u

vatz iqßanalil. Tan yeßxhkam nichitokoßp tenam tu u totztioxh.

Aatz qßu otzotz qßußl peßinnaj tiß u totztioxh, aß itxaßk nikolax kam

tuul; kolbßal kambßal, tatibßal toksaßm qßu oksan yol, tatibßal siß, tuchß

tereßn qßu kam nitxakun tiß u totztioxh. Nichitxakun tetz chukchaj

molbßalibß majte.

Aatz tek tiß elußl qßu otzotz tziß, atich paj untantu iqßanalil. Utz aß

vaßl nichokkoßp qßu aanima kajayil. Latziß nichkßayilik qßu avan tetz

txßoloßm. Latziß nichiqßilav sikßlev Tioxh qßu aanima. Tan libre koßxh

nichipaal qßu Israeel tziß majte.

Pek aatz paj tu tuul u mam tzßach vaßl peßinnaj tiß u totztioxh

kajayil, atich paj tereßn tuul; chukchaj itxaßk sijununil. Chukchaj

kostuumbre nichibßanax tuul, echaß qßußl nital u oßtla mantaar. Ech

tiira nim ichßiieß. 365 varas tajan utz, 365 ivatz majte. 14 ½ kßaa u

tajan utz, echat koßxh vivatz.

Aatz tek viß vitzßachil u peß tiß vikuentail u totztioxh, atich echaß

talaj atibßal siiß, xeebßal. Aß nichixeen tuul qßu levita tuchß qßu oksan

yol. Aß nisaji aas kam koßnkoxh aanimail saokoßp, echaß sol, echaß

chßaßkßiß. Utz atich paj vaßt tatibßal sol tetz qßu aa Roma tiß iqul; ni-

kßaabßan koßp tu vikuentail u totztioxh majte. Nisaji kam nitucheß loqß

yeßxhkam nitokoßp tuul.

Aatz u bßaxa totztioxh, aß lakon u Salomoon tu u yaßbß 930 y.t.J.

(yeßsaj titzßpu u Jesuus). Aß vaßl veet sivatzil u bßußj totztioxh. Tan yaß

tek ixaan qßu Israeel. Utz taßn tek motx jejeß tu maßl txßavaß niyolonka.

Choktaj u Croonicas II 1.1-2; u Reyes I 6.1, 38. Pek bßajax kuß u totz-

tioxh tziß aas ex okebßeloj qßu Israeel tu u Nabucodonosoor tu u yaßbß

587 y.t.J. Ech tzßineßka u kucham totztioxh. Pek aatz tu u yaßbß 515

y.t.J. qßesalail ibßanax tuch u totztioxh tu u Zorobabeel; aß imol u

Nehemias, u Esdras, u Zacarias tuchß u Ageo. Utz oleß tiß. Aß tek u

kaßbß totztioxh nital qßu Israeel. Loqß chßoo bßiil. Ech nital tu u Esdras

3.8; 6.15.

Aatz u totztioxh ißan u Zorobabeel tziß, sibß iqßißa. Pek bßajax paj kuß

tu qßu aa Roma aas ex tokebße qßu Israeel tu u yaßbß 64 y.t.J.

Xamtel pajeß bßanax tucheß utz, nimbßixsali. U Herodes el Grande

alon ilakax u totztioxh tikßapaj tziß. Anchit lakaxku tu vaßl ißanvu u

bßaxa u Salomoon. Mam otzotz ichßiieß. Xeßt uch aqßon tiß tu u yaßbß 37

y.t.J. 46 yaßbß bßen tiß iveeteß. Ech aß tek vaßl atiche aas ul u Jesuus.

Choktaj U Lucas 2.46; 19.45-48; U Xhan 10.23.

Aatz nital “templo” u Yolbßal Tioxh tu kastiya, bßenchimal aß nital

meero u totztioxh, bßenchimal aß nital viqßanalil oj bßenchimal aß nital

vikuentail kajayil. Sajitaj u yol Santuario.������������	�
���

Temor (de Dios)/Temeroso de Dios. Atil oxvaßl tokebßal.

1) Xoßva Tioxh, chu u tokebßal. Choktaj Qßu Niman Tetz U Jesuus Tu

Colosa 3.22; Kaßbß Uß Tu Corinto 7.1.

2) Ayaß vaßl atil tatin maßj aanima siatz. Choktaj u Kaßbß Uß Tu

Corinto 7.15.

3) Ayaß qßu xoßvan Tioxh. Aß nital qßu puera aanima qßußl sajinal

koßxh tu qßu atibßal chusbßal tetz u oßtla mantaar tetz qßu Israeel.

Choktaj Qßu Bßaßnla Chaj Kam Bßanel (Hechos) 10.2, 22; 13.26.������	�
������������

Tentación. Atil kaßvaßl tokebßal.

1) Ibßanax provaal. Choktaj U Tio 4.1.

2) Okchil vatz paav. Choktaj U Lucas 22.40, 46; U Tio 6.13.�������������������

Tesalónica. Tesaloonica. Ech ibßii maßl u tenam tikuenta Macedoonia vaßl

Greecia. Bßen u Pablo tziß tuchß u Silas tu vikaßbß ibßen tiß ipaxsal u

yolbßal Tioxh. Utz ok unjolol aanima tiß inimal u Jesuus tziß taqßo. Ech

ixeßt qßu niman tetz u Jesuus tziß. Choktaj Qßu Bßaßnla Chaj Kam

Bßanel (Hechos) 17.1-9. Echtzixeßt taqß bßen kaßvaßl uß u Pablo tzixeß.

Aß kßaskußl vibßii u tenam tiß vibßii u tixoj u ijlenal tu Macedoonia

vaßl Tesaloonica ibßii. Pek Saloonica tek ibßii cheel.��������	���
����

Timoteo. Timoteo. Ibßiich maßl u xiak aa Listra. Griego vitat utz, Israeel

vinan. Tootzaji tibß tuchß u Pablo tuchß u Silas tu vikaßpaj ibßen u

Pablo tiß en ipaxsal u yolbßal Tioxh. Utz bßen tiß; taßn ok kßatza. Kamal

20 iyaßbß aas tootzaji tibß. Aatz u xiak tziß, tiira locholich tetz u Pablo

tiß qßu aqßon tiß u Jesuus tu qßußl tikuenta Europa tuchß tikuenta Aasia.

Nichichajax bßen tu u Pablo tiß u aqßon tetz u Tioxh. Ech ißan qßesalail

tu u totztioxh tu Eefeso tu u yaßbß 64 m.t.J. Utz aatz tzianich ixoßl

tuchß, taqß bßen kaßvaßl uß u Pablo tzixeß, tiß taqßax itxumbßal utz, tiß aas

kam chusbßal sinima qßu niman tetz u Jesuus tu qßu tenam nichpaalka.

“Oksan iqßii Tioxh” chu u tokebßal u yol Timoteo. Choktaj Qßu

Bßaßnla Chaj Kam Bßanel (Hechos) 16.1-3; 17.13-15.��
��������

Tito. Tito. Ibßiich maßl u vinaj aa Antioquia tikuenta Siiria. Ok tiß inimal u

Jesuus tiqßaqßal vichusbßal u Pablo. Utz xamtel tekußen ichus tibß kßatz

u Pablo tu u aqßon tiß u Jesuus. Ok tek echaß obrero tu u tenam Creta

tu u yaßbß 63 m.t.J. (maßt titzßpu u Jesuus). Ech til chaj koßxh tenam

nichchajaxku tu u Pablo xeß qßu niman tetz u Jesuus. Kaßpajul chajax

bßen tu Corinto.

Aatz tzianich ixoßl tuchß u Pablo, taqß bßen maßl uß u Pablo tzixeß,

aqßbßal itxumbßal. Ayaß vaßl Tito ibßii majte. Choktaj u Kaßbß Uß Tu

Corinto 7.5-7, 13-14; 8.6, 16-17, 23; 12.17-18; Qßu Niman Tetz U

Jesuus Tu Galaacia 2.1-3; Kaßbß Uß Xeß U Timoteo 4.10. Sajitaj qßu yol

tixeßtebßal u uß vaßl Tito ibßii.��������	����������	�����

Tradición de los ancianos/Mishna. Ikostuumbre qßul ikßuy imam qßu

Israeel tzßibßamal, chu u tokebßal. Ayaß unjolol yol tzßibßamal tuchß

unjolol kostuumbre ninimal xoßl qßu Israeel. Tzßajsabß tetz qßu

mantaar tal u Tioxh tu u Moisees. Aß ixeßteß aas taqßtu qßu mantaar u

Tioxh viß u muunte Sinaii tu u Moisees tuchß maßl 70 qßesala aas

nitaleß. Tan atilen mantaar tal u Tioxh aas yeßt itzßibßa u Moisees aas

nitaleß. Choktaj u Eexodo 24.1, 9-11. Ech ayaßxchen tu u tiempo tziß

vetkoßxhul taabßaul tzaß, aas nitzßajsa ok qßu yol qßu qßesal uqßaybßal.

Utz aß u mantaar tetz qßu qßesala chu teßleß. Ayaß vaßl “Mishna” chu teßl

xoßl qßu Israeel cheel. Tiira mam mantaar siatz qßu Israeel. Bßiit koßxh

yeß nitopon tatin siatz tiß u tetz u Moisees.

Loqß kaana ichupax iviß tu tereßn kam. Ech aß vaßl yeß nichikßul tibß

tuchß u Yolbßal Tioxh tal u Jesuus. Nißxhichinimal qßu mantaar tu qßu

aanima tziß. Tan aß nimotxtitzßa aas nojchit Tioxh nichqßilan qßul

iqßesala. Pek jolol sotznajich ikßußl utz, xamtel til inujul tiß viyol u

Jesuus aas iyol koßn peßk aanima qßu kostuumbre tzßibßamal tziß. Tan

tiira yaan u Jesuus tiß u kam tziß. Nichtaleß aas aß nichtaqßka u nojla

imantaar u Tioxh tiß vinimal qßu kostuumbre tziß. Aß nichiqel u Yolbßal

Tioxh. Choktaj U Kuxh 7.8; U Tio 7.9; 12.1-7.����������	
��������������

Tribu. Untanul aanima maßl koßn ikßuy imam. Echaß kabßlaal qßul ikßaol u

Jacoob aas “tribu” chu teßl qßu tiimam junun.��������
�����

Tribulación. Mam tzaßl; kßaxkßo. Choktaj Qßu Niman Tetz U Jesuus Tu

Roma 5.3; U Xhan 16.33. Ayaß vaßl paasalik unjolol qßu niman tetz u

Jesuus aas oksal tu tzeß, tzßußmali, yatzßaxi, motx kßachaxi. Utz atia

motx bßens ichibß bßalam. Choktaj U Tio 13.21; U Xhan 16.33; Bßaxa

Uß Itzßibßa U Luß 4.12-18; 5.8-9; Kaßbß Uß Tu Corinto 1.4. Sajitaj u yol

Opresión.����
�����������
����

Trono Blanco. Aß nital maßl u saj kßujlebßal tetz mam qßesala, vaßl satxßol-

axku inujul qßu aanima yeß tootzaj Tioxh tu qßu motxebßal qßii saj.

Choktaj Qßu Kam Ibßaxabßsa Ikßuchax U Tioxh (Apocalipsis) 20.11-15.������
����������

Túnica. Tuul toksaßm qßu aanima koßxtene. Pek nimla oksaßm majte.

Chelkin bßußj yeßk iqßabß. Choktaj u Geenesis 37.3; U Xhan 19.23.�����������

Ungir. Atil oxvaßl tokebßal.

1) Qooel, chu u tokebßal. “Mesías” chu tu yolbßal hebreo utz;

“Cristo” chu tu yolbßal griego. Aatz nichißan qßu Israeel koßxtene,

nichiqoo jeß aseite tiviß oj tiß tajan maßl aanima. Choktaj u Salmo

2.2; 23.5; U Tio 6.17; U Xhan 12.3. Aß maßl u txumbßal nichibßan-

axeß aas nichtaqßax tijleßm maßj vinaj. Echaß tziß oj nichtok tu

ijlenalil oj nichtok tu alol tetz iyol u Tioxh, txaael tiß u ijleßm. Ech

tokeß xeßt talax iTxaaom Tioxh tiß maßl u alol tetz u yolbßal Tioxh

sichajußl u Tioxh. Choktaj u Eexodo 29.7-9; u Samueel I 16.13;

15.1. Sajitaj u yol Mesías.

Nichibßanax u kam tu qßu kambßal majte tziß, qßußl nichitxakun tu u

totztioxh. Nichiqool aseite tiß; techlal aas tetz koßxh u Tioxh ni-

yolonka. Choktaj u Eexodo 30.26.

Pek ech nichißan qßu aanima tibßilaj majte. Echaß tziß aas maßj

aanima neßniqßila tamiigo. Aatz u qßilanal tziß, nichtaqßax jeß

aseite tiviß. Kostuumbre chit vatz qßu aanima u kam tziß. Ech

telabßal qßii oj yeß nibßanax ech tziß. Echtzixeßt ipaqßoßk u Jesuus

tiatz u Xhim aas kantuß yeßt taqß jeß aseite tiviß aas opon otzotz

tzixeß. Choktaj U Lucas 7.46; u Salmos 45.6-7.

2) Aß tokeß iTxaaom Tioxh vatz qßu Israeel, ayaß u Jesuus

niqaleß. Choktaj U Xhan 1.41; 4.25; u Salmos 2.2; 45.7; U

Kuxh 1.10.

3) Aß tokeß atil ixamlil u Tioxh kßatz maßj aanima, xoßl qßu niman

tetz u Jesuus majte. Loqß yitß aseite koj txakun tiß. Pek u Tioxhla

Espiiritu txakun tiß. Choktaj Qßu Bßaßnla Chaj Kam Bßanel

(Hechos) 2.31; Kaßbß Uß Tu Corinto 1.21-22; Bßaxa Uß Itzßibßa U

Xhan 2.20, 27.��������

Uva. Ankoßxhtuß vaßl uuva tu kuyolbßal. Atil kaßvaßl tokebßal.

1) Ayaß maßl u bßaßnla loß nichik qßu Israeel. Echaß isaßqß; loqß nim

ichßiieß. Aatz nichipachßqßul qßul ivatz utz, nimolax qßu taßl. Fresco

nißenku vatz qßu aanima; ayaß u taßl uuva niyolonka. Pek oj nich-

ikolaxeß utz, nitxßamtu bßiil, vino tek nißenka. Choktaj U Tio

26.29.

2) Nichikßamax tiß u vißl uuva tu qßu aanima tziß tiß talax vitenam u

Tioxh. Aal kßoxich ok ivatzibßal unvißl uuva tu u okebßalop tu vi-

qßanalil u totztioxh. Choktaj u Isaias 5.2; u Ezequieel 15.1-8; U

Tio 21.33, 43.����������

Vanidad. Atil oxvaßl tokebßal.

1) Oksan jeß iqßii. Choktaj Qßu Niman Tetz U Jesuus Tu Galaacia

5.26.

2) Aß nital qßu kam yeßxh bßoj inujul. Choktaj u Kaßbß Uß Itzßibßa U

Luß 2.18; Tito 3.9.

3) Aß nital u kam vaßl yeßk itxaßk sakßujeß ikßußl aanima tiß; yeßxtxojla

chaj kam nititzßaleß. Choktaj Qßu Niman Tetz U Jesuus Tu Roma

4.14; Bßaxa Uß Tu Corinto 3.20; Qßu Niman Tetz U Jesuus Tu

Eefeso 4.17.�����������

Vino. Ayaß u taßl uuva. Aatz u taßl uuva xoßl qßu Israeel vetißanka, tiira aß u

bßaßnla aß. Aß taaß bßenamen niyolonka. Chukchajich bßanel tu u taßl

uuva vatz qßu Israeel tziß. Maßl, ayaß u taßl uuva vaßl tiira anal koßxh

ipachßqßul el tu tiß; akß taßl uuva niyolonka. Utz tiira vatz ikßußl oj tzatz

bßiil iveeteß.

Atich paj vaßt u taßl uuva majte, vaßl txßamtixsamal. Utz aß u taaß tiß

itxßix. Loqß nichiyuu tuchß aß tan, atich tee. Ech oj maas nitukßaleß, ni-

qßabßansaneß. Echtzixeßt nital u Yolbßal Tioxh aas yitß bßaßn koj maas

saukßali. Choktaj u Bßaxa Uß Tu Corinto 11.21; Qßu Niman Tetz U

Jesuus Tu Eefeso 5.18; Bßaxa Uß Xeß U Timoteo 3.3; U Tito 1.7; u

Deuteronoomio 29.6. Aß vaßl ipaasa iviß tukßal qßu niman tetz u Jesuus

aas kuß u Tioxhla Espiiritu tiß, tal unjolol aanima. Choktaj Qßu Bßaßnla

Chaj Kam Bßanel (Hechos) 2.13. Utz aß vaßl ijalkßixsa u Jesuus tziß aas

motx tu u nimla qßii tu u tzumbßaßa tu Canaa. Choktaj U Xhan 2.9. Utz

aß vaßl tukßa u Jesuus tuchß qßul ichusulibß tu u yaßtebßal txßaßom ißan

tuchß. Choktaj U Tio 26.29.

Atil paj vaßt itxaßk siatz majte utz, ayaß vaßl tzßak. Choktaj U Lucas

10.34; Bßaxa Uß Xeß U Timoteo 5.23.

Nichitxakun tiß qßu txßoloßm nichtok vatz Tioxh majte. Choktaj u

Eexodo 29.39-41.���������

Yelmo. Atil kaßvaßl tokebßal.

1) Casco; chßichß kut kolbßal tetz iviß qßu sol, majbßal takßonsaleß.

Choktaj u Samueel I 17.5, 38.

2) Aß nikßam tiß majte u chitpichil tu paav, kolbßal qetz vatz u

txßißlißinaj. Choktaj Qßu Niman Tetz U Jesuus Tu Eefeso 6.17;

Bßaxa Uß Tu Tesaloonica 5.8.

U TELOßP UNJOLOL QßU YOL

TU KUYOLBßAL QßUßL ATIL

TU U YOLBßAL TIOXH

(Glosario Alfabético Ixil-Español)
����������������

Alkavaar. Impuesto; tributo; cobro de algo.�������������	�
������������

Alol tetz u yolbßal Tioxh. Profeta.

Chulin alol tetz u yolbßal Tioxh� ����� ���	
���

Paxsan tetz u yolbßal Tioxh� ����
�����������	�
������������������

Amlika. Cielo (morada de Dios).

amlika� ��
�� ������	
�����������������

Ansiano. Anciano (de la iglesia).�������������	���������
�����

Aqßax bßens bßaßn vatz Tioxh. Justificación.������	���������
������������

Aqßonom. Siervo; trabajador; esclavo.���������������������	�
�������������

Atibßal chusbßal tetz u oßtla mantaar. Sinagoga.������������� �	�
����������������

Aßi. Amén.���������		�������		�������		�

Aa Israeel. Judio(s).������		�������������

Aa paavla ixoj. Prostituta.�������� ������������������������������

Aanima kßayimal tatin tu aqßon. Esclavo.������������������� �����������	�

Aanjel. Angel.����	�����	���

Aanxelal. Alma; espíritu de algo.����	��������

Bßaal; bßaala; aa yol. Señor; dueño; encargado.���������������
�����

Bßanoßm vatz Tioxh. Buenas obras; frutos.����������
������������

Bßaßnil. Bondad; generosidad; gracia, pureza.����������������������	������

Bßaßnla atinbßal xeß Tioxh. Paraíso.���������������	��������������������

Bßaßnla chusbßal. Evangelio, sana doctrina.����������������	������	����

Bßenqßii bßensaj. Eternidad; siglos de los siglos.��	������	��������
������

Bßitza Tioxh; oksa iqßii. Alabanza; alabar.

Bßitzal tiß toksal iqßii u Tioxh� ������

Bßitzaloj u Tioxh� ��
���������
��������������
�����

Bßußj totztioxh. Tabernáculo.����� ���
���������

Chaj. Mensajero; enviado.

Ichaj u Jesucristo� ������������������

Chitol. Salvador.

Chitpichil tu paav� �������� �
 �
�����

Elchil vatz tzaßl� lochoßm� ������ ������ �
 ���
����� �


�
��
������������������	����	�

Chißbßebßal tetz. Bienaventurado; dichoso.����������� 	�	
�����������

Choobßal paav. Juicio.����������������������

Choobßal paav; xamal; tatibßal kamnaj. Infierno; lago de fuego;

hades.����������������������

Choobßal paav; ikußsal kßaßnal. Propiciación; rescate.��������������������

Chusulibß. Discípulo.���������������

Chßaßk. Lepra.������������	����	����	�������

Chßiam tuchß txuqßtxunchil. Esperanza.������	����	����	�������������

Chßiam. Esperar.���������������

Chßiichil; qßanbßinaj; tzßajel. Crecimiento; edificar; madurez;

perfecto.�������������

Doon. Don del Espíritu Santo.������������

Eesa qßii. Criticar; desprestigiar; murmurar.���������������	�����	������������	�����������

Eesaibß tu bßey tuchß aanima yitß ikßulel koj. Adulterio.

Eesaibß tu bßey tuchß aanima� ���������	��������� 	�����	������������	� �����������������	
	
���

Elchil vatz tzaßl. Salvar; redimir.�������	
 	
����������������

Ibßanax provaal; okchil vatz paav. Tentación; tentar.����������������������������������	��������

Ibßen bßaßn (maßl aanima tu u Tioxh). Justificación; justificado.���������������������	���������������������	��

Ijajax bßaßnil tiß. Bendecir.������������� 	��������

Ijleßm. Autoridad; posición de autoridad; poder.

Ijleßm tu aqßon xoßl qßu niman tetz u Jesuus� 
�������������������	�����������������������������	
��������

Ikostuumbre qßul ikßuy imam qßu Israeel tzßibßamal. Tradición de

los ancianos; Mishna.����	���������� �������������������	
���������������	�����

Ikßamax tiß kam. Parábola; alegoría; figura.�������	���������������������������������

Ilanbßal qßii (xoßl qßu Israeel). Día de Reposo; sábado.�������������������� ��������������

Inujul; inujulla aanima. Verdad, verdadero; justo; justicia.����������������������

IQßesalail u Tioxh. Reino de Dios; reino de los cielos.������������������������������������

Iqßilal isikßlel Tioxh; inachax Tioxh. Oración; orar; adorar.������� ��������������	�������������

Itechalil u Tioxh. Gloria de Dios.�	��������������	����������

Itenam u Tioxh. Pueblo de Dios (los judios). Vease, Niman tetz u

Jesuus��	�����������	���������

Itioxhil kam. Espíritu (no humano)�	����������	����������

Itßanbßaßleß; toksal iqßii. Honrar; alabar.�	�����������	��������������������������	���	������	
������

Itxaaleßl maßj kam oj maßj aanima tiß itxakun vatz u Tioxh.
Santificar; consagrar; ungir.�	��������������������������	�� �	������	
������������������

ITxaaom Tioxh. Escogido (por Dios); Mesías; Cristo; ungido.�������������	����	������������	������������

Itxuqßtxunsal u Tioxh tu u kubßanoneß; ikußsal kßußl. Agradar a

Dios; complacer.�	����	������������	������������ �������������	���������������

Itxßolax inujul kam; Ikanax inachax kam. Juzgar (de juicio).

Teesal iqßii bßanoßm� ����������	������ ����������	
�����������������

Itzokßax el bßiil chißl. Circuncisión.�	
�������������������������������

Iyol u Tioxh alel; qßu kam talaßtzißi u Tioxh. Promesa.���������������������������

Iyoqßax u Tioxh; iqelax u Tioxh oj u Tioxhla Espiiritu; paasaibß
viß u Tioxh. Blasfemia.��������	
�������������������������������

�

Jajol alkavaar (tetz u qßatbßal tzii). Publicano.�������������������������� ��

�������
��

Jeßsanibß; jeßnaj vatzil; oksan jeß iqßii. Orgullo; soberbio.������
���
�

Jik. Amable; bueno; inofensivo.�
��
���

Jikom. Justo; recto; correcto.�
����������
��������

Jul yeßk iyaßebßal; jolobßtxan. Abismo.������� 
���������������

Kuybßal. Perdón.������������	
���	��

Kußsan kßaßnal; chool paav. Propiciación.�����	
���	�����������
�����	���

Kßachbßal kaxhlaan pom. Altar de incienso.���������
�����	������������

Kßama Tioxh. Agradecer; alabar.

Taßntioxh� �������� 	��
�
�������������������������		��
��	��	���

Kßaola vaßl bßennaj koßn aanima. Hijo del hombre.�������������		��
��	��	�������
����

Kßaxa kßußl. Arrepentirse.����
�������
��

Kßaxkßo. Opresión; oprimido.���
�������������
����������	���

Kßujlebßal ikßußl maßj aanima. Complacer; complacencia; agradar.���������� �
����������	�������������
����

Kßujlebßal kßußl. Confiable; fe; seguro.����������
����������

Kßujul. Capítulo.������������

Lochol; niman tetz u Tioxh; aqßonom. Siervo.���������	��

Maanxho. Manso; humilde; llevadero.���	���������

Mam Tioxh; Mam Chitol. Poderoso Dios; Poderoso Salvador.����������������������

Motxebßal qßii saj. Fin del mundo; fin del siglo.������������ �����������

Nachbßal. Conciencia.��������������������

Nachbßal Tioxh. Altar de holocaustos.���������������������

Nacho Tioxh. Adorar.��������������������

Nachoj suyel; chißon taanima. Celos.���������������������

Nachol Tioxh; bßaßnla chaj vinaj; suula aanima. Piadoso; devoto.��������������	�����������

Niman tetz u Jesuus. Creyentes en Cristo; iglesia; hermanos; siervo de

Jesús.����	���������������	���������

Niman tetz u Tioxh. Siervo de Dios.����	���������������

Nimaßm. Obedecer; creer.�������������������������������������������

Nimla qßii tiß Elchil Vatz Kamchil Tu Egipto. Fiesta de Pascua.

Nimla qßii tetz Qßu Pel Pach� ���
� �� ��� 
������������

Nimla qßii Pentecostees� ���
� ��� ���
����
������������ ������������������������������
����

Nukßußm. Pacto; acuerdo

Oßtla Nukßußm� ��
�	�� ���
����
��

viAkßla Txumbßal U Tioxh� ����� ���
����
����
���� 
�����������

Oksa iqßii Tioxh; nacho Tioxh. Alabar; adorar; bendecir; dar gloria. 
����������� 
��	��������

Oksan jeß iqßii. Orgullo; vanidad; soberbio. 
��	��� ����� 
��	�����������

Oksan yol vatz Tioxh; iqßesal qßu oksan yol vatz Tioxh.
Sacerdote; Sumo sacerdote. 
��	����������� ��

Oya. Regalo; ofrenda; dádiva. �� ������	���!"������������#

Iyoqßax u Tioxh 706

Oßtla mantaar (tetz u Moisees). Ley (de Moisés).������������	�
������

������

Paas. Paz.��������

Paav; onkonil; maaloil. Pecado; iniquidad; maalo.������
��������

Puera aanima. Gentil; extranjero; pagano.��
�����������
�

Qooel. Ungido.���
�����������

Qßatol tzii. Gobernante; anciano de Israel; Concilio; Sanedrín.������ ������
����

Qßesala. Lider; gobernante; encargado.��
������
��������
������������������
����
����

Qßesal ilol tetz kam xoßl qßu niman tetz u Jesuus. Obispo.��
��� ���� �
������������������
����
�����������

�

Qßu Israeel. Israelitas; Judios.�������

�������
��

Santa Cena. Santa Cena.������
��������������������

Talax bßaßnla yol tiß. Bendecir.��������������������������������

Talaßtzißil kam. Promesa; juramento; voto.

Nitoksa Tioxh tuul� taqßax qul tu maßj kam� ������	
�� ����������������������������

Taßl uuva. Vino; jugo de uva.���������
� ����	����� �

Techalil (u Tioxh). Gloria (de Dios); honra.�
� ����	����� �������

Tii tiß. Amar (al projimo); amor (de Dios a la humanidad).

Nitzßej taanima tiß u Tioxh� ��� � �����

Nikßon taanima tiß maßj kam� ���� �	
������� � �������� ������� ��!�"������

Tioxhla Espiiritu. Espíritu Santo.���� ��!�"�������������� ��!�"�����������������

Tok u Tioxhla Espiiritu kßatz aanima. Bautismo en el Espíritu Santo.

U tatin iyakßil ixamlil u Tioxhla Espiiritu kßatz maßj aanima� �	

�� ����� ��� ������
� ��	
��

U tatin u Tioxhla Espiiritu kßatz aanima� ������
� ��	
� ������

U tatin u Tioxhla Espiiritu kßatz maßj aanima bßaßnil� ���	� ���

������
� ��	
���������� ��!�"��������������������������
�������#�������

Tokebßal txijtxubßal. Candelabro.���
���� ���#������������������

Toksal iqßii. Honrar; elogiar; adorar.������ ���������

Toom; eesaßm tu maßj kam. Redención; redimir.������������ ���
�����

�

Totztioxh tu Jerusaleen. Santuario; Templo.

Viqßanalil� vikuentail u totztioxh� ��������������� ���
�����

��������

Tßankin. (Dios) Altísimo.������������ ��

Txaichil. Milagros; prodigios; señales.����� ��������������

Txakbßaßn yol; ilol; abßinal. Testigos; testimonio.���������������������� ��

Txuqßtxunchil; ikußsal ikßußl; bßaßn nißenku vatz aanima. Agradar;

complacer.���������� ����������

Txumbßal. Pensamiento; comportamiento; voluntad; sabiduría;

inteligencia; filosofía; espíritu; poder.������������������

Txumax vatz. Misericordia; compasión.�������������������� ���������� 

Txßaatxßochil vatz Tioxh. Purificación ritual.���������� ���������� �����������#

Txßißlißinaj. Diablo; Satanás.�������������������#

Txßoloßm; oya nikßachax vatz Tioxh; jajbßal kuybßal tiß u tenam
kajayil. Holocausto; sacrificio.�������������

707 Txßoloßm

Tzaßl; kßaxkßo. Tribulación; opresión; oprimido.��������������

Tzumbßaßa; kßulißbß. Boda; matrimonio; juntado.�������������	
���������

Tzßajel vatz Tioxh. Perfecto; completo; maduro.����	
������������
	
������

Tzßejel yol tiß. Maldición; anatema.���
	
����������������

Tzßiltzßochi. Contaminación ritual.��������������

Uuva; taßl uuva. Uvas; vino.���������������

Vautiismo tu aß. Bautismo en agua.�������������������

Viß atibßal. Azotea.�������������

Xamlil. Coraje; fuerza emocional.������������
����������

Xaanchil el kßatz paav; xaannaj el kßatz paav. Santificar; santo.�������
�����������
���������
���������

Xeßkßulan (tetz u Cristo); koontrain tetz. Odio; anticristo.�
���������
������������������

Xoßva Tioxh; xoßvan Tioxh. Temor, respeto a Dios; temeroso de Dios.�����������

���

Xheenya. Señal; milagro.��

��������

Yakßil. Fuerza; poder.������
�������	����

Yeß tootzaj Tioxh. Pagano; incrédulo.�
�������	�����
�����
���������

Yeßk nooebßal tiß kam. Avaricia.�
�����
���� ��������	
��������	

Yitß jeßsanibß koj; yitß tßeßs koj; nitaqß kuß tibß. Humilde.��� 	
��������	���� ��
����	���� �����������������

Yookßixsaßm. Destruir.

Tzaßl 708

